
Namo tassa bhagavato arahato sammāsambuddhassa.

Saŋyuttanikāyo

Nidānavaggo

1. Nidānasaŋyuttaŋ

1. Buddhavaggo

1. Paţiccasamuppādasuttaŋ
1. Evaŋ (p. 1.243) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘paţiccasamuppādaŋ vo, bhikkhave, desessāmi; taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca –

‘Katamo ca, bhikkhave, paţiccasamuppādo? Avijjāpaccayā, bhikkhave, sankhārā; sankhārapaccayā viññāņaŋ; viññāņapaccayā nāmarūpaŋ; nāmarūpapaccayā saļāyatanaŋ; saļāyatanapaccayā phasso; phassapaccayā vedanā; vedanāpaccayā taņhā; taņhāpaccayā upādānaŋ; upādānapaccayā bhavo; bhavapaccayā jāti jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti. Ayaŋ vuccati, bhikkhave, paţiccasamuppādo.

‘Avijjāya (p. 1.244) tveva asesavirāganirodhā sankhāranirodho; sankhāranirodhā viññāņanirodho; viññāņanirodhā nāmarūpanirodho; nāmarūpanirodhā saļāyatananirodho; saļāyatananirodhā phassanirodho; phassanirodhā vedanānirodho; vedanānirodhā taņhānirodho; taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti. Idamavoca bhagavā. Attamanā te bhikkhū bhagavato bhāsitaŋ abhinandunti. Paţhamaŋ.

2. Vibhangasuttaŋ
2. Sāvatthiyaŋ viharati …pe… ‘paţiccasamuppādaŋ vo, bhikkhave, desessāmi vibhajissāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca, bhikkhave, paţiccasamuppādo? Avijjāpaccayā, bhikkhave, sankhārā; sankhārapaccayā viññāņaŋ; viññāņapaccayā nāmarūpaŋ; nāmarūpapaccayā saļāyatanaŋ; saļāyatanapaccayā phasso; phassapaccayā vedanā; vedanāpaccayā taņhā; taņhāpaccayā upādānaŋ; upādānapaccayā bhavo; bhavapaccayā jāti jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Katamañca, bhikkhave, jarāmaraņaŋ? Yā tesaŋ tesaŋ sattānaŋ tamhi tamhi sattanikāye jarā jīraņatā khaņđiccaŋ pāliccaŋ valittacatā āyuno saŋhāni indriyānaŋ paripāko; ayaŋ vuccati jarā. Yā tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraņaŋ kālakiriyā khandhānaŋ bhedo kaļevarassa nikkhepo ( ), idaŋ vuccati maraņaŋ. Iti ayañca jarā, idañca maraņaŋ. Idaŋ vuccati, bhikkhave, jarāmaraņaŋ.

‘Katamā ca, bhikkhave, jāti? Yā tesaŋ tesaŋ sattānaŋ tamhi tamhi sattanikāye jāti sañjāti okkanti nibbatti abhinibbatti khandhānaŋ pātubhāvo āyatanānaŋ paţilābho. Ayaŋ vuccati, bhikkhave, jāti.

‘Katamo (p. 1.245) ca, bhikkhave, bhavo? Tayo me, bhikkhave, bhavā– kāmabhavo, rūpabhavo, arūpabhavo. Ayaŋ vuccati, bhikkhave, bhavo.

‘Katamañca, bhikkhave, upādānaŋ? Cattārimāni, bhikkhave, upādānāni– kāmupādānaŋ, diţţhupādānaŋ, sīlabbatupādānaŋ, attavādupādānaŋ. Idaŋ vuccati, bhikkhave, upādānaŋ.

‘Katamā ca, bhikkhave, taņhā? Chayime, bhikkhave, taņhākāyā– rūpataņhā, saddataņhā, gandhataņhā, rasataņhā, phoţţhabbataņhā, dhammataņhā. Ayaŋ vuccati, bhikkhave, taņhā.

‘Katamā ca, bhikkhave, vedanā? Chayime, bhikkhave, vedanākāyā– cakkhusamphassajā vedanā, sotasamphassajā vedanā, ghānasamphassajā vedanā, jivhāsamphassajā vedanā, kāyasamphassajā vedanā, manosamphassajā vedanā. Ayaŋ vuccati, bhikkhave, vedanā.

‘Katamo ca, bhikkhave, phasso? Chayime, bhikkhave, phassakāyā– cakkhusamphasso, sotasamphasso, ghānasamphasso, jivhāsamphasso, kāyasamphasso, manosamphasso. Ayaŋ vuccati, bhikkhave, phasso.

‘Katamañca, bhikkhave, saļāyatanaŋ? Cakkhāyatanaŋ, sotāyatanaŋ, ghānāyatanaŋ, jivhāyatanaŋ, kāyāyatanaŋ, manāyatanaŋ– idaŋ vuccati, bhikkhave, saļāyatanaŋ.

‘Katamañca bhikkhave, nāmarūpaŋ? Vedanā, saññā, cetanā, phasso, manasikāro– idaŋ vuccati nāmaŋ. Cattāro ca mahābhūtā, catunnañca mahābhūtānaŋ upādāyarūpaŋ. Idaŋ vuccati rūpaŋ. Iti idañca nāmaŋ, idañca rūpaŋ. Idaŋ vuccati, bhikkhave, nāmarūpaŋ.

‘Katamañca, bhikkhave, viññāņaŋ? Chayime, bhikkhave, viññāņakāyā– cakkhuviññāņaŋ, sotaviññāņaŋ, ghānaviññāņaŋ, jivhāviññāņaŋ, kāyaviññāņaŋ, manoviññāņaŋ. Idaŋ vuccati, bhikkhave, viññāņaŋ.

‘Katame ca, bhikkhave, sankhārā? Tayome, bhikkhave, sankhārā– kāyasankhāro, vacīsankhāro, cittasankhāro. Ime vuccanti, bhikkhave, sankhārā.

‘Katamā ca, bhikkhave, avijjā? Yaŋ kho, bhikkhave, dukkhe aññāņaŋ, dukkhasamudaye aññāņaŋ, dukkhanirodhe aññāņaŋ, dukkhanirodhagāminiyā paţipadāya aññāņaŋ. Ayaŋ vuccati, bhikkhave, avijjā.

‘Iti (p. 1.246) kho, bhikkhave, avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī’ ti. Dutiyaŋ.

3. Paţipadāsuttaŋ
3. Sāvatthiyaŋ viharati …pe… ‘micchāpaţipadañca vo, bhikkhave, desessāmi sammāpaţipadañca. Taŋ suņātha, sādhukaŋ manasi karotha; bhāsissāmī’ ti. ‘Evaŋ bhante’ ti kho te bhikkhū bhagavato paccassosuŋ. Bhagavā etadavoca–

‘Katamā ca, bhikkhave, micchāpaţipadā? Avijjāpaccayā, bhikkhave, sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Ayaŋ vuccati, bhikkhave, micchāpaţipadā.

‘Katamā ca, bhikkhave, sammāpaţipadā? Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hoti. Ayaŋ vuccati, bhikkhave, sammāpaţipadā’ ti. Tatiyaŋ.

4. Vipassīsuttaŋ
4. Sāvatthiyaŋ viharati …pe… ‘vipassissa, bhikkhave, bhagavato arahato sammāsambuddhassa pubbeva sambodhā anabhisambuddhassa bodhisattasseva sato etadahosi– “kicchaŋ vatāyaŋ loko āpanno jāyati ca jīyati ca mīyati ca cavati ca upapajjati ca. Atha ca panimassa dukkhassa nissaraņaŋ nappajānāti jarāmaraņassa. Kudāssu nāma imassa dukkhassa nissaraņaŋ paññāyissati jarāmaraņassā”’ ti?

‘Atha kho bhikkhave, vipassissa bodhisattassa etadahosi– “kimhi nu kho sati jarāmaraņaŋ hoti, kiŋpaccayā jarāmaraņan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “jātiyā kho sati jarāmaraņaŋ hoti, jātipaccayā jarāmaraņan”’ ti.

‘Atha (p. 1.247) kho, bhikkhave, vipassissa bodhisattassa etadahosi– “kimhi nu kho sati jāti hoti, kiŋpaccayā jātī” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “bhave kho sati jāti hoti, bhavapaccayā jātī”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati bhavo hoti, kiŋpaccayā bhavo” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “upādāne kho sati bhavo hoti, upādānapaccayā bhavo”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati upādānaŋ hoti, kiŋpaccayā upādānan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “taņhāya kho sati upādānaŋ hoti, taņhāpaccayā upādānan”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati taņhā hoti, kiŋpaccayā taņhā” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “vedanāya kho sati taņhā hoti, vedanāpaccayā taņhā”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati vedanā hoti, kiŋpaccayā vedanā” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “phasse kho sati vedanā hoti, phassapaccayā vedanā”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati phasso hoti, kiŋpaccayā phasso” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “saļāyatane kho sati phasso hoti, saļāyatanapaccayā phasso”’ ti.

‘Atha (p. 1.248) kho, bhikkhave, vipassissa bodhisattassa etadahosi– “kimhi nu kho sati saļāyatanaŋ hoti, kiŋpaccayā saļāyatanan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “nāmarūpe kho sati saļāyatanaŋ hoti, nāmarūpapaccayā saļāyatanan”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati nāmarūpaŋ hoti, kiŋpaccayā nāmarūpan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “viññāņe kho sati nāmarūpaŋ hoti viññāņapaccayā nāmarūpan”’ ti.

‘Atha kho, bhikkhave, vipassissa bodhisattassa etadahosi– “kimhi nu kho sati viññāņaŋ hoti, kiŋpaccayā viññāņan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “sankhāresu kho sati viññāņaŋ hoti, sankhārapaccayā viññāņan”’ ti.

‘Atha kho, bhikkhave, vipassissa bodhisattassa etadahosi “kimhi nu kho sati sankhārā honti, kiŋpaccayā sankhārā” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “avijjāya kho sati sankhārā honti, avijjāpaccayā sankhārā”’ ti.

‘Iti hidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. “Samudayo, samudayo” ti kho, bhikkhave, vipassissa bodhisattassa pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘Atha kho, bhikkhave, vipassissa bodhisattassa etadahosi– “kimhi nu kho asati jarāmaraņaŋ na hoti, kissa nirodhā jarāmaraņanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “jātiyā kho asati jarāmaraņaŋ na hoti, jātinirodhā jarāmaraņanirodho”’ ti.

‘Atha (p. 1.249) kho, bhikkhave, vipassissa bodhisattassa etadahosi– “kimhi nu kho asati jāti na hoti kissa nirodhā jātinirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “bhave kho asati jāti na hoti, bhavanirodhā jātinirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati bhavo na hoti, kissa nirodhā bhavanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “upādāne kho asati bhavo na hoti, upādānanirodhā bhavanirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati upādānaŋ na hoti, kissa nirodhā upādānanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “taņhāya kho asati upādānaŋ na hoti, taņhānirodhā upādānanirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati taņhā na hoti, kissa nirodhā taņhānirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “vedanāya kho asati taņhā na hoti, vedanānirodhā taņhānirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati vedanā na hoti, kissa nirodhā vedanānirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “phasse kho asati vedanā na hoti, phassanirodhā vedanānirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati phasso na hoti, kissa nirodhā phassanirodho” ti? Atha kho bhikkhave, vipassissa bodhisattassa yoniso manasikārā ahu (p. 1.250) paññāya abhisamayo– “saļāyatane kho asati phasso na hoti, saļāyatananirodhā phassanirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati saļāyatanaŋ na hoti, kissa nirodhā saļāyatananirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “nāmarūpe kho asati saļāyatanaŋ na hoti, nāmarūpanirodhā saļāyatananirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati nāmarūpaŋ na hoti, kissa nirodhā nāmarūpanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “viññāņe kho asati nāmarūpaŋ na hoti, viññāņanirodhā nāmarūpanirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati viññāņaŋ na hoti, kissa nirodhā viññāņanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “sankhāresu kho asati viññāņaŋ na hoti, sankhāranirodhā viññāņanirodho”’ ti.

‘Atha kho, bhikkhave, vipassissa bodhisattassa etadahosi– “kimhi nu kho asati sankhārā na honti, kissa nirodhā sankhāranirodho” ti Atha kho, bhikkhave, vipassissa bodhisattassa yoniso manasikārā ahu paññāya abhisamayo– “avijjāya kho asati sankhārā na honti, avijjānirodhā sankhāranirodho”’ ti.

‘Iti hidaŋ avijjānirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotīti. “Nirodho, nirodho” ti kho, bhikkhave, vipassissa bodhisattassa pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi’. Catutthaŋ.

(Sattannampi buddhānaŋ evaŋ vitthāretabbo).

5. Sikhīsuttaŋ
5. Sikhissa (p. 1.251) bhikkhave, bhagavato arahato sammāsambuddhassa …pe….

6. Vessabhūsuttaŋ
6. Vessabhussa, bhikkhave, bhagavato arahato sammāsambuddhassa …pe….

7. Kakusandhasuttaŋ
7. Kakusandhassa, bhikkhave, bhagavato arahato sammāsambuddhassa …pe….

8. Koņāgamanasuttaŋ
8. Koņāgamanassa, bhikkhave, bhagavato arahato sammāsambuddhassa …pe….

9. Kassapasuttaŋ
9. Kassapassa, bhikkhave, bhagavato arahato sammāsambuddhassa …pe….

10. Gotamasuttaŋ
10. ‘Pubbeva me, bhikkhave, sambodhā anabhisambuddhassa bodhisattasseva sato etadahosi– “kicchaŋ vatāyaŋ loko āpanno jāyati ca jīyati ca mīyati ca cavati ca upapajjati ca. Atha ca panimassa dukkhassa nissaraņaŋ nappajānāti jarāmaraņassa. Kudāssu nāma imassa dukkhassa nissaraņaŋ paññāyissati jarāmaraņassā”’ ti?

‘Tassa mayhaŋ, bhikkhave, etadahosi– “kimhi nu kho sati jarāmaraņaŋ hoti, kiŋpaccayā jarāmaraņan” ti Tassa mayhaŋ, bhikkhave, yoniso manasikārā ahu paññāya abhisamayo– “jātiyā kho sati jarāmaraņaŋ hoti, jātipaccayā jarāmaraņan”’ ti.

‘Tassa mayhaŋ, bhikkhave, etadahosi– “kimhi nu kho sati jāti hoti …pe… bhavo… upādānaŋ… taņhā… vedanā… phasso… saļāyatanaŋ… nāmarūpaŋ… viññāņaŋ… sankhārā honti, kiŋpaccayā sankhārā” ti? Tassa mayhaŋ, bhikkhave (p. 1.252) yoniso manasikārā ahu paññāya abhisamayo– “avijjāya kho sati sankhārā honti, avijjāpaccayā sankhārā”’ ti.

‘Iti hidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. “Samudayo, samudayo” ti kho me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘Tassa mayhaŋ, bhikkhave, etadahosi– “kimhi nu kho asati jarāmaraņaŋ na hoti, kissa nirodhā jarāmaraņanirodho” ti? Tassa mayhaŋ, bhikkhave, yoniso manasikārā ahu paññāya abhisamayo– “jātiyā kho asati jarāmaraņaŋ na hoti, jātinirodhā jarāmaraņanirodho”’ ti.

‘Tassa mayhaŋ, bhikkhave, etadahosi– “kimhi nu kho asati jāti na hoti …pe… bhavo… upādānaŋ… taņhā… vedanā… phasso… saļāyatanaŋ… nāmarūpaŋ… viññāņaŋ… sankhārā na honti, kissa nirodhā sankhāranirodho” ti? Tassa mayhaŋ, bhikkhave, yoniso manasikārā ahu paññāya abhisamayo– “avijjāya kho asati sankhārā na honti, avijjānirodhā sankhāranirodho”’ ti.

‘Iti hidaŋ avijjānirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hoti. “Nirodho, nirodho” ti kho me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādī’ ti. Dasamo.

Buddhavaggo paţhamo.

Tassuddānaŋ–

Desanā vibhangapaţipadā ca,

Vipassī sikhī ca vessabhū.

Kakusandho koņāgamano kassapo,

Mahāsakyamuni ca gotamoti.

2. Āhāravaggo

1. Āhārasuttaŋ
11. Evaŋ (p. 1.253) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme …pe… etadavoca– ‘cattārome, bhikkhave, āhārā bhūtānaŋ vā sattānaŋ ţhitiyā sambhavesīnaŋ vā anuggahāya. Katame cattāro? Kabaļīkāro āhāro– oļāriko vā sukhumo vā, phasso dutiyo, manosañcetanā tatiyā, viññāņaŋ catutthaŋ. Ime kho, bhikkhave, cattāro āhārā bhūtānaŋ vā sattānaŋ ţhitiyā sambhavesīnaŋ vā anuggahāya’.

‘Ime, bhikkhave, cattāro āhārā kiŋnidānā kiŋsamudayā kiŋjātikā kiŋpabhavā? Ime cattāro āhārā taņhānidānā taņhāsamudayā taņhājātikā taņhāpabhavā. Taņhā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā? Taņhā vedanānidānā vedanāsamudayā vedanājātikā vedanāpabhavā. Vedanā cāyaŋ, bhikkhave, kiŋnidānā kiŋsamudayā kiŋjātikā kiŋpabhavā? Vedanā phassanidānā phassasamudayā phassajātikā phassapabhavā. Phasso cāyaŋ, bhikkhave, kiŋnidāno kiŋsamudayo kiŋjātiko kiŋpabhavo? Phasso saļāyatananidāno saļāyatanasamudayo saļāyatanajātiko saļāyatanapabhavo. Saļāyatanañcidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ? Saļāyatanaŋ nāmarūpanidānaŋ nāmarūpasamudayaŋ nāmarūpajātikaŋ nāmarūpapabhavaŋ. Nāmarūpañcidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ? Nāmarūpaŋ viññāņanidānaŋ viññāņasamudayaŋ viññāņajātikaŋ viññāņapabhavaŋ. Viññāņañcidaŋ, bhikkhave, kiŋnidānaŋ kiŋsamudayaŋ kiŋjātikaŋ kiŋpabhavaŋ? Viññāņaŋ sankhāranidānaŋ sankhārasamudayaŋ sankhārajātikaŋ sankhārapabhavaŋ. Sankhārā cime, bhikkhave, kiŋnidānā kiŋsamudayā kiŋjātikā kiŋpabhavā? Sankhārā avijjānidānā avijjāsamudayā avijjājātikā avijjāpabhavā.

‘Iti kho, bhikkhave, avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho (p. 1.254) …pe… evametassa kevalassa dukkhakkhandhassa nirodho hotī’ ti. Paţhamaŋ.

2. Moļiyaphaggunasuttaŋ
12. Sāvatthiyaŋ viharati …pe… ‘cattārome bhikkhave, āhārā bhūtānaŋ vā sattānaŋ ţhitiyā sambhavesīnaŋ vā anuggahāya. Katame cattāro? Kabaļīkāro āhāro – oļāriko vā sukhumo vā, phasso dutiyo, manosañcetanā tatiyā, viññāņaŋ catutthaŋ. Ime kho, bhikkhave, cattāro āhārā bhūtānaŋ vā sattānaŋ ţhitiyā sambhavesīnaŋ vā anuggahāyā’ ti.

Evaŋ vutte, āyasmā moļiyaphagguno bhagavantaŋ etadavoca– ‘ko nu kho, bhante, viññāņāhāraŋ āhāretī’ ti? ‘No kallo pañho’ ti bhagavā avoca– ‘“āhāretī” ti ahaŋ na vadāmi. “Āhāretī” ti cāhaŋ vadeyyaŋ, tatrassa kallo pañho– “ko nu kho, bhante, āhāretī” ti Evaŋ cāhaŋ na vadāmi. Evaŋ maŋ avadantaŋ yo evaŋ puccheyya– “kissa nu kho, bhante, viññāņāhāro” ti, esa kallo pañho. Tatra kallaŋ veyyākaraņaŋ– “viññāņāhāro āyatiŋ punabbhavābhinibbattiyā paccayo, tasmiŋ bhūte sati saļāyatanaŋ, saļāyatanapaccayā phasso”’ ti.

‘Ko nu kho, bhante, phusatī’ ti? ‘No kallo pañho’ ti bhagavā avoca– ‘“phusatī” ti ahaŋ na vadāmi. “Phusatī” ti cāhaŋ vadeyyaŋ, tatrassa kallo pañho– “ko nu kho, bhante, phusatī” ti? Evaŋ cāhaŋ na vadāmi. Evaŋ maŋ avadantaŋ yo evaŋ puccheyya– “kiŋpaccayā nu kho, bhante, phasso” ti, esa kallo pañho. Tatra kallaŋ veyyākaraņaŋ– “saļāyatanapaccayā phasso, phassapaccayā vedanā”’ ti.

‘Ko nu kho, bhante, vedayatī’ ti? ‘No kallo pañho’ ti bhagavā avoca– ‘“vedayatī” ti ahaŋ na vadāmi. “Vedayatī” ti cāhaŋ vadeyyaŋ, tatrassa kallo pañho– “ko nu kho, bhante, vedayatī” ti? Evaŋ cāhaŋ na vadāmi. Evaŋ maŋ avadantaŋ yo evaŋ puccheyya– “kiŋpaccayā nu kho, bhante, vedanā” ti, esa kallo pañho. Tatra kallaŋ veyyākaraņaŋ– “phassapaccayā vedanā, vedanāpaccayā taņhā”’ ti.

‘Ko (p. 1.255) nu kho, bhante, tasatī’ ti? ‘No kallo pañho’ ti bhagavā avoca – ‘“tasatī” ti ahaŋ na vadāmi “Tasatī” ti cāhaŋ vadeyyaŋ, tatrassa kallo pañho– “ko nu kho, bhante, tasatī” ti? Evaŋ cāhaŋ na vadāmi. Evaŋ maŋ avadantaŋ yo evaŋ puccheyya– “kiŋpaccayā nu kho, bhante, taņhā” ti, esa kallo pañho. Tatra kallaŋ veyyākaraņaŋ– “vedanāpaccayā taņhā, taņhāpaccayā upādānan”’ ti.

‘Ko nu kho, bhante, upādiyatī’ ti? ‘No kallo pañho’ ti bhagavā avoca– ‘“upādiyatī” ti ahaŋ na vadāmi. “Upādiyatī” ti cāhaŋ vadeyyaŋ, tatrassa kallo pañho– “ko nu kho, bhante, upādiyatī” ti? Evaŋ cāhaŋ na vadāmi. Evaŋ maŋ avadantaŋ yo evaŋ puccheyya– “kiŋpaccayā nu kho, bhante, upādānan” ti, esa kallo pañho. Tatra kallaŋ veyyākaraņaŋ – “taņhāpaccayā upādānaŋ; upādānapaccayā bhavo” ti …pe… evametassa kevalassa dukkhakkhandhassa samudayo hoti.

‘Channaŋ tveva, phagguna, phassāyatanānaŋ asesavirāganirodhā phassanirodho; phassanirodhā vedanānirodho; vedanānirodhā taņhānirodho; taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti. Dutiyaŋ.

3. Samaņabrāhmaņasuttaŋ
13. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā jarāmaraņaŋ nappajānanti, jarāmaraņasamudayaŋ nappajānanti, jarāmaraņanirodhaŋ nappajānanti, jarāmaraņanirodhagāminiŋ paţipadaŋ nappajānanti; jātiŋ …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre nappajānanti, sankhārasamudayaŋ nappajānanti, sankhāranirodhaŋ nappajānanti, sankhāranirodhagāminiŋ paţipadaŋ nappajānanti na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā; na ca pana te āyasmanto sāmaññatthaŋ vā brahmaññatthaŋ (p. 1.256) vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā jarāmaraņaŋ pajānanti, jarāmaraņasamudayaŋ pajānanti, jarāmaraņanirodhaŋ pajānanti, jarāmaraņanirodhagāminiŋ paţipadaŋ pajānanti; jātiŋ …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre pajānanti, sankhārasamudayaŋ pajānanti, sankhāranirodhaŋ pajānanti, sankhāranirodhagāminiŋ paţipadaŋ pajānanti, te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā; te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Tatiyaŋ.

4. Dutiyasamaņabrāhmaņasuttaŋ
14. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā ime dhamme nappajānanti, imesaŋ dhammānaŋ samudayaŋ nappajānanti, imesaŋ dhammānaŋ nirodhaŋ nappajānanti, imesaŋ dhammānaŋ nirodhagāminiŋ paţipadaŋ nappajānanti, katame dhamme nappajānanti, katamesaŋ dhammānaŋ samudayaŋ nappajānanti, katamesaŋ dhammānaŋ nirodhaŋ nappajānanti, katamesaŋ dhammānaŋ nirodhagāminiŋ paţipadaŋ nappajānanti’?

‘Jarāmaraņaŋ nappajānanti, jarāmaraņasamudayaŋ nappajānanti, jarāmaraņanirodhaŋ nappajānanti, jarāmaraņanirodhagāminiŋ paţipadaŋ nappajānanti; jātiŋ …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre nappajānanti, sankhārasamudayaŋ nappajānanti, sankhāranirodhaŋ nappajānanti, sankhāranirodhagāminiŋ paţipadaŋ nappajānanti. Ime dhamme nappajānanti, imesaŋ dhammānaŋ samudayaŋ nappajānanti, imesaŋ dhammānaŋ nirodhaŋ nappajānanti, imesaŋ dhammānaŋ nirodhagāminiŋ paţipadaŋ nappajānanti. Na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye (p. 1.257) ca kho keci, bhikkhave, samaņā vā brāhmaņā vā ime dhamme pajānanti, imesaŋ dhammānaŋ samudayaŋ pajānanti, imesaŋ dhammānaŋ nirodhaŋ pajānanti, imesaŋ dhammānaŋ nirodhagāminiŋ paţipadaŋ pajānanti, katame dhamme pajānanti, katamesaŋ dhammānaŋ samudayaŋ pajānanti, katamesaŋ dhammānaŋ nirodhaŋ pajānanti, katamesaŋ dhammānaŋ nirodhagāminiŋ paţipadaŋ pajānanti?

‘Jarāmaraņaŋ pajānanti, jarāmaraņasamudayaŋ pajānanti, jarāmaraņanirodhaŋ pajānanti, jarāmaraņanirodhagāminiŋ paţipadaŋ pajānanti; jātiŋ …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre pajānanti, sankhārasamudayaŋ pajānanti, sankhāranirodhaŋ pajānanti, sankhāranirodhagāminiŋ paţipadaŋ pajānanti. Ime dhamme pajānanti imesaŋ dhammānaŋ samudayaŋ pajānanti, imesaŋ dhammānaŋ nirodhaŋ pajānanti, imesaŋ dhammānaŋ nirodhagāminiŋ paţipadaŋ pajānanti. Te kho me, bhikkhave, samaņā vā brāhmaņā vā samaņesu ceva samaņasammatā, brāhmaņesu ca brāhmaņasammatā. Te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Catutthaŋ.

5. Kaccānagottasuttaŋ
15. Sāvatthiyaŋ viharati. Atha kho āyasmā kaccānagotto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā kaccānagotto bhagavantaŋ etadavoca– ‘“sammādiţţhi sammādiţţhī” ti, bhante, vuccati. Kittāvatā nu kho, bhante, sammādiţţhi hotī’ ti?

‘Dvayanissito khvāyaŋ, kaccāna, loko yebhuyyena– atthitañceva natthitañca. Lokasamudayaŋ kho, kaccāna, yathābhūtaŋ sammappaññāya passato yā loke natthitā sā na hoti. Lokanirodhaŋ kho, kaccāna, yathābhūtaŋ sammappaññāya passato yā loke atthitā sā na hoti. Upayupādānābhinivesavinibandho khvāyaŋ, kaccāna, loko yebhuyyena. Tañcāyaŋ upayupādānaŋ cetaso adhiţţhānaŋ abhinivesānusayaŋ na upeti na upādiyati nādhiţţhāti– “attā me” ti. “Dukkhameva uppajjamānaŋ (p. 1.258) uppajjati, dukkhaŋ nirujjhamānaŋ nirujjhatī” ti na kankhati na vicikicchati aparapaccayā ñāņamevassa ettha hoti. Ettāvatā kho, kaccāna, sammādiţţhi hoti.

‘“Sabbaŋ atthī” ti kho, kaccāna, ayameko anto. “Sabbaŋ natthī” ti ayaŋ dutiyo anto. Ete te, kaccāna, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti. Pañcamaŋ.

6. Dhammakathikasuttaŋ
16. Sāvatthiyaŋ …pe… atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘“dhammakathiko dhammakathiko” ti, bhante, vuccati. Kittāvatā nu kho, bhante, dhammakathiko hotī’ ti?

‘Jarāmaraņassa ce bhikkhu nibbidāya virāgāya nirodhāya dhammaŋ deseti, “dhammakathiko bhikkhū” ti alaŋ vacanāya. Jarāmaraņassa ce bhikkhu nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Jarāmaraņassa ce bhikkhu nibbidā virāgā nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāya.

‘Jātiyā ce bhikkhu …pe… bhavassa ce bhikkhu… upādānassa ce bhikkhu… taņhāya ce bhikkhu… vedanāya ce bhikkhu… phassassa ce bhikkhu… saļāyatanassa ce bhikkhu… nāmarūpassa ce bhikkhu… viññāņassa ce bhikkhu… sankhārānaŋ ce bhikkhu… avijjāya ce bhikkhu nibbidāya virāgāya nirodhāya dhammaŋ deseti, “dhammakathiko bhikkhū” ti alaŋ vacanāya. Avijjāya ce bhikkhu nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Avijjāya ce bhikkhu nibbidā virāgā nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāyā’ ti.

7. Acelakassapasuttaŋ
17. Evaŋ (p. 1.259) me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho bhagavā pubbaņhasamayaŋ nivāsetvā pattacīvaramādāya rājagahaŋ piņđāya pāvisi. Addasā kho acelo kassapo bhagavantaŋ dūratova āgacchantaŋ. Disvāna yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ aţţhāsi. Ekamantaŋ ţhito kho acelo kassapo bhagavantaŋ etadavoca– ‘puccheyyāma mayaŋ bhavantaŋ gotamaŋ kañcideva desaŋ, sace no bhavaŋ gotamo okāsaŋ karoti pañhassa veyyākaraņāyā’ ti.

‘Akālo kho tāva, kassapa, pañhassa; antaragharaŋ paviţţhamhā’ ti. Dutiyampi kho acelo kassapo bhagavantaŋ etadavoca ‘puccheyyāma mayaŋ bhavantaŋ gotamaŋ kañcideva desaŋ, sace no bhavaŋ gotamo okāsaŋ karoti pañhassa veyyākaraņāyā’ ti. ‘Akālo kho tāva, kassapa, pañhassa; antaragharaŋ paviţţhamhā’ ti. Tatiyampi kho acelo kassapo …pe… antaragharaŋ paviţţhamhāti. Evaŋ vutte, acelo kassapo bhagavantaŋ etadavoca– ‘na kho pana mayaŋ bhavantaŋ gotamaŋ bahudeva pucchitukāmā’ ti. ‘Puccha, kassapa, yadākankhasī’ ti.

‘Kiŋ nu kho, bho gotama, “sayankataŋ dukkhan” ti? “Mā hevaŋ, kassapā” ti bhagavā avoca. “Kiŋ pana, bho gotama, parankataŋ dukkhan” ti? “Mā hevaŋ, kassapā” ti bhagavā avoca. “Kiŋ nu kho, bho gotama, sayankatañca parankatañca dukkhan” ti? “Mā hevaŋ, kassapā” ti bhagavā avoca. “Kiŋ pana bho gotama, asayankāraŋ aparankāraŋ adhiccasamuppannaŋ dukkhan” ti? “Mā hevaŋ, kassapā” ti bhagavā avoca. “Kiŋ nu kho, bho gotama, natthi dukkhan” ti? “Na kho, kassapa, natthi dukkhaŋ. Atthi kho, kassapa, dukkhan” ti. “Tena hi bhavaŋ gotamo dukkhaŋ na jānāti, na passatī” ti. “Na khvāhaŋ, kassapa, dukkhaŋ na jānāmi, na passāmi. Jānāmi khvāhaŋ, kassapa, dukkhaŋ; passāmi khvāhaŋ, kassapa, dukkhan”’ ti.

‘Ki nu kho, bho gotama, “sayankataŋ dukkhan” ti iti puţţho samāno “mā hevaŋ, kassapā” ti vadesi. “Kiŋ pana, bho gotama, parankataŋ dukkhan” ti iti (p. 1.260) puţţho samāno “mā hevaŋ, kassapā” ti vadesi. “Kiŋ nu kho, bho gotama, sayankatañca parankatañca dukkhan” ti iti puţţho samāno “mā hevaŋ, kassapā” ti vadesi. “Kiŋ pana, bho gotama, asayankāraŋ aparankāraŋ adhiccasamuppannaŋ dukkhan” ti iti puţţho samāno “mā hevaŋ, kassapā” ti vadesi. “Kiŋ nu kho, bho gotama, natthi dukkhan” ti iti puţţho samāno “na kho, kassapa, natthi dukkhaŋ atthi kho, kassapa, dukkhan” ti vadesi. “Tena hi bhavaŋ gotamo dukkhaŋ na jānāti na passatī” ti iti puţţho samāno “na khvāhaŋ, kassapa, dukkhaŋ na jānāmi na passāmi. Jānāmi khvāhaŋ, kassapa, dukkhaŋ; passāmi khvāhaŋ, kassapa, dukkhan” ti vadesi. Ācikkhatu ca me, bhante, bhagavā dukkhaŋ. Desetu ca me, bhante, bhagavā dukkhan’ ti.

‘“So karoti so paţisaŋvedayatī” ti kho, kassapa, ādito sato “sayankataŋ dukkhan” ti iti vadaŋ sassataŋ etaŋ pareti. “Añño karoti añño paţisaŋvedayatī” ti kho, kassapa, vedanābhitunnassa sato “parankataŋ dukkhan” ti iti vadaŋ ucchedaŋ etaŋ pareti. Ete te, kassapa, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

Evaŋ vutte, acelo kassapo bhagavantaŋ etadavoca– ‘abhikkantaŋ, bhante, abhikkantaŋ, bhante! Seyyathāpi, bhante, nikkujjitaŋ vā ukkujjeyya …pe… cakkhumanto rūpāni dakkhantīti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraņaŋ gacchāmi dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti.

‘Yo kho, kassapa, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro māse parivasati. Catunnaŋ māsānaŋ accayena (parivutthaparivāsaŋ) āraddhacittā bhikkhū pabbājenti upasampādenti bhikkhubhāvāya. Api ca mayā puggalavemattatā viditā’ ti.

‘Sace (p. 1.261) bhante, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, cattāro māse parivasati. Catunnaŋ māsānaŋ accayena (parivutthaparivāsaŋ) āraddhacittā bhikkhū pabbājenti upasampādenti bhikkhubhāvāya. Ahaŋ cattāri vassāni parivasissāmi catunnaŋ vassānaŋ accayena (parivutthaparivāsaŋ) āraddhacittā bhikkhū pabbājentu upasampādentu bhikkhubhāvāyā’ ti.

Alattha kho acelo kassapo bhagavato santike pabbajjaŋ, alattha upasampadaŋ. Acirūpasampanno ca panāyasmā kassapo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā kassapo arahataŋ ahosīti. Sattamaŋ.

8. Timbarukasuttaŋ
18. Sāvatthiyaŋ viharati. Atha kho timbaruko paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho timbaruko paribbājako bhagavantaŋ etadavoca–

‘“Kiŋ nu kho, bho gotama, sayankataŋ sukhadukkhan” ti? “Mā hevaŋ, timbarukā” ti bhagavā avoca. “Kiŋ pana, bho gotama, parankataŋ sukhadukkhan” ti? “Mā hevaŋ, timbarukā” ti bhagavā avoca. “Kiŋ nu kho, bho gotama, sayankatañca parankatañca sukhadukkhan” ti? “Mā hevaŋ, timbarukā” ti bhagavā avoca. “Kiŋ pana, bho gotama, asayankāraŋ aparankāraŋ adhiccasamuppannaŋ sukhadukkhan” ti? “Mā hevaŋ, timbarukā” ti bhagavā avoca “Kiŋ nu kho, bho gotama, natthi sukhadukkhan” ti? “Na kho, timbaruka, natthi sukhadukkhaŋ; atthi kho, timbaruka, sukhadukkhan” ti. “Tena hi bhavaŋ gotamo sukhadukkhaŋ na jānāti, na passatī” ti? “Na khvāhaŋ, timbaruka, sukhadukkhaŋ na jānāmi, na passāmi. Jānāmi khvāhaŋ, timbaruka, sukhadukkhaŋ; passāmi khvāhaŋ, timbaruka, sukhadukkhan”’ ti.

‘“Kiŋ (p. 1.262) nu kho, bho gotama, sayankataŋ sukhadukkhan” ti iti puţţho samāno “mā hevaŋ, timbarukā” ti vadesi. “Kiŋ pana, bho gotama, parankataŋ sukhadukkhan” ti iti puţţho samāno “mā hevaŋ, timbarukā” ti vadesi. “Kiŋ nu kho, bho gotama, sayankatañca parankatañca sukhadukkhan” ti iti puţţho samāno “mā hevaŋ, timbarukā” ti vadesi. “Kiŋ pana, bho gotama, asayankāraŋ aparankāraŋ adhiccasamuppannaŋ sukhadukkhan” ti iti puţţho samāno “mā hevaŋ, timbarukā” ti vadesi. “Kiŋ nu kho, bho gotama, natthi sukhadukkhan” ti iti puţţho samāno “na kho, timbaruka, natthi sukhadukkhaŋ; atthi kho, timbaruka, sukhadukkhan” ti vadesi. “Tena hi bhavaŋ gotamo sukhadukkhaŋ na jānāti, na passatī” ti iti puţţho samāno “na khvāhaŋ, timbaruka, sukhadukkhaŋ na jānāmi, na passāmi. Jānāmi khvāhaŋ, timbaruka, sukhadukkhaŋ; passāmi khvāhaŋ, timbaruka, sukhadukkhan” ti vadesi. Ācikkhatu ca me bhavaŋ gotamo sukhadukkhaŋ. Desetu ca me bhavaŋ gotamo sukhadukkhan’ ti.

‘“Sā vedanā, so vedayatī” ti kho, timbaruka, ādito sato “sayankataŋ sukhadukkhan” ti evampāhaŋ na vadāmi. “Aññā vedanā, añño vedayatī” ti kho, timbaruka, vedanābhitunnassa sato “parankataŋ sukhadukkhan” ti evampāhaŋ na vadāmi. Ete te, timbaruka, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

Evaŋ vutte, timbaruko paribbājako bhagavantaŋ etadavoca– ‘abhikkantaŋ, bho gotama …pe… esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Aţţhamaŋ.

9. Bālapaņđitasuttaŋ
19. Sāvatthiyaŋ viharati …pe… ‘avijjānīvaraņassa, bhikkhave, bālassa taņhāya sampayuttassa evamayaŋ kāyo samudāgato. Iti ayañceva kāyo bahiddhā ca nāmarūpaŋ, itthetaŋ dvayaŋ dvayaŋ paţicca phasso saļevāyatanāni (p. 1.263), yehi phuţţho bālo sukhadukkhaŋ paţisaŋvedayati etesaŋ vā aññatarena’.

‘Avijjānīvaraņassa, bhikkhave, paņđitassa taņhāya sampayuttassa evamayaŋ kāyo samudāgato. Iti ayañceva kāyo bahiddhā ca nāmarūpaŋ, itthetaŋ dvayaŋ, dvayaŋ paţicca phasso saļevāyatanāni, yehi phuţţho paņđito sukhadukkhaŋ paţisaŋvedayati etesaŋ vā aññatarena’.

‘Tatra bhikkhave, ko viseso ko adhippayāso kiŋ nānākaraņaŋ paņđitassa bālenā’ ti? ‘Bhagavaŋmūlakā no, bhante, dhammā, bhagavaŋnettikā, bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

‘Tena hi, bhikkhave, suņātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāya ca, bhikkhave, avijjāya nivutassa bālassa yāya ca taņhāya sampayuttassa ayaŋ kāyo samudāgato, sā ceva avijjā bālassa appahīnā sā ca taņhā aparikkhīņā. Taŋ kissa hetu? Na, bhikkhave, bālo acari brahmacariyaŋ sammā dukkhakkhayāya. Tasmā bālo kāyassa bhedā kāyūpago hoti, so kāyūpago samāno na parimuccati jātiyā jarāmaraņena sokehi paridevehi dukkhehi domanassehi upāyāsehi. Na parimuccati dukkhasmāti vadāmi.

‘Yāya ca, bhikkhave, avijjāya nivutassa paņđitassa yāya ca taņhāya sampayuttassa ayaŋ kāyo samudāgato, sā ceva avijjā paņđitassa pahīnā, sā ca taņhā parikkhīņā. Taŋ kissa hetu? Acari, bhikkhave, paņđito brahmacariyaŋ sammā dukkhakkhayāya. Tasmā paņđito kāyassa bhedā na kāyūpago hoti. So akāyūpago samāno parimuccati jātiyā jarāmaraņena sokehi paridevehi dukkhehi domanassehi upāyāsehi. Parimuccati dukkhasmāti vadāmi. Ayaŋ (p. 1.264) kho bhikkhave, viseso ayaŋ adhippayāso, idaŋ nānākaraņaŋ paņđitassa bālena yadidaŋ brahmacariyavāso’ ti. Navamaŋ.

10. Paccayasuttaŋ
20. Sāvatthiyaŋ viharati …pe… ‘paţiccasamuppādañca vo, bhikkhave, desessāmi paţiccasamuppanne ca dhamme. Taŋ suņātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca, bhikkhave, paţiccasamuppādo? Jātipaccayā, bhikkhave, jarāmaraņaŋ. Uppādā vā tathāgatānaŋ anuppādā vā tathāgatānaŋ, ţhitāva sā dhātu dhammaţţhitatā dhammaniyāmatā idappaccayatā. Taŋ tathāgato abhisambujjhati abhisameti. Abhisambujjhitvā abhisametvā ācikkhati deseti paññāpeti paţţhapeti vivarati vibhajati uttānīkaroti. “Passathā” ti cāha– “jātipaccayā, bhikkhave, jarāmaraņaŋ”’.

‘Bhavapaccayā, bhikkhave, jāti …pe… upādānapaccayā, bhikkhave, bhavo… taņhāpaccayā, bhikkhave, upādānaŋ… vedanāpaccayā, bhikkhave, taņhā… phassapaccayā, bhikkhave, vedanā… saļāyatanapaccayā, bhikkhave, phasso… nāmarūpapaccayā, bhikkhave, saļāyatanaŋ… viññāņapaccayā, bhikkhave, nāmarūpaŋ… sankhārapaccayā, bhikkhave, viññāņaŋ… avijjāpaccayā, bhikkhave, sankhārā uppādā vā tathāgatānaŋ anuppādā vā tathāgatānaŋ, ţhitāva sā dhātu dhammaţţhitatā dhammaniyāmatā idappaccayatā. Taŋ tathāgato abhisambujjhati abhisameti Abhisambujjhitvā abhisametvā ācikkhati deseti paññāpeti paţţhapeti vivarati vibhajati uttānīkaroti. “Passathā” ti cāha “avijjāpaccayā, bhikkhave, sankhārā”. Iti kho, bhikkhave, yā tatra tathatā avitathatā anaññathatā idappaccayatā– ayaŋ vuccati, bhikkhave, paţiccasamuppādo.

‘Katame ca, bhikkhave, paţiccasamuppannā dhammā? Jarāmaraņaŋ, bhikkhave, aniccaŋ sankhataŋ paţiccasamuppannaŋ khayadhammaŋ vayadhammaŋ virāgadhammaŋ nirodhadhammaŋ. Jāti, bhikkhave, aniccā sankhatā paţiccasamuppannā khayadhammā vayadhammā virāgadhammā nirodhadhammā. Bhavo, bhikkhave, anicco sankhato paţiccasamuppanno khayadhammo vayadhammo virāgadhammo nirodhadhammo. Upādānaŋ bhikkhave …pe… taņhā, bhikkhave… vedanā, bhikkhave… phasso, bhikkhave… saļāyatanaŋ, bhikkhave… nāmarūpaŋ, bhikkhave… viññāņaŋ (p. 1.265) bhikkhave… sankhārā, bhikkhave… avijjā, bhikkhave, aniccā sankhatā paţiccasamuppannā khayadhammā vayadhammā virāgadhammā nirodhadhammā. Ime vuccanti, bhikkhave, paţiccasamuppannā dhammā.

‘Yato kho, bhikkhave, ariyasāvakassa “ayañca paţiccasamuppādo, ime ca paţiccasamuppannā dhammā” yathābhūtaŋ sammappaññāya sudiţţhā honti, so vata pubbantaŋ vā paţidhāvissati– “ahosiŋ nu kho ahaŋ atītamaddhānaŋ, nanu kho ahosiŋ atītamaddhānaŋ, kiŋ nu kho ahosiŋ atītamaddhānaŋ, kathaŋ nu kho ahosiŋ atītamaddhānaŋ, kiŋ hutvā kiŋ ahosiŋ nu kho ahaŋ atītamaddhānan” ti; aparantaŋ vā upadhāvissati – “bhavissāmi nu kho ahaŋ anāgatamaddhānaŋ, nanu kho bhavissāmi anāgatamaddhānaŋ kiŋ nu kho bhavissāmi anāgatamaddhānaŋ, kathaŋ nu kho bhavissāmi anāgatamaddhānaŋ, kiŋ hutvā kiŋ bhavissāmi nu kho ahaŋ anāgatamaddhānan” ti; etarahi vā paccuppannaŋ addhānaŋ ajjhattaŋ kathankathī bhavissati– “ahaŋ nu khosmi, no nu khosmi, kiŋ nu khosmi, kathaŋ nu khosmi, ayaŋ nu kho satto kuto āgato, so kuhiŋ gamissatī” ti– netaŋ ţhānaŋ vijjati. Taŋ kissa hetu? Tathāhi, bhikkhave, ariyasāvakassa ayañca paţiccasamuppādo ime ca paţiccasamuppannā dhammā yathābhūtaŋ sammappaññāya sudiţţhā’ ti. Dasamaŋ.

Āhāravaggo dutiyo.

Tassuddānaŋ–

Āhāraŋ phagguno ceva, dve ca samaņabrāhmaņā;

Kaccānagotto dhammakathikaŋ, acelaŋ timbarukena ca.

Bālapaņđitato ceva, dasamo paccayena cāti.

3. Dasabalavaggo

1. Dasabalasuttaŋ
21. Sāvatthiyaŋ (p. 1.266) viharati …pe… ‘dasabalasamannāgato, bhikkhave, tathāgato catūhi ca vesārajjehi samannāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavatteti– iti rūpaŋ iti rūpassa samudayo iti rūpassa atthangamo, iti vedanā iti vedanāya samudayo iti vedanāya atthangamo, iti saññā iti saññāya samudayo iti saññāya atthangamo, iti sankhārā iti sankhārānaŋ samudayo iti sankhārānaŋ atthangamo, iti viññāņaŋ iti viññāņassa samudayo iti viññāņassa atthangamo. Iti imasmiŋ sati idaŋ hoti, imassuppādā idaŋ uppajjati. Imasmiŋ asati idaŋ na hoti, imassa nirodhā idaŋ nirujjhati. Yadidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī’ ti. Paţhamaŋ.

2. Dutiyadasabalasuttaŋ
22. Sāvatthiyaŋ viharati …pe… ‘dasabalasamannāgato, bhikkhave, tathāgato catūhi ca vesārajjehi samannāgato āsabhaŋ ţhānaŋ paţijānāti, parisāsu sīhanādaŋ nadati, brahmacakkaŋ pavattetti– “iti rūpaŋ iti rūpassa samudayo iti rūpassa atthangamo, iti vedanā iti vedanāya samudayo iti vedanāya atthangamo, iti saññā iti saññāya samudayo iti saññāya atthangamo, iti sankhārā iti sankhārānaŋ samudayo iti sankhārānaŋ atthangamo, iti viññāņaŋ iti viññāņassa samudayo iti viññāņassa atthangamo. Iti imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti imassa nirodhā idaŋ nirujjhati. Yadidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hoti”’.

‘Evaŋ svākkhāto, bhikkhave, mayā dhammo uttāno vivaţo pakāsito chinnapilotiko. Evaŋ svākkhāte kho, bhikkhave, mayā dhamme uttāne vivaţe pakāsite chinnapilotike alameva saddhāpabbajitena kulaputtena vīriyaŋ ārabhituŋ– “kāmaŋ taco ca nhāru ca aţţhi (p. 1.267) ca avasissatu, sarīre upasussatu maŋsalohitaŋ. Yaŋ taŋ purisathāmena purisavīriyena purisaparakkamena pattabbaŋ, na taŋ apāpuņitvā vīriyassa saņţhānaŋ bhavissatī”’ ti.

‘Dukkhaŋ bhikkhave, kusīto viharati vokiņņo pāpakehi akusalehi dhammehi, mahantañca sadatthaŋ parihāpeti. Āraddhavīriyo ca kho, bhikkhave, sukhaŋ viharati pavivitto pāpakehi akusalehi dhammehi, mahantañca sadatthaŋ paripūreti. Na, bhikkhave, hīnena aggassa patti hoti. Aggena ca kho, bhikkhave, aggassa patti hoti. Maņđapeyyamidaŋ, bhikkhave, brahmacariyaŋ, satthā sammukhībhūto. Tasmātiha, bhikkhave, vīriyaŋ ārabhatha appattassa pattiyā, anadhigatassa adhigamāya, asacchikatassa sacchikiriyāya. “Evaŋ no ayaŋ amhākaŋ pabbajjā avañjhā bhavissati saphalā sa-udrayā. Yesañca mayaŋ paribhuñjāma cīvara-piņđapātasenāsana-gilānappaccayabhesajjaparikkhāraŋ tesaŋ te kārā amhesu mahapphalā bhavissanti mahānisaŋsā” ti– evañhi vo, bhikkhave, sikkhitabbaŋ. Attatthaŋ vā hi, bhikkhave, sampassamānena alameva appamādena sampādetuŋ; paratthaŋ vā hi, bhikkhave, sampassamānena alameva appamādena sampādetuŋ; ubhayatthaŋ vā hi, bhikkhave, sampassamānena alameva appamādena sampādetun’ ti. Dutiyaŋ.

3. Upanisasuttaŋ
23. Sāvatthiyaŋ viharati …pe… ‘jānato ahaŋ, bhikkhave, passato āsavānaŋ khayaŋ vadāmi, no ajānato no apassato. Kiñca, bhikkhave, jānato kiŋ passato āsavānaŋ khayo hoti Iti rūpaŋ iti rūpassa samudayo iti rūpassa atthangamo, iti vedanā …pe… iti saññā… iti sankhārā… iti viññāņaŋ iti viññāņassa samudayo iti viññāņassa atthangamoti. Evaŋ kho, bhikkhave, jānato evaŋ passato āsavānaŋ khayo hoti’.

‘Yampissa taŋ, bhikkhave, khayasmiŋ khayeññāņaŋ, tampi sa-upanisaŋ vadāmi, no anupanisaŋ. Kā ca, bhikkhave, khayeñāņassa upanisā? “Vimuttī” tissa vacanīyaŋ. Vimuttimpāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, vimuttiyā (p. 1.268) upanisā? “Virāgo” tissa vacanīyaŋ. Virāgampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, virāgassa upanisā? “Nibbidā” tissa vacanīyaŋ. Nibbidampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, nibbidāya upanisā? “Yathābhūtañāņadassanan” tissa vacanīyaŋ. Yathābhūtañāņadassanampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, yathābhūtañāņadassanassa upanisā? “Samādhī” tissa vacanīyaŋ. Samādhimpāhaŋ, bhikkhave, sa-upanisaŋ vadāmi, no anupanisaŋ.

‘Kā ca, bhikkhave, samādhissa upanisā? “Sukhan” tissa vacanīyaŋ. Sukhampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, sukhassa upanisā? “Passaddhī” tissa vacanīyaŋ. Passaddhimpāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, passaddhiyā upanisā? “Pītī” tissa vacanīyaŋ. Pītimpāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, pītiyā upanisā? “Pāmojjan” tissa vacanīyaŋ. Pāmojjampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, pāmojjassa upanisā? “Saddhā” tissa vacanīyaŋ. Saddhampāhaŋ, bhikkhave, sa-upanisaŋ vadāmi, no anupanisaŋ.

‘Kā ca, bhikkhave, saddhāya upanisā? “Dukkhan” tissa vacanīyaŋ. Dukkhampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, dukkhassa upanisā? “Jātī” tissa vacanīyaŋ. Jātimpāhaŋ bhikkhave, sa-upanisaŋ vadāmi, no anupanisaŋ. Kā ca, bhikkhave, jātiyā upanisā? “Bhavo” tissa vacanīyaŋ. Bhavampāhaŋ, bhikkhave, sa-upanisaŋ vadāmi no anupanisaŋ. Kā ca, bhikkhave, bhavassa upanisā? “Upādānan” tissa vacanīyaŋ. Upādānampāhaŋ, bhikkhave, sa-upanisaŋ vadāmi, no anupanisaŋ. Kā ca, bhikkhave, upādānassa upanisā? “Taņhā” tissa vacanīyaŋ. Taņhampāhaŋ, bhikkhave, sa-upanisaŋ vadāmi, no anupanisaŋ.

‘Kā ca, bhikkhave, taņhāya upanisā? “Vedanā” tissa vacanīyaŋ …pe… “phasso” tissa vacanīyaŋ… “saļāyatanan” tissa vacanīyaŋ… “nāmarūpan” tissa vacanīyaŋ… “viññāņan” tissa vacanīyaŋ… “sankhārā” tissa vacanīyaŋ. Sankhārepāhaŋ, bhikkhave, sa-upanise vadāmi, no anupanise. Kā ca, bhikkhave, sankhārānaŋ upanisā? “Avijjā” tissa vacanīyaŋ.

‘Iti (p. 1.269) kho, bhikkhave, avijjūpanisā sankhārā, sankhārūpanisaŋ viññāņaŋ, viññāņūpanisaŋ nāmarūpaŋ, nāmarūpūpanisaŋ saļāyatanaŋ, saļāyatanūpaniso phasso, phassūpanisā vedanā, vedanūpanisā taņhā, taņhūpanisaŋ upādānaŋ, upādānūpaniso bhavo, bhavūpanisā jāti, jātūpanisaŋ dukkhaŋ, dukkhūpanisā saddhā, saddhūpanisaŋ pāmojjaŋ, pāmojjūpanisā pīti, pītūpanisā passaddhi, passaddhūpanisaŋ sukhaŋ, sukhūpaniso samādhi, samādhūpanisaŋ yathābhūtañāņadassanaŋ, yathābhūtañāņadassanūpanisā nibbidā, nibbidūpaniso virāgo, virāgūpanisā vimutti, vimuttūpanisaŋ khayeñāņaŋ.

‘Seyyathāpi, bhikkhave, uparipabbate thullaphusitake deve vassante taŋ udakaŋ yathāninnaŋ pavattamānaŋ pabbatakandarapadarasākhā paripūreti. Pabbatakandarapadarasākhāparipūrā kusobbhe

paripūrenti. Kusobbhā paripūrā mahāsobbhe paripūrenti. Mahāsobbhā paripūrā kunnadiyo paripūrenti. Kunnadiyo paripūrā mahānadiyo paripūrenti. Mahānadiyo paripūrā mahāsamuddaŋ paripūrenti.

‘Evameva kho, bhikkhave, avijjūpanisā sankhārā, sankhārūpanisaŋ viññāņaŋ, viññāņūpanisaŋ nāmarūpaŋ, nāmarūpūpanisaŋ saļāyatanaŋ, saļāyatanūpaniso phasso, phassūpanisā vedanā, vedanūpanisā taņhā, taņhūpanisaŋ upādānaŋ, upādānūpaniso bhavo, bhavūpanisā jāti, jātūpanisaŋ dukkhaŋ, dukkhūpanisā saddhā, saddhūpanisaŋ pāmojjaŋ, pāmojjūpanisā pīti, pītūpanisā passaddhi, passaddhūpanisaŋ sukhaŋ, sukhūpaniso samādhi, samādhūpanisaŋ yathābhūtañāņadassanaŋ, yathābhūtañāņadassanūpanisā nibbidā, nibbidūpaniso virāgo, virāgūpanisā vimutti, vimuttūpanisaŋ khayeñāņan’ ti. Tatiyaŋ.

4. Aññatitthiyasuttaŋ
24. Rājagahe viharati veļuvane. Atha kho āyasmā sāriputto pubbaņhasamayaŋ nivāsetvā pattacīvaramādāya rājagahaŋ piņđāya pāvisi. Atha kho āyasmato sāriputtassa etadahosi– ‘atippago kho tāva rājagahe piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan’ ti.

Atha (p. 1.270) kho āyasmā sāriputto yena aññatitthiyānaŋ paribbājakānaŋ ārāmo tenupasankami; upasankamitvā tehi aññatitthiyehi paribbājakehi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ te aññatitthiyā paribbājakā etadavocuŋ–

‘Santāvuso, sāriputta, eke samaņabrāhmaņā kammavādā sayankataŋ dukkhaŋ paññapenti. Santi panāvuso sāriputta, eke samaņabrāhmaņā kammavādā parankataŋ dukkhaŋ paññapenti. Santāvuso sāriputta, eke samaņabrāhmaņā kammavādā sayankatañca parankatañca dukkhaŋ paññapenti. Santi panāvuso sāriputta, eke samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti. Idha, panāvuso sāriputta, samaņo gotamo kiŋvādī kimakkhāyī? Kathaŋ byākaramānā ca mayaŋ vuttavādino ceva samaņassa gotamassa assāma, na ca samaņaŋ gotamaŋ abhūtena abbhācikkheyyāma, dhammassa cānudhammaŋ byākareyyāma, na ca koci sahadhammiko vādānupāto gārayhaŋ ţhānaŋ āgaccheyyā’ ti?

‘Paţiccasamuppannaŋ kho, āvuso, dukkhaŋ vuttaŋ bhagavatā. Kiŋ paţicca? Phassaŋ paţicca. Iti vadaŋ vuttavādī ceva bhagavato assa, na ca bhagavantaŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyya.

‘Tatrāvuso, ye te samaņabrāhmaņā kammavādā sayankataŋ dukkhaŋ paññapenti tadapi phassapaccayā. Yepi te samaņabrāhmaņā kammavādā parankataŋ dukkhaŋ paññapenti tadapi phassapaccayā. Yepi te samaņabrāhmaņā kammavādā sayankatañca parankatañca dukkhaŋ paññapenti tadapi phassapaccayā. Yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti tadapi phassapaccayā.

‘Tatrāvuso, ye te samaņabrāhmaņā kammavādā sayankataŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te samaņabrāhmaņā kammavādā parankataŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te (p. 1.271) samaņabrāhmaņā kammavādā sayankatañca parankatañca dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjatī’ ti.

Assosi kho āyasmā ānando āyasmato sāriputtassa tehi aññatitthiyehi paribbājakehi saddhiŋ imaŋ kathāsallāpaŋ. Atha kho āyasmā ānando rājagahe piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando yāvatako āyasmato sāriputtassa tehi aññatitthiyehi paribbājakehi saddhiŋ ahosi kathāsallāpo taŋ sabbaŋ bhagavato ārocesi.

‘Sādhu sādhu, ānanda, yathā taŋ sāriputto sammā byākaramāno byākareyya. Paţiccasamuppannaŋ kho, ānanda, dukkhaŋ vuttaŋ mayā. Kiŋ paţicca? Phassaŋ paţicca. Iti vadaŋ vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyya.

‘Tatrānanda ye te samaņabrāhmaņā kammavādā sayankataŋ dukkhaŋ paññapenti tadapi phassapaccayā. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti tadapi phassapaccayā.

‘Tatrānanda, yepi te samaņabrāhmaņā kammavādā sayankataŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati.

‘Ekamidāhaŋ, ānanda, samayaŋ idheva rājagahe viharāmi veļuvane kalandakanivāpe. Atha khvāhaŋ, ānanda, pubbaņhasamayaŋ nivāsetvā pattacīvaramādāya rājagahaŋ piņđāya pāvisiŋ. Tassa mayhaŋ, ānanda, etadahosi– “atippago (p. 1.272) kho tāva rājagahe piņđāya carituŋ. Yaŋnūnāhaŋ yena aññatitthiyānaŋ paribbājakānaŋ ārāmo tenupasankameyyan”’ ti.

‘Atha khvāhaŋ, ānanda, yena aññatitthiyānaŋ paribbājakānaŋ ārāmo tenupasankamiŋ; upasankamitvā tehi aññatitthiyehi paribbājakehi saddhiŋ sammodiŋ. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋ. Ekamantaŋ nisinnaŋ kho maŋ, ānanda, te aññatitthiyā paribbājakā etadavocuŋ–

“Santāvuso gotama, eke samaņabrāhmaņā kammavādā sayankataŋ dukkhaŋ paññapenti. Santi panāvuso gotama, eke samaņabrāhmaņā kammavādā parankataŋ dukkhaŋ paññapenti. Santāvuso gotama, eke samaņabrāhmaņā kammavādā sayankatañca parankatañca dukkhaŋ paññapenti. Santi panāvuso gotama, eke samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti. Idha no āyasmā gotamo kiŋvādī kimakkhāyī? Kathaŋ byākaramānā ca mayaŋ vuttavādino ceva āyasmato gotamassa assāma, na ca āyasmantaŋ gotamaŋ abhūtena abbhācikkheyyāma dhammassa cānudhammaŋ byākareyyāma, na ca koci sahadhammiko vādānupāto gārayhaŋ ţhānaŋ āgaccheyyā”’ ti?

‘Evaŋ vuttāhaŋ, ānanda, te aññatitthiye paribbājake etadavocaŋ– “paţiccasamuppannaŋ kho, āvuso, dukkhaŋ vuttaŋ mayā. Kiŋ paţicca? Phassaŋ paţicca. Iti vadaŋ vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyyā”’ ti.

‘Tatrāvuso, ye te samaņabrāhmaņā kammavādā sayankataŋ dukkhaŋ paññapenti tadapi phassapaccayā. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti tadapi phassapaccayā.

‘Tatrāvuso, ye te samaņabrāhmaņā kammavādā sayankataŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjatī’ ti. ‘Acchariyaŋ bhante, abbhutaŋ bhante (p. 1.273) Yatra hi nāma ekena padena sabbo attho vutto bhavissati. Siyā nu kho, bhante, esevattho vitthārena vuccamāno gambhīro ceva assa gambhīrāvabhāso cā’ ti?

‘Tena hānanda, taññevettha paţibhātū’ ti. ‘Sace maŋ, bhante, evaŋ puccheyyuŋ– “jarāmaraņaŋ, āvuso ānanda, kiŋnidānaŋ kiŋsamudayaŋ kiŋjātikaŋ kiŋpabhavan” ti? Evaŋ puţţhohaŋ, bhante, evaŋ byākareyyaŋ– “jarāmaraņaŋ kho, āvuso, jātinidānaŋ jātisamudayaŋ jātijātikaŋ jātipabhavan” ti. Evaŋ puţţhohaŋ, bhante, evaŋ byākareyyaŋ.

‘Sace maŋ, bhante, evaŋ puccheyyuŋ– “jāti panāvuso ānanda, kiŋnidānā kiŋsamudayā kiŋjātikā kiŋpabhavā” ti? Evaŋ puţţhohaŋ, bhante, evaŋ byākareyyaŋ– “jāti kho, āvuso, bhavanidānā bhavasamudayā bhavajātikā bhavappabhavā” ti. Evaŋ puţţhohaŋ, bhante, evaŋ byākareyyaŋ

‘Sace maŋ, bhante, evaŋ puccheyyuŋ– “bhavo panāvuso ānanda, kiŋnidāno kiŋsamudayo kiŋjātiko kiŋpabhavo” ti? Evaŋ puţţhohaŋ, bhante, evaŋ byākareyyaŋ– “bhavo kho, āvuso, upādānanidāno upādānasamudayo upādānajātiko upādānappabhavo” ti. Evaŋ puţţhohaŋ, bhante, evaŋ byākareyyaŋ.

‘Sace maŋ, bhante, evaŋ puccheyyuŋ– upādānaŋ panāvuso …pe… taņhā panāvuso …pe… vedanā panāvuso …pe… sace maŋ, bhante, evaŋ puccheyyuŋ– “phasso panāvuso ānanda, kiŋnidāno kiŋsamudayo kiŋjātiko kiŋpabhavo” ti? Evaŋ puţţhohaŋ, bhante, evaŋ byākareyyaŋ– “phasso kho, āvuso, saļāyatananidāno saļāyatanasamudayo saļāyatanajātiko saļāyatanappabhavo” ti. “Channaŋtveva, āvuso, phassāyatanānaŋ asesavirāganirodhā phassanirodho; phassanirodhā vedanānirodho; vedanānirodhā taņhānirodho; taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī” ti. Evaŋ puţţhohaŋ, bhante, evaŋ byākareyyan’ ti. Catutthaŋ.

5. Bhūmijasuttaŋ
25. Sāvatthiyaŋ (p. 1.274) viharati. Atha kho āyasmā bhūmijo sāyanhasamayaŋ paţisallānā vuţţhito yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā bhūmijo āyasmantaŋ sāriputtaŋ etadavoca–

‘Santāvuso sāriputta, eke samaņabrāhmaņā kammavādā sayankataŋ sukhadukkhaŋ paññapenti. Santi panāvuso sāriputta, eke samaņabrāhmaņā kammavādā parankataŋ sukhadukkhaŋ paññapenti. Santāvuso sāriputta, eke samaņabrāhmaņā kammavādā sayankatañca parankatañca sukhadukkhaŋ paññapenti. Santi panāvuso sāriputta, eke samaņabrāhmaņā kammavādā asayankāraŋ aparankāraŋ adhiccasamuppannaŋ sukhadukkhaŋ paññapenti. Idha no, āvuso sāriputta, bhagavā kiŋvādī kimakkhāyī kathaŋ byākaramānā ca mayaŋ vuttavādino ceva bhagavato assāma, na ca bhagavantaŋ abhūtena abbhācikkheyyāma, dhammassa cānudhammaŋ byākareyyāma, na ca koci sahadhammiko vādānupāto gārayhaŋ ţhānaŋ āgaccheyyā’ ti?

‘Paţiccasamuppannaŋ kho, āvuso, sukhadukkhaŋ vuttaŋ bhagavatā. Kiŋ paţicca? Phassaŋ paţicca. Iti vadaŋ vuttavādī ceva bhagavato assa, na ca bhagavantaŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyya.

‘Tatrāvuso, ye te samaņabrāhmaņā kammavādā sayankataŋ sukhadukkhaŋ paññapenti, tadapi phassapaccayā. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ sukhadukkhaŋ paññapenti, tadapi phassapaccayā.

‘Tatrāvuso, ye te samaņabrāhmaņā kammavādā sayankataŋ sukhadukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te …pe. yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ sukhadukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjatī’ ti.

Assosi (p. 1.275) kho āyasmā ānando āyasmato sāriputtassa āyasmatā bhūmijena saddhiŋ imaŋ kathāsallāpaŋ. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando yāvatako āyasmato sāriputtassa āyasmatā bhūmijena saddhiŋ ahosi kathāsallāpo taŋ sabbaŋ bhagavato ārocesi.

‘Sādhu sādhu, ānanda, yathā taŋ sāriputto sammā byākaramāno byākareyya. Paţiccasamuppannaŋ kho, ānanda, sukhadukkhaŋ vuttaŋ mayā. Kiŋ paţicca? Phassaŋ paţicca. Iti vadaŋ vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyya.

‘Tatrānanda ye te samaņabrāhmaņā kammavādā sayankataŋ sukhadukkhaŋ paññapenti tadapi phassapaccayā. Yepi te …pe… yepi te …pe… yepi te samaņabrāhmaņā kammavādā asayankāraŋ aparankāraŋ adhiccasamuppannaŋ sukhadukkhaŋ paññapenti tadapi phassapaccayā.

‘Tatrānanda ye te samaņabrāhmaņā kammavādā sayankataŋ sukhadukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati. Yepi te …pe… yepi te …pe… yepi te samaņabrāhmaņākammavādā asayankāraŋ aparankāraŋ adhiccasamuppannaŋ sukhadukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjati.

‘Kāye vā hānanda, sati kāyasañcetanāhetu uppajjati ajjhattaŋ sukhadukkhaŋ. Vācāya vā hānanda, sati vacīsañcetanāhetu uppajjati ajjhattaŋ sukhadukkhaŋ. Mane vā hānanda, sati manosañcetanāhetu uppajjati ajjhattaŋ sukhadukkhaŋ avijjāpaccayā ca.

‘Sāmaŋ vā taŋ, ānanda, kāyasankhāraŋ abhisankharoti, yaŋpaccayāssa taŋ uppajjati ajjhattaŋ sukhadukkhaŋ. Pare vā taŋ, ānanda, kāyasankhāraŋ abhisankharonti, yaŋpaccayāssa taŋ uppajjati ajjhattaŋ sukhadukkhaŋ. Sampajāno vā taŋ, ānanda, kāyasankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ. Asampajāno (p. 1.276) vā taŋ, ānanda, kāyasankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ.

‘Sāmaŋ vā taŋ, ānanda, vacīsankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ. Pare vā taŋ, ānanda, vacīsankhāraŋ abhisankharonti yaŋpaccayāssa taŋ uppajjati ajjhattaŋ sukhadukkhaŋ. Sampajāno vā taŋ, ānanda …pe… asampajāno vā taŋ, ānanda, vacīsankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ.

‘Sāmaŋ vā taŋ, ānanda, manosankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ. Pare vā taŋ, ānanda, manosankhāraŋ abhisankharonti yaŋpaccayāssa taŋ uppajjati ajjhattaŋ sukhadukkhaŋ. Sampajāno vā taŋ, ānanda …pe… asampajāno vā taŋ, ānanda, manosankhāraŋ abhisankharoti yaŋpaccayāssa taŋ uppajjati ajjhattaŋ sukhadukkhaŋ.

‘Imesu ānanda, dhammesu avijjā anupatitā. Avijjāya tveva, ānanda, asesavirāganirodhā so kāyo na hoti yaŋpaccayāssa taŋ uppajjati ajjhattaŋ sukhadukkhaŋ. Sā vācā na hoti yaŋpaccayāssa taŋ uppajjati ajjhattaŋ sukhadukkhaŋ. So mano na hoti yaŋpaccayāssa taŋ uppajjati ajjhattaŋ sukhadukkhaŋ. Khettaŋ taŋ na hoti …pe… vatthu taŋ na hoti …pe… āyatanaŋ taŋ na hoti …pe… adhikaraņaŋ taŋ na hoti yaŋpaccayāssa taŋ uppajjati ajjhattaŋ sukhadukkhan’ ti. Pañcamaŋ.

6. Upavāņasuttaŋ
26. Sāvatthiyaŋ viharati. Atha kho āyasmā upavāņo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upavāņo bhagavantaŋ etadavoca

‘Santi, bhante, eke samaņabrāhmaņā sayankataŋ dukkhaŋ paññapenti. Santi pana, bhante, eke samaņabrāhmaņā parankataŋ dukkhaŋ paññapenti. Santi pana, bhante, eke samaņabrāhmaņā sayankatañca parankatañca dukkhaŋ paññapenti. Santi pana, bhante, eke samaņabrāhmaņā asayankāraŋ aparankāraŋ adhiccasamuppannaŋ dukkhaŋ paññapenti. Idha no, bhante, bhagavā kiŋvādī kimakkhāyī kathaŋ byākaramānā ca mayaŋ vuttavādino ceva bhagavato assāma, na ca bhagavantaŋ abhūtena (p. 1.277) abbhācikkheyyāma, dhammassa cānudhammaŋ byākareyyāma, na ca koci sahadhammiko vādānupāto gārayhaŋ ţhānaŋ āgaccheyyā’ ti?

‘Paţiccasamuppannaŋ kho, upavāņa, dukkhaŋ vuttaŋ mayā. Kiŋ paţicca? Phassaŋ paţicca. Iti vadaŋ vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānupāto gārayhaŋ ţhānaŋ āgaccheyya.

‘Tatra, upavāņa, ye te samaņabrāhmaņā sayankataŋ dukkhaŋ paññapenti, tadapi phassapaccayā. Yepi te …pe… yepi te …pe… yepi te samaņabrāhmaņā asayankāraŋ aparankāraŋ adhiccasamuppannaŋ dukkhaŋ paññapenti tadapi phassapaccayā.

‘Tatra upavāņa, ye te samaņabrāhmaņā sayankataŋ dukkhaŋ paññapenti, te vata añña phassā paţisaŋvedissantīti netaŋ ţhānaŋ vijjati. Yepi te …pe… yepi te …pe… yepi te samaņabrāhmaņā asayankāraŋ aparankāraŋ adhiccasamuppannaŋ dukkhaŋ paññapenti, te vata aññatra phassā paţisaŋvedissantīti netaŋ ţhānaŋ vijjatī’ ti. Chaţţhaŋ.

7. Paccayasuttaŋ
27. Sāvatthiyaŋ viharati …pe… ‘avijjāpaccayā, bhikkhave, sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti.

‘Katamañca, bhikkhave, jarāmaraņaŋ? Yā tesaŋ tesaŋ sattānaŋ tamhi tamhi sattanikāye jarā jīraņatā khaņđiccaŋ pāliccaŋ valittacatā āyuno saŋhāni indriyānaŋ paripāko– ayaŋ vuccati jarā. Yā tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraņaŋ kālakiriyā khandhānaŋ bhedo kaļevarassa nikkhepo; idaŋ vuccati maraņaŋ. Iti ayañca jarā idañca maraņaŋ. Idaŋ vuccati, bhikkhave, jarāmaraņaŋ. Jātisamudayā jarāmaraņasamudayo; jātinirodhā jarāmaraņanirodho. Ayameva ariyo aţţhangiko maggo jarāmaraņanirodhagāminī paţipadā. Seyyathidaŋ– sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi.

‘Katamā (p. 1.278) ca, bhikkhave, jāti …pe… katamo ca, bhikkhave, bhavo… katamañca, bhikkhave, upādānaŋ… katamā ca, bhikkhave, taņhā… katamā ca, bhikkhave, vedanā… katamo ca, bhikkhave phasso… katamañca, bhikkhave, saļāyatanaŋ… katamañca, bhikkhave, nāmarūpaŋ… katamañca, bhikkhave, viññāņaŋ…?

‘Katame ca, bhikkhave, sankhārā? Tayome, bhikkhave, sankhārā– kāyasankhāro, vacīsankhāro, cittasankhāro. Ime vuccanti, bhikkhave, sankhārā. Avijjāsamudayā sankhārasamudayo; avijjānirodhā sankhāranirodho. Ayameva ariyo aţţhangiko maggo sankhāranirodhagāminī paţipadā. Seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ paccayaŋ pajānāti, evaŋ paccayasamudayaŋ pajānāti, evaŋ paccayanirodhaŋ pajānāti, evaŋ paccayanirodhagāminiŋ paţipadaŋ pajānāti. Ayaŋ vuccati, bhikkhave, ariyasāvako diţţhisampanno itipi, dassanasampanno itipi, āgato imaŋ saddhammaŋ itipi, passati imaŋ saddhammaŋ itipi, sekkhena ñāņena samannāgato itipi, sekkhāya vijjāya samannāgato itipi, dhammasotaŋ samāpanno itipi, ariyo nibbedhikapañño itipi, amatadvāraŋ āhacca tiţţhati itipī’ ti. Sattamaŋ.

8. Bhikkhusuttaŋ
28. Sāvatthiyaŋ viharati …pe… ‘tatra kho …pe… idha, bhikkhave, bhikkhu jarāmaraņaŋ pajānāti, jarāmaraņasamudayaŋ pajānāti, jarāmaraņanirodhaŋ pajānāti, jarāmaraņanirodhagāminiŋ paţipadaŋ pajānāti, jātiŋ pajānāti …pe… bhavaŋ pajānāti… upādānaŋ pajānāti… taņhaŋ pajānāti… vedanaŋ pajānāti… phassaŋ pajānāti… saļāyatanaŋ pajānāti… nāmarūpaŋ pajānāti… viññāņaŋ pajānāti… sankhāre pajānāti, sankhārasamudayaŋ pajānāti sankhāranirodhaŋ pajānāti, sankhāranirodhagāminiŋ paţipadaŋ pajānāti.

‘Katamañca, bhikkhave, jarāmaraņaŋ? Yā tesaŋ tesaŋ sattānaŋ tamhi tamhi sattanikāye jarā jīraņatā khaņđiccaŋ pāliccaŋ valittacatā āyuno saŋhāni indriyānaŋ paripāko– ayaŋ vuccati jarā. Yā tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraņaŋ kālakiriyā khandhānaŋ bhedo kaļevarassa nikkhepo; idaŋ vuccati (p. 1.279) maraņaŋ. Iti ayaŋ ca jarā idañca maraņaŋ. Idaŋ vuccati, bhikkhave, jarāmaraņaŋ. Jātisamudayā jarāmaraņasamudayo; jātinirodhā jarāmaraņanirodho. Ayameva ariyo aţţhangiko maggo jarāmaraņanirodhagāminī paţipadā. Seyyathidaŋ– sammādiţţhi …pe… sammāsamādhi.

‘Katamā ca, bhikkhave, jāti …pe… katamo ca, bhikkhave, bhavo… katamañca, bhikkhave, upādānaŋ… vedanā… phasso… saļāyatanaŋ… nāmarūpaŋ… viññāņaŋ….

‘Katame ca, bhikkhave, sankhārā? Tayome, bhikkhave, sankhārā– kāyasankhāro, vacīsankhāro, cittasankhāro. Ime vuccanti, bhikkhave, sankhārā. Avijjāsamudayā sankhārasamudayo; avijjānirodhā sankhāranirodho. Ayameva ariyo aţţhangiko maggo sankhāranirodhagāminī paţipadā. Seyyathidaŋ– sammādiţţhi …pe… sammāsamādhi.

‘Yato kho, bhikkhave, bhikkhu evaŋ jarāmaraņaŋ pajānāti, evaŋ jarāmaraņasamudayaŋ pajānāti, evaŋ jarāmaraņanirodhaŋ pajānāti, evaŋ jarāmaraņanirodhagāminiŋ paţipadaŋ pajānāti, evaŋ jātiŋ pajānāti …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ sankhāre… sankhārasamudayaŋ… sankhāranirodhaŋ… evaŋ sankhāranirodhagāminiŋ paţipadaŋ pajānāti. Ayaŋ vuccati, bhikkhave, bhikkhu diţţhisampanno itipi, dassanasampanno itipi, āgato imaŋ saddhammaŋ itipi, passati imaŋ saddhammaŋ itipi, sekkhena ñāņena samannāgato itipi, sekkhāya vijjāya samannāgato itipi, dhammasotaŋ samāpanno itipi, ariyo nibbedhikapañño itipi, amatadvāraŋ āhacca tiţţhati itipī’ ti. Aţţhamaŋ.

9. Samaņabrāhmaņasuttaŋ
29. Sāvatthiyaŋ viharati …pe… ‘tatra kho …pe… ye hi keci, bhikkhave, samaņā vā brāhmaņā vā jarāmaraņaŋ na parijānanti, jarāmaraņasamudayaŋ na parijānanti, jarāmaraņanirodhaŋ na parijānanti, jarāmaraņanirodhagāminiŋ paţipadaŋ na parijānanti, jātiŋ na parijānanti …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre… sankhārasamudayaŋ… sankhāranirodhaŋ… sankhāranirodhagāminiŋ paţipadaŋ na parijānanti. Na mete, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā. Na ca panete (p. 1.280) āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti’.

‘Ye ca kho keci, bhikkhave, samaņā vā brāhmaņā vā jarāmaraņaŋ parijānanti, jarāmaraņasamudayaŋ parijānanti, jarāmaraņanirodhaŋ parijānanti, jarāmaraņanirodhagāminiŋ paţipadaŋ parijānanti, jātiŋ parijānanti …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre parijānanti sankhārasamudayaŋ parijānanti, sankhāranirodhaŋ parijānanti, sankhāranirodhagāminiŋ paţipadaŋ parijānanti. Te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā. Te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Navamaŋ.

10. Dutiyasamaņabrāhmaņasuttaŋ
30. Sāvatthiyaŋ viharati …pe… ‘tatra kho …pe… ye hi keci, bhikkhave, samaņā vā brāhmaņā vā jarāmaraņaŋ nappajānanti, jarāmaraņasamudayaŋ nappajānanti, jarāmaraņanirodhaŋ nappajānanti, jarāmaraņanirodhagāminiŋ paţipadaŋ nappajānanti te vata jarāmaraņaŋ samatikkamma ţhassantīti netaŋ ţhānaŋ vijjati. Jātiŋ nappajānanti …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre nappajānanti, sankhārasamudayaŋ nappajānanti, sankhāranirodhaŋ nappajānanti, sankhāranirodhagāminiŋ paţipadaŋ nappajānanti te vata sankhāre samatikkamma ţhassantīti netaŋ ţhānaŋ vijjati’.

‘Ye ca kho keci, bhikkhave, samaņā vā brāhmaņā vā jarāmaraņaŋ pajānanti, jarāmaraņasamudayaŋ pajānanti, jarāmaraņanirodhaŋ pajānanti, jarāmaraņanirodhagāminiŋ paţipadaŋ pajānanti te vata jarāmaraņaŋ samatikkamma ţhassantīti ţhānametaŋ vijjati. Jātiŋ pajānanti …pe… bhavaŋ… upādānaŋ… taņhaŋ… vedanaŋ… phassaŋ… saļāyatanaŋ… nāmarūpaŋ… viññāņaŋ… sankhāre pajānanti, sankhārasamudayaŋ pajānanti, sankhāranirodhaŋ pajānanti, sankhāranirodhagāminiŋ paţipadaŋ pajānanti. Te vata sankhāre samatikkamma ţhassantīti ţhānametaŋ vijjatī’ ti. Dasamaŋ.

Dasabalavaggo tatiyo.

Tassuddānaŋ–

Dve (p. 1.281) dasabalā upanisā ca, aññatitthiyabhūmijo;

Upavāņo paccayo bhikkhu, dve ca samaņabrāhmaņāti.

4. Kaļārakhattiyavaggo

1. Bhūtasuttaŋ
31. Ekaŋ samayaŋ bhagavā sāvatthiyaŋ viharati. Tatra kho bhagavā āyasmantaŋ sāriputtaŋ āmantesi– ‘vuttamidaŋ, sāriputta, pārāyane ajitapañhe–


‘Ye ca sankhātadhammāse, ye ca sekkhā puthū idha;


Tesaŋ me nipako iriyaŋ, puţţho pabrūhi mārisā’ ti.

‘Imassa nu kho, sāriputta, sankhittena bhāsitassa kathaŋ vitthārena attho daţţhabbo’ ti? Evaŋ vutte, āyasmā sāriputto tuņhī ahosi. Dutiyampi kho bhagavā āyasmantaŋ sāriputtaŋ āmantesi …pe… dutiyampi kho āyasmā sāriputto tuņhī ahosi. Tatiyampi kho bhagavā āyasmantaŋ sāriputtaŋ āmantesi– ‘vuttamidaŋ, sāriputta, pārāyane ajitapañhe–


‘Ye ca sankhātadhammāse, ye ca sekkhā puthū idha;


Tesaŋ me nipako iriyaŋ, puţţho pabrūhi mārisā’ ti.

‘Imassa nu kho, sāriputta, sankhittena bhāsitassa kathaŋ vitthārena attho daţţhabbo’ ti? Tatiyampi kho āyasmā sāriputto tuņhī ahosi.

‘Bhūtamidanti, sāriputta, passasī’ ti? Bhūtamidanti, bhante, yathābhūtaŋ sammappaññāya passati. Bhūtamidanti yathābhūtaŋ sammappaññāya disvā bhūtassa nibbidāya virāgāya nirodhāya paţipanno hoti. Tadāhārasambhavanti yathābhūtaŋ sammappaññāya passati. Tadāhārasambhavanti yathābhūtaŋ sammappaññāya disvā āhārasambhavassa nibbidāya virāgāya nirodhāya paţipanno (p. 1.282) hoti. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya passati. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya disvā nirodhadhammassa nibbidāya virāgāya nirodhāya paţipanno hoti. Evaŋ kho, bhante, sekkho hoti.

‘Kathañca, bhante, sankhātadhammo hoti? Bhūtamidanti, bhante, yathābhūtaŋ sammappaññāya passati. Bhūtamidanti yathābhūtaŋ sammappaññāya disvā bhūtassa nibbidā virāgā nirodhā anupādā vimutto hoti. Tadāhārasambhavanti yathābhūtaŋ sammappaññāya passati. Tadāhārasambhavanti yathābhūtaŋ sammappaññāya disvā āhārasambhavassa nibbidā virāgā nirodhā anupādā vimutto hoti. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya passati. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya disvā nirodhadhammassa nibbidā virāgā nirodhā anupādā vimutto hoti. Evaŋ kho, bhante, sankhātadhammo hoti. Iti kho, bhante, yaŋ taŋ vuttaŋ pārāyane ajitapañhe–


‘Ye ca sankhātadhammāse, ye ca sekkhā puthū idha;


Tesaŋ me nipako iriyaŋ, puţţho pabrūhi mārisā’ ti.

‘Imassa khvāhaŋ, bhante, sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, sāriputta, bhūtamidanti, sāriputta, yathābhūtaŋ sammappaññāya passati. Bhūtamidanti yathābhūtaŋ sammappaññāya disvā bhūtassa nibbidāya virāgāya nirodhāya paţippanno hoti. Tadāhārasambhavanti yathābhūtaŋ sammappaññāya passati. Tadāhārasambhavanti yathābhūtaŋ sammappaññāya disvā āhārasambhavassa nibbidāya virāgāya nirodhāya paţipanno hoti. Tadāhāranirodhā yaŋ bhūtaŋ nirodhadhammanti yathābhūtaŋ sammappaññāya passati. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya disvā nirodhadhammassa nibbidāya virāgāya nirodhāya paţipanno hoti. Evaŋ kho, sāriputta, sekkho hoti.

‘Kathañca, sāriputta, sankhātadhammo hoti? Bhūtamidanti, sāriputta, yathābhūtaŋ sammappaññāya passati. Bhūtamidanti yathābhūtaŋ sammappaññāya disvā (p. 1.283) bhūtassa nibbidā virāgā nirodhā anupādā vimutto hoti. Tadāhārasambhavanti yathābhūtaŋ sammappaññāya passati. Tadāhārasambhavanti yathābhūtaŋ sammappaññāya disvā āhārasambhavassa nibbidā virāgā nirodhā anupādā vimutto hoti. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññāya passati. Tadāhāranirodhā yaŋ bhūtaŋ taŋ nirodhadhammanti yathābhūtaŋ sammappaññā disvā nirodhadhammassa nibbidā virāgā nirodhā anupādā vimutto hoti. Evaŋ kho, sāriputta, sankhātadhammo hoti. Iti kho, sāriputta, yaŋ taŋ vuttaŋ pārāyane ajitapañhe–


‘Ye ca sankhātadhammāse, ye ca sekkhā puthū idha;


Tesaŋ me nipako iriyaŋ, puţţho pabrūhi mārisā’ ti.

‘Imassa kho sāriputta sankhittena bhāsitassa evaŋ vitthārena attho daţţhabbo’ ti. Paţhamaŋ.

2. Kaļārasuttaŋ
32. Sāvatthiyaŋ viharati. Atha kho kaļārakhattiyo bhikkhu yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho kaļārakhattiyo bhikkhu āyasmantaŋ sāriputtaŋ etadavoca– ‘moļiyaphagguno, āvuso sāriputta, bhikkhu sikkhaŋ paccakkhāya hīnāyāvattoti. Na hi nūna so āyasmā imasmiŋ dhammavinaye assāsamalatthāti. Tena hāyasmā sāriputto imasmiŋ dhammavinaye assāsaŋ patto’ ti?

‘Na khvāhaŋ, āvuso, kankhāmī’ ti. ‘Āyatiŋ, panāvuso’ ti?

‘Na khvāhaŋ, āvuso, vicikicchāmī’ ti.

Atha kho kaļārakhattiyo bhikkhu uţţhāyāsanā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi Ekamantaŋ nisinno kho kaļārakhattiyo bhikkhu bhagavantaŋ etadavoca– ‘āyasmatā, bhante, sāriputtena aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena sāriputtaŋ āmantehi– “satthā taŋ, āvuso sāriputta, āmantetī”’ ti (p. 1.284) ‘Evaŋ, bhante’ ti kho so bhikkhu bhagavato paţissutvā yenāyasmā sāriputto tenupasankami; upasankamitvā āyasmantaŋ sāriputtaŋ etadavoca– ‘satthā taŋ, āvuso sāriputta, āmantetī’ ti. ‘Evaŋ, āvuso’ ti kho āyasmā sāriputto tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ bhagavā etadavoca– ‘saccaŋ kira tayā, sāriputta, aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti? ‘Na kho, bhante, etehi padehi etehi byañjanehi attho vutto’ ti. ‘Yena kenacipi, sāriputta, pariyāyena kulaputto aññaŋ byākaroti, atha kho byākataŋ byākatato daţţhabban’ ti. ‘Nanu ahampi bhante, evaŋ vadāmi– “na kho, bhante, etehi padehi etehi byañjanehi attho vutto”’ ti.

‘Sace taŋ, sāriputta, evaŋ puccheyyuŋ– “kathaŋ jānatā pana tayā, āvuso sāriputta, kathaŋ passatā aññā byākatā– khīņā jāti vusitaŋ brahmacariyaŋ kataŋ karaņīyaŋ nāparaŋ itthattāyāti pajānāmī” ti. Evaŋ puţţho tvaŋ, sāriputta, kinti byākareyyāsī’ ti?

‘Sace maŋ, bhante, evaŋ puccheyyuŋ– “kathaŋ jānatā pana tayā, āvuso sāriputta, kathaŋ passatā aññā byākatā– khīņā jāti vusitaŋ brahmacariyaŋ kataŋ karaņīyaŋ nāparaŋ itthattāyāti pajānāmī” ti; evaŋ puţţhohaŋ, bhante, evaŋ byākareyyaŋ– “yaŋnidānā, āvuso, jāti, tassa nidānassa khayā khīņasmiŋ khīņāmhīti viditaŋ. Khīņāmhīti viditvā– khīņājāti vusitaŋ brahmacariyaŋ kataŋ karaņīyaŋ nāparaŋ itthattāyāti pajānāmī” ti. Evaŋ puţţhohaŋ, bhante, evaŋ byākareyyan’ ti.

‘Sace pana taŋ, sāriputta, evaŋ puccheyyuŋ– “jāti panāvuso sāriputta, kiŋnidānā kiŋsamudayā kiŋjātikā kiŋpabhavā” ti? Evaŋ puţţho taŋ, sāriputta, kinti byākareyyāsī’ ti? ‘Sace maŋ, bhante, evaŋ puccheyyuŋ– “jāti panāvuso sāriputta, kiŋnidānā kiŋsamudayā kiŋjātikā kiŋpabhavā” ti? Evaŋ puţţhohaŋ, bhante, evaŋ byākareyyaŋ– “jāti kho, āvuso, bhavanidānā bhavasamudayā (p. 1.285) bhavajātikā bhavappabhavā” ti. Evaŋ puţţhohaŋ, bhante, evaŋ byākareyyan’ ti.

‘Sace pana taŋ, sāriputta, evaŋ puccheyyuŋ– “bhavo panāvuso sāriputta, kiŋnidāno kiŋsamudayo kiŋjātiko kiŋpabhavo” ti? Evaŋ puţţho tvaŋ, sāriputta, kinti byākareyyāsī’ ti? ‘Sace maŋ, bhante, evaŋ puccheyyuŋ– “bhavo panāvuso sāriputta, kiŋnidāno kiŋsamudayo kiŋjātiko kiŋpabhavo” ti Evaŋ puţţhohaŋ, bhante, evaŋ byākareyyaŋ– “bhavo kho, āvuso, upādānanidāno upādānasamudayo upādānajātiko upādānappabhavo” ti. Evaŋ puţţhohaŋ, bhante, evaŋ byākareyyan’ ti.

‘Sace pana taŋ, sāriputta, evaŋ puccheyyuŋ– “upādānaŋ panāvuso …pe… sace pana taŋ, sāriputta, evaŋ puccheyyuŋ– taņhā panāvuso sāriputta, kiŋnidānā kiŋsamudayā kiŋjātikā kiŋpabhavā” ti? Evaŋ puţţho tvaŋ, sāriputta, kinti byākareyyāsī’ ti? ‘Sace maŋ, bhante, evaŋ puccheyyuŋ– taņhā panāvuso sāriputta, kiŋnidānā kiŋsamudayā kiŋjātikā kiŋpabhavā” ti? Evaŋ puţţhohaŋ, bhante, evaŋ byākareyyaŋ– “taņhā kho, āvuso, vedanānidānā vedanāsamudayā vedanājātikā vedanāpabhavā” ti. Evaŋ puţţhohaŋ, bhante, evaŋ byākareyyan’ ti.

‘Sace pana taŋ, sāriputta, evaŋ puccheyyuŋ– “kathaŋ jānato pana te, āvuso sāriputta, kathaŋ passato yā vedanāsu nandī sā na upaţţhāsī” ti. Evaŋ puţţho tvaŋ, sāriputta, kinti byākareyyāsī’ ti? ‘Sace maŋ, bhante, evaŋ puccheyyuŋ– “kathaŋ jānato pana te, āvuso sāriputta, kathaŋ passato yā vedanāsu nandī sā na upaţţhāsī” ti evaŋ puţţhohaŋ, bhante, evaŋ byākareyyaŋ – “ tisso kho imā, āvuso, vedanā. Katamā tisso? Sukhā vedanā, dukkhā vedanā, adukkhamasukhā vedanā. Imā kho, āvuso, tisso vedanā aniccā. Yadaniccaŋ taŋ dukkhanti viditaŋ, yā vedanāsu nandī sā na upaţţhāsī” ti. Evaŋ, puţţhohaŋ, bhante, evaŋ byākareyyan’ ti.

‘Sādhu sādhu, sāriputta. Ayampi kho, sāriputta, pariyāyo, etasseva atthassa sankhittena veyyākaraņāya– “yaŋ kiñci vedayitaŋ taŋ dukkhasmin”’ ti.

‘Sace (p. 1.286) pana taŋ, sāriputta, evaŋ puccheyyuŋ– “kathaŋ vimokkhā pana tayā, āvuso sāriputta, aññā byākatā– khīņā jāti vusitaŋ brahmacariyaŋ kataŋ karaņīyaŋ nāparaŋ itthattāyāti pajānāmī” ti? Evaŋ puţţho tvaŋ, sāriputta, kinti byākareyyāsī’ ti? ‘Sace maŋ, bhante, evaŋ puccheyyuŋ– “kathaŋ vimokkhā pana tayā, āvuso sāriputta, aññā byākatā khīņā jāti vusitaŋ brahmacariyaŋ kataŋ karaņīyaŋ nāparaŋ itthattāyāti pajānāmī” ti. Evaŋ puţţhohaŋ, bhante, evaŋ byākareyyaŋ– “ajjhattaŋ vimokkhā khvāhaŋ, āvuso, sabbupādānakkhayā tathā sato viharāmi yathā sataŋ viharantaŋ āsavā nānussavanti, attānañca nāvajānāmī” ti. Evaŋ puţţhohaŋ, bhante, evaŋ byākareyyan’ ti.

‘Sādhu sādhu, sāriputta. Ayampi kho sāriputta, pariyāyo etasseva atthassa sankhittena veyyākaraņāya– ye āsavā samaņena vuttā tesvāhaŋ na kankhāmi, te me pahīnāti na vicikicchāmī’ ti. Idamavoca bhagavā. Idaŋ vatvā sugato uţţhāyāsanā vihāraŋ pāvisi.

Tatra kho āyasmā sāriputto acirapakkantassa bhagavato bhikkhū āmantesi– ‘pubbe appaţisaŋviditaŋ maŋ, āvuso, bhagavā paţhamaŋ pañhaŋ apucchi, tassa me ahosi dandhāyitattaŋ. Yato ca kho me, āvuso, bhagavā paţhamaŋ pañhaŋ anumodi, tassa mayhaŋ, āvuso, etadahosi– divasaŋ cepi maŋ bhagavā etamatthaŋ puccheyya aññamaññehi padehi aññamaññehi pariyāyehi, divasampāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehi. Rattiŋ cepi maŋ bhagavā etamatthaŋ puccheyya aññamaññehi padehi aññamaññehi pariyāyehi, rattimpāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehi. Rattindivaŋ cepi maŋ bhagavā etamatthaŋ puccheyya aññamaññehi padehi aññamaññehi pariyāyehi rattindivampāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehi. Dve rattindivāni cepi maŋ bhagavā etamatthaŋ puccheyya …pe… dve rattindivānipāhaŋ bhagavato etamatthaŋ byākareyyaŋ …pe… tīņi rattindivāni cepi maŋ bhagavā etamatthaŋ puccheyya …pe… tīņi rattindivānipāhaŋ bhagavato etamatthaŋ byākareyyaŋ …pe… cattāri rattindivāni cepi maŋ bhagavā etamatthaŋ puccheyya …pe… cattāri rattindivānipāhaŋ (p. 1.287) bhagavato etamatthaŋ byākareyyaŋ …pe… pañca rattindivāni cepi maŋ bhagavā etamatthaŋ puccheyya …pe… pañca rattindivānipāhaŋ bhagavato etamatthaŋ byākareyyaŋ …pe… cha rattindivāni cepi maŋ bhagavā etamatthaŋ puccheyya …pe… cha rattindivānipāhaŋ bhagavato etamatthaŋ byākareyyaŋ …pe… satta rattindivāni cepi maŋ bhagavā etamatthaŋ puccheyya aññamaññehi padehi aññamaññehi pariyāyehi, satta rattindivānipāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehī’ ti.

Atha kho kaļārakhattiyo bhikkhu uţţhāyāsanā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho kaļārakhattiyo bhikkhu bhagavantaŋ etadavoca– ‘āyasmatā, bhante, sāriputtena sīhanādo nadito– pubbe appaţisaŋviditaŋ maŋ, āvuso, bhagavā paţhamaŋ pañhaŋ apucchi, tassa me ahosi dandhāyitattaŋ. Yato ca kho me, āvuso, bhagavā paţhamaŋ pañhaŋ anumodi tassa mayhaŋ, āvuso, etadahosi– divasaŋ cepi maŋ bhagavā etamatthaŋ puccheyya aññamaññehi padehi aññamaññehi pariyāyehi, divasampāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehi; rattiŋ cepi …pe… rattindivaŋ cepi maŋ bhagavā …pe… dve rattindivāni cepi maŋ bhagavā …pe… tīņi… cattāri… pañca… cha… satta rattindivāni cepi maŋ bhagavā etamatthaŋ puccheyya aññamaññehi padehi aññamaññehi pariyāyehi, satta rattindivānipāhaŋ bhagavato etamatthaŋ byākareyyaŋ aññamaññehi padehi aññamaññehi pariyāyehī’ ti.

‘Sā hi, bhikkhu, sāriputtassa dhammadhātu suppaţividdhā, yassā dhammadhātuyā suppaţividdhattā divasaŋ cepāhaŋ sāriputtaŋ etamatthaŋ puccheyyaŋ aññamaññehi padehi aññamaññehi pariyāyehi, divasampi me sāriputto etamatthaŋ byākareyya aññamaññehi padehi aññamaññehi pariyāyehi. Rattiŋ cepāhaŋ sāriputtaŋ etamatthaŋ puccheyyaŋ aññamaññehi padehi aññamaññehi pariyāyehi, rattimpi me sāriputto etamatthaŋ byākareyya …pe… rattindivaŋ cepāhaŋ sāriputtaŋ etamatthaŋ puccheyyaŋ, rattindivampi me sāriputto etamatthaŋ byākareyya… dve rattindivāni cepāhaŋ sāriputtaŋ etamatthaŋ puccheyyaŋ, dve rattindivānipi me sāriputto etamatthaŋ byākareyya… tīņi rattindivāni cepāhaŋ sāriputtaŋ etamatthaŋ puccheyyaŋ, tīņi rattindivānipi me sāriputto etamatthaŋ (p. 1.288) byākareyya… cattāri rattindivāni cepāhaŋ sāriputtaŋ etamatthaŋ puccheyyaŋ, cattāri rattindivānipi me sāriputto etamatthaŋ byākareyya… pañca rattindivāni cepāhaŋ sāriputtaŋ etamatthaŋ puccheyyaŋ, pañca rattindivānipi me sāriputto etamatthaŋ byākareyya… cha rattindivāni cepāhaŋ sāriputtaŋ etamatthaŋ puccheyyaŋ, cha rattindivānipi me sāriputto etamatthaŋ byākareyya… satta rattindivāni cepāhaŋ sāriputtaŋ etamatthaŋ puccheyyaŋ aññamaññehi padehi aññamaññehi pariyāyehi, satta rattindivānipi me sāriputto etamatthaŋ byākareyya aññamaññehi padehi aññamaññehi pariyāyehī’ ti. Dutiyaŋ.

3. Ñāņavatthusuttaŋ
33. Sāvatthiyaŋ …pe… ‘catucattārīsaŋ vo, bhikkhave, ñāņavatthūni desessāmi, taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamāni, bhikkhave, catucattārīsaŋ ñāņavatthūni? Jarāmaraņe ñāņaŋ, jarāmaraņasamudaye ñāņaŋ, jarāmaraņanirodhe ñāņaŋ, jarāmaraņanirodhagāminiyā paţipadāya ñāņaŋ; jātiyā ñāņaŋ, jātisamudaye ñāņaŋ, jātinirodhe ñāņaŋ, jātinirodhagāminiyā paţipadāya ñāņaŋ; bhave ñāņaŋ, bhavasamudaye ñāņaŋ, bhavanirodhe ñāņaŋ, bhavanirodhagāminiyā paţipadāya ñāņaŋ; upādāne ñāņaŋ, upādānasamudaye ñāņaŋ, upādānanirodhe ñāņaŋ, upādānanirodhagāminiyā paţipadāya ñāņaŋ; taņhāya ñāņaŋ, taņhāsamudaye ñāņaŋ, taņhānirodhe ñāņaŋ, taņhānirodhagāminiyā paţipadāya ñāņaŋ; vedanāya ñāņaŋ, vedanāsamudaye ñāņaŋ, vedanānirodhe ñāņaŋ, vedanānirodhagāminiyā paţipadāya ñāņaŋ; phasse ñāņaŋ …pe… saļāyatane ñāņaŋ… nāmarūpe ñāņaŋ… viññāņe ñāņaŋ… sankhāresu ñāņaŋ, sankhārasamudaye ñāņaŋ, sankhāranirodhe ñāņaŋ, sankhāranirodhagāminiyā paţipadāya ñāņaŋ. Imāni vuccanti, bhikkhave, catucattārīsaŋ ñāņavatthūni.

‘Katamañca, bhikkhave, jarāmaraņaŋ? Yā tesaŋ tesaŋ sattānaŋ tamhi tamhi sattanikāye jarā jīraņatā khaņđiccaŋ pāliccaŋ valittacatā āyuno saŋhāni (p. 1.289) indriyānaŋ paripāko, ayaŋ vuccati jarā. Yā tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraņaŋ kālakiriyā khandhānaŋ bhedo kaļevarassa nikkhepo. Idaŋ vuccati maraņaŋ. Iti ayañca jarā, idañca maraņaŋ; idaŋ vuccati, bhikkhave, jarāmaraņaŋ.

‘Jātisamudayā jarāmaraņasamudayo; jātinirodhā jarāmaraņanirodho; ayameva ariyo aţţhangiko maggo jarāmaraņanirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ jarāmaraņaŋ pajānāti, evaŋ jarāmaraņasamudayaŋ pajānāti, evaŋ jarāmaraņanirodhaŋ pajānāti, evaŋ jarāmaraņanirodhagāminiŋ paţipadaŋ pajānāti, idamassa dhamme ñāņaŋ So iminā dhammena diţţhena viditena akālikena pattena pariyogāļhena atītānāgatena yaŋ neti.

‘Ye kho keci atītamaddhānaŋ samaņā vā brāhmaņā vā jarāmaraņaŋ abbhaññaŋsu, jarāmaraņasamudayaŋ abbhaññaŋsu, jarāmaraņanirodhaŋ abbhaññaŋsu, jarāmaraņanirodhagāminiŋ paţipadaŋ abbhaññaŋsu, sabbe te evameva abbhaññaŋsu, seyyathāpāhaŋ etarahi.

‘Yepi hi keci anāgatamaddhānaŋ samaņā vā brāhmaņā vā jarāmaraņaŋ abhijānissanti, jarāmaraņasamudayaŋ abhijānissanti, jarāmaraņanirodhaŋ abhijānissanti, jarāmaraņanirodhagāminiŋ paţipadaŋ abhijānissanti, sabbe te evameva abhijānissanti, seyyathāpāhaŋ etarahīti. Idamassa anvaye ñāņaŋ.

‘Yato kho, bhikkhave, ariyasāvakassa imāni dve ñāņāni parisuddhāni honti pariyodātāni– dhamme ñāņañca anvaye ñāņañca. Ayaŋ vuccati, bhikkhave, ariyasāvako diţţhisampanno itipi, dassanasampanno itipi, āgato imaŋ saddhammaŋ itipi, passati imaŋ saddhammaŋ itipi, sekkhena ñāņena samannāgato itipi, sekkhāya vijjāya samannāgato itipi, dhammasotaŋ samāpanno itipi, ariyo nibbedhikapañño itipi, amatadvāraŋ āhacca tiţţhati itipīti.

‘Katamā ca, bhikkhave, jāti …pe… katamo ca, bhikkhave, bhavo… katamañca, bhikkhave, upādānaŋ… katamā ca, bhikkhave taņhā… katamā ca, bhikkhave, vedanā… katamo ca, bhikkhave, phasso… katamañca, bhikkhave saļāyatanaŋ… katamañca, bhikkhave, nāmarūpaŋ (p. 1.290) katamañca, bhikkhave, viññāņaŋ… katame ca, bhikkhave, sankhārā? Tayome, bhikkhave sankhārā– kāyasankhāro, vacīsankhāro, cittasankhāroti. Ime vuccanti, bhikkhave, sankhārā.

‘Avijjāsamudayā sankhārasamudayo; avijjānirodhā sankhāranirodho; ayameva ariyo aţţhangiko maggo sankhāranirodhagāminī paţipadā, seyyathidaŋ– sammādiţţhi …pe… sammāsamādhi.

‘Yato kho, bhikkhave, ariyasāvako evaŋ sankhāre pajānāti, evaŋ sankhārasamudayaŋ pajānāti evaŋ sankhāranirodhaŋ pajānāti, evaŋ sankhāranirodhagāminiŋ paţipadaŋ pajānāti, idamassa dhamme ñāņaŋ. So iminā dhammena diţţhena viditena akālikena pattena pariyogāļhena atītānāgatena yaŋ neti.

‘Ye kho keci atītamaddhānaŋ samaņā vā brāhmaņā vā sankhāre abbhaññaŋsu, sankhārasamudayaŋ abbhaññaŋsu, sankhāranirodhaŋ abbhaññaŋsu, sankhāranirodhagāminiŋ paţipadaŋ abbhaññaŋsu, sabbe te evameva abbhaññaŋsu, seyyathāpāhaŋ etarahi.

‘Yepi hi keci anāgatamaddhānaŋ samaņā vā brāhmaņā vā sankhāre abhijānissanti, sankhārasamudayaŋ abhijānissanti, sankhāranirodhaŋ abhijānissanti, sankhāranirodhagāminiŋ paţipadaŋ abhijānissanti, sabbe te evameva abhijānissanti, seyyathāpāhaŋ etarahi. Idamassa anvaye ñāņaŋ.

‘Yato kho, bhikkhave, ariyasāvakassa imāni dve ñāņāni parisuddhāni honti pariyodātāni– dhamme ñāņañca anvaye ñāņañca. Ayaŋ vuccati, bhikkhave, ariyasāvako diţţhisampanno itipi, dassanasampanno itipi, āgato imaŋ saddhammaŋ itipi, passati imaŋ saddhammaŋ itipi, sekkhena ñāņena samannāgato itipi, sekkhāya vijjāya samannāgato itipi, dhammasotaŋ samāpanno itipi, ariyo nibbedhikapañño itipi, amatadvāraŋ āhacca tiţţhati itipī’ ti. Tatiyaŋ.

4. Dutiyañāņavatthusuttaŋ
34. Sāvatthiyaŋ viharati …pe… ‘sattasattari vo, bhikkhave, ñāņavatthūni desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamāni (p. 1.291) bhikkhave, sattasattari ñāņavatthūni? Jātipaccayā jarāmaraņanti ñāņaŋ asati jātiyā natthi jarāmaraņanti ñāņaŋ; atītampi addhānaŋ jātipaccayā jarāmaraņanti ñāņaŋ, asati jātiyā natthi jarāmaraņanti ñāņaŋ; anāgatampi addhānaŋ jātipaccayā jarāmaraņanti ñāņaŋ, asati jātiyā natthi jarāmaraņanti ñāņaŋ; yampissa taŋ dhammaţţhitiñāņaŋ tampi khayadhammaŋ vayadhammaŋ virāgadhammaŋ nirodhadhammanti ñāņaŋ.

‘Bhavapaccayā jātīti ñāņaŋ …pe… upādānapaccayā bhavoti ñāņaŋ… taņhāpaccayā upādānanti ñāņaŋ… vedanāpaccayā taņhāti ñāņaŋ… phassapaccayā vedanāti ñāņaŋ… saļāyatanapaccayā phassoti ñāņaŋ… nāmarūpapaccayā saļāyatananti ñāņaŋ… viññāņapaccayā nāmarūpanti ñāņaŋ… sankhārapaccayā viññāņanti ñāņaŋ; avijjāpaccayā sankhārāti ñāņaŋ, asati avijjāya natthi sankhārāti ñāņaŋ; atītampi addhānaŋ avijjāpaccayā sankhārāti ñāņaŋ, asati avijjāya natthi sankhārāti ñāņaŋ; anāgatampi addhānaŋ avijjāpaccayā sankhārāti ñāņaŋ, asati avijjāya natthi sankhārāti ñāņaŋ; yampissa taŋ dhammaţţhitiñāņaŋ tampi khayadhammaŋ vayadhammaŋ virāgadhammaŋ nirodhadhammanti ñāņaŋ. Imāni vuccanti, bhikkhave, sattasattari ñāņavatthūnī’ ti. Catutthaŋ.

5. Avijjāpaccayasuttaŋ
35. Sāvatthiyaŋ viharati …pe… ‘avijjāpaccayā, bhikkhave, sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hotī’ ti. Evaŋ vutte, aññataro bhikkhu bhagavantaŋ etadavoca– ‘“katamaŋ nu kho, bhante, jarāmaraņaŋ, kassa ca panidaŋ jarāmaraņan” ti? “No kallo pañho” ti bhagavā avoca, “katamaŋ jarāmaraņaŋ kassa ca panidaŋ jarāmaraņan” ti iti vā, bhikkhu, yo vadeyya, “aññaŋ jarāmaraņaŋ aññassa ca panidaŋ jarāmaraņan” ti, iti vā, bhikkhu, yo vadeyya, ubhayametaŋ ekatthaŋ byañjanameva nānaŋ. Taŋ jīvaŋ taŋ sarīranti vā, bhikkhu, diţţhiyā sati brahmacariyavāso na hoti. Aññaŋ jīvaŋ aññaŋ sarīranti vā, bhikkhu diţţhiyā sati brahmacariyavāso na hoti. Ete te, bhikkhu, ubho ante anupagamma majjhena tathāgato dhammaŋ deseti– “jātipaccayā jarāmaraņan”’ ti.

‘Katamā nu kho, bhante, jāti, kassa ca panāyaŋ jātī’ ti? ‘No kallo pañho’ ti bhagavā avoca, ‘“katamā jāti, kassa ca panāyaŋ jātī” ti iti (p. 1.292) vā, bhikkhu, yo vadeyya, “aññā jāti aññassa ca panāyaŋ jātī” ti iti vā, bhikkhu, yo vadeyya, ubhayametaŋ ekatthaŋ byañjanameva nānaŋ. Taŋ jīvaŋ taŋ sarīranti vā, bhikkhu, diţţhiyā sati brahmacariyavāso na hoti. Aññaŋ jīvaŋ aññaŋ sarīranti vā, bhikkhu, diţţhiyā sati brahmacariyavāso na hoti. Ete te, bhikkhu, ubho ante anupagamma majjhena tathāgato dhammaŋ deseti– “bhavapaccayā jātī”’ ti.

‘Katamo nu kho, bhante, bhavo, kassa ca panāyaŋ bhavo’ ti? ‘No kallo pañho’ ti bhagavā avoca, ‘“katamo bhavo, kassa ca panāyaŋ bhavo” ti iti vā, bhikkhu, yo vadeyya, “añño bhavo aññassa ca panāyaŋ bhavo” ti iti vā, bhikkhu, yo vadeyya, ubhayametaŋ ekatthaŋ byañjanameva nānaŋ. Taŋ jīvaŋ taŋ sarīranti vā, bhikkhu, diţţhiyā sati brahmacariyavāso na hoti; aññaŋ jīvaŋ aññaŋ sarīranti vā, bhikkhu, diţţhiyā sati brahmacariyavāso na hoti. Ete te, bhikkhu, ubho ante anupagamma majjhena tathāgato dhammaŋ deseti– “upādānapaccayā bhavo” ti …pe… “taņhāpaccayā upādānanti… vedanāpaccayā taņhāti… phassapaccayā vedanāti… saļāyatanapaccayā phassoti… nāmarūpapaccayā saļāyatananti… viññāņapaccayā nāmarūpanti… sankhārapaccayā viññāņan”’ ti.

‘Katame nu kho, bhante, sankhārā, kassa ca panime sankhārā’ ti? ‘No kallo pañho’ ti bhagavā avoca, ‘“katame sankhārā kassa ca panime sankhārā” ti iti vā, bhikkhu, yo vadeyya, “aññe sankhārā aññassa ca panime sankhārā” ti iti vā, bhikkhu, yo vadeyya, ubhayametaŋ ekatthaŋ byañjanameva nānaŋ. Taŋ jīvaŋ taŋ sarīranti vā, bhikkhu, diţţhiyā sati brahmacariyavāso na hoti; aññaŋ jīvaŋ aññaŋ sarīranti vā, bhikkhu, diţţhiyā sati brahmacariyavāso na hoti. Ete te, bhikkhu, ubho ante anupagamma majjhena tathāgato dhammaŋ deseti– “avijjāpaccayā sankhārā”’ ti.

‘Avijjāya tveva, bhikkhu, asesavirāganirodhā yānissa tāni visūkāyikāni visevitāni vipphanditāni kānici kānici. “Katamaŋ jarāmaraņaŋ, kassa ca panidaŋ jarāmaraņaŋ” iti vā, “aññaŋ jarāmaraņaŋ, aññassa ca panidaŋ jarāmaraņaŋ” iti vā, “taŋ jīvaŋ taŋ sarīraŋ” iti vā, “aññaŋ jīvaŋ aññaŋ sarīraŋ” iti vā. Sabbānissa tāni pahīnāni bhavanti ucchinnamūlāni tālāvatthukatāni anabhāvankatāni āyatiŋ anuppādadhammāni.

‘Avijjāya (p. 1.293) tveva, bhikkhu, asesavirāganirodhā yānissa tāni visūkāyikāni visevitāni vipphanditāni kānici kānici. “Katamā jāti, kassa ca panāyaŋ jāti” iti vā, “aññā jāti, aññassa ca panāyaŋ jāti” iti vā, “taŋ jīvaŋ taŋ sarīraŋ” iti vā, “aññaŋ jīvaŋ aññaŋ sarīraŋ” iti vā. Sabbānissa tāni pahīnāni bhavanti ucchinnamūlāni tālāvatthukatāni anabhāvankatāni āyatiŋ anuppādadhammāni.

‘Avijjāya tveva, bhikkhu, asesavirāganirodhā yānissa tāni visūkāyikāni visevitāni vipphanditāni kānici kānici. Katamo bhavo …pe… katamaŋ upādānaŋ… katamā taņhā… katamā vedanā… katamo phasso… katamaŋ saļāyatanaŋ… katamaŋ nāmarūpaŋ… katamaŋ viññāņaŋ …pe….

‘Avijjāya tveva, bhikkhu, asesavirāganirodhā yānissa tāni visūkāyikāni visevitāni vipphanditāni kānici kānici. “Katame sankhārā, kassa ca panime sankhārā” iti vā, “aññe sankhārā, aññassa ca panime sankhārā” iti vā, “taŋ jīvaŋ taŋ sarīraŋ” iti vā, “aññaŋ jīvaŋ, aññaŋ sarīraŋ” iti vā. Sabbānissa tāni pahīnāni bhavanti ucchinnamūlāni tālāvatthukatāni anabhāvankatāni āyatiŋ anuppādadhammānī’ ti. Pañcamaŋ.

6. Dutiya-avijjāpaccayasuttaŋ
36. Sāvatthiyaŋ viharati …pe… ‘avijjāpaccayā, bhikkhave, sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti.

‘“Katamaŋ jarāmaraņaŋ, kassa ca panidaŋ jarāmaraņan” ti iti vā, bhikkhave yo vadeyya, “aññaŋ jarāmaraņaŋ, aññassa ca panidaŋ jarāmaraņan” ti iti vā, bhikkhave, yo vadeyya, ubhayametaŋ ekatthaŋ byañjanameva nānaŋ. “Taŋ jīvaŋ taŋ sarīraŋ” iti vā, bhikkhave, diţţhiyā sati brahmacariyavāso na hoti. “Aññaŋ jīvaŋ aññaŋ sarīraŋ” iti vā, bhikkhave, diţţhiyā sati brahmacariyavāso na hoti. Ete te, bhikkhave, ubho ante anupagamma majjhena tathāgato dhammaŋ deseti– “jātipaccayā jarāmaraņan”’ ti.

‘Katamā (p. 1.294) jāti …pe… katamo bhavo… katamaŋ upādānaŋ… katamā taņhā… katamā vedanā… katamo phasso… katamaŋ saļāyatanaŋ… katamaŋ nāmarūpaŋ… katamaŋ viññāņaŋ… katame sankhārā, kassa ca panime sankhārāti iti vā, bhikkhave, yo vadeyya, “aññe sankhārā aññassa ca panime sankhārā” ti iti vā, bhikkhave, yo vadeyya, ubhayametaŋ ekatthaŋ byañjanameva nānaŋ. “Taŋ jīvaŋ taŋ sarīraŋ” iti vā, bhikkhave, diţţhiyā sati brahmacariyavāso na hoti. “Aññaŋ jīvaŋ aññaŋ sarīraŋ” iti vā, bhikkhave, diţţhiyā sati brahmacariyavāso na hoti. Ete te, bhikkhave, ubho ante anupagamma majjhena tathāgato dhammaŋ deseti– “avijjāpaccayā sankhārā”’ ti.

‘Avijjāya tveva, bhikkhave, asesavirāganirodhā yānissa tāni visūkāyikāni visevitāni vipphanditāni kānici kānici. “Katamaŋ jarāmaraņaŋ, kassa ca panidaŋ jarāmaraņaŋ” iti vā, “aññaŋ jarāmaraņaŋ, aññassa ca panidaŋ jarāmaraņaŋ” iti vā, “taŋ jīvaŋ taŋ sarīraŋ” iti vā, “aññaŋ jīvaŋ, aññaŋ sarīraŋ” iti vā. Sabbānissa tāni pahīnāni bhavanti ucchinnamūlāni tālāvatthukatāni anabhāvankatāni āyatiŋ anuppādadhammāni.

‘Avijjāya tveva, bhikkhave, asesavirāganirodhā yānissa tāni visūkāyikāni visevitāni vipphanditāni kānici kānici. Katamā jāti …pe… katamo bhavo… katamaŋ upādānaŋ… katamā taņhā… katamā vedanā… katamo phasso… katamaŋ saļāyatanaŋ… katamaŋ nāmarūpaŋ… katamaŋ viññāņaŋ… “katame sankhārā, kassa ca panime sankhārā” iti vā, “aññe sankhārā, aññassa ca panime sankhārā” iti vā; “taŋ jīvaŋ taŋ sarīraŋ” iti vā, “aññaŋ jīvaŋ aññaŋ sarīraŋ” iti vā. Sabbānissa tāni pahīnāni bhavanti ucchinnamūlāni tālāvatthukatāni anabhāvankatāni āyatiŋ anuppādadhammānī’ ti. Chaţţhaŋ.

7. Natumhasuttaŋ
37. Sāvatthiyaŋ viharati …pe… ‘nāyaŋ, bhikkhave, kāyo tumhākaŋ napi aññesaŋ. Purāņamidaŋ bhikkhave, kammaŋ abhisankhataŋ abhisañcetayitaŋ vedaniyaŋ daţţhabbaŋ’.

‘Tatra (p. 1.295) kho, bhikkhave, sutavā ariyasāvako paţiccasamuppādaññeva sādhukaŋ yoniso manasi karoti– “iti imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti, imassa nirodhā idaŋ nirujjhati, yadidaŋ– avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti. Sattamaŋ.

8. Cetanāsuttaŋ
38. Sāvatthinidānaŋ ‘Yañca, bhikkhave, ceteti yañca pakappeti yañca anuseti, ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe āyatiŋ punabbhavābhinibbatti hoti. Āyatiŋ punabbhavābhinibbattiyā sati āyatiŋ jāti jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti’.

‘No ce, bhikkhave, ceteti no ce pakappeti, atha ce anuseti, ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe āyatiŋ punabbhavābhinibbatti hoti. Āyatiŋ punabbhavābhinibbattiyā sati āyatiŋ jātijarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Yato ca kho, bhikkhave, no ceva ceteti no ca pakappeti no ca anuseti, ārammaņametaŋ na hoti viññāņassa ţhitiyā Ārammaņe asati patiţţhā viññāņassa na hoti. Tadappatiţţhite viññāņe avirūļhe āyatiŋ punabbhavābhinibbatti na hoti. Āyatiŋ punabbhavābhinibbattiyā asati āyatiŋ jātijarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti. Aţţhamaŋ.

9. Dutiyacetanāsuttaŋ
39. Sāvatthiyaŋ (p. 1.296) viharati …pe… ‘yañca, bhikkhave, ceteti yañca pakappeti yañca anuseti, ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe nāmarūpassa avakkanti hoti. Nāmarūpapaccayā saļāyatanaŋ; saļāyatanapaccayā phasso; phassapaccayā vedanā …pe… taņhā… upādānaŋ… bhavo… jāti… jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti’.

‘No ce, bhikkhave, ceteti no ce pakappeti, atha ce anuseti, ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe nāmarūpassa avakkanti hoti. Nāmarūpapaccayā saļāyatanaŋ …pe… evametassa kevalassa dukkhakkhandhassa samudayo hoti.

‘Yato ca kho, bhikkhave, no ceva ceteti no ca pakappeti no ca anuseti, ārammaņametaŋ na hoti viññāņassa ţhitiyā. Ārammaņe asati patiţţhā viññāņassa na hoti. Tadappatiţţhite viññāņe avirūļhe nāmarūpassa avakkanti na hoti. Nāmarūpanirodhā saļāyatananirodho …pe… evametassa kevalassa dukkhakkhandhassa nirodho hotī’ ti. Navamaŋ.

10. Tatiyacetanāsuttaŋ
40. Sāvatthiyaŋ viharati …pe… ‘yañca bhikkhave, ceteti yañca pakappeti yañca anuseti ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe nati hoti. Natiyā sati āgatigati hoti. Āgatigatiyā sati cutūpapāto hoti. Cutūpapāte sati āyatiŋ jātijarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti’.

‘No ce, bhikkhave, ceteti no ce pakappeti atha ce anuseti, ārammaņametaŋ hoti viññāņassa ţhitiyā. Ārammaņe sati patiţţhā viññāņassa hoti. Tasmiŋ patiţţhite viññāņe virūļhe nati hoti. Natiyā (p. 1.297) sati āgatigati hoti. Āgatigatiyā sati cutūpapāto hoti. Cutūpapāte sati āyatiŋ jātijarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Yato ca kho, bhikkhave, no ceva ceteti no ca pakappeti no ca anuseti, ārammaņametaŋ na hoti viññāņassa ţhitiyā. Ārammaņe asati patiţţhā viññāņassa na hoti. Tadappatiţţhite viññāņe avirūļhe nati na hoti. Natiyā asati āgatigati na hoti. Āgatigatiyā asati cutūpapāto na hoti. Cutūpapāte asati āyatiŋ jāti jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti. Dasamaŋ.

Kaļārakhattiyavaggo catuttho.

Tassuddānaŋ–

Bhūtamidaŋ kaļārañca, duve ca ñāņavatthūni;

Avijjāpaccayā ca dve, natumhā cetanā tayoti.

5. Gahapativaggo

1. Pañcaverabhayasuttaŋ
41. Sāvatthiyaŋ viharati. Atha kho anāthapiņđiko gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca–

‘Yato kho, gahapati, ariyasāvakassa pañca bhayāni verāni vūpasantāni honti, catūhi ca sotāpattiyangehi samannāgato hoti, ariyo cassa ñāyo paññāya sudiţţho hoti suppaţividdho, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyano”’ ti.

‘Katamāni (p. 1.298) pañca bhayāni verāni vūpasantāni honti? Yaŋ, gahapati, pāņātipātī pāņātipātapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedayati, pāņātipātā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ, gahapati, adinnādāyī adinnādānapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedayati, adinnādānā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ gahapati, kāmesumicchācārī kāmesumicchācārapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedayati, kāmesumicchācārā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ, gahapati, musāvādī musāvādapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedayati, musāvādā paţiviratassa evaŋ taŋ bhayaŋ veraŋ vūpasantaŋ hoti.

‘Yaŋ, gahapati, surāmerayamajjapamādaţţhāyī surāmerayamajjapamādaţţhānapaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvedayati, surāmerayamajjapamādaţţhānā paţiviratassa evaŋ taŋ bhayaŋ veraŋ vūpasantaŋ hoti. Imāni pañca bhayāni verāni vūpasantāni honti.

‘Katamehi catūhi sotāpattiyangehi samannāgato hoti? Idha, gahapati, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā”’ ti.

‘Dhamme aveccappasādena samannāgato hoti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī”’ ti.

‘Sanghe (p. 1.299) aveccappasādena samannāgato hoti– “suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato sāvakasangho, sāmīcippaţipanno bhagavato sāvakasangho yadidaŋ cattāri purisayugāni aţţha purisapuggalā, esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā”’ ti.

‘Ariyakantehi sīlehi samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Imehi catūhi sotāpattiyangehi samannāgato hoti.

‘Katamo cassa ariyo ñāyo paññāya sudiţţho hoti suppaţividdho? Idha, gahapati, ariyasāvako paţiccasamuppādaññeva sādhukaŋ yoniso manasi karoti– “iti imasmiŋ sati idaŋ hoti, imasmiŋ asati idaŋ na hoti; imassuppādā idaŋ uppajjati, imassa nirodhā idaŋ nirujjhati. Yadidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti. Ayamassa ariyo ñāyo paññāya sudiţţho hoti suppaţividdho.

‘Yato kho, gahapati, ariyasāvakassa imāni pañca bhayāni verāni vūpasantāni honti, imehi catūhi sotāpattiyangehi samannāgato hoti, ayañcassa ariyo ñāyo paññāya sudiţţho hoti suppaţividdho, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyano”’ ti.

2. Dutiyapañcaverabhayasuttaŋ
42. Sāvatthiyaŋ viharati …pe… ‘yato kho, bhikkhave, ariyasāvakassa pañca bhayāni verāni vūpasantāni honti, catūhi ca sotāpattiyangehi samannāgato hoti, ariyo cassa ñāyo paññāya sudiţţho hoti (p. 1.300) suppaţividdho, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyano”’ ti.

‘Katamāni pañca bhayāni verāni vūpasantāni honti? Yaŋ, bhikkhave, pāņātipātī …pe… yaŋ, bhikkhave, adinnādāyī …pe… yaŋ, bhikkhave, kāmesumicchācārī… yaŋ, bhikkhave, musāvādī… yaŋ, bhikkhave, surāmerayamajjapamādaţţhāyī …pe… imāni pañca bhayāni verāni vūpasantāni honti.

‘Katamehi catūhi sotāpattiyangehi samannāgato hoti? Idha, bhikkhave, ariyasāvako buddhe …pe… dhamme… sanghe… ariyakantehi sīlehi samannāgato hoti. Imehi catūhi sotāpattiyangehi samannāgato hoti.

‘Katamo cassa ariyo ñāyo paññāya sudiţţho hoti suppaţividdho Idha, bhikkhave, ariyasāvako paţiccasamuppādaññeva sādhukaŋ yoniso manasi karoti …pe… ayamassa ariyo ñāyo paññāya sudiţţho hoti suppaţividdho.

‘Yato kho, bhikkhave, ariyasāvakassa imāni pañca bhayāni verāni vūpasantāni honti, imehi ca catūhi sotāpattiyangehi samannāgato hoti, ayañcassa ariyo ñāyo paññāya sudiţţho hoti suppaţividdho, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyano”’ ti. Dutiyaŋ.

3. Dukkhasuttaŋ
43. Sāvatthiyaŋ viharati …pe… ‘dukkhassa bhikkhave, samudayañca atthangamañca desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca –

‘Katamo ca, bhikkhave, dukkhassa samudayo? Cakkhuñca paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Ayaŋ kho, bhikkhave, dukkhassa samudayo.

‘Sotañca (p. 1.301) paţicca sadde ca uppajjati sotaviññāņaŋ …pe… ghānañca paţicca gandhe ca …pe… jivhañca paţicca rase ca …pe… kāyañca paţicca phoţţhabbe ca …pe… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Ayaŋ kho, bhikkhave, dukkhassa samudayo.

‘Katamo ca, bhikkhave, dukkhassa atthangamo? Cakkhuñca paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti. Ayaŋ kho, bhikkhave, dukkhassa atthangamo.

‘Sotañca paţicca sadde ca uppajjati sotaviññāņaŋ …pe… ghānañca paţicca gandhe ca …pe… jivhañca paţicca rase ca …pe… kāyañca paţicca phoţţhabbe ca …pe… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti. Ayaŋ kho, bhikkhave, dukkhassa atthangamo’ ti. Tatiyaŋ.

4. Lokasuttaŋ
44. Sāvatthiyaŋ viharati …pe… ‘lokassa, bhikkhave, samudayañca atthangamañca desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca, bhikkhave, lokassa samudayo? Cakkhuñca paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā; taņhāpaccayā upādānaŋ; upādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhavanti. Ayaŋ kho, bhikkhave, lokassa samudayo.

‘Sotañca (p. 1.302) paţicca sadde ca …pe… ghānañca paţicca gandhe ca… jivhañca paţicca rase ca… kāyañca paţicca phoţţhabbe ca… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā …pe… jātipaccayā jarāmaraņaŋ sokaparidevadukkhadomanassupāyāsā sambhavanti. Ayaŋ kho, bhikkhave, lokassa samudayo.

‘Katamo ca, bhikkhave, lokassa atthangamo? Cakkhuñca paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti. Ayaŋ kho, bhikkhave, lokassa atthangamo.

‘Sotañca paţicca sadde ca …pe… ghānañca paţicca gandhe ca… jivhañca paţicca rase ca… kāyañca paţicca phoţţhabbe ca… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti. Ayaŋ kho, bhikkhave, lokassa atthangamo’ ti. Catutthaŋ.

5. Ñātikasuttaŋ
45. Evaŋ me sutaŋ– ekaŋ samayaŋ bhagavā ñātike viharati giñjakāvasathe. Atha kho bhagavā rahogato paţisallāno imaŋ dhammapariyāyaŋ abhāsi–

‘Cakkhuñca paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā, vedanāpaccayā taņhā; taņhāpaccayā upādānaŋ …pe… evametassa kevalassa dukkhakkhandhassa samudayo hoti.

‘Sotañca paţicca sadde ca …pe… ghānañca paţicca gandhe ca… jivhañca paţicca rase ca… kāyañca paţicca phoţţhabbe ca… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā; taņhāpaccayā upādānaŋ …pe… evametassa kevalassa dukkhakkhandhassa samudayo hoti.

‘Cakkhuñca (p. 1.303) paţicca rūpe ca uppajjati cakkhuviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Sotañca paţicca sadde ca …pe… manañca paţicca dhamme ca uppajjati manoviññāņaŋ. Tiņņaŋ sangati phasso. Phassapaccayā vedanā; vedanāpaccayā taņhā. Tassāyeva taņhāya asesavirāganirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hotī’ ti.

Tena kho pana samayena aññataro bhikkhu bhagavato upassuti ţhito hoti. Addasā kho bhagavā taŋ bhikkhuŋ upassuti ţhitaŋ. Disvāna taŋ bhikkhuŋ etadavoca– ‘assosi no tvaŋ, bhikkhu, imaŋ dhammapariyāyan’ ti? ‘Evaŋ, bhante’ ti. ‘Uggaņhāhi tvaŋ, bhikkhu, imaŋ dhammapariyāyaŋ; pariyāpuņāhi tvaŋ, bhikkhu, imaŋ dhammapariyāyaŋ; dhārehi tvaŋ, bhikkhu, imaŋ dhammapariyāyaŋ. Atthasaŋhito ayaŋ, bhikkhu, dhammapariyāyo ādibrahmacariyako’ ti. Pañcamaŋ.

6. Aññatarabrāhmaņasuttaŋ
46. Sāvatthiyaŋ viharati. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca–

‘Kiŋ nu kho, bho gotama, so karoti so paţisaŋvedayatī’ ti? ‘“So karoti so paţisaŋvedayatī” ti kho, brāhmaņa, ayameko anto’.

‘Kiŋ pana, bho gotama, añño karoti, añño paţisaŋvedayatī’ ti? ‘“Añño karoti, añño paţisaŋvedayatī” ti kho, brāhmaņa, ayaŋ dutiyo anto. Ete te, brāhmaņa, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya (p. 1.304) tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

Evaŋ vutte, so brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama, …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Chaţţhaŋ.

7. Jāņussoņisuttaŋ
47. Sāvatthiyaŋ viharati. Atha kho jāņussoņi brāhmaņo yena bhagavā tenupasankami; upasankamitvā bhagavatā saddhiŋ …pe… ekamantaŋ nisinno kho jāņussoņi brāhmaņo bhagavantaŋ etadavoca–

‘Kiŋ nu kho, bho, gotama, sabbamatthī’ ti? ‘“Sabbamatthī” ti kho, brāhmaņa, ayameko anto’.

‘Kiŋ pana, bho gotama, sabbaŋ natthī’ ti? ‘“Sabbaŋ natthī” ti kho, brāhmaņa, ayaŋ dutiyo anto. Ete te, brāhmaņa, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

Evaŋ vutte, jāņussoņi brāhmaņo bhagavantaŋ etadavoca ‘abhikkantaŋ bho gotama …pe… pāņupetaŋ saraņaŋ gatan’ ti. Sattamaŋ.

8. Lokāyatikasuttaŋ
48. Sāvatthiyaŋ viharati. Atha kho lokāyatiko brāhmaņo yena bhagavā …pe… ekamantaŋ nisinno kho lokāyatiko brāhmaņo bhagavantaŋ etadavoca–

‘Kiŋ nu kho, bho gotama, sabbamatthī’ ti? ‘“Sabbamatthī” ti kho, brāhmaņa, jeţţhametaŋ lokāyataŋ’.

‘Kiŋ (p. 1.305) pana, bho gotama, sabbaŋ natthī’ ti? ‘“Sabbaŋ natthī” ti kho, brāhmaņa, dutiyametaŋ lokāyataŋ’.

‘Kiŋ nu kho, bho gotama, sabbamekattan’ ti? ‘“Sabbamekattan” ti kho, brāhmaņa, tatiyametaŋ lokāyataŋ’.

‘Kiŋ pana, bho gotama, sabbaŋ puthuttan’ ti? ‘“Sabbaŋ puthuttan” ti kho, brāhmaņa, catutthametaŋ lokāyataŋ’.

‘Ete te, brāhmaņa, ubho ante anupagamma majjhena tathāgato dhammaŋ deseti– “avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

Evaŋ vutte, lokāyatiko brāhmaņo bhagavantaŋ etadavoca– ‘abhikkantaŋ, bho gotama …pe… ajjatagge pāņupetaŋ saraņaŋ gatan’ ti. Aţţhamaŋ.

9. Ariyasāvakasuttaŋ
49. Sāvatthiyaŋ viharati …pe… ‘na bhikkhave, sutavato ariyasāvakassa evaŋ hoti– “kiŋ nu kho kismiŋ sati kiŋ hoti, kissuppādā kiŋ uppajjati? (kismiŋ sati sankhārā honti, kismiŋ sati viññāņaŋ hoti,) kismiŋ sati nāmarūpaŋ hoti, kismiŋ sati saļāyatanaŋ hoti, kismiŋ sati phasso hoti, kismiŋ sati vedanā hoti, kismiŋ sati taņhā hoti, kismiŋ sati upādānaŋ hoti, kismiŋ sati bhavo hoti, kismiŋ sati jāti hoti, kismiŋ sati jarāmaraņaŋ hotī”’ ti?

‘Atha kho, bhikkhave, sutavato ariyasāvakassa aparappaccayā ñāņamevettha hoti– “imasmiŋ sati idaŋ hoti, imassuppādā idaŋ uppajjati. (avijjāya sati sankhārā honti; sankhāresu sati viññāņaŋ hoti;) viññāņe sati nāmarūpaŋ hoti; nāmarūpe sati saļāyatanaŋ hoti (p. 1.306) saļāyatane sati phasso hoti; phasse sati vedanā hoti; vedanāya sati taņhā hoti; taņhāya sati upādānaŋ hoti; upādāne sati bhavo hoti; bhave sati jāti hoti; jātiyā sati jarāmaraņaŋ hotī” ti. So evaŋ pajānāti– “evamayaŋ loko samudayatī”’ ti.

‘Na bhikkhave, sutavato ariyasāvakassa evaŋ hoti– “kiŋ nu kho kismiŋ asati kiŋ na hoti, kissa nirodhā kiŋ nirujjhati? (kismiŋ asati sankhārā na honti, kismiŋ asati viññāņaŋ na hoti,) kismiŋ asati nāmarūpaŋ na hoti, kismiŋ asati saļāyatanaŋ na hoti, kismiŋ asati phasso na hoti, kismiŋ asati vedanā na hoti, kismiŋ asati taņhā na hoti, kismiŋ asati upādānaŋ na hoti, kismiŋ asati bhavo na hoti, kismiŋ asati jāti na hoti, kismiŋ asati jarāmaraņaŋ na hotī”’ ti?

‘Atha kho, bhikkhave, sutavato ariyasāvakassa aparappaccayā ñāņamevettha hoti– “imasmiŋ asati idaŋ na hoti, imassa nirodhā idaŋ nirujjhati. (avijjāya asati sankhārā na honti; sankhāresu asati viññāņaŋ na hoti;) viññāņe asati nāmarūpaŋ na hoti; nāmarūpe asati saļāyatanaŋ na hoti …pe… bhavo na hoti… jāti na hoti… jātiyā asati jarāmaraņaŋ na hotī” ti. So evaŋ pajānāti– “evamayaŋ loko nirujjhatī”’ ti.

‘Yato kho, bhikkhave, ariyasāvako evaŋ lokassa samudayañca atthangamañca yathābhūtaŋ pajānāti, ayaŋ vuccati, bhikkhave, ariyasāvako diţţhisampanno itipi …pe… amatadvāraŋ āhacca tiţţhati itipī’ ti. Navamaŋ.

10. Dutiya-ariyasāvakasuttaŋ
50. Sāvatthiyaŋ viharati …pe… ‘na, bhikkhave, sutavato ariyasāvakassa evaŋ hoti– “kiŋ nu kho kismiŋ sati kiŋ hoti, kissuppādā kiŋ uppajjati? Kismiŋ sati sankhārā honti, kismiŋ sati viññāņaŋ hoti, kismiŋ sati nāmarūpaŋ hoti, kismiŋ sati saļāyatanaŋ hoti, kismiŋ sati (p. 1.307) phasso hoti, kismiŋ sati vedanā hoti, kismiŋ sati taņhā hoti, kismiŋ sati upādānaŋ hoti, kismiŋ sati bhavo hoti, kismiŋ sati jāti hoti, kismiŋ sati jarāmaraņaŋ hotī”’ ti?

‘Atha kho, bhikkhave, sutavato ariyasāvakassa aparappaccayā ñāņamevettha hoti– “imasmiŋ sati idaŋ hoti, imassuppādā idaŋ uppajjati. Avijjāya sati sankhārā honti; sankhāresu sati viññāņaŋ hoti; viññāņe sati nāmarūpaŋ hoti; nāmarūpe sati saļāyatanaŋ hoti; saļāyatane sati phasso hoti; phasse sati vedanā hoti vedanāya sati taņhā hoti; taņhāya sati upādānaŋ hoti; upādāne sati bhavo hoti; bhave sati jāti hoti; jātiyā sati jarāmaraņaŋ hotī” ti. So evaŋ pajānāti– “evamayaŋ loko samudayatī”’ ti.

‘Na, bhikkhave, sutavato ariyasāvakassa evaŋ hoti– “kiŋ nu kho kismiŋ asati kiŋ na hoti, kissa nirodhā kiŋ nirujjhati? Kismiŋ asati sankhārā na honti, kismiŋ asati viññāņaŋ na hoti, kismiŋ asati nāmarūpaŋ na hoti, kismiŋ asati saļāyatanaŋ na hoti, kismiŋ asati phasso na hoti, kismiŋ asati vedanā na hoti, kismiŋ asati taņhā na hoti …pe… upādānaŋ… bhavo… jāti… kismiŋ asati jarāmaraņaŋ na hotī”’ ti?

‘Atha kho, bhikkhave, sutavato ariyasāvakassa aparappaccayā ñāņamevettha hoti– “imasmiŋ asati idaŋ na hoti, imassa nirodhā idaŋ nirujjhati. Avijjāya asati sankhārā na honti; sankhāresu asati viññāņaŋ na hoti; viññāņe asati nāmarūpaŋ na hoti; nāmarūpe asati saļāyatanaŋ na hoti …pe… jātiyā asati jarāmaraņaŋ na hotī” ti. So evaŋ pajānāti– “evamayaŋ loko nirujjhatī”’ ti.

‘Yato kho, bhikkhave, ariyasāvako evaŋ lokassa samudayañca atthangamañca yathābhūtaŋ pajānāti, ayaŋ vuccati, bhikkhave, ariyasāvako diţţhisampanno itipi, dassanasampanno itipi, āgato imaŋ saddhammaŋ itipi, passati imaŋ saddhammaŋ itipi, sekkhena ñāņena samannāgato itipi sekkhāya (p. 1.308) vijjāya samannāgato itipi, dhammasotaŋ samāpanno itipi, ariyo nibbedhikapañño itipi, amatadvāraŋ āhacca tiţţhati itipī’ ti. Dasamaŋ.

Gahapativaggo pañcamo.

Tassuddānaŋ–

Dve pañcaverabhayā vuttā, dukkhaŋ loko ca ñātikaŋ;

Aññataraŋ jāņussoņi ca, lokāyatikena aţţhamaŋ.

Dve ariyasāvakā vuttā, vaggo tena pavuccatīti.

6. Dukkhavaggo

1. Parivīmaŋsanasuttaŋ
51. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Kittāvatā nu kho, bhikkhave, bhikkhū parivīmaŋsamāno parivīmaŋseyya sabbaso sammā dukkhakkhayāyā’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti. ‘Tena hi, bhikkhave, suņātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca –

‘Idha, bhikkhave, bhikkhu parivīmaŋsamāno parivīmaŋsati– “yaŋ kho idaŋ anekavidhaŋ nānappakārakaŋ dukkhaŋ loke uppajjati jarāmaraņaŋ; idaŋ nu kho dukkhaŋ kiŋnidānaŋ kiŋsamudayaŋ kiŋjātikaŋ kiŋpabhavaŋ? Kismiŋ sati jarāmaraņaŋ hoti, kismiŋ asati jarāmaraņaŋ na hotī” ti? So parivīmaŋsamāno evaŋ pajānāti– “yaŋ kho idaŋ anekavidhaŋ nānappakārakaŋ dukkhaŋ loke uppajjati (p. 1.309) jarāmaraņaŋ, idaŋ kho dukkhaŋ jātinidānaŋ jātisamudayaŋ jātijātikaŋ jātippabhavaŋ. Jātiyā sati jarāmaraņaŋ hoti, jātiyā asati jarāmaraņaŋ na hotī”’ ti.

‘So jarāmaraņañca pajānāti, jarāmaraņasamudayañca pajānāti, jarāmaraņanirodhañca pajānāti, yā ca jarāmaraņanirodhasāruppagāminī paţipadā tañca pajānāti, tathā paţipanno ca hoti anudhammacārī; ayaŋ vuccati, bhikkhave, bhikkhu sabbaso sammā dukkhakkhayāya paţipanno jarāmaraņanirodhāya.

‘Athāparaŋ parivīmaŋsamāno parivīmaŋsati– “jāti panāyaŋ kiŋnidānā kiŋsamudayā kiŋjātikā kiŋpabhavā, kismiŋ sati jāti hoti, kismiŋ asati jāti na hotī” ti? So parivīmaŋsamāno evaŋ pajānāti– “jāti bhavanidānā bhavasamudayā bhavajātikā bhavappabhavā; bhave sati jāti hoti, bhave asati jāti na hotī”’ ti.

‘So jātiñca pajānāti, jātisamudayañca pajānāti, jātinirodhañca pajānāti, yā ca jātinirodhasāruppagāminī paţipadā tañca pajānāti, tathā paţipanno ca hoti anudhammacārī; ayaŋ vuccati, bhikkhave, bhikkhu sabbaso sammā dukkhakkhayāya paţipanno jātinirodhāya.

‘Athāparaŋ parivīmaŋsamāno parivīmaŋsati– “bhavo panāyaŋ kiŋnidāno …pe… upādānaŋ panidaŋ kiŋnidānaŋ… taņhā panāyaŋ kiŋnidānā… vedanā… phasso… saļāyatanaŋ panidaŋ kiŋnidānaŋ… nāmarūpaŋ panidaŋ… viññāņaŋ panidaŋ… sankhārā panime kiŋnidānā kiŋsamudayā kiŋjātikā kiŋpabhavā; kismiŋ sati sankhārā honti, kismiŋ asati sankhārā na hontī” ti? So parivīmaŋsamāno evaŋ pajānāti– “sankhārā avijjānidānā avijjāsamudayā avijjājātikā avijjāpabhavā; avijjāya sati sankhārā honti, avijjāya asati sankhārā na hontī”’ ti.

‘So sankhāre ca pajānāti, sankhārasamudayañca pajānāti, sankhāranirodhañca pajānāti, yā ca sankhāranirodhasāruppagāminī paţipadā tañca pajānāti, tathā paţipanno ca hoti anudhammacārī ayaŋ vuccati, bhikkhave, bhikkhu sabbaso sammā dukkhakkhayāya paţipanno sankhāranirodhāya.

‘Avijjāgato (p. 1.310) yaŋ, bhikkhave, purisapuggalo puññaŋ ce sankhāraŋ abhisankharoti, puññūpagaŋ hoti viññāņaŋ. Apuññaŋ ce sankhāraŋ abhisankharoti, apuññūpagaŋ hoti viññāņaŋ. Āneñjaŋ ce sankhāraŋ abhisankharoti āneñjūpagaŋ hoti viññāņaŋ. Yato kho, bhikkhave, bhikkhuno avijjā pahīnā hoti vijjā uppannā, so avijjāvirāgā vijjuppādā neva puññābhisankhāraŋ abhisankharoti na apuññābhisankhāraŋ abhisankharoti na āneñjābhisankhāraŋ abhisankharoti. Anabhisankharonto anabhisañcetayanto na kiñci loke upādiyati; anupādiyaŋ na paritassati, aparitassaŋ paccattaññeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti.

‘So sukhaŋ ce vedanaŋ vedayati, sā aniccāti pajānāti, anajjhositāti pajānāti, anabhinanditāti pajānāti. Dukkhaŋ ce vedanaŋ vedayati, sā aniccāti pajānāti, anajjhositāti pajānāti, anabhinanditāti pajānāti. Adukkhamasukhaŋ ce vedanaŋ vedayati, sā aniccāti pajānāti, anajjhositāti pajānāti, anabhinanditāti pajānāti. So sukhaŋ ce vedanaŋ vedayati, visaŋyutto naŋ vedayati. Dukkhaŋ ce vedanaŋ vedayati, visaŋyutto naŋ vedayati. Adukkhamasukhaŋ ce vedanaŋ vedayati, visaŋyutto naŋ vedayati.

‘So kāyapariyantikaŋ vedanaŋ vedayamāno kāyapariyantikaŋ vedanaŋ vedayāmīti pajānāti, jīvitapariyantikaŋ vedanaŋ vedayamāno jīvitapariyantikaŋ vedanaŋ vedayāmīti pajānāti. Kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissanti, sarīrāni avasissantīti pajānāti.

‘Seyyathāpi, bhikkhave, puriso kumbhakārapākā uņhaŋ kumbhaŋ uddharitvā same bhūmibhāge paţisisseyya . Tatra yāyaŋ usmā sā tattheva vūpasameyya, kapallāni avasisseyyuŋ. Evameva kho, bhikkhave, bhikkhu kāyapariyantikaŋ vedanaŋ vedayamāno kāyapariyantikaŋ vedanaŋ vedayāmīti pajānāti, jīvitapariyantikaŋ vedanaŋ vedayamāno jīvitapariyantikaŋ (p. 1.311) vedanaŋ vedayāmīti pajānāti. Kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissanti, sarīrāni avasissantīti pajānāti.

‘Taŋ kiŋ maññatha, bhikkhave, api nu kho khīņāsavo bhikkhu puññābhisankhāraŋ vā abhisankhareyya apuññābhisankhāraŋ vā abhisankhareyya āneñjābhisankhāraŋ vā abhisankhareyyā’ ti? ‘No hetaŋ, bhante’. ‘Sabbaso vā pana sankhāresu asati, sankhāranirodhā api nu kho viññāņaŋ paññāyethā’ ti? ‘No hetaŋ, bhante’. ‘Sabbaso vā pana viññāņe asati, viññāņanirodhā api nu kho nāmarūpaŋ paññāyethā’ ti? ‘No hetaŋ, bhante’. ‘Sabbaso vā pana nāmarūpe asati, nāmarūpanirodhā api nu kho saļāyatanaŋ paññāyethā’ ti? ‘No hetaŋ, bhante’. ‘Sabbaso vā pana saļāyatane asati, saļāyatananirodhā api nu kho phasso paññāyethā’ ti? ‘No hetaŋ, bhante’. ‘Sabbaso vā pana phasse asati, phassanirodhā api nu kho vedanā paññāyethā’ ti? ‘No hetaŋ, bhante’. ‘Sabbaso vā pana vedanāya asati, vedanānirodhā api nu kho taņhā paññāyethā’ ti? ‘No hetaŋ, bhante’. ‘Sabbaso vā pana taņhāya asati, taņhānirodhā api nu kho upādānaŋ paññāyethā’ ti? ‘No hetaŋ, bhante’. ‘Sabbaso vā pana upādāne asati, upādānanirodhā api nu kho bhavo paññāyethā’ ti. ‘No hetaŋ, bhante’. ‘Sabbaso vā pana bhave asati, bhavanirodhā api nu kho jāti paññāyethā’ ti? ‘No hetaŋ, bhante’. ‘Sabbaso vā pana jātiyā asati, jātinirodhā api nu kho jarāmaraņaŋ paññāyethā’ ti? ‘No hetaŋ, bhante’.

‘Sādhu sādhu, bhikkhave, evametaŋ, bhikkhave, netaŋ aññathā. Saddahatha me taŋ, bhikkhave, adhimuccatha, nikkankhā ettha hotha nibbicikicchā. Esevanto dukkhassā’ ti. Paţhamaŋ.

2. Upādānasuttaŋ
52. Sāvatthiyaŋ viharati …pe… ‘upādāniyesu, bhikkhave, dhammesu assādānupassino viharato taņhā pavađđhati. Taņhāpaccayā upādānaŋ; upādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti’.

‘Seyyathāpi (p. 1.312) bhikkhave, dasannaŋ vā kaţţhavāhānaŋ vīsāya vā kaţţhavāhānaŋ tiŋsāya vā kaţţhavāhānaŋ cattārīsāya vā kaţţhavāhānaŋ mahā-aggikkhandho jaleyya. Tatra puriso kālena kālaŋ sukkhāni ceva tiņāni pakkhipeyya, sukkhāni ca gomayāni pakkhipeyya, sukkhāni ca kaţţhāni pakkhipeyya. Evañhi so, bhikkhave, mahā-aggikkhandho tadāhāro tadupādāno ciraŋ dīghamaddhānaŋ jaleyya. Evameva kho, bhikkhave, upādāniyesu dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti.

‘Upādāniyesu, bhikkhave, dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti.

‘Seyyathāpi, bhikkhave, dasannaŋ vā kaţţhavāhānaŋ vīsāya vā tiŋsāya vā cattārīsāya vā kaţţhavāhānaŋ mahā-aggikkhandho jaleyya; tatra puriso na kālena kālaŋ sukkhāni ceva tiņāni pakkhipeyya, na sukkhāni ca gomayāni pakkhipeyya, na sukkhāni ca kaţţhāni pakkhipeyya. Evañhi so, bhikkhave, mahā-aggikkhandho purimassa ca upādānassa pariyādānā aññassa ca anupahārā anāhāro nibbāyeyya. Evameva kho, bhikkhave, upādāniyesu dhammesu ādīnavānupassino viharato taņhā nirujjhati, taņhānirodhā upādānanirodho …pe… evametassa kevalassa dukkhakkhandhassa nirodho hotī’ ti. Dutiyaŋ.

3. Saŋyojanasuttaŋ
53. Sāvatthiyaŋ viharati …pe… ‘saŋyojaniyesu, bhikkhave, dhammesu assādānupassino viharato taņhā pavađđhati. Taņhāpaccayā upādānaŋ; upādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti’.

‘Seyyathāpi (p. 1.313) bhikkhave, telañca paţicca vaţţiñca paţicca telappadīpo jhāyeyya. Tatra puriso kālena kālaŋ telaŋ āsiñceyya vaţţiŋ upasaŋhareyya. Evañhi so, bhikkhave, telappadīpo tadāhāro tadupādāno ciraŋ dīghamaddhānaŋ jaleyya. Evameva kho, bhikkhave, saŋyojaniyesu dhammesu assādānupassino viharato taņhā pavađđhati. Taņhāpaccayā upādānaŋ; upādānapaccayā bhavo; bhavapaccayā jāti jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Saŋyojaniyesu, bhikkhave, dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti.

‘Seyyathāpi, bhikkhave, telañca paţicca vaţţiñca paţicca telappadīpo jhāyeyya. Tatra puriso na kālena kālaŋ telaŋ āsiñceyya na vaţţiŋ upasaŋhareyya. Evañhi so, bhikkhave, telappadīpo purimassa ca upādānassa pariyādānā aññassa ca anupahārā anāhāro nibbāyeyya. Evameva kho, bhikkhave, saŋyojaniyesu dhammesu ādīnavānupassino viharato taņhā nirujjhati. Taņhānirodhā upādānanirodho …pe… evametassa kevalassa dukkhakkhandhassa nirodho hotī’ ti. Tatiyaŋ.

4. Dutiyasaŋyojanasuttaŋ
54. Sāvatthiyaŋ viharati …pe… ‘seyyathāpi, bhikkhave, telañca paţicca vaţţiñca paţicca telappadīpo jhāyeyya. Tatra puriso kālena kālaŋ telaŋ āsiñceyya vaţţiŋ upasaŋhareyya. Evañhi so, bhikkhave, telappadīpo tadāhāro tadupādāno ciraŋ dīghamaddhānaŋ jaleyya. Evameva kho, bhikkhave, saŋyojaniyesu dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti’.

‘Seyyathāpi (p. 1.314) bhikkhave, telañca paţicca vaţţiñca paţicca telappadīpo jhāyeyya. Tatra puriso na kālena kālaŋ telaŋ āsiñceyya na vaţţiŋ upasaŋhareyya Evañhi so, bhikkhave, telappadīpo purimassa ca upādānassa pariyādānā aññassa ca anupahārā anāhāro nibbāyeyya. Evameva kho, bhikkhave, saŋyojaniyesu dhammesu ādīnavānupassino viharato taņhā nirujjhati. Taņhānirodhā upādānanirodho …pe… evametassa kevalassa dukkhakkhandhassa nirodho hotī’ ti. Catutthaŋ.

5. Mahārukkhasuttaŋ
55. Sāvatthiyaŋ viharati …pe… ‘upādāniyesu, bhikkhave, dhammesu assādānupassino viharato taņhā pavađđhati. Taņhāpaccayā upādānaŋ; upādānapaccayā bhavo …pe… evametassa kevalassa dukkhakkhandhassa samudayo hoti’.

‘Seyyathāpi, bhikkhave, mahārukkho. Tassa yāni ceva mūlāni adhogamāni, yāni ca tiriyangamāni, sabbāni tāni uddhaŋ ojaŋ abhiharanti. Evañhi so, bhikkhave, mahārukkho tadāhāro tadupādāno ciraŋ dīghamaddhānaŋ tiţţheyya. Evameva kho, bhikkhave, upādāniyesu dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti.

‘Upādāniyesu bhikkhave, dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Seyyathāpi, bhikkhave, mahārukkho. Atha puriso āgaccheyya kuddālapiţakaŋ ādāya. So taŋ rukkhaŋ mūle chindeyya, mūlaŋ chinditvā palikhaņeyya, palikhaņitvā mūlāni uddhareyya antamaso usīranāļimattānipi. So taŋ rukkhaŋ khaņđākhaņđikaŋ chindeyya, khaņđākhaņđikaŋ chinditvā phāleyya, phāletvā sakalikaŋ sakalikaŋ kareyya, sakalikaŋ sakalikaŋ karitvā vātātape visoseyya; vātātape visosetvā agginā đaheyya, agginā đahetvā masiŋ kareyya, masiŋ karitvā mahāvāte vā ophuņeyya nadiyā vā sīghasotāya pavāheyya. Evañhi so, bhikkhave, mahārukkho ucchinnamūlo (p. 1.315) assa tālāvatthukato anabhāvankato āyatiŋ anuppādadhammo. Evameva kho, bhikkhave, upādāniyesu dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hotī’ ti. Pañcamaŋ.

6. Dutiyamahārukkhasuttaŋ
56. Sāvatthiyaŋ viharati …pe… ‘seyyathāpi, bhikkhave, mahārukkho. Tassa yāni ceva mūlāni adhogamāni, yāni ca tiriyangamāni sabbāni tāni uddhaŋ ojaŋ abhiharanti. Evañhi so, bhikkhave, mahārukkho tadāhāro tadupādāno ciraŋ dīghamaddhānaŋ tiţţheyya. Evameva kho, bhikkhave, upādāniyesu dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti’.

‘Seyyathāpi, bhikkhave, mahārukkho. Atha puriso āgaccheyya kuddālapiţakaŋ ādāya. So taŋ rukkhaŋ mūle chindeyya, mūle chetvā palikhaņeyya, palikhaņitvā mūlāni uddhareyya …pe… nadiyā vā sīghasotāya pavāheyya. Evañhi so, bhikkhave, mahārukkho ucchinnamūlo assa tālāvatthukato anabhāvankato āyatiŋ anuppādadhammo. Evameva kho, bhikkhave, upādāniyesu dhammesu ādīnavānupassino viharato taņhā nirujjhati. Taņhānirodhā upādānanirodho …pe… evametassa kevalassa dukkhakkhandhassa nirodho hotī’ ti. Chaţţhaŋ.

7. Taruņarukkhasuttaŋ
57. Sāvatthiyaŋ viharati …pe… ‘saŋyojaniyesu, bhikkhave, dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti’.

‘Seyyathāpi, bhikkhave, taruņo rukkho. Tassa puriso kālena kālaŋ mūlāni palimajjeyya kālena kālaŋ paŋsuŋ dadeyya, kālena kālaŋ (p. 1.316) udakaŋ dadeyya. Evañhi so, bhikkhave, taruņo rukkho tadāhāro tadupādāno vuddhiŋ virūļhiŋ vepullaŋ āpajjeyya. Evameva kho, bhikkhave, saŋyojaniyesu dhammesu assādānupassino viharato taņhā pavađđhati. Taņhāpaccayā upādānaŋ …pe… evametassa kevalassa dukkhakkhandhassa samudayo hoti.

‘Saŋyojaniyesu, bhikkhave, dhammesu ādīnavānupassino viharato taņhā nirujjhati. Taņhānirodhā upādānanirodho …pe… evametassa kevalassa dukkhakkhandhassa nirodho hoti.

‘Seyyathāpi bhikkhave, taruņo rukkho. Atha puriso āgaccheyya kuddālapiţakaŋ ādāya …pe… nadiyā vā sīghasotāya pavāheyya. Evañhi so, bhikkhave, taruņo rukkho ucchinnamūlo assa tālāvatthukato anabhāvankato āyatiŋ anuppādadhammo. Evameva kho, bhikkhave, saŋyojaniyesu dhammesu ādīnavānupassino viharato taņhā nirujjhati. Taņhānirodhā upādānanirodho …pe… evametassa kevalassa dukkhakkhandhassa nirodho hotī’ ti. Sattamaŋ.

8. Nāmarūpasuttaŋ
58. Sāvatthiyaŋ viharati …pe… ‘saŋyojaniyesu, bhikkhave, dhammesu assādānupassino viharato nāmarūpassa avakkanti hoti. Nāmarūpapaccayā saļāyatanaŋ …pe… evametassa kevalassa dukkhakkhandhassa samudayo hoti’.

‘Seyyathāpi, bhikkhave, mahārukkho. Tassa yāni ceva mūlāni adhogamāni, yāni ca tiriyangamāni, sabbāni tāni uddhaŋ ojaŋ abhiharanti. Evañhi so, bhikkhave, mahārukkho tadāhāro tadupādāno ciraŋ dīghamaddhānaŋ tiţţheyya. Evameva kho, bhikkhave, saŋyojaniyesu dhammesu assādānupassino viharato nāmarūpassa avakkanti hoti …pe….

‘Saŋyojaniyesu, bhikkhave, dhammesu ādīnavānupassino viharato nāmarūpassa avakkanti na hoti. Nāmarūpanirodhā saļāyatananirodho …pe… evametassa kevalassa dukkhakkhandhassa nirodho hoti.

‘Seyyathāpi (p. 1.317) bhikkhave, mahārukkho. Atha puriso āgaccheyya kuddālapiţakaŋ ādāya …pe… āyatiŋ anuppādadhammo. Evameva kho, bhikkhave, saŋyojaniyesu dhammesu ādīnavānupassino viharato nāmarūpassa avakkanti na hoti. Nāmarūpanirodhā saļāyatananirodho …pe… evametassa kevalassa dukkhakkhandhassa nirodho hotī’ ti. Aţţhamaŋ.

9. Viññāņasuttaŋ
59. Sāvatthiyaŋ viharati …pe… ‘saŋyojaniyesu, bhikkhave, dhammesu assādānupassino viharato viññāņassa avakkanti hoti. Viññāņapaccayā nāmarūpaŋ …pe… evametassa kevalassa dukkhakkhandhassa samudayo hoti’.

‘Seyyathāpi, bhikkhave, mahārukkho. Tassa yāni ceva mūlāni …pe… evameva kho, bhikkhave, saŋyojaniyesu dhammesu assādānupassino viharato viññāņassa avakkanti hoti …pe….

‘Saŋyojaniyesu, bhikkhave, dhammesu ādīnavānupassino viharato viññāņassa avakkanti na hoti. Viññāņanirodhā nāmarūpanirodho …pe… evametassa kevalassa dukkhakkhandhassa nirodho hoti.

‘Seyyathāpi, bhikkhave, mahārukkho. Atha puriso āgaccheyya kuddālapiţakaŋ ādāya …pe… āyatiŋ anuppādadhammo. Evameva kho, bhikkhave, saŋyojaniyesu dhammesu ādīnavānupassino viharato viññāņassa avakkanti na hoti. Viññāņassa nirodhā nāmarūpanirodho …pe… evametassa kevalassa dukkhakkhandhassa nirodho hotī’ ti. Navamaŋ.

10. Nidānasuttaŋ
60. Ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante! Yāva gambhīro cāyaŋ, bhante, paţiccasamuppādo gambhīrāvabhāso ca, atha ca pana me uttānakuttānako viya khāyatī’ ti.

‘Mā (p. 1.318) hevaŋ, ānanda, mā hevaŋ, ānanda ! Gambhīro cāyaŋ, ānanda, paţiccasamuppādo gambhīrāvabhāso ca. Etassa, ānanda, dhammassa ananubodhā appaţivedhā evamayaŋ pajā tantākulakajātā kulagaņţhikajātā muñjapabbajabhūtā apāyaŋ duggatiŋ vinipātaŋ saŋsāraŋ nātivattati.

‘Upādāniyesu, ānanda, dhammesu assādānupassino viharato taņhā pavađđhati. Taņhāpaccayā upādānaŋ; upādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Seyyathāpi, ānanda, mahārukkho. Tassa yāni ceva mūlāni adhogamāni, yāni ca tiriyangamāni, sabbāni tāni uddhaŋ ojaŋ abhiharanti. Evañhi so, ānanda, mahārukkho tadāhāro tadupādāno ciraŋ dīghamaddhānaŋ tiţţheyya. Evameva kho, ānanda, upādāniyesu dhammesu assādānupassino viharato taņhā pavađđhati. Taņhāpaccayā upādānaŋ upādānapaccayā bhavo …pe… evametassa kevalassa dukkhakkhandhassa samudayo hoti.

‘Upādāniyesu, ānanda, dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Seyyathāpi ānanda, mahārukkho. Atha puriso āgaccheyya kuddālapiţakaŋ ādāya. So taŋ rukkhaŋ mūle chindeyya, mūle chetvā palikhaņeyya, palikhaņitvā mūlāni uddhareyya antamaso usīranāļimattānipi. So taŋ rukkhaŋ khaņđākhaņđikaŋ chindeyya. Khaņđākhaņđikaŋ chinditvā phāleyya; phāletvā sakalikaŋ sakalikaŋ kareyya, sakalikaŋ sakalikaŋ karitvā vātātape visoseyya, vātātape visosetvā agginā đaheyya, agginā đahetvā masiŋ kareyya, masiŋ karitvā mahāvāte vā ophuņeyya, nadiyā vā sīghasotāya pavāheyya. Evañhi so, ānanda, mahārukkho ucchinnamūlo assa tālāvatthukato anabhāvankato āyatiŋ anuppādadhammo (p. 1.319) Evameva kho, ānanda, upādāniyesu dhammesu ādīnavānupassino viharato taņhā nirujjhati. Taņhānirodhā upādānanirodho; upādānanirodhā bhavanirodho; bhavanirodhā jātinirodho; jātinirodhā jarāmaraņaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hotī’ ti. Dasamaŋ.

Dukkhavaggo chaţţho.

Tassuddānaŋ–

Parivīmaŋsanupādānaŋ, dve ca saŋyojanāni ca;

Mahārukkhena dve vuttā, taruņena ca sattamaŋ.

Nāmarūpañca viññāņaŋ, nidānena ca te dasāti.

7. Mahāvaggo

1. Assutavāsuttaŋ
61. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme …pe… ‘assutavā, bhikkhave, puthujjano imasmiŋ cātumahābhūtikasmiŋ kāyasmiŋ nibbindeyyapi virajjeyyapi vimucceyyapi. Taŋ kissa hetu? Dissati, bhikkhave, imassa cātumahābhūtikassa kāyassa ācayopi apacayopi ādānampi nikkhepanampi. Tasmā tatrāssutavā puthujjano nibbindeyyapi virajjeyyapi vimucceyyapi’.

‘Yañca kho etaŋ, bhikkhave, vuccati cittaŋ itipi, mano itipi, viññāņaŋ itipi, tatrāssutavā puthujjano nālaŋ nibbindituŋ nālaŋ virajjituŋ nālaŋ vimuccituŋ. Taŋ kissa hetu? Dīgharattañhetaŋ, bhikkhave, assutavato puthujjanassa ajjhositaŋ mamāyitaŋ parāmaţţhaŋ– “etaŋ mama, esohamasmi, eso me attā” ti. Tasmā tatrāssutavā puthujjano nālaŋ nibbindituŋ nālaŋ virajjituŋ nālaŋ vimuccituŋ.

‘Varaŋ (p. 1.320) bhikkhave, assutavā puthujjano imaŋ cātumahābhūtikaŋ kāyaŋ attato upagaccheyya, na tveva cittaŋ. Taŋ kissa hetu? Dissatāyaŋ, bhikkhave, cātumahābhūtiko kāyo ekampi vassaŋ tiţţhamāno dvepi vassāni tiţţhamāno tīņipi vassāni tiţţhamāno cattāripi vassāni tiţţhamāno pañcapi vassāni tiţţhamāno dasapi vassāni tiţţhamāno vīsatipi vassāni tiţţhamāno tiŋsampi vassāni tiţţhamāno cattārīsampi vassāni tiţţhamāno paññāsampi vassāni tiţţhamāno vassasatampi tiţţhamāno, bhiyyopi tiţţhamāno.

‘Yañca kho etaŋ, bhikkhave, vuccati cittaŋ itipi, mano itipi, viññāņaŋ itipi, taŋ rattiyā ca divasassa ca aññadeva uppajjati aññaŋ nirujjhati. Seyyathāpi, bhikkhave, makkaţo araññe pavane caramāno sākhaŋ gaņhati, taŋ muñcitvā aññaŋ gaņhati, taŋ muñcitvā aññaŋ gaņhati; evameva kho, bhikkhave, yamidaŋ vuccati cittaŋ itipi, mano itipi, viññāņaŋ itipi, taŋ rattiyā ca divasassa ca aññadeva uppajjati aññaŋ nirujjhati.

‘Tatra, bhikkhave, sutavā ariyasāvako paţiccasamuppādaŋyeva sādhukaŋ yoniso manasi karoti– “iti imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti, imassa nirodhā idaŋ nirujjhati– yadidaŋ avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho; sankhāranirodhā viññāņanirodho …pe… evametassa kevalassa dukkhakkhandhassa nirodho hotī”’ ti.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati; nibbindaŋ virajjati, virāgā vimuccati, vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Dutiya-assutavāsuttaŋ
62. Sāvatthiyaŋ viharati …pe… ‘assutavā, bhikkhave, puthujjano imasmiŋ cātumahābhūtikasmiŋ kāyasmiŋ nibbindeyyapi virajjeyyapi vimucceyyapi. Taŋ kissa hetu? Dissati, bhikkhave, imassa cātumahābhūtikassa kāyassa ācayopi (p. 1.321) apacayopi ādānampi nikkhepanampi Tasmā tatrāssutavā puthujjano nibbindeyyapi virajjeyyapi vimucceyyapi. Yañca kho etaŋ, bhikkhave, vuccati cittaŋ itipi, mano itipi, viññāņaŋ itipi, tatrāssutavā puthujjano nālaŋ nibbindituŋ nālaŋ virajjituŋ nālaŋ vimuccituŋ. Taŋ kissa hetu? Dīgharattañhetaŋ, bhikkhave, assutavato puthujjanassa ajjhositaŋ mamāyitaŋ parāmaţţhaŋ– “etaŋ mama, esohamasmi, eso me attā” ti. Tasmā tatrāssutavā puthujjano nālaŋ nibbindituŋ nālaŋ virajjituŋ nālaŋ vimuccituŋ’.

‘Varaŋ, bhikkhave, assutavā puthujjano imaŋ cātumahābhūtikaŋ kāyaŋ attato upagaccheyya, na tveva cittaŋ. Taŋ kissa hetu? Dissatāyaŋ, bhikkhave, cātumahābhūtiko kāyo ekampi vassaŋ tiţţhamāno dvepi vassāni tiţţhamāno tīņipi vassāni tiţţhamāno cattāripi vassāni tiţţhamāno pañcapi vassāni tiţţhamāno dasapi vassāni tiţţhamāno vīsatipi vassāni tiţţhamāno tiŋsampi vassāni tiţţhamāno cattārīsampi vassāni tiţţhamāno paññāsampi vassāni tiţţhamāno vassasatampi tiţţhamāno, bhiyyopi tiţţhamāno. Yañca kho etaŋ, bhikkhave, vuccati cittaŋ itipi, mano itipi, viññāņaŋ itipi, taŋ rattiyā ca divasassa ca aññadeva uppajjati aññaŋ nirujjhati.

‘Tatra bhikkhave, sutavā ariyasāvako paţiccasamuppādaŋyeva sādhukaŋ yoniso manasi karoti– “iti imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti, imassa nirodhā idaŋ nirujjhatī” ti. Sukhavedaniyaŋ, bhikkhave, phassaŋ paţicca uppajjati sukhavedanā. Tasseva sukhavedaniyassa phassassa nirodhā yaŋ tajjaŋ vedayitaŋ sukhavedaniyaŋ phassaŋ paţicca uppannā sukhavedanā sā nirujjhati sā vūpasammati. Dukkhavedaniyaŋ, bhikkhave, phassaŋ paţicca uppajjati dukkhavedanā. Tasseva dukkhavedaniyassa phassassa nirodhā yaŋ tajjaŋ vedayitaŋ dukkhavedaniyaŋ phassaŋ paţicca uppannā dukkhavedanā sā nirujjhati sā vūpasammati. Adukkhamasukhavedaniyaŋ, bhikkhave, phassaŋ paţicca uppajjati adukkhamasukhavedanā. Tasseva adukkhamasukhavedaniyassa phassassa nirodhā yaŋ tajjaŋ vedayitaŋ adukkhamasukhavedaniyaŋ phassaŋ paţicca uppannā adukkhamasukhavedanā sā nirujjhati sā vūpasammati.

‘Seyyathāpi (p. 1.322) bhikkhave, dvinnaŋ kaţţhānaŋ sanghaţţanasamodhānā usmā jāyati tejo abhinibbattati. Tesaŋyeva dvinnaŋ kaţţhānaŋ nānākatavinibbhogā yā tajjā usmā sā nirujjhati sā vūpasammati; evameva kho, bhikkhave, sukhavedaniyaŋ phassaŋ paţicca uppajjati sukhavedanā. Tasseva sukhavedaniyassa phassassa nirodhā yaŋ tajjaŋ vedayitaŋ sukhavedaniyaŋ phassaŋ paţicca uppannā sukhavedanā sā nirujjhati sā vūpasammati …pe… adukkhamasukhavedaniyaŋ phassaŋ paţicca uppajjati adukkhamasukhavedanā. Tasseva adukkhamasukhavedaniyassa phassassa nirodhā yaŋ tajjaŋ vedayitaŋ adukkhamasukhavedaniyaŋ phassaŋ paţicca uppannā adukkhamasukhavedanā sā nirujjhati sā vūpasammati.

‘Evaŋ passaŋ, bhikkhave, sutavā ariyasāvako phassepi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati; nibbindaŋ virajjati, virāgā vimuccati, vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Dutiyaŋ.

3. Puttamaŋsūpamasuttaŋ
63. Sāvatthiyaŋ …pe… ‘cattārome bhikkhave, āhārā bhūtānaŋ vā sattānaŋ ţhitiyā sambhavesīnaŋ vā anuggahāya Katame cattāro? Kabaļīkāro āhāro oļāriko vā sukhumo vā, phasso dutiyo, manosañcetanā tatiyā, viññāņaŋ catutthaŋ. Ime kho, bhikkhave, cattāro āhārā bhūtānaŋ vā sattānaŋ ţhitiyā sambhavesīnaŋ vā anuggahāya’.

‘Kathañca, bhikkhave, kabaļīkāro āhāro daţţhabbo? Seyyathāpi, bhikkhave, dve jāyampatikā parittaŋ sambalaŋ ādāya kantāramaggaŋ paţipajjeyyuŋ. Tesamassa ekaputtako piyo manāpo. Atha kho tesaŋ, bhikkhave, dvinnaŋ jāyampatikānaŋ kantāragatānaŋ yā parittā sambalamattā, sā parikkhayaŋ pariyādānaŋ gaccheyya. Siyā ca nesaŋ kantārāvaseso anatiņņo. Atha kho tesaŋ, bhikkhave, dvinnaŋ jāyampatikānaŋ evamassa– “amhākaŋ kho yā parittā sambalamattā sā parikkhīņā pariyādiņņā . Atthi (p. 1.323) cāyaŋ kantārāvaseso anittiņņo . Yaŋnūna mayaŋ imaŋ ekaputtakaŋ piyaŋ manāpaŋ vadhitvā vallūrañca soņđikañca karitvā puttamaŋsāni khādantā evaŋ taŋ kantārāvasesaŋ nitthareyyāma, mā sabbeva tayo vinassimhā” ti. Atha kho te, bhikkhave, dve jāyampatikā taŋ ekaputtakaŋ piyaŋ manāpaŋ vadhitvā vallūrañca soņđikañca karitvā puttamaŋsāni khādantā evaŋ taŋ kantārāvasesaŋ nitthareyyuŋ. Te puttamaŋsāni ceva khādeyyuŋ, ure ca paţipiseyyuŋ– “kahaŋ, ekaputtaka, kahaŋ, ekaputtakā” ti.

‘Taŋ kiŋ maññatha, bhikkhave, api nu te davāya vā āhāraŋ āhāreyyuŋ, madāya vā āhāraŋ āhāreyyuŋ, maņđanāya vā āhāraŋ āhāreyyuŋ, vibhūsanāya vā āhāraŋ āhāreyyun’ ti? ‘No hetaŋ, bhante’. ‘Nanu te, bhikkhave, yāvadeva kantārassa nittharaņatthāya āhāraŋ āhāreyyun’ ti? ‘Evaŋ, bhante’. ‘Evameva khvāhaŋ, bhikkhave, kabaļīkāro āhāro daţţhabbo’ ti vadāmi. Kabaļīkāre, bhikkhave, āhāre pariññāte pañcakāmaguņiko rāgo pariññāto hoti. Pañcakāmaguņike rāge pariññāte natthi taŋ saŋyojanaŋ yena saŋyojanena saŋyutto ariyasāvako puna imaŋ lokaŋ āgaccheyya.

‘Kathañca, bhikkhave, phassāhāro daţţhabbo? Seyyathāpi, bhikkhave, gāvī niccammā kuţţaŋ ce nissāya tiţţheyya. Ye kuţţanissitā pāņā te naŋ khādeyyuŋ. Rukkhaŋ ce nissāya tiţţheyya, ye rukkhanissitā pāņā te naŋ khādeyyuŋ. Udakaŋ ce nissāya tiţţheyya, ye udakanissitā pāņā te naŋ khādeyyuŋ. Ākāsaŋ ce nissāya tiţţheyya, ye ākāsanissitā pāņā te naŋ khādeyyuŋ. Yaŋ yadeva hi sā, bhikkhave, gāvī niccammā nissāya tiţţheyya, ye tannissitā pāņā te naŋ khādeyyuŋ. Evameva khvāhaŋ, bhikkhave, ‘phassāhāro daţţhabbo’ ti vadāmi. Phasse, bhikkhave, āhāre pariññāte tisso vedanā pariññātā honti. Tīsu vedanāsu pariññātāsu ariyasāvakassa natthi kiñci uttarikaraņīyanti vadāmi.

‘Kathañca (p. 1.324) bhikkhave, manosañcetanāhāro daţţhabbo? Seyyathāpi bhikkhave, angārakāsu sādhikaporisā puņņā angārānaŋ vītaccikānaŋ vītadhūmānaŋ. Atha puriso āgaccheyya jīvitukāmo amaritukāmo sukhakāmo dukkhappaţikūlo. Tamenaŋ dve balavanto purisā nānābāhāsu gahetvā taŋ angārakāsuŋ upakađđheyyuŋ. Atha kho, bhikkhave, tassa purisassa ārakāvassa cetanā ārakā patthanā ārakā paņidhi. Taŋ kissa hetu? Evañhi, bhikkhave, tassa purisassa hoti– “imaŋ cāhaŋ angārakāsuŋ papatissāmi, tatonidānaŋ maraņaŋ vā nigacchāmi maraņamattaŋ vā dukkhan” ti. Evameva khvāhaŋ, bhikkhave, “manosañcetanāhāro daţţhabbo” ti vadāmi. Manosañcetanāya, bhikkhave, āhāre pariññāte tisso taņhā pariññātā honti. Tīsu taņhāsu pariññātāsu ariyasāvakassa natthi kiñci uttarikaraņīyanti vadāmi.

‘Kathañca, bhikkhave, viññāņāhāro daţţhabbo? Seyyathāpi, bhikkhave, coraŋ āgucāriŋ gahetvā rañño dasseyyuŋ– “ayaŋ te, deva, coro āgucārī, imassa yaŋ icchasi taŋ daņđaŋ paņehī” ti. Tamenaŋ rājā evaŋ vadeyya– “gacchatha, bho, imaŋ purisaŋ pubbaņhasamayaŋ sattisatena hanathā” ti. Tamenaŋ pubbaņhasamayaŋ sattisatena haneyyuŋ. Atha rājā majjhanhikasamayaŋ evaŋ vadeyya – “ambho, kathaŋ so puriso” ti? “Tatheva, deva, jīvatī” ti. Tamenaŋ rājā evaŋ vadeyya– “gacchatha, bho, taŋ purisaŋ majjhanhikasamayaŋ sattisatena hanathā” ti. Tamenaŋ majjhanhikasamayaŋ sattisatena haneyyuŋ. Atha rājā sāyanhasamayaŋ evaŋ vadeyya– “ambho, kathaŋ so puriso” ti? “Tatheva, deva, jīvatī” ti. Tamenaŋ rājā evaŋ vadeyya– “gacchatha, bho, taŋ purisaŋ sāyanhasamayaŋ sattisatena hanathā” ti. Tamenaŋ sāyanhasamayaŋ sattisatena haneyyuŋ. Taŋ kiŋ maññatha bhikkhave, api nu so puriso divasaŋ tīhi sattisatehi haññamāno tatonidānaŋ dukkhaŋ domanassaŋ paţisaŋvediyethā’ ti? ‘Ekissāpi, bhante, sattiyā haññamāno tatonidānaŋ dukkhaŋ domanassaŋ paţisaŋvediyetha; ko pana vādo tīhi sattisatehi haññamāno’ ti! ‘Evameva khvāhaŋ, bhikkhave, viññāņāhāro daţţhabboti vadāmi. Viññāņe, bhikkhave, āhāre pariññāte nāmarūpaŋ pariññātaŋ hoti, nāmarūpe pariññāte ariyasāvakassa natthi kiñci uttarikaraņīyanti vadāmī’ ti. Tatiyaŋ.

4. Atthirāgasuttaŋ
64. Sāvatthiyaŋ (p. 1.325) viharati …pe… ‘cattārome, bhikkhave, āhārā bhūtānaŋ vā sattānaŋ ţhitiyā sambhavesīnaŋ vā anuggahāya. Katame cattāro? Kabaļīkāro āhāro oļāriko vā sukhumo vā, phasso dutiyo, manosañcetanā tatiyā, viññāņaŋ catutthaŋ. Ime kho, bhikkhave, cattāro āhārā bhūtānaŋ vā sattānaŋ ţhitiyā sambhavesīnaŋ vā anuggahāya’.

‘Kabaļīkāre ce, bhikkhave, āhāre atthi rāgo atthi nandī atthi taņhā, patiţţhitaŋ tattha viññāņaŋ virūļhaŋ. Yattha patiţţhitaŋ viññāņaŋ virūļhaŋ, atthi tattha nāmarūpassa avakkanti. Yattha atthi nāmarūpassa avakkanti, atthi tattha sankhārānaŋ vuddhi. Yattha atthi sankhārānaŋ vuddhi, atthi tattha āyatiŋ punabbhavābhinibbatti. Yattha atthi āyatiŋ punabbhavābhinibbatti, atthi tattha āyatiŋ jātijarāmaraņaŋ. Yattha atthi āyatiŋ jātijarāmaraņaŋ, sasokaŋ taŋ, bhikkhave, sadaraŋ sa-upāyāsanti vadāmi.

‘Phasse ce, bhikkhave, āhāre …pe… manosañcetanāya ce, bhikkhave, āhāre… viññāņe ce, bhikkhave, āhāre atthi rāgo atthi nandī atthi taņhā, patiţţhitaŋ tattha viññāņaŋ virūļhaŋ. Yattha patiţţhitaŋ viññāņaŋ virūļhaŋ, atthi tattha nāmarūpassa avakkanti. Yattha atthi nāmarūpassa avakkanti, atthi tattha sankhārānaŋ vuddhi. Yattha atthi sankhārānaŋ vuddhi, atthi tattha āyatiŋ punabbhavābhinibbatti. Yattha atthi āyatiŋ punabbhavābhinibbatti, atthi tattha āyatiŋ jātijarāmaraņaŋ. Yattha atthi āyatiŋ jātijarāmaraņaŋ, sasokaŋ taŋ, bhikkhave, sadaraŋ sa-upāyāsanti vadāmi.

‘Seyyathāpi bhikkhave, rajako vā cittakārako vā sati rajanāya vā lākhāya vā haliddiyā vā nīliyā vā mañjiţţhāya vā suparimaţţhe vā phalake bhittiyā vā dussapaţţe vā itthirūpaŋ vā purisarūpaŋ vā abhinimmineyya sabbangapaccangaŋ; evameva kho, bhikkhave, kabaļīkāre ce āhāre atthi rāgo atthi nandī atthi taņhā, patiţţhitaŋ tattha viññāņaŋ virūļhaŋ. Yattha patiţţhitaŋ viññāņaŋ virūļhaŋ, atthi tattha nāmarūpassa avakkanti. Yattha atthi nāmarūpassa avakkanti, atthi tattha sankhārānaŋ vuddhi. Yattha atthi sankhārānaŋ vuddhi, atthi tattha āyatiŋ punabbhavābhinibbatti. Yattha atthi āyatiŋ punabbhavābhinibbatti, atthi tattha (p. 1.326) āyatiŋ jātijarāmaraņaŋ. Yattha atthi āyatiŋ jātijarāmaraņaŋ, sasokaŋ taŋ, bhikkhave, sadaraŋ sa-upāyāsanti vadāmi.

‘Phasse ce, bhikkhave, āhāre …pe… manosañcetanāya ce, bhikkhave, āhāre… viññāņe ce, bhikkhave, āhāre atthi rāgo atthi nandī atthi taņhā, patiţţhitaŋ tattha viññāņaŋ virūļhaŋ. Yattha patiţţhitaŋ viññāņaŋ virūļhaŋ, atthi tattha nāmarūpassa avakkanti. Yattha atthi nāmarūpassa avakkanti, atthi tattha sankhārānaŋ vuddhi. Yattha atthi sankhārānaŋ vuddhi, atthi tattha āyatiŋ punabbhavābhinibbatti. Yattha atthi āyatiŋ punabbhavābhinibbatti, atthi tattha āyatiŋ jātijarāmaraņaŋ. Yattha atthi āyatiŋ jātijarāmaraņaŋ, sasokaŋ taŋ, bhikkhave, sadaraŋ sa-upāyāsanti vadāmi.

‘Kabaļīkāre ce, bhikkhave, āhāre natthi rāgo natthi nandī natthi taņhā, appatiţţhitaŋ tattha viññāņaŋ avirūļhaŋ. Yattha appatiţţhitaŋ viññāņaŋ avirūļhaŋ, natthi tattha nāmarūpassa avakkanti. Yattha natthi nāmarūpassa avakkanti, natthi tattha sankhārānaŋ vuddhi. Yattha natthi sankhārānaŋ vuddhi, natthi tattha āyatiŋ punabbhavābhinibbatti. Yattha natthi āyatiŋ punabbhavābhinibbatti, natthi tattha āyatiŋ jātijarāmaraņaŋ. Yattha natthi āyatiŋ jātijarāmaraņaŋ, asokaŋ taŋ, bhikkhave, adaraŋ anupāyāsanti vadāmi.

‘Phasse ce, bhikkhave, āhāre …pe… manosañcetanāya ce, bhikkhave, āhāre… viññāņe ce, bhikkhave, āhāre natthi rāgo natthi nandī natthi taņhā, appatiţţhitaŋ tattha viññāņaŋ avirūļhaŋ. Yattha appatiţţhitaŋ viññāņaŋ avirūļhaŋ, natthi tattha nāmarūpassa avakkanti Yattha natthi nāmarūpassa avakkanti, natthi tattha sankhārānaŋ vuddhi. Yattha natthi sankhārānaŋ vuddhi, natthi tattha āyatiŋ punabbhavābhinibbatti. Yattha natthi āyatiŋ punabbhavābhinibbatti, natthi tattha āyatiŋ jātijarāmaraņaŋ. Yattha natthi āyatiŋ jātijarāmaraņaŋ, asokaŋ taŋ, bhikkhave, adaraŋ anupāyāsanti vadāmi.

‘Seyyathāpi, bhikkhave, kūţāgāraŋ vā kūţāgārasālaŋ vā uttarāya vā dakkhiņāya vā pācīnāya vā vātapānā sūriye uggacchante vātapānena rasmi pavisitvā kvāssa patiţţhitā’ ti? ‘Pacchimāyaŋ, bhante, bhittiyan’ ti. ‘Pacchimā ce, bhikkhave, bhitti nāssa kvāssa patiţţhitā’ ti? ‘Pathaviyaŋ, bhante’ ti. ‘Pathavī ce, bhikkhave (p. 1.327) nāssa kvāssa patiţţhitā’ ti? ‘Āpasmiŋ, bhante’ ti. ‘Āpo ce, bhikkhave, nāssa kvāssa patiţţhitā’ ti? ‘Appatiţţhitā, bhante’ ti. ‘Evameva kho, bhikkhave, kabaļīkāre ce āhāre natthi rāgo natthi nandī natthi taņhā …pe….

‘Phasse ce, bhikkhave, āhāre… manosañcetanāya ce, bhikkhave, āhāre… viññāņe ce, bhikkhave, āhāre natthi rāgo natthi nandī natthi taņhā, appatiţţhitaŋ tattha viññāņaŋ avirūļhaŋ. Yattha appatiţţhitaŋ viññāņaŋ avirūļhaŋ, natthi tattha nāmarūpassa avakkanti. Yattha natthi nāmarūpassa avakkanti, natthi tattha sankhārānaŋ vuddhi. Yattha natthi sankhārānaŋ vuddhi, natthi tattha āyatiŋ punabbhavābhinibbatti Yattha natthi āyatiŋ punabbhavābhinibbatti, natthi tattha āyatiŋ jātijarāmaraņaŋ. Yattha natthi āyatiŋ jātijarāmaraņaŋ asokaŋ taŋ, bhikkhave, adaraŋ anupāyāsanti vadāmī’ ti. Catutthaŋ.

5. Nagarasuttaŋ
65. Sāvatthiyaŋ viharati …pe… ‘pubbe me, bhikkhave, sambodhā anabhisambuddhassa bodhisattasseva sato etadahosi– “kicchā vatāyaŋ loko āpanno jāyati ca jīyati ca mīyati ca cavati ca upapajjati ca. Atha ca panimassa dukkhassa nissaraņaŋ nappajānāti jarāmaraņassa. Kudāssu nāma imassa dukkhassa nissaraņaŋ paññāyissati jarāmaraņassā” ti? Tassa mayhaŋ, bhikkhave, etadahosi– “kimhi nu kho sati jarāmaraņaŋ hoti, kiŋpaccayā jarāmaraņan” ti Tassa mayhaŋ, bhikkhave, yoniso manasikārā ahu paññāya abhisamayo– “jātiyā kho sati jarāmaraņaŋ hoti, jātipaccayā jarāmaraņan”’ ti.

‘Tassa mayhaŋ, bhikkhave, etadahosi– “kimhi nu kho sati jāti hoti …pe… bhavo hoti… upādānaŋ hoti… taņhā hoti… vedanā hoti… phasso hoti… saļāyatanaŋ hoti… nāmarūpaŋ hoti… kiŋpaccayā nāmarūpan” ti? Tassa mayhaŋ, bhikkhave, yoniso manasikārā ahu paññāya abhisamayo– “viññāņe kho sati nāmarūpaŋ hoti, viññāņapaccayā nāmarūpan” ti. Tassa mayhaŋ, bhikkhave, etadahosi– “kimhi nu kho sati viññāņaŋ hoti, kiŋpaccayā viññāņan” ti Tassa mayhaŋ, bhikkhave, yoniso manasikārā ahu paññāya abhisamayo – “nāmarūpe kho sati viññāņaŋ hoti, nāmarūpapaccayā viññāņan”’ ti.

‘Tassa (p. 1.328) mayhaŋ, bhikkhave, etadahosi– paccudāvattati kho idaŋ viññāņaŋ nāmarūpamhā na paraŋ gacchati. Ettāvatā jāyetha vā jīyetha vā mīyetha vā cavetha vā upapajjetha vā, yadidaŋ nāmarūpapaccayā viññāņaŋ; viññāņapaccayā nāmarūpaŋ; nāmarūpapaccayā saļāyatanaŋ; saļāyatanapaccayā phasso …pe… evametassa kevalassa dukkhakkhandhassa samudayo hoti. “Samudayo, samudayo” ti kho me, bhikkhave, pubbe ananussutesu dhammesu cakkhuŋ udapādi ñāņaŋ udapādi paññā udapādi vijjā udapādi āloko udapādi.

‘Tassa mayhaŋ, bhikkhave, etadahosi– “kimhi nu kho asati, jarāmaraņaŋ na hoti; kissa nirodhā jarāmaraņanirodho” ti? Tassa mayhaŋ, bhikkhave, yoniso manasikārā ahu paññāya abhisamayo– “jātiyā kho asati, jarāmaraņaŋ na hoti; jātinirodhā jarāmaraņanirodho” ti. Tassa mayhaŋ, bhikkhave, etadahosi– “kimhi nu kho asati jāti na hoti …pe… bhavo na hoti… upādānaŋ na hoti… taņhā na hoti… vedanā na hoti… phasso na hoti… saļāyatanaŋ na hoti… nāmarūpaŋ na hoti. Kissa nirodhā nāmarūpanirodho” ti? Tassa mayhaŋ, bhikkhave, yoniso manasikārā ahu paññāya abhisamayo “viññāņe kho asati, nāmarūpaŋ na hoti; viññāņanirodhā nāmarūpanirodho”’ ti

‘Tassa mayhaŋ, bhikkhave, etadahosi– “kimhi nu kho asati viññāņaŋ na hoti; kissa nirodhā viññāņanirodho” ti? Tassa mayhaŋ, bhikkhave, yoniso manasikārā ahu paññāya abhisamayo– “nāmarūpe kho asati, viññāņaŋ na hoti; nāmarūpanirodhā viññāņanirodho”’ ti.

‘Tassa mayhaŋ, bhikkhave, etadahosi– adhigato kho myāyaŋ maggo bodhāya yadidaŋ– nāmarūpanirodhā viññāņanirodho; viññāņanirodhā nāmarūpanirodho; nāmarūpanirodhā saļāyatananirodho; saļāyatananirodhā phassanirodho …pe… evametassa kevalassa dukkhakkhandhassa nirodho hoti. “Nirodho, nirodho” ti kho me, bhikkhave, pubbe ananussutesu dhammesu cakkhuŋ udapādi ñāņaŋ udapādi paññā udapādi vijjā udapādi āloko udapādi.

‘Seyyathāpi, bhikkhave, puriso araññe pavane caramāno passeyya purāņaŋ maggaŋ purāņañjasaŋ pubbakehi manussehi anuyātaŋ. So tamanugaccheyya (p. 1.329) Tamanugacchanto passeyya purāņaŋ nagaraŋ purāņaŋ rājadhāniŋ pubbakehi manussehi ajjhāvuţţhaŋ ārāmasampannaŋ vanasampannaŋ pokkharaņīsampannaŋ uddhāpavantaŋ ramaņīyaŋ. Atha kho so, bhikkhave, puriso rañño vā rājamahāmattassa vā āroceyya– “yagghe, bhante, jāneyyāsi– ahaŋ addasaŋ araññe pavane caramāno purāņaŋ maggaŋ purāņañjasaŋ pubbakehi manussehi anuyātaŋ tamanugacchiŋ. Tamanugacchanto addasaŋ purāņaŋ nagaraŋ purāņaŋ rājadhāniŋ pubbakehi manussehi ajjhāvuţţhaŋ ārāmasampannaŋ vanasampannaŋ pokkharaņīsampannaŋ uddhāpavantaŋ ramaņīyaŋ. Taŋ, bhante, nagaraŋ māpehī” ti. Atha kho so, bhikkhave, rājā vā rājamahāmatto vā taŋ nagaraŋ māpeyya. Tadassa nagaraŋ aparena samayena iddhañceva phītañca bāhujaññaŋ ākiņņamanussaŋ vuddhivepullappattaŋ. Evameva khvāhaŋ, bhikkhave, addasaŋ purāņaŋ maggaŋ purāņañjasaŋ pubbakehi sammāsambuddhehi anuyātaŋ.

‘Katamo ca so, bhikkhave, purāņamaggo purāņañjaso pubbakehi sammāsambuddhehi anuyāto Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ kho so, bhikkhave, purāņamaggo purāņañjaso pubbakehi sammāsambuddhehi anuyāto, tamanugacchiŋ; tamanugacchanto jarāmaraņaŋ abbhaññāsiŋ; jarāmaraņasamudayaŋ abbhaññāsiŋ; jarāmaraņanirodhaŋ abbhaññāsiŋ; jarāmaraņanirodhagāminiŋ paţipadaŋ abbhaññāsiŋ. Tamanugacchiŋ; tamanugacchanto jātiŋ abbhaññāsiŋ …pe… bhavaŋ abbhaññāsiŋ… upādānaŋ abbhaññāsiŋ… taņhaŋ abbhaññāsiŋ… vedanaŋ abbhaññāsiŋ… phassaŋ abbhaññāsiŋ… saļāyatanaŋ abbhaññāsiŋ… nāmarūpaŋ abbhaññāsiŋ… viññāņaŋ abbhaññāsiŋ. Tamanugacchiŋ; tamanugacchanto sankhāre abbhaññāsiŋ; sankhārasamudayaŋ abbhaññāsiŋ; sankhāranirodhaŋ abbhaññāsiŋ; sankhāranirodhagāminiŋ paţipadaŋ abbhaññāsiŋ. Tadabhiññā ācikkhiŋ bhikkhūnaŋ bhikkhunīnaŋ upāsakānaŋ upāsikānaŋ. Tayidaŋ, bhikkhave brahmacariyaŋ iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitan’ ti. Pañcamaŋ.

6. Sammasasuttaŋ
66. Evaŋ me sutaŋ– ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti (p. 1.330) te bhikkhū bhagavato paccassosuŋ. Bhagavā etadavoca– ‘sammasatha no tumhe, bhikkhave, antaraŋ sammasan’ ti . Evaŋ vutte, aññataro bhikkhu bhagavantaŋ etadavoca– ‘ahaŋ kho, bhante, sammasāmi antaraŋ sammasan’ ti. ‘Yathā kathaŋ pana tvaŋ, bhikkhu, sammasasi antaraŋ sammasan’ ti? Atha kho so bhikkhu byākāsi. Yathā so bhikkhu byākāsi na so bhikkhu bhagavato cittaŋ ārādhesi.

Evaŋ vutte, āyasmā ānando bhagavantaŋ etadavoca– ‘etassa, bhagavā, kālo; etassa, sugata, kālo; yaŋ bhagavā antaraŋ sammasaŋ bhāseyya. Bhagavato sutvā bhikkhū dhāressantī’ ti. ‘Tenahānanda, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Idha bhikkhave, bhikkhu sammasamāno sammasati antaraŋ sammasaŋ – “yaŋ kho idaŋ anekavidhaŋ nānappakārakaŋ dukkhaŋ loke uppajjati jarāmaraņaŋ. Idaŋ kho dukkhaŋ kiŋnidānaŋ kiŋsamudayaŋ kiŋjātikaŋ kiŋpabhavaŋ, kismiŋ sati jarāmaraņaŋ hoti, kismiŋ asati jarāmaraņaŋ na hotī” ti? So sammasamāno evaŋ jānāti– “yaŋ kho idaŋ anekavidhaŋ nānappakārakaŋ dukkhaŋ loke uppajjati jarāmaraņaŋ. Idaŋ kho dukkhaŋ upadhinidānaŋ upadhisamudayaŋ upadhijātikaŋ upadhipabhavaŋ, upadhismiŋ sati jarāmaraņaŋ hoti, upadhismiŋ asati jarāmaraņaŋ na hotī” ti. So jarāmaraņañca pajānāti jarāmaraņasamudayañca pajānāti jarāmaraņanirodhañca pajānāti yā ca jarāmaraņanirodhasāruppagāminī paţipadā tañca pajānāti. Tathāpaţipanno ca hoti anudhammacārī. Ayaŋ vuccati, bhikkhave, bhikkhu sabbaso sammā dukkhakkhayāya paţipanno jarāmaraņanirodhāya.

‘Athāparaŋ sammasamāno sammasati antaraŋ sammasaŋ– “upadhi panāyaŋ kiŋnidāno kiŋsamudayo kiŋjātiko kiŋpabhavo, kismiŋ sati upadhi hoti, kismiŋ asati upadhi na hotī” ti? So sammasamāno evaŋ jānāti– “upadhi taņhānidāno taņhāsamudayo taņhājātiko taņhāpabhavo, taņhāya sati upadhi hoti, taņhāya asati upadhi na hotī” ti. So upadhiñca pajānāti upadhisamudayañca pajānāti upadhinirodhañca (p. 1.331) pajānāti yā ca upadhinirodhasāruppagāminī paţipadā tañca pajānāti. Tathā paţipanno ca hoti anudhammacārī. Ayaŋ vuccati, bhikkhave, bhikkhu sabbaso sammā dukkhakkhayāya paţipanno upadhinirodhāya.

‘Athāparaŋ sammasamāno sammasati antaraŋ sammasaŋ– “taņhā panāyaŋ kattha uppajjamānā uppajjati, kattha nivisamānā nivisatī” ti? So sammasamāno evaŋ jānāti– yaŋ kho loke piyarūpaŋ sātarūpaŋ etthesā taņhā uppajjamānā uppajjati, ettha nivisamānā nivisati Kiñca loke piyarūpaŋ sātarūpaŋ? Cakkhuŋ loke piyarūpaŋ, sātarūpaŋ. Etthesā taņhā uppajjamānā uppajjati, ettha nivisamānā nivisati. Sotaŋ loke piyarūpaŋ sātarūpaŋ …pe… ghānaŋ loke piyarūpaŋ sātarūpaŋ… jivhā loke piyarūpaŋ sātarūpaŋ… kāyo loke piyarūpaŋ sātarūpaŋ… mano loke piyarūpaŋ sātarūpaŋ etthesā taņhā uppajjamānā uppajjati ettha nivisamānā nivisati.

‘Ye hi keci, bhikkhave, atītamaddhānaŋ samaņā vā brāhmaņā vā yaŋ loke piyarūpaŋ sātarūpaŋ taŋ niccato addakkhuŋ sukhato addakkhuŋ attato addakkhuŋ ārogyato addakkhuŋ khemato addakkhuŋ. Te taņhaŋ vađđhesuŋ. Ye taņhaŋ vađđhesuŋ te upadhiŋ vađđhesuŋ. Ye upadhiŋ vađđhesuŋ te dukkhaŋ vađđhesuŋ. Ye dukkhaŋ vađđhesuŋ te na parimucciŋsu jātiyā jarāya maraņena sokehi paridevehi dukkhehi domanassehi upāyāsehi, na parimucciŋsu dukkhasmāti vadāmi.

‘Yepi hi keci, bhikkhave, anāgatamaddhānaŋ samaņā vā brāhmaņā vā yaŋ loke piyarūpaŋ sātarūpaŋ taŋ niccato dakkhissanti sukhato dakkhissanti attato dakkhissanti ārogyato dakkhissanti khemato dakkhissanti. Te taņhaŋ vađđhissanti. Ye taņhaŋ vađđhissanti te upadhiŋ vađđhissanti. Ye upadhiŋ vađđhissanti te dukkhaŋ vađđhissanti. Ye dukkhaŋ vađđhissanti te na parimuccissanti jātiyā jarāya maraņena sokehi paridevehi dukkhehi domanassehi upāyāsehi, na parimuccissanti dukkhasmāti vadāmi.

‘Yepi hi keci, bhikkhave, etarahi samaņā vā brāhmaņā vā yaŋ loke piyarūpaŋ sātarūpaŋ taŋ niccato passanti sukhato passanti attato passanti ārogyato passanti khemato passanti. Te taņhaŋ vađđhenti (p. 1.332) Ye taņhaŋ vađđhenti te upadhiŋ vađđhenti. Ye upadhiŋ vađđhenti te dukkhaŋ vađđhenti. Ye dukkhaŋ vađđhenti te na parimuccanti jātiyā jarāya maraņena sokehi paridevehi dukkhehi domanassehi upāyāsehi, na parimuccanti dukkhasmāti vadāmi.

‘Seyyathāpi bhikkhave, āpānīyakaŋso vaņņasampanno gandhasampanno rasasampanno. So ca kho visena saŋsaţţho. Atha puriso āgaccheyya ghammābhitatto ghammapareto kilanto tasito pipāsito. Tamenaŋ evaŋ vadeyyuŋ– “ayaŋ te, ambho purisa, āpānīyakaŋso vaņņasampanno gandhasampanno rasasampanno; so ca kho visena saŋsaţţho. Sace ākankhasi piva. Pivato hi kho taŋ chādessati vaņņenapi gandhenapi rasenapi, pivitvā ca pana tatonidānaŋ maraņaŋ vā nigacchasi maraņamattaŋ vā dukkhan” ti. So taŋ āpānīyakaŋsaŋ sahasā appaţisankhā piveyya, nappaţinissajjeyya. So tatonidānaŋ maraņaŋ vā nigaccheyya maraņamattaŋ vā dukkhaŋ. Evameva kho, bhikkhave, ye hi keci atītamaddhānaŋ samaņā vā brāhmaņā vā yaŋ loke piyarūpaŋ …pe… anāgatamaddhānaŋ …pe… etarahi samaņā vā brāhmaņā vā yaŋ loke piyarūpaŋ sātarūpaŋ taŋ niccato passanti sukhato passanti attato passanti ārogyato passanti khemato passanti, te taņhaŋ vađđhenti. Ye taņhaŋ vađđhenti te upadhiŋ vađđhenti. Ye upadhiŋ vađđhenti te dukkhaŋ vađđhenti. Ye dukkhaŋ vađđhenti te na parimuccanti jātiyā jarāya maraņena sokehi paridevehi dukkhehi domanassehi upāyāsehi, na parimuccanti dukkhasmāti vadāmi.

‘Ye ca kho keci, bhikkhave, atītamaddhānaŋ samaņā vā brāhmaņā vā yaŋ loke piyarūpaŋ sātarūpaŋ taŋ aniccato addakkhuŋ dukkhato addakkhuŋ anattato addakkhuŋ rogato addakkhuŋ bhayato addakkhuŋ, te taņhaŋ pajahiŋsu. Ye taņhaŋ pajahiŋsu te upadhiŋ pajahiŋsu. Ye upadhiŋ pajahiŋsu te dukkhaŋ pajahiŋsu. Ye dukkhaŋ pajahiŋsu te parimucciŋsu jātiyā jarāya maraņena sokehi paridevehi dukkhehi domanassehi upāyāsehi, parimucciŋsu dukkhasmāti vadāmi.

‘Yepi hi keci, bhikkhave, anāgatamaddhānaŋ samaņā vā brāhmaņā vā yaŋ loke piyarūpaŋ sātarūpaŋ taŋ aniccato dakkhissanti dukkhato dakkhissanti anattato (p. 1.333) dakkhissanti rogato dakkhissanti bhayato dakkhissanti, te taņhaŋ pajahissanti. Ye taņhaŋ pajahissanti …pe… parimuccissanti dukkhasmāti vadāmi.

‘Yepi hi keci, bhikkhave, etarahi samaņā vā brāhmaņā vā yaŋ loke piyarūpaŋ sātarūpaŋ taŋ aniccato passanti dukkhato passanti anattato passanti rogato passanti bhayato passanti, te taņhaŋ pajahanti. Ye taņhaŋ pajahanti te upadhiŋ pajahanti. Ye upadhiŋ pajahanti te dukkhaŋ pajahanti. Ye dukkhaŋ pajahanti te parimuccanti jātiyā jarāya maraņena sokehi paridevehi dukkhehi domanassehi upāyāsehi, parimuccanti dukkhasmāti vadāmi.

‘Seyyathāpi, bhikkhave, āpānīyakaŋso vaņņasampanno gandhasampanno rasasampanno. So ca kho visena saŋsaţţho. Atha puriso āgaccheyya ghammābhitatto ghammapareto kilanto tasito pipāsito. Tamenaŋ evaŋ vadeyyuŋ– “ayaŋ te, ambho purisa, āpānīyakaŋso vaņņasampanno gandhasampanno rasasampanno so ca kho visena saŋsaţţho. Sace ākankhasi piva. Pivato hi kho taŋ chādessati vaņņenapi gandhenapi rasenapi; pivitvā ca pana tatonidānaŋ maraņaŋ vā nigacchasi maraņamattaŋ vā dukkhan” ti. Atha kho, bhikkhave, tassa purisassa evamassa– “sakkā kho me ayaŋ surāpipāsitā pānīyena vā vinetuŋ dadhimaņđakena vā vinetuŋ bhaţţhaloņikāya vā vinetuŋ loņasovīrakena vā vinetuŋ, na tvevāhaŋ taŋ piveyyaŋ, yaŋ mama assa dīgharattaŋ hitāya sukhāyā” ti. So taŋ āpānīyakaŋsaŋ paţisankhā na piveyya, paţinissajjeyya So tatonidānaŋ na maraņaŋ vā nigaccheyya maraņamattaŋ vā dukkhaŋ. Evameva kho, bhikkhave, ye hi keci atītamaddhānaŋ samaņā vā brāhmaņā vā yaŋ loke piyarūpaŋ sātarūpaŋ taŋ aniccato addakkhuŋ dukkhato addakkhuŋ anattato addakkhuŋ rogato addakkhuŋ bhayato addakkhuŋ, te taņhaŋ pajahiŋsu. Ye taņhaŋ pajahiŋsu te upadhiŋ pajahiŋsu. Ye upadhiŋ pajahiŋsu te dukkhaŋ pajahiŋsu. Ye dukkhaŋ pajahiŋsu te parimucciŋsu jātiyā jarāya maraņena sokehi paridevehi dukkhehi domanassehi upāyāsehi, parimucciŋsu dukkhasmāti vadāmi.

‘Yepi (p. 1.334) hi keci, bhikkhave, anāgatamaddhānaŋ …pe… etarahi samaņā vā brāhmaņā vā yaŋ loke piyarūpaŋ sātarūpaŋ taŋ aniccato passanti dukkhato passanti anattato passanti rogato passanti bhayato passanti, te taņhaŋ pajahanti. Ye taņhaŋ pajahanti te upadhiŋ pajahanti. Ye upadhiŋ pajahanti te dukkhaŋ pajahanti. Ye dukkhaŋ pajahanti te parimuccanti jātiyā jarāya maraņena sokehi paridevehi dukkhehi domanassehi upāyāsehi, parimuccanti dukkhasmāti vadāmī’ ti. Chaţţhaŋ.

7. Naļakalāpīsuttaŋ
67. Ekaŋ samayaŋ āyasmā ca sāriputto āyasmā ca mahākoţţhiko bārāņasiyaŋ viharanti isipatane migadāye. Atha kho āyasmā mahākoţţhiko sāyanhasamayaŋ paţisallānā vuţţhito yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘kiŋ nu kho, āvuso sāriputta, sayankataŋ jarāmaraņaŋ, parankataŋ jarāmaraņaŋ, sayankatañca parankatañca jarāmaraņaŋ, udāhu asayankāraŋ aparankāraŋ adhiccasamuppannaŋ jarāmaraņan’ ti? ‘Na kho, āvuso koţţhika, sayankataŋ jarāmaraņaŋ, na parankataŋ jarāmaraņaŋ, na sayankatañca parankatañca jarāmaraņaŋ, nāpi asayankāraŋ aparankāraŋ adhiccasamuppannaŋ jarāmaraņaŋ. Api ca, jātipaccayā jarāmaraņan’ ti.

‘Kiŋ nu kho, āvuso sāriputta, sayankatā jāti, parankatā jāti, sayankatā ca parankatā ca jāti, udāhu asayankārā aparankārā adhiccasamuppannā jātī’ ti? ‘Na kho, āvuso koţţhika, sayankatā jāti, na parankatā jāti, na sayankatā ca parankatā ca jāti, nāpi asayankārā aparankārā adhiccasamuppannā jāti. Api ca, bhavapaccayā jātī’ ti.

‘Kiŋ nu kho, āvuso sāriputta, sayankato bhavo …pe… sayankataŋ upādānaŋ… sayankatā taņhā… sayankatā vedanā… sayankato phasso… sayankataŋ saļāyatanaŋ… sayankataŋ nāmarūpaŋ, parankataŋ nāmarūpaŋ, sayankatañca parankatañca nāmarūpaŋ, udāhu asayankāraŋ aparankāraŋ adhiccasamuppannaŋ nāmarūpan’ ti (p. 1.335) ‘Na kho, āvuso koţţhika, sayankataŋ nāmarūpaŋ, na parankataŋ nāmarūpaŋ, na sayankatañca parankatañca nāmarūpaŋ, nāpi asayankāraŋ aparankāraŋ, adhiccasamuppannaŋ nāmarūpaŋ. Api ca, viññāņapaccayā nāmarūpan’ ti.

‘Kiŋ nu kho, āvuso sāriputta, sayankataŋ viññāņaŋ, parankataŋ viññāņaŋ, sayankatañca parankatañca viññāņaŋ, udāhu asayankāraŋ aparankāraŋ adhiccasamuppannaŋ viññāņan’ ti? ‘Na kho, āvuso koţţhika, sayankataŋ viññāņaŋ, na parankataŋ viññāņaŋ na sayankatañca parankatañca viññāņaŋ, nāpi asayankāraŋ aparankāraŋ adhiccasamuppannaŋ viññāņaŋ. Api ca, nāmarūpapaccayā viññāņan’ ti.

‘Idāneva kho mayaŋ āyasmato sāriputtassa bhāsitaŋ evaŋ ājānāma – “na khvāvuso koţţhika, sayankataŋ nāmarūpaŋ, na parankataŋ nāmarūpaŋ, na sayankatañca parankatañca nāmarūpaŋ, nāpi asayankāraŋ aparankāraŋ adhiccasamuppannaŋ nāmarūpaŋ. Api ca, viññāņapaccayā nāmarūpan”’ ti.

‘Idāneva ca pana mayaŋ āyasmato sāriputtassa bhāsitaŋ evaŋ ājānāma– “na khvāvuso koţţhika, sayankataŋ viññāņaŋ, na parankataŋ viññāņaŋ, na sayankatañca parankatañca viññāņaŋ nāpi asayankāraŋ aparankāraŋ adhiccasamuppannaŋ viññāņaŋ. Api ca, nāmarūpapaccayā viññāņan”’ ti.

‘Yathā kathaŋ panāvuso sāriputta, imassa bhāsitassa attho daţţhabbo’ ti? ‘Tenahāvuso, upamaŋ te karissāmi. Upamāyapidhekacce viññū purisā bhāsitassa atthaŋ jānanti. Seyyathāpi, āvuso, dve naļakalāpiyo aññamaññaŋ nissāya tiţţheyyuŋ. Evameva kho, āvuso, nāmarūpapaccayā viññāņaŋ; viññāņapaccayā nāmarūpaŋ; nāmarūpapaccayā saļāyatanaŋ; saļāyatanapaccayā phasso …pe… evametassa kevalassa dukkhakkhandhassa samudayo hoti. Tāsaŋ ce, āvuso naļakalāpīnaŋ ekaŋ ākađđheyya, ekā papateyya; aparaŋ ce ākađđheyya, aparā papateyya. Evameva kho, āvuso, nāmarūpanirodhā viññāņanirodho; viññāņanirodhā nāmarūpanirodho; nāmarūpanirodhā saļāyatananirodho; saļāyatananirodhā phassanirodho …pe… evametassa kevalassa dukkhakkhandhassa nirodho hotī’ ti. ‘Acchariyaŋ (p. 1.336) āvuso sāriputta; abbhutaŋ, āvuso sāriputta! Yāvasubhāsitaŋ cidaŋ āyasmatā sāriputtena. Idañca pana mayaŋ āyasmato sāriputtassa bhāsitaŋ imehi chattiŋsāya vatthūhi anumodāma– “jarāmaraņassa ce, āvuso, bhikkhu nibbidāya virāgāya nirodhāya dhammaŋ deseti, dhammakathiko bhikkhūti alaŋ vacanāya. Jarāmaraņassa ce, āvuso, bhikkhu nibbidāya virāgāya nirodhāya paţipanno hoti, dhammānudhammappaţipanno bhikkhūti alaŋ vacanāya. Jarāmaraņassa ce, āvuso, bhikkhu nibbidā virāgā nirodhā anupādā vimutto hoti, diţţhadhammanibbānappatto bhikkhūti alaŋ vacanāya. Jātiyā ce… bhavassa ce… upādānassa ce… taņhāya ce… vedanāya ce… phassassa ce… saļāyatanassa ce… nāmarūpassa ce… viññāņassa ce… sankhārānaŋ ce… avijjāya ce, āvuso, bhikkhu nibbidāya virāgāya nirodhāya dhammaŋ deseti, dhammakathiko bhikkhūti alaŋ vacanāya. Avijjāya ce, āvuso, bhikkhu nibbidāya virāgāya nirodhāya paţipanno hoti, dhammānudhammappaţipanno bhikkhūti alaŋ vacanāya Avijjāya ce, āvuso, bhikkhu nibbidā virāgā nirodhā anupādā vimutto hoti, diţţhadhammanibbānappatto bhikkhūti alaŋ vacanāyā”’ ti. Sattamaŋ.

8. Kosambisuttaŋ
68. Ekaŋ samayaŋ āyasmā ca musilo āyasmā ca paviţţho āyasmā ca nārado āyasmā ca ānando kosambiyaŋ viharanti ghositārāme. Atha kho āyasmā paviţţho āyasmantaŋ musilaŋ etadavoca– ‘aññatreva, āvuso musila, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato musilassa paccattameva ñāņaŋ– “jātipaccayā jarāmaraņan”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “jātipaccayā jarāmaraņan”’ ti.

‘Aññatreva āvuso musila, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato musilassa (p. 1.337) paccattameva ñāņaŋ– “bhavapaccayā jātīti …pe… upādānapaccayā bhavoti… taņhāpaccayā upādānanti… vedanāpaccayā taņhāti… phassapaccayā vedanāti… saļāyatanapaccayā phassoti… nāmarūpapaccayā saļāyatananti… viññāņapaccayā nāmarūpanti… sankhārapaccayā viññāņanti… avijjāpaccayā sankhārā”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “avijjāpaccayā sankhārā”’ ti.

‘Aññatreva, āvuso musila, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato musilassa paccattameva ñāņaŋ– “jātinirodhā jarāmaraņanirodho”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “jātinirodhā jarāmaraņanirodho”’ ti.

‘Aññatreva āvuso musila, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato musilassa paccattameva ñāņaŋ– “bhavanirodhā jātinirodhoti …pe… upādānanirodhā bhavanirodhoti… taņhānirodhā upādānanirodhoti… vedanānirodhā taņhānirodhoti… phassanirodhā vedanānirodhoti… saļāyatananirodhā phassanirodhoti… nāmarūpanirodhā saļāyatananirodhoti… viññāņanirodhā nāmarūpanirodhoti sankhāranirodhā viññāņanirodhoti… avijjānirodhā sankhāranirodho”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “avijjānirodhā sankhāranirodho”’ ti.

‘Aññatreva, āvuso musila, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato musilassa paccattameva ñāņaŋ– “bhavanirodho nibbānan”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra (p. 1.338) ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “bhavanirodho nibbānan”’ ti.

‘Tenahāyasmā musilo arahaŋ khīņāsavo’ ti? Evaŋ vutte, āyasmā musilo tuņhī ahosi. Atha kho āyasmā nārado āyasmantaŋ paviţţhaŋ etadavoca– ‘sādhāvuso paviţţha, ahaŋ etaŋ pañhaŋ labheyyaŋ. Maŋ etaŋ pañhaŋ puccha. Ahaŋ te etaŋ pañhaŋ byākarissāmī’ ti. ‘Labhatāyasmā nārado etaŋ pañhaŋ. Pucchāmahaŋ āyasmantaŋ nāradaŋ etaŋ pañhaŋ. Byākarotu ca me āyasmā nārado etaŋ pañhaŋ’.

‘Aññatreva, āvuso nārada, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato nāradassa paccattameva ñāņaŋ– “jātipaccayā jarāmaraņan”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “jātipaccayā jarāmaraņan”’ ti.

‘Aññatreva āvuso nārada, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato nāradassa paccattameva ñāņaŋ – bhavapaccayā jāti …pe… avijjāpaccayā sankhārā’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “avijjāpaccayā sankhārā”’ ti.

‘Aññatreva, āvuso nārada, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato nāradassa paccattameva ñāņaŋ– “jātinirodhā jarāmaraņanirodho”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “jātinirodhā jarāmaraņanirodho”’ ti.

‘Aññatreva, āvuso nārada, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato nāradassa (p. 1.339) paccattameva ñāņaŋ– “bhavanirodhā jātinirodhoti …pe… avijjānirodhā sankhāranirodho”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “avijjānirodhā sankhāranirodho”’ ti.

‘Aññatreva, āvuso nārada, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā atthāyasmato nāradassa paccattameva ñāņaŋ– “bhavanirodho nibbānan”’ ti? ‘Aññatreva, āvuso paviţţha, saddhāya aññatra ruciyā aññatra anussavā aññatra ākāraparivitakkā aññatra diţţhinijjhānakkhantiyā ahametaŋ jānāmi ahametaŋ passāmi– “bhavanirodho nibbānan”’ ti.

‘Tenahāyasmā nārado arahaŋ khīņāsavo’ ti? ‘“Bhavanirodho nibbānan” ti kho me, āvuso, yathābhūtaŋ sammappaññāya sudiţţhaŋ, na camhi arahaŋ khīņāsavo. Seyyathāpi, āvuso, kantāramagge udapāno. Tatra nevassa rajju na udakavārako. Atha puriso āgaccheyya ghammābhitatto ghammapareto kilanto tasito pipāsito, so taŋ udapānaŋ olokeyya. Tassa “udakan” ti hi kho ñāņaŋ assa, na ca kāyena phusitvā vihareyya. Evameva kho, āvuso, “bhavanirodho nibbānan” ti yathābhūtaŋ sammappaññāya sudiţţhaŋ, na camhi arahaŋ khīņāsavo’ ti.

Evaŋ vutte, āyasmā ānando āyasmantaŋ paviţţhaŋ etadavoca– ‘evaŋvādī tvaŋ, āvuso paviţţha, āyasmantaŋ nāradaŋ kiŋ vadesī’ ti? ‘Evaŋvādāhaŋ, āvuso ānanda, āyasmantaŋ nāradaŋ na kiñci vadāmi aññatra kalyāņā aññatra kusalā’ ti. Aţţhamaŋ.

9. Upayantisuttaŋ
69. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho …pe… ‘mahāsamuddo, bhikkhave, upayanto mahānadiyo upayāpeti, mahānadiyo upayantiyo kunnadiyo (p. 1.340) upayāpenti, kunnadiyo upayantiyo mahāsobbhe upayāpenti, mahāsobbhā upayantā kusobbhe upayāpenti. Evameva kho, bhikkhave, avijjā upayantī sankhāre upayāpeti, sankhārā upayantā viññāņaŋ upayāpenti, viññāņaŋ upayantaŋ nāmarūpaŋ upayāpeti, nāmarūpaŋ upayantaŋ saļāyatanaŋ upayāpeti, saļāyatanaŋ upayantaŋ phassaŋ upayāpeti, phasso upayanto vedanaŋ upayāpeti, vedanā upayantī taņhaŋ upayāpeti, taņhā upayantī upādānaŋ upayāpeti, upādānaŋ upayantaŋ bhavaŋ upayāpeti, bhavo upayanto jātiŋ upayāpeti, jāti upayantī jarāmaraņaŋ upayāpeti.

‘Mahāsamuddo, bhikkhave, apayanto mahānadiyo apayāpeti, mahānadiyo apayantiyo kunnadiyo apayāpenti, kunnadiyo apayantiyo mahāsobbhe apayāpenti, mahāsobbhā apayantā kusobbhe apayāpenti. Evameva kho, bhikkhave, avijjā apayantī sankhāre apayāpeti, sankhārā apayantā viññāņaŋ apayāpenti, viññāņaŋ apayantaŋ nāmarūpaŋ apayāpeti, nāmarūpaŋ apayantaŋ saļāyatanaŋ apayāpeti, saļāyatanaŋ apayantaŋ phassaŋ apayāpeti, phasso apayanto vedanaŋ apayāpeti, vedanā apayantī taņhaŋ apayāpeti, taņhā apayantī upādānaŋ apayāpeti, upādānaŋ apayantaŋ bhavaŋ apayāpeti, bhavo apayanto jātiŋ apayāpeti, jāti apayantī jarāmaraņaŋ apayāpetī’ ti. Navamaŋ.

10. Susimasuttaŋ
70. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena bhagavā sakkato hoti garukato mānito pūjito apacito lābhī cīvara-piņđapāta-senāsana-gilānappaccaya-bhesajjaparikkhārānaŋ. Bhikkhusanghopi sakkato hoti garukato mānito pūjito apacito lābhī cīvara-piņđapāta-senāsanagilānappaccaya-bhesajjaparikkhārānaŋ. Aññatitthiyā pana paribbājakā asakkatā honti agarukatā amānitā apūjitā anapacitā, na lābhino cīvara-piņđapāta-senāsanagilānappaccaya-bhesajjaparikkhārānaŋ.

Tena (p. 1.341) kho pana samayena susimo paribbājako rājagahe paţivasati mahatiyā paribbājakaparisāya saddhiŋ. Atha kho susimassa paribbājakassa parisā susimaŋ paribbājakaŋ etadavocuŋ– ‘ehi tvaŋ, āvuso susima, samaņe gotame brahmacariyaŋ cara. Tvaŋ dhammaŋ pariyāpuņitvā amhe vāceyyāsi . Taŋ mayaŋ dhammaŋ pariyāpuņitvā gihīnaŋ bhāsissāma. Evaŋ mayampi sakkatā bhavissāma garukatā mānitā pūjitā apacitā lābhino cīvara-piņđapātasenāsana-gilānappaccaya-bhesajjaparikkhārānan’ ti. ‘Evamāvuso’ ti kho susimo paribbājako sakāya parisāya paţissuņitvā yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho susimo paribbājako āyasmantaŋ ānandaŋ etadavoca– ‘icchāmahaŋ, āvuso ānanda, imasmiŋ dhammavinaye brahmacariyaŋ caritun’ ti.

Atha kho āyasmā ānando susimaŋ paribbājakaŋ ādāya yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘ayaŋ, bhante, susimo paribbājako evamāha– “icchāmahaŋ, āvuso ānanda, imasmiŋ dhammavinaye brahmacariyaŋ caritun’ ti. ‘Tenahānanda, susimaŋ pabbājethā’ ti Alattha kho susimo paribbājako bhagavato santike pabbajjaŋ, alattha upasampadaŋ.

Tena kho pana samayena sambahulehi bhikkhūhi bhagavato santike aññā byākatā hoti– ‘khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyāti pajānāmā’ ti. Assosi kho āyasmā susimo– ‘sambahulehi kira bhikkhūhi bhagavato santike aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmā’ ti. Atha kho āyasmā susimo yena te bhikkhū tenupasankami; upasankamitvā tehi bhikkhūhi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā susimo te bhikkhū etadavoca– ‘saccaŋ kirāyasmantehi (p. 1.342) bhagavato santike aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmā’ ti? ‘Evamāvuso’ ti.

‘Api pana tumhe āyasmanto evaŋ jānantā evaŋ passantā anekavihitaŋ iddhividhaŋ paccanubhotha– ekopi hutvā bahudhā hotha, bahudhāpi hutvā eko hotha; āvibhāvaŋ, tirobhāvaŋ, tirokuţţaŋ tiropākāraŋ tiropabbataŋ asajjamānā gacchatha, seyyathāpi ākāse; pathaviyāpi ummujjanimujjaŋ karotha, seyyathāpi udake; udakepi abhijjamāne gacchatha, seyyathāpi pathaviyaŋ; ākāsepi pallankena kamatha, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasatha parimajjatha, yāva brahmalokāpi kāyena vasaŋ vattethā’ ti? ‘No hetaŋ, āvuso’.

‘Api pana tumhe āyasmanto evaŋ jānantā evaŋ passantā dibbāya sotadhātuyā visuddhāya atikkantamānusikāya ubho sadde suņātha dibbe ca mānuse ca ye dūre santike cā’ ti? ‘No hetaŋ, āvuso’.

‘Api pana tumhe āyasmanto evaŋ jānantā evaŋ passantā parasattānaŋ parapuggalānaŋ cetasā ceto paricca pajānātha– sarāgaŋ vā cittaŋ sarāgaŋ cittanti pajānātha; vītarāgaŋ vā cittaŋ vītarāgaŋ cittanti pajānātha; sadosaŋ vā cittaŋ sadosaŋ cittanti pajānātha; vītadosaŋ vā cittaŋ vītadosaŋ cittanti pajānātha; samohaŋ vā cittaŋ samohaŋ cittanti pajānātha; vītamohaŋ vā cittaŋ vītamohaŋ cittanti pajānātha; sankhittaŋ vā cittaŋ sankhittaŋ cittanti pajānātha; vikkhittaŋ vā cittaŋ vikkhittaŋ cittanti pajānātha; mahaggataŋ vā cittaŋ mahaggataŋ cittanti pajānātha; amahaggataŋ vā cittaŋ amahaggataŋ cittanti pajānātha sa-uttaraŋ vā cittaŋ sa-uttaraŋ cittanti pajānātha; anuttaraŋ vā cittaŋ anuttaraŋ cittanti pajānātha; samāhitaŋ vā cittaŋ samāhitaŋ cittanti pajānātha; asamāhitaŋ vā cittaŋ asamāhitaŋ cittanti pajānātha; vimuttaŋ vā cittaŋ vimuttaŋ cittanti pajānātha (p. 1.343) avimuttaŋ vā cittaŋ avimuttaŋ cittanti pajānāthā’ ti? ‘No hetaŋ, āvuso’.

‘Api pana tumhe āyasmanto evaŋ jānantā evaŋ passantā anekavihitaŋ pubbenivāsaŋ anussaratha, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattārīsampi jātiyo paññāsampi jātiyo jātisatampi jātisahassampi jātisatasahassampi, anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhapaţisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhapaţisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarathā’ ti? ‘No hetaŋ, āvuso’.

‘Api pana tumhe āyasmanto evaŋ jānantā evaŋ passantā dibbena cakkhunā visuddhena atikkantamānusakena satte passatha cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānātha– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā, ariyānaŋ upavādakā micchādiţţhikā micchādiţţhikammasamādānā, te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā, ariyānaŋ anupavādakā sammādiţţhikā sammādiţţhikammasamādānā te kāyassa bhedā paraŋ maraņā sugatiŋ saggaŋ lokaŋ upapannā” ti, iti dibbena cakkhunā visuddhena atikkantamānusakena satte passatha cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāthā’ ti? ‘No hetaŋ, āvuso’.

‘Api pana tumhe āyasmanto evaŋ jānantā evaŋ passantā ye te santā vimokkhā atikkamma rūpe āruppā, te kāyena phusitvā viharathā’ ti? ‘No hetaŋ, āvuso’.

‘Ettha (p. 1.344) dāni āyasmanto idañca veyyākaraņaŋ imesañca dhammānaŋ asamāpatti; idaŋ no, āvuso, kathan’ ti? ‘Paññāvimuttā kho mayaŋ, āvuso susimā’ ti.

‘Na khvāhaŋ imassa āyasmantānaŋ sankhittena bhāsitassa vitthārena atthaŋ ājānāmi. Sādhu me āyasmanto tathā bhāsantu yathāhaŋ imassa āyasmantānaŋ sankhittena bhāsitassa vitthārena atthaŋ ājāneyyan’ ti. ‘Ājāneyyāsi vā tvaŋ, āvuso susima, na vā tvaŋ ājāneyyāsi atha kho paññāvimuttā mayan’ ti.

Atha kho āyasmā susimo uţţhāyāsanā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā susimo yāvatako tehi bhikkhūhi saddhiŋ ahosi kathāsallāpo taŋ sabbaŋ bhagavato ārocesi. ‘Pubbe kho, susima, dhammaţţhitiñāņaŋ, pacchā nibbāne ñāņan’ ti.

‘Na khvāhaŋ, bhante, imassa bhagavatā sankhittena bhāsitassa vitthārena atthaŋ ājānāmi. Sādhu me, bhante, bhagavā tathā bhāsatu yathāhaŋ imassa bhagavatā sankhittena bhāsitassa vitthārena atthaŋ ājāneyyan’ ti. ‘Ājāneyyāsi vā tvaŋ, susima, na vā tvaŋ ājāneyyāsi, atha kho dhammaţţhitiñāņaŋ pubbe, pacchā nibbāne ñāņaŋ’.

‘Taŋ kiŋ maññasi, susima, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā niccā vā aniccā vā’ ti? ‘Aniccā, bhante’ ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Saññā niccā vā aniccā vā’ ti? ‘Aniccā, bhante …’pe… ‘sankhārā niccā vā aniccā vā’ ti? ‘Aniccā, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Viññāņaŋ niccaŋ vā aniccaŋ vā’ ti? ‘Aniccaŋ bhante’. ‘Yaŋ panāniccaŋ (p. 1.345) dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Tasmātiha, susima, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ netaŋ mama nesohamasmi na meso attāti; evametaŋ yathābhūtaŋ sammappaññāya daţţhabbaŋ. Yā kāci vedanā atītānāgatapaccuppannā ajjhattaŋ vā bahiddhā vā oļārikā vā sukhumā vā hīnā vā paņītā vā yā dūre santike vā, sabbā vedanā netaŋ mama nesohamasmi na meso attāti; evametaŋ yathābhūtaŋ sammappaññāya daţţhabbaŋ. Yā kāci saññā …pe… ye keci sankhārā atītānāgatapaccuppannā ajjhattaŋ vā bahiddhā vā oļārikā vā sukhumā vā hīnā vā paņītā vā ye dūre santike vā, sabbe sankhārā netaŋ mama nesohamasmi na meso attāti; evametaŋ yathābhūtaŋ sammappaññāya daţţhabbaŋ. Yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ netaŋ mama nesohamasmi na meso attāti; evametaŋ yathābhūtaŋ sammappaññāya daţţhabbaŋ.

‘Evaŋ passaŋ, susima, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati, virāgā vimuccati, vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti.

‘“Jātipaccayā jarāmaraņan” ti, susima, passasī’ ti? ‘Evaŋ, bhante’. ‘“Bhavapaccayā jātī” ti, susima, passasī’ ti? ‘Evaŋ, bhante’. ‘“Upādānapaccayā bhavo” ti, susima, passasī’ ti? ‘Evaŋ, bhante’. ‘“Taņhāpaccayā upādānan” ti, susima, passasī’ ti? ‘Evaŋ, bhante’. ‘Vedanāpaccayā taņhāti… phassapaccayā vedanāti… saļāyatanapaccayā phassoti… nāmarūpapaccayā saļāyatananti… viññāņapaccayā nāmarūpanti… sankhārapaccayā viññāņanti… avijjāpaccayā sankhārāti, susima, passasī’ ti? ‘Evaŋ, bhante’.

‘“Jātinirodhā (p. 1.346) jarāmaraņanirodho” ti, susima, passasī’ ti? ‘Evaŋ, bhante’ ‘“Bhavanirodhā jātinirodho” ti susima, passasī’ ti? ‘Evaŋ, bhante’. ‘Upādānanirodhā bhavanirodhoti… taņhānirodhā upādānanirodhoti… vedanānirodhā taņhānirodhoti… phassanirodhā vedanānirodhoti… saļāyatananirodhā phassanirodhoti… nāmarūpanirodhā saļāyatananirodhoti… viññāņanirodhā nāmarūpanirodhoti… sankhāranirodhā viññāņanirodhoti… avijjānirodhā sankhāranirodhoti, susima, passasī’ ti? ‘Evaŋ, bhante’.

‘Api pana tvaŋ, susima, evaŋ jānanto evaŋ passanto anekavihitaŋ iddhividhaŋ paccanubhosi – ekopi hutvā bahudhā hosi, bahudhāpi hutvā eko hosi; āvibhāvaŋ, tirobhāvaŋ, tirokuţţaŋ tiropākāraŋ tiropabbataŋ asajjamāno gacchasi, seyyathāpi ākāse; pathaviyāpi ummujjanimujjaŋ karosi, seyyathāpi udake; udakepi abhijjamāno gacchasi, seyyathāpi pathaviyaŋ; ākāsepi pallankena kamasi, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasasi parimajjasi, yāva brahmalokāpi kāyena vasaŋ vattesī’ ti? ‘No hetaŋ, bhante’.

‘Api pana tvaŋ, susima, evaŋ jānanto evaŋ passanto dibbāya sotadhātuyā visuddhāya atikkantamānusikāya ubho sadde suņasi dibbe ca mānuse ca ye dūre santike cā’ ti? ‘No hetaŋ, bhante’.

‘Api pana tvaŋ, susima, evaŋ jānanto evaŋ passanto parasattānaŋ parapuggalānaŋ cetasā ceto paricca pajānāsi– sarāgaŋ vā cittaŋ sarāgaŋ cittanti pajānāsi …pe… vimuttaŋ vā cittaŋ vimuttaŋ cittanti pajānāsī’ ti? ‘No hetaŋ, bhante’.

‘Api pana tvaŋ, susima, evaŋ jānanto evaŋ passanto anekavihitaŋ pubbenivāsaŋ anussarasi, seyyathidaŋ– ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarasī’ ti? ‘No hetaŋ, bhante’.

‘Api pana tvaŋ, susima, evaŋ jānanto evaŋ passanto dibbena cakkhunā visuddhena atikkantamānusakena satte passasi cavamāne …pe… yathākammūpage satte pajānāsī’ ti? ‘No hetaŋ, bhante’.

‘Api (p. 1.347) pana tvaŋ, susima, evaŋ jānanto evaŋ passanto ye te santā vimokkhā atikkamma rūpe, āruppā te kāyena phusitvā viharasī’ ti? ‘No hetaŋ, bhante’.

‘Ettha dāni, susima, idañca veyyākaraņaŋ imesañca dhammānaŋ asamāpatti, idaŋ no, susima, kathan’ ti?

Atha kho āyasmā susimo bhagavato pādesu sirasā nipatitvā bhagavantaŋ etadavoca– ‘accayo maŋ, bhante, accagamā yathābālaŋ yathāmūļhaŋ yathā-akusalaŋ, yvāhaŋ evaŋ svākkhāte dhammavinaye dhammatthenako pabbajito. Tassa me, bhante, bhagavā accayaŋ accayato paţiggaņhātu āyatiŋ saŋvarāyā’ ti.

‘Taggha tvaŋ, susima, accayo accagamā yathābālaŋ yathāmūļhaŋ yathā-akusalaŋ, yo tvaŋ evaŋ svākkhāte dhammavinaye dhammatthenako pabbajito. Seyyathāpi susima, coraŋ āgucāriŋ gahetvā rañño dasseyyuŋ– “ayaŋ te, deva, coro āgucārī, imassa yaŋ icchasi taŋ daņđaŋ paņehī” ti. Tamenaŋ rājā evaŋ vadeyya– “gacchatha, bho, imaŋ purisaŋ daļhāya rajjuyā pacchābāhaŋ gāļhabandhanaŋ bandhitvā khuramuņđaŋ karitvā kharassarena paņavena rathiyāya rathiyaŋ singhāţakena singhāţakaŋ parinetvā dakkhiņena dvārena nikkhāmetvā dakkhiņato nagarassa sīsaŋ chindathā” ti Tamenaŋ rañño purisā daļhāya rajjuyā pacchābāhaŋ gāļhabandhanaŋ bandhitvā khuramuņđaŋ karitvā kharassarena paņavena rathiyāya rathiyaŋ singhāţakena singhāţakaŋ parinetvā dakkhiņena dvārena nikkhāmetvā dakkhiņato nagarassa sīsaŋ chindeyyuŋ. Taŋ kiŋ maññasi, susima, api nu so puriso tatonidānaŋ dukkhaŋ domanassaŋ paţisaŋvediyethā’ ti? ‘Evaŋ, bhante’.

‘Yaŋ kho so, susima, puriso tatonidānaŋ dukkhaŋ domanassaŋ paţisaŋvediyetha . Yā evaŋ svākkhāte dhammavinaye dhammatthenakassa pabbajjā, ayaŋ tato dukkhavipākatarā ca kaţukavipākatarā ca, api ca vinipātāya saŋvattati. Yato ca kho tvaŋ, susima, accayaŋ accayato disvā yathādhammaŋ paţikarosi taŋ te mayaŋ paţiggaņhāma. Vuddhi hesā, susima, ariyassa vinaye (p. 1.348) yo accayaŋ accayato disvā yathādhammaŋ paţikaroti, āyatiñca saŋvaraŋ āpajjatī’ ti. Dasamaŋ.

Mahāvaggo sattamo.

Tassuddānaŋ–

Dve assutavatā vuttā, puttamaŋsena cāparaŋ;

Atthirāgo ca nagaraŋ, sammasaŋ naļakalāpiyaŋ.

Kosambī upayanti ca, dasamo susimena cāti .

8. Samaņabrāhmaņavaggo

1. Jarāmaraņasuttaŋ
71. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā …pe… ‘ye hi keci, bhikkhave samaņā vā brāhmaņā vā jarāmaraņaŋ nappajānanti, jarāmaraņasamudayaŋ nappajānanti, jarāmaraņanirodhaŋ nappajānanti, jarāmaraņanirodhagāminiŋ paţipadaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā jarāmaraņaŋ pajānanti …pe… paţipadaŋ pajānanti, te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. (suttanto eko). Paţhamaŋ.

2- 11. Jātisuttādidasakaŋ

72. Sāvatthiyaŋ (p. 1.349) viharati …pe… jātiŋ nappajānanti …pe….

(3) bhavaŋ nappajānanti …pe….

(4) upādānaŋ nappajānanti …pe….

(5) taņhaŋ nappajānanti …pe….

(6) vedanaŋ nappajānanti …pe….

(7) phassaŋ nappajānanti …pe….

(8) saļāyatanaŋ nappajānanti …pe….

(9) nāmarūpaŋ nappajānanti …pe….

(10) viññāņaŋ nappajānanti …pe….

(11) ‘sankhāre nappajānanti, sankhārasamudayaŋ nappajānanti, sankhāranirodhaŋ nappajānanti, sankhāranirodhagāminiŋ paţipadaŋ nappajānanti …pe… sankhāre pajānanti …pe… sayaŋ abhiññā sacchikatvā upasampajja viharantī’ ti. Ekādasamaŋ.

Samaņabrāhmaņavaggo aţţhamo.

Tassuddānaŋ–

Paccayekādasa vuttā, catusaccavibhajjanā;

Samaņabrāhmaņavaggo, nidāne bhavati aţţhamo.

Vagguddānaŋ–

Buddho āhāro dasabalo, kaļāro gahapatipañcamo;

Dukkhavaggo mahāvaggo, aţţhamo samaņabrāhmaņoti.

9. Antarapeyyālaŋ

1. Satthusuttaŋ
73. Sāvatthiyaŋ viharati …pe… ‘jarāmaraņaŋ, bhikkhave, ajānatā apassatā yathābhūtaŋ jarāmaraņe yathābhūtaŋ ñāņāya satthā pariyesitabbo; jarāmaraņasamudayaŋ ajānatā apassatā yathābhūtaŋ jarāmaraņasamudaye yathābhūtaŋ (p. 1.350) ñāņāya satthā pariyesitabbo; jarāmaraņanirodhaŋ ajānatā apassatā yathābhūtaŋ jarāmaraņanirodhe yathābhūtaŋ ñāņāya satthā pariyesitabbo; jarāmaraņanirodhagāminiŋ paţipadaŋ ajānatā apassatā yathābhūtaŋ jarāmaraņanirodhagāminiyā paţipadāya yathābhūtaŋ ñāņāya satthā pariyesitabbo’ ti. (suttanto eko). Paţhamaŋ.

(Sabbesaŋ peyyālo evaŋ vitthāretabbo)

2- 11. Dutiyasatthusuttādidasakaŋ

(2) jātiŋ bhikkhave, ajānatā apassatā yathābhūtaŋ …pe….

(3) bhavaŋ, bhikkhave, ajānatā apassatā yathābhūtaŋ …pe….

(4) upādānaŋ, bhikkhave, ajānatā apassatā yathābhūtaŋ …pe….

(5) taņhaŋ, bhikkhave, ajānatā apassatā yathābhūtaŋ …pe….

(6) vedanaŋ, bhikkhave, ajānatā apassatā yathābhūtaŋ …pe….

(7) phassaŋ, bhikkhave, ajānatā apassatā yathābhūtaŋ …pe….

(8) saļāyatanaŋ bhikkhave, ajānatā apassatā yathābhūtaŋ …pe….

(9) nāmarūpaŋ, bhikkhave, ajānatā apassatā yathābhūtaŋ …pe….

(10) viññāņaŋ, bhikkhave, ajānatā apassatā yathābhūtaŋ …pe….

(11) ‘sankhāre, bhikkhave, ajānatā apassatā yathābhūtaŋ sankhāresu yathābhūtaŋ ñāņāya satthā pariyesitabbo; sankhārasamudayaŋ ajānatā apassatā yathābhūtaŋ sankhārasamudaye yathābhūtaŋ ñāņāya satthā pariyesitabbo; sankhāranirodhaŋ ajānatā apassatā yathābhūtaŋ sankhāranirodhe yathābhūtaŋ ñāņāya satthā pariyesitabbo; sankhāranirodhagāminiŋ paţipadaŋ ajānatā apassatā yathābhūtaŋ sankhāranirodhagāminiyā paţipadāya yathābhūtaŋ ñāņāya satthā pariyesitabbo’ ti. Ekādasamaŋ.

(Sabbesaŋ catusaccikaŋ kātabbaŋ).

2- 12. Sikkhāsuttādipeyyāla-ekādasakaŋ

(2) ‘jarāmaraņaŋ (p. 1.351) bhikkhave, ajānatā apassatā yathābhūtaŋ jarāmaraņe yathābhūtaŋ ñāņāya sikkhā karaņīyā.

(Peyyālo. Catusaccikaŋ kātabbaŋ).

(3) jarāmaraņaŋ, bhikkhave, ajānatā …pe… yogo karaņīyo …pe….

(4) jarāmaraņaŋ, bhikkhave, ajānatā …pe… chando karaņīyo …pe….

(5) jarāmaraņaŋ, bhikkhave, ajānatā …pe… ussoļhī karaņīyā …pe….

(6) jarāmaraņaŋ bhikkhave, ajānatā …pe… appaţivānī karaņīyā …pe….

(7) jarāmaraņaŋ, bhikkhave, ajānatā …pe… ātappaŋ karaņīyaŋ …pe….

(8) jarāmaraņaŋ, bhikkhave, ajānatā …pe… vīriyaŋ karaņīyaŋ …pe….

(9) jarāmaraņaŋ, bhikkhave, ajānatā …pe… sātaccaŋ karaņīyaŋ …pe….

(10) jarāmaraņaŋ, bhikkhave, ajānatā …pe… sati karaņīyā …pe….

(11) jarāmaraņaŋ, bhikkhave, ajānatā …pe… sampajaññaŋ karaņīyaŋ …pe….

(12) jarāmaraņaŋ, bhikkhave, ajānatā …pe… appamādo karaņīyo …pe….

Antarapeyyālo navamo.

Tassuddānaŋ–

Satthā sikkhā ca yogo ca, chando ussoļhipañcamī;

Appaţivāni ātappaŋ, vīriyaŋ sātaccamuccati.

Sati ca sampajaññañca, appamādena dvādasāti.

Suttantā antarapeyyālā niţţhitā.

Pare te dvādasa honti, suttā dvattiŋsa satāni;

Catusaccena te vuttā, peyyāla-antaramhi yeti .

Antarapeyyālesu uddānaŋ samattaŋ.

Nidānasaŋyuttaŋ samattaŋ.

2. Abhisamayasaŋyuttaŋ

1. Nakhasikhāsuttaŋ
74. Evaŋ (p. 1.352) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ, yo vāyaŋ mayā paritto nakhasikhāyaŋ paŋsu āropito, ayaŋ vā mahāpathavī’ ti?

‘Etadeva, bhante, bahutaraŋ, yadidaŋ mahāpathavī. Appamattako bhagavatā paritto nakhasikhāyaŋ paŋsu āropito. Neva satimaŋ kalaŋ upeti na sahassimaŋ kalaŋ upeti na satasahassimaŋ kalaŋ upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti. ‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādiņņaŋ; appamattakaŋ avasiţţhaŋ. Neva satimaŋ kalaŋ upeti na sahassimaŋ kalaŋ upeti na satasahassimaŋ kalaŋ upeti purimaŋ dukkhakkhandhaŋ parikkhīņaŋ pariyādiņņaŋ upanidhāya yadidaŋ sattakkhattuŋparamatā. Evaŋ mahatthiyo kho, bhikkhave, dhammābhisamayo; evaŋ mahatthiyo dhammacakkhupaţilābho’ ti. Paţhamaŋ.

2. Pokkharaņīsuttaŋ
75. Sāvatthiyaŋ viharati …pe… ‘seyyathāpi, bhikkhave, pokkharaņī paññāsayojanāni āyāmena paññāsayojanāni vitthārena paññāsayojanāni ubbedhena, puņņā udakassa samatittikā kākapeyyā. Tato puriso kusaggena udakaŋ uddhareyya. Taŋ kiŋ maññatha, bhikkhave katamaŋ nu kho bahutaraŋ, yaŋ vā kusaggena udakaŋ ubbhataŋ yaŋ vā pokkharaņiyā udakan’ ti?

‘Etadeva, bhante, bahutaraŋ, yadidaŋ pokkharaņiyā udakaŋ. Appamattakaŋ kusaggena udakaŋ ubbhataŋ. Neva satimaŋ kalaŋ upeti (p. 1.353) na sahassimaŋ kalaŋ upeti na satasahassimaŋ kalaŋ upeti pokkharaņiyā udakaŋ upanidhāya kusaggena udakaŋ ubbhatan’ ti. ‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādiņņaŋ; appamattakaŋ avasiţţhaŋ. Neva satimaŋ kalaŋ upeti na sahassimaŋ kalaŋ upeti na satasahassimaŋ kalaŋ upeti purimaŋ dukkhakkhandhaŋ parikkhīņaŋ pariyādiņņaŋ upanidhāya, yadidaŋ sattakkhattuŋparamatā. Evaŋ mahatthiyo kho, bhikkhave, dhammābhisamayo; evaŋ mahatthiyo dhammacakkhupaţilābho’ ti. Dutiyaŋ.

3. Sambhejja-udakasuttaŋ
76. Sāvatthiyaŋ viharati …pe… ‘seyyathāpi bhikkhave, yatthimā mahānadiyo saŋsandanti samenti, seyyathidaŋ– gangā yamunā aciravatī sarabhū mahī, tato puriso dve vā tīņi vā udakaphusitāni uddhareyya. Taŋ kiŋ maññatha, bhikkhave, katamaŋ nu kho bahutaraŋ, yāni vā dve vā tīņi vā udakaphusitāni ubbhatāni yaŋ vā sambhejja-udakan’ ti?

‘Etadeva, bhante, bahutaraŋ yadidaŋ sambhejja-udakaŋ; appamattakāni dve vā tīņi vā udakaphusitāni ubbhatāni. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti sambhejja-udakaŋ upanidhāya dve vā tīņi vā udakaphusitāni ubbhatānī’ ti. ‘Evameva kho, bhikkhave …pe… dhammacakkhupaţilābho’ ti. Tatiyaŋ.

4. Dutiyasambhejja-udakasuttaŋ
77. Sāvatthiyaŋ viharati …pe… ‘seyyathāpi, bhikkhave, yatthimā mahānadiyo saŋsandanti samenti, seyyathidaŋ– gangā yamunā aciravatī sarabhū mahī, taŋ udakaŋ parikkhayaŋ pariyādānaŋ gaccheyya ţhapetvā dve vā tīņi vā udakaphusitāni. Taŋ kiŋ maññatha, bhikkhave, katamaŋ nu kho bahutaraŋ, yaŋ vā sambhejja-udakaŋ parikkhīņaŋ pariyādiņņaŋ yāni vā dve vā tīņi vā udakaphusitāni avasiţţhānī’ ti?

‘Etadeva, bhante, bahutaraŋ sambhejja-udakaŋ yadidaŋ parikkhīņaŋ pariyādiņņaŋ; appamattakāni dve vā tīņi vā udakaphusitāni avasiţţhāni. Neva satimaŋ kalaŋ (p. 1.354) upenti na sahassimaŋ kalaŋ upenti na satasahassimaŋ kalaŋ upenti sambhejja-udakaŋ parikkhīņaŋ pariyādiņņaŋ upanidhāya dve vā tīņi vā udakaphusitāni avasiţţhānī’ ti. ‘Evameva kho, bhikkhave …pe… dhammacakkhupaţilābho’ ti. Catutthaŋ.

5. Pathavīsuttaŋ
78. Sāvatthiyaŋ viharati …pe… ‘seyyathāpi bhikkhave, puriso mahāpathaviyā satta kolaţţhimattiyo guļikā upanikkhipeyya. Taŋ kiŋ maññatha, bhikkhave, katamaŋ nu kho bahutaraŋ, yā vā satta kolaţţhimattiyo guļikā upanikkhittā ayaŋ vā mahāpathavī’ ti?

‘Etadeva, bhante, bahutaraŋ, yadidaŋ mahāpathavī; appamattikā satta kolaţţhimattiyo guļikā upanikkhittā. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti mahāpathaviŋ upanidhāya satta kolaţţhimattiyo guļikā upanikkhittā’ ti. ‘Evameva kho, bhikkhave …pe… dhammacakkhupaţilābho’ ti. Pañcamaŋ.

6. Dutiyapathavīsuttaŋ
79. Sāvatthiyaŋ viharati …pe… ‘seyyathāpi, bhikkhave, mahāpathavī parikkhayaŋ pariyādānaŋ gaccheyya, ţhapetvā satta kolaţţhimattiyo guļikā. Taŋ kiŋ maññatha, bhikkhave, katamaŋ nu kho bahutaraŋ, yaŋ vā mahāpathaviyā parikkhīņaŋ pariyādiņņaŋ yā vā satta kolaţţhimattiyo guļikā avasiţţhā’ ti?

‘Etadeva bhante, bahutaraŋ, mahāpathaviyā, yadidaŋ parikkhīņaŋ pariyādiņņaŋ; appamattikā satta kolaţţhimattiyo guļikā avasiţţhā. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti mahāpathaviyā parikkhīņaŋ pariyādiņņaŋ upanidhāya satta kolaţţhimattiyo guļikā avasiţţhā’ ti. ‘Evameva kho, bhikkhave …pe… dhammacakkhupaţilābho’ ti. Chaţţhaŋ.

7. Samuddasuttaŋ
80. Sāvatthiyaŋ viharati …pe… ‘seyyathāpi, bhikkhave, puriso mahāsamuddato dve vā tīņi vā udakaphusitāni uddhareyya. Taŋ kiŋ maññatha, bhikkhave (p. 1.355) katamaŋ nu kho bahutaraŋ, yāni vā dve vā tīņi vā udakaphusitāni ubbhatāni yaŋ vā mahāsamudde udakan’ ti?

‘Etadeva bhante, bahutaraŋ, yadidaŋ mahāsamudde udakaŋ; appamattakāni dve vā tīņi vā udakaphusitāni ubbhatāni. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti mahāsamudde udakaŋ upanidhāya dve vā tīņi vā udakaphusitāni ubbhatānī’ ti. ‘Evameva kho, bhikkhave …pe… dhammacakkhupaţilābho’ ti. Sattamaŋ.

8. Dutiyasamuddasuttaŋ
81. Sāvatthiyaŋ viharati …pe… ‘seyyathāpi, bhikkhave, mahāsamuddo parikkhayaŋ pariyādānaŋ gaccheyya, ţhapetvā dve vā tīņi vā udakaphusitāni. Taŋ kiŋ maññatha, bhikkhave, katamaŋ nu kho bahutaraŋ, yaŋ vā mahāsamudde udakaŋ parikkhīņaŋ pariyādinnaŋ yāni vā dve vā tīņi vā udakaphusitāni avasiţţhānī’ ti?

‘Etadeva, bhante, bahutaraŋ mahāsamudde udakaŋ, yadidaŋ parikkhīņaŋ pariyādiņņaŋ; appamattakāni dve vā tīņi vā udakaphusitāni avasiţţhāni. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti mahāsamudde udakaŋ parikkhīņaŋ pariyādiņņaŋ upanidhāya dve vā tīņi vā udakaphusitāni avasiţţhānī’ ti. ‘Evameva kho bhikkhave …pe… dhammacakkhupaţilābho’ ti. Aţţhamaŋ.

9. Pabbatasuttaŋ
82. Sāvatthiyaŋ viharati …pe… ‘seyyathāpi, bhikkhave, puriso himavato pabbatarājassa satta sāsapamattiyo pāsāņasakkharā upanikkhipeyya. Taŋ kiŋ maññatha, bhikkhave, katamaŋ nu kho bahutaraŋ, yā vā satta sāsapamattiyo pāsāņasakkharā upanikkhittā yo vā himavā pabbatarājā’ ti?

‘Etadeva, bhante, bahutaraŋ yadidaŋ himavā pabbatarājā; appamattikā satta sāsapamattiyo pāsāņasakkharā upanikkhittā. Neva satimaŋ kalaŋ upenti na sahassimaŋ kalaŋ upenti (p. 1.356) na satasahassimaŋ kalaŋ upenti himavantaŋ pabbatarājānaŋ upanidhāya satta sāsapamattiyo pāsāņasakkharā upanikkhittā’ ti. ‘Evameva kho …pe… dhammacakkhupaţilābho’ ti. Navamaŋ.

10. Dutiyapabbatasuttaŋ
83. Sāvatthiyaŋ viharati …pe… ‘seyyathāpi, bhikkhave, himavā pabbatarājā parikkhayaŋ pariyādānaŋ gaccheyya, ţhapetvā satta sāsapamattiyo pāsāņasakkharā. Taŋ kiŋ maññatha, bhikkhave, katamaŋ nu kho bahutaraŋ, yaŋ vā himavato pabbatarājassa parikkhīņaŋ pariyādiņņaŋ yā vā satta sāsapamattiyo pāsāņasakkharā avasiţţhā’ ti?

‘Etadeva, bhante, bahutaraŋ himavato pabbatarājassa yadidaŋ parikkhīņaŋ pariyādiņņaŋ; appamattikā satta sāsapamattiyo pāsāņasakkharā avasiţţhā. Neva satimaŋ kalaŋ upenti na sahassimaŋ kalaŋ upenti na satasahassimaŋ kalaŋ upenti himavato pabbatarājassa parikkhīņaŋ pariyādiņņaŋ upanidhāya satta sāsapamattiyo pāsāņasakkharā avasiţţhā’ ti.

‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādiņņaŋ; appamattakaŋ avasiţţhaŋ. Neva satimaŋ kalaŋ upeti na sahassimaŋ kalaŋ upeti na satasahassimaŋ kalaŋ upeti purimaŋ dukkhakkhandhaŋ parikkhīņaŋ pariyādiņņaŋ upanidhāya yadidaŋ sattakkhattuŋparamatā. Evaŋ mahatthiyo kho, bhikkhave, dhammābhisamayo, evaŋ mahatthiyo dhammacakkhupaţilābho’ ti. Dasamaŋ.

11. Tatiyapabbatasuttaŋ
84. Sāvatthiyaŋ viharati …pe… ‘seyyathāpi bhikkhave, puriso sinerussa pabbatarājassa satta muggamattiyo pāsāņasakkharā upanikkhipeyya. Taŋ kiŋ maññatha, bhikkhave, katamaŋ nu kho bahutaraŋ, yā vā satta muggamattiyo pāsāņasakkharā upanikkhittā yo vā sineru pabbatarājā’ ti?

‘Etadeva, bhante, bahutaraŋ yadidaŋ sineru pabbatarājā; appamattikā satta muggamattiyo pāsāņasakkharā upanikkhittā. Neva satimaŋ kalaŋ upenti na sahassimaŋ (p. 1.357) kalaŋ upenti na satasahassimaŋ kalaŋ upenti sineruŋ pabbatarājānaŋ upanidhāya satta muggamattiyo pāsāņasakkharā upanikkhittā’ ti. ‘Evameva kho, bhikkhave, ariyasāvakassa diţţhisampannassa puggalassa adhigamaŋ upanidhāya aññatitthiyasamaņabrāhmaņaparibbājakānaŋ adhigamo neva satimaŋ kalaŋ upeti na sahassimaŋ kalaŋ upeti na satasahassimaŋ kalaŋ upeti. Evaŋ mahādhigamo, bhikkhave, diţţhisampanno puggalo, evaŋ mahābhiñño’ ti. Ekādasamaŋ.

Abhisamayasaŋyuttaŋ samattaŋ.

Tassuddānaŋ–

Nakhasikhā pokkharaņī, sambhejja-udake ca dve;

Dve pathavī dve samuddā, tayo ca pabbatūpamāti.

3. Dhātusaŋyuttaŋ

1. Nānattavaggo

1. Dhātunānattasuttaŋ
85. Sāvatthiyaŋ (p. 1.358) viharati …pe… ‘dhātunānattaŋ vo, bhikkhave, desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamañca, bhikkhave, dhātunānattaŋ? Cakkhudhātu rūpadhātu cakkhuviññāņadhātu, sotadhātu saddadhātu sotaviññāņadhātu, ghānadhātu gandhadhātu ghānaviññāņadhātu, jivhādhātu rasadhātu jivhāviññāņadhātu, kāyadhātu phoţţhabbadhātu kāyaviññāņadhātu, manodhātu dhammadhātu manoviññāņadhātu– idaŋ vuccati, bhikkhave, dhātunānattan’ ti. Paţhamaŋ.

2. Phassanānattasuttaŋ
86. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati phassanānattaŋ. Katamañca, bhikkhave, dhātunānattaŋ? Cakkhudhātu sotadhātu ghānadhātu jivhādhātu kāyadhātu manodhātu– idaŋ vuccati, bhikkhave, dhātunānattaŋ’.

‘Kathañca, bhikkhave, dhātunānattaŋ paţicca uppajjati phassanānattaŋ? Cakkhudhātuŋ, bhikkhave, paţicca uppajjati cakkhusamphasso. Sotadhātuŋ paţicca… ghānadhātuŋ paţicca jivhādhātuŋ paţicca… kāyadhātuŋ paţicca… manodhātuŋ paţicca uppajjati manosamphasso. Evaŋ kho bhikkhave, dhātunānattaŋ paţicca uppajjati phassanānattan’ ti. Dutiyaŋ.

3. Nophassanānattasuttaŋ
87. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati phassanānattaŋ, no phassanānattaŋ paţicca uppajjati dhātunānattaŋ. Katamañca, bhikkhave, dhātunānattaŋ? Cakkhudhātu …pe… manodhātu– idaŋ vuccati, bhikkhave, dhātunānattaŋ’.

‘Kathañca (p. 1.359) bhikkhave, dhātunānattaŋ paţicca uppajjati phassanānattaŋ, no phassanānattaŋ paţicca uppajjati dhātunānattaŋ? Cakkhudhātuŋ, bhikkhave, paţicca uppajjati cakkhusamphasso, no cakkhusamphassaŋ paţicca uppajjati cakkhudhātu …pe… manodhātuŋ paţicca uppajjati manosamphasso, no manosamphassaŋ paţicca uppajjati manodhātu. Evaŋ kho, bhikkhave, dhātunānattaŋ paţicca uppajjati phassanānattaŋ, no phassanānattaŋ paţicca uppajjati dhātunānattan’ ti. Tatiyaŋ.

4. Vedanānānattasuttaŋ
88. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati phassanānattaŋ, phassanānattaŋ paţicca uppajjati vedanānānattaŋ. Katamañca, bhikkhave, dhātunānattaŋ? Cakkhudhātu …pe… manodhātu– idaŋ vuccati, bhikkhave, dhātunānattaŋ’.

‘Kathañca, bhikkhave, dhātunānattaŋ paţicca uppajjati phassanānattaŋ, phassanānattaŋ paţicca uppajjati vedanānānattaŋ? Cakkhudhātuŋ, bhikkhave, paţicca uppajjati cakkhusamphasso, cakkhusamphassaŋ paţicca uppajjati cakkhusamphassajā vedanā …pe… manodhātuŋ paţicca uppajjati manosamphasso, manosamphassaŋ paţicca uppajjati manosamphassajā vedanā. Evaŋ kho, bhikkhave, dhātunānattaŋ paţicca uppajjati phassanānattaŋ, phassanānattaŋ paţicca uppajjati vedanānānattan’ ti. Catutthaŋ.

5. Dutiyavedanānānattasuttaŋ
89. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati phassanānattaŋ, phassanānattaŋ paţicca uppajjati vedanānānattaŋ, no vedanānānattaŋ paţicca uppajjati phassanānattaŋ, no phassanānattaŋ paţicca uppajjati dhātunānattaŋ. Katamañca, bhikkhave, dhātunānattaŋ? Cakkhudhātu …pe… manodhātu– idaŋ vuccati, bhikkhave, dhātunānattaŋ’.

‘Kathañca, bhikkhave, dhātunānattaŋ paţicca uppajjati phassanānattaŋ, phassanānattaŋ paţicca uppajjati vedanānānattaŋ, no vedanānānattaŋ paţicca uppajjati phassanānattaŋ, no phassanānattaŋ paţicca uppajjati dhātunānattaŋ? Cakkhudhātuŋ, bhikkhave, paţicca uppajjati cakkhusamphasso, cakkhusamphassaŋ paţicca uppajjati cakkhusamphassajā vedanā, no cakkhusamphassajaŋ vedanaŋ paţicca uppajjati cakkhusamphasso, no cakkhusamphassaŋ paţicca uppajjati cakkhudhātu …pe… manodhātuŋ paţicca uppajjati manosamphasso, manosamphassaŋ (p. 1.360) paţicca uppajjati manosamphassajā vedanā, no manosamphassajaŋ vedanaŋ paţicca uppajjati manosamphasso, no manosamphassaŋ paţicca uppajjati manodhātu. Evaŋ kho, bhikkhave, dhātunānattaŋ paţicca uppajjati phassanānattaŋ, phassanānattaŋ paţicca uppajjati vedanānānattaŋ, no vedanānānattaŋ paţicca uppajjati phassanānattaŋ, no phassanānattaŋ paţicca uppajjati dhātunānattan’ ti. Pañcamaŋ.

6. Bāhiradhātunānattasuttaŋ
90. Sāvatthiyaŋ viharati …pe… ‘dhātunānattaŋ vo, bhikkhave, desessāmi. Taŋ suņātha …pe… katamañca, bhikkhave, dhātunānattaŋ? Rūpadhātu saddadhātu gandhadhātu rasadhātu phoţţhabbadhātu dhammadhātu– idaŋ vuccati, bhikkhave, dhātunānattan’ ti. Chaţţhaŋ.

7. Saññānānattasuttaŋ
91. Sāvatthiyaŋ viharati …pe… ‘bhadante’ ti te bhikkhū bhagavato paccassosuŋ. Bhagavā etadavoca ‘dhātunānattaŋ, bhikkhave, paţicca uppajjati saññānānattaŋ, saññānānattaŋ paţicca uppajjati sankappanānattaŋ, sankappanānattaŋ paţicca uppajjati chandanānattaŋ, chandanānattaŋ paţicca uppajjati pariļāhanānattaŋ, pariļāhanānattaŋ paţicca uppajjati pariyesanānānattaŋ. Katamañca, bhikkhave, dhātunānattaŋ? Rūpadhātu …pe… dhammadhātu– idaŋ vuccati, bhikkhave, dhātunānattaŋ’.

‘Kathañca bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati sankappanānattaŋ, sankappanānattaŋ paţicca uppajjati chandanānattaŋ, chandanānattaŋ paţicca uppajjati pariļāhanānattaŋ, pariļāhanānattaŋ paţicca uppajjati pariyesanānānattaŋ?

‘Rūpadhātuŋ, bhikkhave, paţicca uppajjati rūpasaññā rūpasaññaŋ paţicca uppajjati rūpasankappo, rūpasankappaŋ paţicca uppajjati rūpacchando, rūpacchandaŋ paţicca uppajjati rūpapariļāho, rūpapariļāhaŋ paţicca uppajjati rūpapariyesanā …pe… dhammadhātuŋ paţicca uppajjati dhammasaññā, dhammasaññaŋ paţicca uppajjati dhammasankappo, dhammasankappaŋ paţicca uppajjati dhammacchando, dhammacchandaŋ paţicca uppajjati dhammapariļāho, dhammapariļāhaŋ paţicca uppajjati dhammapariyesanā.

‘Evaŋ, kho, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati sankappanānattaŋ, sankappanānattaŋ paţicca uppajjati chandanānattaŋ, chandanānattaŋ (p. 1.361) paţicca uppajjati pariļāhanānattaŋ, pariļāhanānattaŋ paţicca uppajjati pariyesanānānattan’ ti. Sattamaŋ.

8. Nopariyesanānānattasuttaŋ
92. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati saññānānattaŋ, saññānānattaŋ paţicca uppajjati sankappanānattaŋ, sankappanānattaŋ paţicca uppajjati chandanānattaŋ, chandanānattaŋ paţicca uppajjati pariļāhanānattaŋ, pariļāhanānattaŋ paţicca uppajjati pariyesanānānattaŋ; no pariyesanānānattaŋ paţicca uppajjati pariļāhanānattaŋ no pariļāhanānattaŋ paţicca uppajjati chandanānattaŋ, no chandanānattaŋ paţicca uppajjati sankappanānattaŋ no sankappanānattaŋ paţicca uppajjati saññānānattaŋ, no saññānānattaŋ paţicca uppajjati dhātunānattaŋ. Katamañca, bhikkhave, dhātunānattaŋ? Rūpadhātu …pe… dhammadhātu– idaŋ vuccati, bhikkhave, dhātunānattaŋ’.

‘Kathañca bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati …pe… pariyesanānānattaŋ; no pariyesanānānattaŋ paţicca uppajjati pariļāhanānattaŋ, no pariļāhanānattaŋ paţicca uppajjati chandanānattaŋ, no chandanānattaŋ paţicca uppajjati sankappanānattaŋ, no sankappanānattaŋ paţicca uppajjati saññānānattaŋ, no saññānānattaŋ paţicca uppajjati dhātunānattaŋ?

‘Rūpadhātuŋ, bhikkhave, paţicca uppajjati rūpasaññā …pe… dhammadhātuŋ paţicca uppajjati dhammasaññā, dhammasaññaŋ paţicca uppajjati …pe… dhammapariyesanā; no dhammapariyesanaŋ paţicca uppajjati dhammapariļāho, no dhammapariļāhaŋ paţicca uppajjati dhammacchando, no dhammacchandaŋ paţicca uppajjati dhammasankappo, no dhammasankappaŋ paţicca uppajjati dhammasaññā, no dhammasaññaŋ paţicca uppajjati dhammadhātu.

‘Evaŋ kho, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati …pe… pariyesanānānattaŋ; no pariyesanānānattaŋ paţicca uppajjati pariļāhanānattaŋ, no pariļāhanānattaŋ paţicca uppajjati chandanānattaŋ, no chandanānattaŋ paţicca uppajjati sankappanānattaŋ, no sankappanānattaŋ paţicca uppajjati saññānānattaŋ, no saññānānattaŋ paţicca uppajjati dhātunānattan’ ti. Aţţhamaŋ.

9. Bāhiraphassanānattasuttaŋ
93. Sāvatthiyaŋ (p. 1.362) viharati …pe… ‘dhātunānattaŋ, bhikkhave, paţicca uppajjati saññānānattaŋ, saññānānattaŋ paţicca uppajjati sankappanānattaŋ, sankappanānattaŋ paţicca uppajjati phassanānattaŋ phassanānattaŋ paţicca uppajjati vedanānānattaŋ, vedanānānattaŋ paţicca uppajjati chandanānattaŋ, chandanānattaŋ paţicca uppajjati pariļāhanānattaŋ, pariļāhanānattaŋ paţicca uppajjati pariyesanānānattaŋ pariyesanānānattaŋ paţicca uppajjati lābhanānattaŋ. Katamañca, bhikkhave, dhātunānattaŋ? Rūpadhātu …pe… dhammadhātu– idaŋ vuccati, bhikkhave, dhātunānattaŋ’.

‘Kathañca, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati …pe… lābhanānattaŋ?

‘Rūpadhātuŋ, bhikkhave, paţicca uppajjati rūpasaññā, rūpasaññaŋ paţicca uppajjati rūpasankappo, rūpasankappaŋ paţicca uppajjati rūpasamphasso, rūpasamphassaŋ paţicca uppajjati rūpasamphassajā vedanā, rūpasamphassajaŋ vedanaŋ paţicca uppajjati rūpacchando, rūpacchandaŋ paţicca uppajjati rūpapariļāho, rūpapariļāhaŋ paţicca uppajjati rūpapariyesanā, rūpapariyesanaŋ paţicca uppajjati rūpalābho …pe… dhammadhātuŋ paţicca uppajjati dhammasaññā, dhammasaññaŋ paţicca uppajjati dhammasankappo, dhammasankappaŋ paţicca uppajjati dhammasamphasso, dhammasamphassaŋ paţicca uppajjati dhammasamphassajā vedanā, dhammasamphassajaŋ vedanaŋ paţicca uppajjati dhammacchando, dhammacchandaŋ paţicca uppajjati dhammapariļāho, dhammapariļāhaŋ paţicca uppajjati dhammapariyesanā, dhammapariyesanaŋ paţicca uppajjati dhammalābho

‘Evaŋ kho, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati …pe… pariyesanānānattaŋ, pariyesanānānattaŋ paţicca uppajjati lābhanānattan’ ti. Navamaŋ.

10. Dutiyabāhiraphassanānattasuttaŋ
94. Sāvatthiyaŋ viharati …pe… ‘dhātunānattaŋ, bhikkhave, paţicca uppajjati saññānānattaŋ, saññānānattaŋ paţicca uppajjati sankappanānattaŋ phassa… vedanā… chanda… pariļāha… pariyesanānānattaŋ paţicca uppajjati lābhanānattaŋ; no lābhanānattaŋ paţicca uppajjati pariyesanānānattaŋ, no pariyesanānānattaŋ paţicca uppajjati pariļāhanānattaŋ, no pariļāhanānattaŋ paţicca uppajjati …pe… chanda… vedanā… phassa… sankappa… saññānānattaŋ no saññānānattaŋ paţicca (p. 1.363) uppajjati dhātunānattaŋ. Katamañca, bhikkhave, dhātunānattaŋ? Rūpadhātu …pe… dhammadhātu– idaŋ vuccati, bhikkhave, dhātunānattaŋ’.

‘Kathañca, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati sankappanānattaŋ? Phassa… vedanā… chanda… pariļāha… pariyesanā… lābha… no lābhanānattaŋ paţicca uppajjati pariyesanānānattaŋ, no pariyesanānānattaŋ paţicca uppajjati pariļāha… chanda… vedanā… phassa… no sankappanānattaŋ paţicca uppajjati saññānānattaŋ, no saññānānattaŋ paţicca uppajjati dhātunānattaŋ?

‘Rūpadhātuŋ, bhikkhave, paţicca uppajjati rūpasaññā …pe… dhammadhātuŋ paţicca uppajjati dhammasaññā, dhammasaññaŋ paţicca uppajjati …pe… dhammapariyesanā, dhammapariyesanaŋ paţicca uppajjati dhammalābho; no dhammalābhaŋ paţicca uppajjati dhammapariyesanā, no dhammapariyesanaŋ paţicca uppajjati dhammapariļāho no dhammapariļāhaŋ paţicca uppajjati dhammacchando, no dhammacchandaŋ paţicca uppajjati dhammasamphassajā vedanā, no dhammasamphassajaŋ vedanaŋ paţicca uppajjati dhammasamphasso, no dhammasamphassaŋ paţicca uppajjati dhammasankappo, no dhammasankappaŋ paţicca uppajjati dhammasaññā, no dhammasaññaŋ paţicca uppajjati dhammadhātu.

‘Evaŋ kho, bhikkhave, dhātunānattaŋ paţicca uppajjati saññānānattaŋ, saññānānattaŋ paţicca uppajjati …pe… sankappa… phassa… vedanā… chanda… pariļāha… pariyesanā… lābha… no lābhanānattaŋ paţicca uppajjati pariyesanānānattaŋ, no pariyesanānānattaŋ paţicca uppajjati pariļāhanānattaŋ, no pariļāhanānattaŋ paţicca uppajjati chandanānattaŋ, no chandanānattaŋ paţicca uppajjati vedanānānattaŋ, no vedanānānattaŋ paţicca uppajjati phassanānattaŋ, no phassanānattaŋ paţicca uppajjati sankappanānattaŋ, no sankappanānattaŋ paţicca uppajjati saññānānattaŋ, no saññānānattaŋ paţicca uppajjati dhātunānattan’ ti. Dasamaŋ.

Nānattavaggo paţhamo.

Tassuddānaŋ–

Dhātuphassañca no cetaŋ, vedanā apare duve;

Etaŋ ajjhattapañcakaŋ, dhātusaññañca no cetaŋ.

Phassassa apare duve, etaŋ bāhirapañcakanti.

2. Dutiyavaggo

1. Sattadhātusuttaŋ
95. Sāvatthiyaŋ (p. 1.364) viharati …pe… ‘sattimā bhikkhave, dhātuyo. Katamā satta? Ābhādhātu, subhadhātu, ākāsānañcāyatanadhātu, viññāņañcāyatanadhātu, ākiñcaññāyatanadhātu, nevasaññānāsaññāyatanadhātu, saññāvedayitanirodhadhātu– imā kho, bhikkhave, satta dhātuyo’ ti.

Evaŋ vutte, aññataro bhikkhu bhagavantaŋ etadavoca– ‘yā cāyaŋ, bhante, ābhādhātu yā ca subhadhātu yā ca ākāsānañcāyatanadhātu yā ca viññāņañcāyatanadhātu yā ca ākiñcaññāyatanadhātu yā ca nevasaññānāsaññāyatanadhātu yā ca saññāvedayitanirodhadhātu– imā nu kho, bhante, dhātuyo kiŋ paţicca paññāyantī’ ti?

‘Yāyaŋ, bhikkhu, ābhādhātu– ayaŋ dhātu andhakāraŋ paţicca paññāyati. Yāyaŋ, bhikkhu, subhadhātu– ayaŋ dhātu asubhaŋ paţicca paññāyati. Yāyaŋ, bhikkhu, ākāsānañcāyatanadhātu– ayaŋ dhātu rūpaŋ paţicca paññāyati. Yāyaŋ, bhikkhu, viññāņañcāyatanadhātu– ayaŋ dhātu ākāsānañcāyatanaŋ paţicca paññāyati. Yāyaŋ, bhikkhu, ākiñcaññāyatanadhātu– ayaŋ dhātu viññāņañcāyatanaŋ paţicca paññāyati. Yāyaŋ, bhikkhu, nevasaññānāsaññāyatanadhātu– ayaŋ dhātu ākiñcaññāyatanaŋ paţicca paññāyati. Yāyaŋ, bhikkhu, saññāvedayitanirodhadhātu– ayaŋ dhātu nirodhaŋ paţicca paññāyatī’ ti.

‘Yā cāyaŋ bhante, ābhādhātu yā ca subhadhātu yā ca ākāsānañcāyatanadhātu yā ca viññāņañcāyatanadhātu yā ca ākiñcaññāyatanadhātu yā ca nevasaññānāsaññāyatanadhātu yā ca saññāvedayitanirodhadhātu– imā nu kho, bhante, dhātuyo kathaŋ samāpatti pattabbā’ ti?

‘Yā cāyaŋ, bhikkhu, ābhādhātu yā ca subhadhātu yā ca ākāsānañcāyatanadhātu yā ca viññāņañcāyatanadhātu yā ca ākiñcaññāyatanadhātu– imā dhātuyo saññāsamāpatti pattabbā. Yāyaŋ, bhikkhu, nevasaññānāsaññāyatanadhātu– ayaŋ dhātu sankhārāvasesasamāpatti pattabbā (p. 1.365) Yāyaŋ, bhikkhu, saññāvedayitanirodhadhātu– ayaŋ dhātu nirodhasamāpatti pattabbā’ ti. Paţhamaŋ.

2. Sanidānasuttaŋ
96. Sāvatthiyaŋ viharati …pe… ‘sanidānaŋ, bhikkhave, uppajjati kāmavitakko, no anidānaŋ; sanidānaŋ uppajjati byāpādavitakko, no anidānaŋ; sanidānaŋ uppajjati vihiŋsāvitakko, no anidānaŋ’.

‘Kathañca, bhikkhave, sanidānaŋ uppajjati kāmavitakko, no anidānaŋ; sanidānaŋ uppajjati byāpādavitakko, no anidānaŋ; sanidānaŋ uppajjati vihiŋsāvitakko, no anidānaŋ? Kāmadhātuŋ, bhikkhave, paţicca uppajjati kāmasaññā, kāmasaññaŋ paţicca uppajjati kāmasankappo, kāmasankappaŋ paţicca uppajjati kāmacchando, kāmacchandaŋ paţicca uppajjati kāmapariļāho, kāmapariļāhaŋ paţicca uppajjati kāmapariyesanā. Kāmapariyesanaŋ, bhikkhave, pariyesamāno assutavā puthujjano tīhi ţhānehi micchā paţipajjati– kāyena, vācāya, manasā.

‘Byāpādadhātuŋ, bhikkhave, paţicca uppajjati byāpādasaññā, byāpādasaññaŋ paţicca uppajjati byāpādasankappo …pe… byāpādacchando… byāpādapariļāho… byāpādapariyesanā… byāpādapariyesanaŋ, bhikkhave, pariyesamāno assutavā puthujjano tīhi ţhānehi micchā paţipajjati – kāyena, vācāya, manasā.

‘Vihiŋsādhātuŋ bhikkhave, paţicca uppajjati vihiŋsāsaññā; vihiŋsāsaññaŋ paţicca uppajjati vihiŋsāsankappo …pe… vihiŋsāchando… vihiŋsāpariļāho… vihiŋsāpariyesanā… vihiŋsāpariyesanaŋ, bhikkhave pariyesamāno assutavā puthujjano tīhi ţhānehi micchā paţipajjati– kāyena, vācāya, manasā.

‘Seyyathāpi, bhikkhave, puriso ādittaŋ tiņukkaŋ sukkhe tiņadāye nikkhipeyya; no ce hatthehi ca pādehi ca khippameva nibbāpeyya. Evañhi, bhikkhave, ye tiņakaţţhanissitā pāņā te anayabyasanaŋ āpajjeyyuŋ. Evameva kho, bhikkhave, yo hi koci samaņo vā brāhmaņo vā uppannaŋ visamagataŋ saññaŋ na khippameva pajahati vinodeti byantīkaroti anabhāvaŋ (p. 1.366) gameti, so diţţhe ceva dhamme dukkhaŋ viharati savighātaŋ sa-upāyāsaŋ sapariļāhaŋ; kāyassa ca bhedā paraŋ maraņā duggati pāţikankhā.

‘Sanidānaŋ, bhikkhave, uppajjati nekkhammavitakko, no anidānaŋ; sanidānaŋ uppajjati abyāpādavitakko, no anidānaŋ; sanidānaŋ uppajjati avihiŋsāvitakko, no anidānaŋ.

‘Kathañca, bhikkhave, sanidānaŋ uppajjati nekkhammavitakko, no anidānaŋ; sanidānaŋ uppajjati abyāpādavitakko, no anidānaŋ; sanidānaŋ uppajjati avihiŋsāvitakko, no anidānaŋ? Nekkhammadhātuŋ, bhikkhave, paţicca uppajjati nekkhammasaññā, nekkhammasaññaŋ paţicca uppajjati nekkhammasankappo, nekkhammasankappaŋ paţicca uppajjati nekkhammacchando, nekkhammacchandaŋ paţicca uppajjati nekkhammapariļāho, nekkhammapariļāhaŋ paţicca uppajjati nekkhammapariyesanā; nekkhammapariyesanaŋ, bhikkhave, pariyesamāno sutavā ariyasāvako tīhi ţhānehi sammā paţipajjati – kāyena, vācāya, manasā.

‘Abyāpādadhātuŋ, bhikkhave, paţicca uppajjati abyāpādasaññā, abyāpādasaññaŋ paţicca uppajjati abyāpādasankappo …pe… abyāpādacchando… abyāpādapariļāho… abyāpādapariyesanā, abyāpādapariyesanaŋ, bhikkhave, pariyesamāno sutavā ariyasāvako tīhi ţhānehi sammā paţipajjati– kāyena, vācāya, manasā.

‘Avihiŋsādhātuŋ bhikkhave, paţicca uppajjati avihiŋsāsaññā avihiŋsāsaññaŋ paţicca uppajjati avihiŋsāsankappo, avihiŋsāsankappaŋ paţicca uppajjati avihiŋsāchando, avihiŋsāchandaŋ paţicca uppajjati avihiŋsāpariļāho, avihiŋsāpariļāhaŋ paţicca uppajjati avihiŋsāpariyesanā; avihiŋsāpariyesanaŋ, bhikkhave, pariyesamāno sutavā ariyasāvako tīhi ţhānehi sammā paţipajjati– kāyena, vācāya, manasā.

‘Seyyathāpi, bhikkhave, puriso ādittaŋ tiņukkaŋ sukkhe tiņadāye nikkhipeyya; tamenaŋ hatthehi ca pādehi ca khippameva nibbāpeyya. Evañhi, bhikkhave, ye tiņakaţţhanissitā pāņā te na anayabyasanaŋ āpajjeyyuŋ. Evameva kho, bhikkhave, yo hi koci samaņo vā brāhmaņo vā uppannaŋ visamagataŋ saññaŋ khippameva pajahati vinodeti byantīkaroti (p. 1.367) anabhāvaŋ gameti, so diţţhe ceva dhamme sukhaŋ viharati avighātaŋ anupāyāsaŋ apariļāhaŋ; kāyassa ca bhedā paraŋ maraņā sugati pāţikankhā’ ti. Dutiyaŋ.

3. Giñjakāvasathasuttaŋ
97. Ekaŋ samayaŋ bhagavā ñātike viharati giñjakāvasathe. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Dhātuŋ, bhikkhave, paţicca uppajjati saññā, uppajjati diţţhi, uppajjati vitakko’ ti. Evaŋ vutte, āyasmā kaccāno bhagavantaŋ etadavoca– ‘yāyaŋ, bhante, diţţhi– “asammāsambuddhesu sammāsambuddhā” ti, ayaŋ nu kho, bhante, diţţhi kiŋ paţicca paññāyatī’ ti?

‘Mahati kho esā, kaccāna, dhātu yadidaŋ avijjādhātu. Hīnaŋ kaccāna, dhātuŋ paţicca uppajjati hīnā saññā, hīnā diţţhi, hīno vitakko, hīnā cetanā, hīnā patthanā, hīno paņidhi, hīno puggalo, hīnā vācā; hīnaŋ ācikkhati deseti paññapeti paţţhapeti vivarati vibhajati uttānīkaroti; hīnā tassa upapattīti vadāmi.

‘Majjhimaŋ kaccāna, dhātuŋ paţicca uppajjati majjhimā saññā, majjhimā diţţhi, majjhimo vitakko, majjhimā cetanā, majjhimā patthanā, majjhimo paņidhi, majjhimo puggalo, majjhimā vācā; majjhimaŋ ācikkhati deseti paññapeti paţţhapeti vivarati vibhajati uttānīkaroti; majjhimā tassa upapattīti vadāmi.

‘Paņītaŋ, kaccāna, dhātuŋ paţicca uppajjati paņītā saññā, paņītā diţţhi, paņīto vitakko, paņītā cetanā, paņītā patthanā, paņīto paņidhi, paņīto puggalo, paņītā vācā; paņītaŋ ācikkhati deseti paññapeti paţţhapeti vivarati vibhajati uttānīkaroti; paņītā tassa upapattīti vadāmī’ ti. Tatiyaŋ.

4. Hīnādhimuttikasuttaŋ
98. Sāvatthiyaŋ (p. 1.368) viharati …pe… ‘dhātusova, bhikkhave, sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti; kalyāņādhimuttikā kalyāņādhimuttikehi saddhiŋ saŋsandanti samenti’.

‘Atītampi kho, bhikkhave, addhānaŋ dhātusova sattā saŋsandiŋsu samiŋsu. Hīnādhimuttikā hīnādhimuttikehi saddhiŋ saŋsandiŋsu samiŋsu; kalyāņādhimuttikā kalyāņādhimuttikehi saddhiŋ saŋsandiŋsu samiŋsu.

‘Anāgatampi kho, bhikkhave, addhānaŋ dhātusova sattā saŋsandissanti samessanti. Hīnādhimuttikā hīnādhimuttikehi saddhiŋ saŋsandissanti samessanti; kalyāņādhimuttikā kalyāņādhimuttikehi saddhiŋ saŋsandissanti samessanti.

‘Etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti; kalyāņādhimuttikā kalyāņādhimuttikehi saddhiŋ saŋsandanti samentī’ ti. Catutthaŋ.

5. Cankamasuttaŋ
99. Ekaŋ samayaŋ bhagavā rājagahe viharati gijjhakūţe pabbate. Tena kho pana samayena āyasmā sāriputto sambahulehi bhikkhūhi saddhiŋ bhagavato avidūre cankamati; āyasmāpi kho mahāmoggallāno sambahulehi bhikkhūhi saddhiŋ bhagavato avidūre cankamati; āyasmāpi kho mahākassapo sambahulehi bhikkhūhi saddhiŋ bhagavato avidūre cankamati; āyasmāpi kho anuruddho sambahulehi bhikkhūhi saddhiŋ bhagavato avidūre cankamati; āyasmāpi kho puņņo mantāniputto sambahulehi bhikkhūhi saddhiŋ bhagavato avidūre cankamati; āyasmāpi kho upāli sambahulehi bhikkhūhi saddhiŋ bhagavato avidūre cankamati; āyasmāpi kho ānando sambahulehi bhikkhūhi saddhiŋ bhagavato avidūre cankamati; devadattopi kho sambahulehi bhikkhūhi saddhiŋ bhagavato avidūre cankamati.

Atha (p. 1.369) kho bhagavā bhikkhū āmantesi– ‘passatha no tumhe, bhikkhave, sāriputtaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū mahāpaññā. Passatha no tumhe, bhikkhave, moggallānaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū mahiddhikā. Passatha no tumhe, bhikkhave, kassapaŋ sambahulehi bhikkhūhi saddhiŋ cankamantan’ ti? ‘Evaŋ bhante’. ‘Sabbe kho ete, bhikkhave, bhikkhū dhutavādā. Passatha no tumhe, bhikkhave, anuruddhaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū dibbacakkhukā. Passatha no tumhe, bhikkhave, puņņaŋ mantāniputtaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū dhammakathikā. Passatha no tumhe, bhikkhave, upāliŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū vinayadharā. Passatha no tumhe, bhikkhave, ānandaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū bahussutā. Passatha no tumhe, bhikkhave, devadattaŋ sambahulehi bhikkhūhi saddhiŋ cankamantan’ ti? ‘Evaŋ, bhante’. ‘Sabbe kho ete, bhikkhave, bhikkhū pāpicchā’.

‘Dhātusova, bhikkhave, sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti; kalyāņādhimuttikā kalyāņādhimuttikehi saddhiŋ saŋsandanti samenti. Atītampi kho, bhikkhave, addhānaŋ dhātusova sattā saŋsandiŋsu samiŋsu. Hīnādhimuttikā hīnādhimuttikehi saddhiŋ saŋsandiŋsu samiŋsu; kalyāņādhimuttikā kalyāņādhimuttikehi saddhiŋ saŋsandiŋsu samiŋsu.

‘Anāgatampi kho, bhikkhave, addhānaŋ dhātusova sattā saŋsandissanti samessanti. Hīnādhimuttikā hīnādhimuttikehi saddhiŋ saŋsandissanti samessanti; kalyāņādhimuttikā kalyāņādhimuttikehi saddhiŋ saŋsandissanti samessanti.

‘Etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti; kalyāņādhimuttikā kalyāņādhimuttikehi saddhiŋ saŋsandanti samentī’ ti. Pañcamaŋ.

6. Sagāthāsuttaŋ
100. Sāvatthiyaŋ (p. 1.370) viharati …pe… ‘dhātusova, bhikkhave, sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti. Atītampi kho, bhikkhave, addhānaŋ dhātusova sattā saŋsandiŋsu samiŋsu. Hīnādhimuttikā hīnādhimuttikehi saddhiŋ saŋsandiŋsu samiŋsu’.

‘Anāgatampi kho, bhikkhave, addhānaŋ dhātusova sattā saŋsandissanti samessanti. Hīnādhimuttikā hīnādhimuttikehi saddhiŋ saŋsandissanti samessanti.

‘Etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti.

‘Seyyathāpi, bhikkhave, gūtho gūthena saŋsandati sameti; muttaŋ muttena saŋsandati sameti; kheļo kheļena saŋsandati sameti; pubbo pubbena saŋsandati sameti; lohitaŋ lohitena saŋsandati sameti evameva kho, bhikkhave, dhātusova sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti. Atītampi kho addhānaŋ …pe… anāgatampi kho addhānaŋ …pe… etarahipi kho paccuppannaŋ addhānaŋ dhātusova sattā saŋsandanti samenti. Hīnādhimuttikā hīnādhimuttikehi saddhiŋ saŋsandanti samenti.

‘Dhātusova bhikkhave, sattā saŋsandanti samenti. Kalyāņādhimuttikā kalyāņādhimuttikehi saddhiŋ saŋsandanti samenti. Atītampi kho, bhikkhave, addhānaŋ dhātusova sattā saŋsandiŋsu samiŋsu. Kalyāņādhimuttikā kalyāņādhimuttikehi saddhiŋ saŋsandiŋsu samiŋsu.

‘Anāgatampi kho, bhikkhave, addhānaŋ …pe… etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Kalyāņādhimuttikā kalyāņādhimuttikehi saddhiŋ saŋsandanti samenti.

‘Seyyathāpi, bhikkhave, khīraŋ khīrena saŋsandati sameti; telaŋ telena saŋsandati sameti; sappi sappinā saŋsandati sameti; madhu madhunā saŋsandati sameti; phāņitaŋ phāņitena saŋsandati sameti; evameva kho, bhikkhave, dhātusova (p. 1.371) sattā saŋsandanti samenti. Kalyāņādhimuttikā kalyāņādhimuttikehi saddhiŋ saŋsandanti samenti. Atītampi kho addhānaŋ… anāgatampi kho addhānaŋ… etarahipi kho paccuppannaŋ addhānaŋ dhātusova sattā saŋsandanti samenti. Kalyāņādhimuttikā kalyāņādhimuttikehi saddhiŋ saŋsandanti samentī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Saŋsaggā vanatho jāto, asaŋsaggena chijjati;


Parittaŋ dārumāruyha, yathā sīde mahaņņave.


‘Evaŋ kusītamāgamma, sādhujīvipi sīdati;


Tasmā taŋ parivajjeyya, kusītaŋ hīnavīriyaŋ.


‘Pavivittehi ariyehi, pahitattehi jhāyīhi .


Niccaŋ āraddhavīriyehi, paņđitehi sahāvase’ ti.

7. Assaddhasaŋsandanasuttaŋ
101. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ saŋsandanti samenti; anottappino anottappīhi saddhiŋ saŋsandanti samenti; appassutā appassutehi saddhiŋ saŋsandanti samenti; kusītā kusītehi saddhiŋ saŋsandanti samenti; muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti’.

‘Atītampi kho, bhikkhave, addhānaŋ dhātusova sattā saŋsandiŋsu samiŋsu. Assaddhā assaddhehi saddhiŋ saŋsandiŋsu samiŋsu; ahirikā ahirikehi saddhiŋ saŋsandiŋsu samiŋsu; anottappino anottappīhi saddhiŋ saŋsandiŋsu samiŋsu; appassutā appassutehi saddhiŋ saŋsandiŋsu samiŋsu; kusītā kusītehi saddhiŋ saŋsandiŋsu samiŋsu; muţţhassatino muţţhassatīhi saddhiŋ saŋsandiŋsu samiŋsu; duppaññā duppaññehi saddhiŋ saŋsandiŋsu samiŋsu.

‘Anāgatampi (p. 1.372) kho, bhikkhave, addhānaŋ dhātusova sattā saŋsandissanti samessanti. Assaddhā assaddhehi saddhiŋ saŋsandissanti samessanti; ahirikā ahirikehi saddhiŋ saŋsandissanti samessanti; anottappino anottappīhi saddhiŋ …pe… appassutā appassutehi saddhiŋ …pe… kusītā kusītehi saddhiŋ …pe… muţţhassatino muţţhassatīhi saddhiŋ …pe… duppaññā duppaññehi saddhiŋ saŋsandissanti samessanti.

‘Etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ …pe… anottappino anottappīhi saddhiŋ …pe… appassutā appassutehi saddhiŋ …pe… kusītā kusītehi saddhiŋ …pe… muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti.

‘Dhātusova, bhikkhave, sattā saŋsandanti samenti. Saddhā saddhehi saddhiŋ saŋsandanti samenti; hirimanā hirimanehi saddhiŋ saŋsandanti samenti; ottappino ottappīhi saddhiŋ saŋsandanti samenti; bahussutā bahussutehi saddhiŋ saŋsandanti samenti; āraddhavīriyā āraddhavīriyehi saddhiŋ saŋsandanti samenti; upaţţhitassatino upaţţhitassatīhi saddhiŋ saŋsandanti samenti; paññavanto paññavantehi saddhiŋ saŋsandanti samenti. Atītampi kho, bhikkhave, addhānaŋ …pe… anāgatampi kho, bhikkhave …pe… etarahipi kho, bhikkhave, paccuppannaŋ addhānaŋ dhātusova sattā saŋsandanti samenti. Saddhā saddhehi saddhiŋ saŋsandanti samenti; paññavanto paññavantehi saddhiŋ saŋsandanti samentī’ ti. Sattamaŋ.

8. Assaddhamūlakasuttaŋ
102. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ saŋsandanti samenti; duppaññā duppaññehi saddhiŋ saŋsandanti samenti; saddhā saddhehi saddhiŋ saŋsandanti samenti; hirimanā hirimanehi saddhiŋ saŋsandanti samenti; paññavanto paññavantehi saddhiŋ saŋsandanti samenti. Atītampi kho, bhikkhave, addhānaŋ dhātusova sattā saŋsandiŋsu samiŋsu …pe… anāgatampi kho, bhikkhave, addhānaŋ dhātusova sattā saŋsandissanti samessanti …pe….

‘Etarahipi (p. 1.373) kho, bhikkhave, paccuppannaŋ addhānaŋ dhātusova sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ saŋsandanti samenti, duppaññā duppaññehi saddhiŋ saŋsandanti samenti; saddhā saddhehi saddhiŋ saŋsandanti samenti; hirimanā hirimanehi saddhiŋ saŋsandanti samenti; paññavanto paññavantehi saddhiŋ saŋsandanti samentīti. (1)

‘Dhātusova, bhikkhave, sattā saŋsandanti samenti. Assaddhā assaddhehi saddhiŋ saŋsandanti samenti; anottappino anottappīhi saddhiŋ saŋsandanti samenti; duppaññā duppaññehi saddhiŋ saŋsandanti samenti saddhā saddhehi saddhiŋ saŋsandanti samenti; ottappino ottappīhi saddhiŋ saŋsandanti samenti; paññavanto paññavantehi saddhiŋ saŋsandanti samenti …pe… paţhamavāro viya vitthāretabbo. (2)

‘Dhātusova bhikkhave …pe… assaddhā assaddhehi saddhiŋ saŋsandanti samenti; appassutā appassutehi saddhiŋ saŋsandanti samenti; duppaññā duppaññehi saddhiŋ saŋsandanti samenti; saddhā saddhehi saddhiŋ saŋsandanti samenti; bahussutā bahussutehi saddhiŋ saŋsandanti samenti, paññavanto paññavantehi saddhiŋ saŋsandanti samenti …pe… (3)

‘Dhātusova, bhikkhave …pe… assaddhā assaddhehi saddhiŋ saŋsandanti samenti; kusītā kusītehi saddhiŋ saŋsandanti samenti; duppaññā duppaññehi saddhiŋ saŋsandanti samenti; saddhā saddhehi saddhiŋ saŋsandanti samenti; āraddhavīriyā āraddhavīriyehi saddhiŋ saŋsandanti samenti; paññavanto paññavantehi saddhiŋ saŋsandanti samenti …pe…. (4)

‘Dhātusova bhikkhave …pe… assaddhā assaddhehi saddhiŋ saŋsandanti samenti; muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti; saddhā saddhehi saddhiŋ saŋsandanti samenti; upaţţhitassatino upaţţhitassatīhi saddhiŋ saŋsandanti samenti; paññavanto paññavantehi saddhiŋ saŋsandanti samentīti …pe…. Aţţhamaŋ. (5)

9. Ahirikamūlakasuttaŋ
103. Sāvatthiyaŋ viharati …pe… ‘dhātusova …pe… ahirikā ahirikehi saddhiŋ saŋsandanti samenti, anottappino anottappīhi saddhiŋ saŋsandanti samenti (p. 1.374) duppaññā duppaññehi saddhiŋ saŋsandanti samenti; hirimanā hirimanehi saddhiŋ sasandanti samenti, ottappino ottappīhi saddhiŋ saŋsandanti samenti, paññavanto paññavantehi saddhiŋ saŋsandanti samenti …pe… (1)

‘Ahirikā ahirikehi saddhiŋ saŋsandanti samenti, appassutā appassutehi saddhiŋ saŋsandanti samenti, duppaññā duppaññehi saddhiŋ saŋsandanti samenti; hirimanā hirimanehi saddhiŋ saŋsandanti samenti, bahussutā bahussutehi saddhiŋ saŋsandanti samenti, paññavanto paññavantehi saddhiŋ saŋsandanti samenti …pe…. (2)

‘Ahirikā ahirikehi saddhiŋ saŋsandanti samenti, kusītā kusītehi saddhiŋ saŋsandanti samenti, duppaññā duppaññehi saddhiŋ saŋsandanti samenti; hirimanā hirimanehi saddhiŋ saŋsandanti samenti, āraddhavīriyā āraddhavīriyehi saddhiŋ saŋsandanti samenti, paññavanto paññavantehi saddhiŋ saŋsandanti samenti …pe…. (3)

‘Ahirikā ahirikehi saddhiŋ saŋsandanti samenti, muţţhassatino muţţhassatīhi saddhiŋ saŋsandanti samenti, duppaññā duppaññehi saddhiŋ saŋsandanti samenti; hirimanā hirimanehi saddhiŋ saŋsandanti samenti, upaţţhitassatino upaţţhitassatīhi saddhiŋ saŋsandanti samenti, paññavanto paññavantehi saddhiŋ saŋsandanti samentīti …pe…. Navamaŋ. (4)

10. Anottappamūlakasuttaŋ
104. Sāvatthiyaŋ viharati …pe… ‘dhātusova bhikkhave, sattā saŋsandanti samenti. Anottappino anottappīhi saddhiŋ saŋsandanti samenti; appassutā appassutehi saddhiŋ saŋsandanti samenti; duppaññā duppaññehi saddhiŋ saŋsandanti samenti; ottappino ottappīhi saddhiŋ saŋsandanti samenti; bahussutā bahussutehi saddhiŋ saŋsandanti samenti; paññavanto paññavantehi saddhiŋ saŋsandanti samenti …pe…. (1)

‘Anottappino anottappīhi saddhiŋ saŋsandanti samenti; kusītā kusītehi saddhiŋ saŋsandanti samenti; duppaññā duppaññehi saddhiŋ saŋsandanti samenti; ottappino ottappīhi saddhiŋ saŋsandanti samenti; āraddhavīriyā āraddhavīriyehi saddhiŋ saŋsandanti samenti; paññavanto paññavantehi saddhiŋ saŋsandanti samenti …pe…. (2)

‘Anottappino (p. 1.375) anottappīhi saddhiŋ saŋsandanti samenti; muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti; ottappino ottappīhi saddhiŋ saŋsandanti samenti; upaţţhitassatino upaţţhitassatīhi saddhiŋ saŋsandanti samenti; paññavanto paññavantehi saddhiŋ saŋsandanti samentīti …pe…. Dasamaŋ. (3)

11. Appassutamūlakasuttaŋ
105. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Appassutā appassutehi saddhiŋ saŋsandanti samenti; kusītā kusītehi saddhiŋ saŋsandanti samenti; duppaññā duppaññehi saddhiŋ saŋsandanti samenti; bahussutā bahussutehi saddhiŋ saŋsandanti samenti; āraddhavīriyā āraddhavīriyehi saddhiŋ saŋsandanti samenti; paññavanto paññavantehi saddhiŋ saŋsandanti samenti …pe…. (1)

‘Appassutā appassutehi saddhiŋ saŋsandanti samenti; muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti; bahussutā bahussutehi saddhiŋ saŋsandanti samenti; upaţţhitassatino upaţţhitassatīhi saddhiŋ saŋsandanti samenti; paññavanto paññavantehi saddhiŋ saŋsandanti samentīti …pe…. Ekādasamaŋ. (2)

12. Kusītamūlakasuttaŋ
106. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Kusītā kusītehi saddhiŋ saŋsandanti samenti; muţţhassatino muţţhassatīhi saddhiŋ saŋsandanti samenti; duppaññā duppaññehi saddhiŋ saŋsandanti samenti; āraddhavīriyā āraddhavīriyehi saddhiŋ saŋsandanti samenti; upaţţhitassatino upaţţhitassatīhi saddhiŋ saŋsandanti samenti; paññavanto paññavantehi saddhiŋ saŋsandanti samentīti …pe…. Dvādasamaŋ.

Dutiyo vaggo.

Tassuddānaŋ–

Sattimā (p. 1.376) sanidānañca, giñjakāvasathena ca;

Hīnādhimutti cankamaŋ, sagāthā assaddhasattamaŋ.

Assaddhamūlakā pañca, cattāro ahirikamūlakā;

Anottappamūlakā tīņi, duve appassutena ca.

Kusītaŋ ekakaŋ vuttaŋ, suttantā tīņi pañcakā;

Bāvīsati vuttā suttā, dutiyo vaggo pavuccatīti.

3. Kammapathavaggo

1. Asamāhitasuttaŋ
107. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ saŋsandanti samenti; anottappino anottappīhi saddhiŋ saŋsandanti samenti; asamāhitā asamāhitehi saddhiŋ saŋsandanti samenti; duppaññā duppaññehi saddhiŋ saŋsandanti samenti’.

‘Saddhā saddhehi saddhiŋ saŋsandanti samenti; hirimanā hirimanehi saddhiŋ saŋsandanti samenti; ottappino ottappīhi saddhiŋ saŋsandanti samenti; samāhitā samāhitehi saddhiŋ saŋsandanti samenti; paññavanto paññavantehi saddhiŋ saŋsandanti samentī’ ti. Paţhamaŋ.

2. Dussīlasuttaŋ
108. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Assaddhā assaddhehi saddhiŋ saŋsandanti samenti; ahirikā ahirikehi saddhiŋ saŋsandanti samenti; anottappino anottappīhi saddhiŋ saŋsandanti samenti; dussīlā dussīlehi saddhiŋ saŋsandanti samenti; duppaññā duppaññehi saddhiŋ saŋsandanti samenti’.

‘Saddhā saddhehi saddhiŋ saŋsandanti samenti; hirimanā hirimanehi saddhiŋ saŋsandanti samenti; ottappino ottappīhi saddhiŋ saŋsandanti samenti; sīlavanto (p. 1.377) sīlavantehi saddhiŋ saŋsandanti samenti; paññavanto paññavantehi saddhiŋ saŋsandanti samentī’ ti. Dutiyaŋ.

3. Pañcasikkhāpadasuttaŋ
109. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Pāņātipātino pāņātipātīhi saddhiŋ saŋsandanti samenti; adinnādāyino adinnādāyīhi saddhiŋ saŋsandanti samenti; kāmesumicchācārino kāmesumicchācārīhi saddhiŋ saŋsandanti samenti; musāvādino musāvādīhi saddhiŋ saŋsandanti samenti; surāmerayamajjappamādaţţhāyino surāmerayamajjappamādaţţhāyīhi saddhiŋ saŋsandanti samenti’.

‘Pāņātipātā paţiviratā pāņātipātā paţiviratehi saddhiŋ saŋsandanti samenti; adinnādānā paţiviratā adinnādānā paţiviratehi saddhiŋ saŋsandanti samenti; kāmesumicchācārā paţiviratā kāmesumicchācārā paţiviratehi saddhiŋ saŋsandanti samenti; musāvādā paţiviratā musāvādā paţiviratehi saddhiŋ saŋsandanti samenti; surāmerayamajjappamādaţţhānā paţiviratā surāmerayamajjappamādaţţhānā paţiviratehi saddhiŋ saŋsandanti samentī’ ti. Tatiyaŋ.

4. Sattakammapathasuttaŋ
110. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Pāņātipātino pāņātipātīhi saddhiŋ saŋsandanti samenti; adinnādāyino adinnādāyīhi saddhiŋ saŋsandanti samenti; kāmesumicchācārino kāmesumicchācārīhi saddhiŋ saŋsandanti samenti; musāvādino musāvādīhi saddhiŋ saŋsandanti samenti; pisuņavācā pisuņavācehi saddhiŋ saŋsandanti samenti; pharusavācā pharusavācehi saddhiŋ saŋsandanti samenti; samphappalāpino samphappalāpīhi saddhiŋ saŋsandanti samenti’.

‘Pāņātipātā paţiviratā …pe… adinnādānā paţiviratā… kāmesumicchācārā paţiviratā… musāvādā paţiviratā… pisuņāya vācāya paţiviratā pisuņāya vācāya paţiviratehi saddhiŋ saŋsandanti samenti; pharusāya vācāya paţiviratā pharusāya vācāya paţiviratehi saddhiŋ saŋsandanti samenti; samphappalāpā paţiviratā samphappalāpā paţiviratehi saddhiŋ saŋsandanti samentī’ ti. Catutthaŋ.

5. Dasakammapathasuttaŋ
111. Sāvatthiyaŋ (p. 1.378) viharati …pe… ‘dhātusova bhikkhave, sattā saŋsandanti samenti. Pāņātipātino pāņātipātīhi saddhiŋ saŋsandanti samenti; adinnādāyino …pe… kāmesumicchācārino… musāvādino… pisuņavācā… pharusavācā… samphappalāpino samphappalāpīhi saddhiŋ saŋsandanti samenti; abhijjhāluno abhijjhālūhi saddhiŋ saŋsandanti samenti; byāpannacittā byāpannacittehi saddhiŋ saŋsandanti samenti; micchādiţţhikā micchādiţţhikehi saddhiŋ saŋsandanti samenti’.

‘Pāņātipātā paţiviratā pāņātipātā paţiviratehi saddhiŋ saŋsandanti samenti; adinnādānā paţiviratā …pe… kāmesumicchācārā paţiviratā… musāvādā paţiviratā… pisuņāya vācāya… pharusāya vācāya… samphappalāpā paţiviratā samphappalāpā paţiviratehi saddhiŋ saŋsandanti samenti; anabhijjhāluno anabhijjhālūhi saddhiŋ saŋsandanti samenti; abyāpannacittā abyāpannacittehi saddhiŋ saŋsandanti samenti; sammādiţţhikā sammādiţţhikehi saddhiŋ saŋsandanti samentī’ ti. Pañcamaŋ.

6. Aţţhangikasuttaŋ
112. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Micchādiţţhikā micchādiţţhikehi saddhiŋ saŋsandanti samenti; micchāsankappā …pe… micchāvācā… micchākammantā… micchā-ājīvā… micchāvāyāmā… micchāsatino micchāsamādhino micchāsamādhīhi saddhiŋ saŋsandanti samenti. Sammādiţţhikā sammādiţţhikehi saddhiŋ saŋsandanti samenti; sammāsankappā …pe… sammāvācā… sammākammantā… sammā-ājīvā… sammāvāyāmā… sammāsatino… sammāsamādhino sammāsamādhīhi saddhiŋ saŋsandanti samentī’ ti. Chaţţhaŋ.

7. Dasangasuttaŋ
113. Sāvatthiyaŋ viharati …pe… ‘dhātusova, bhikkhave, sattā saŋsandanti samenti. Micchādiţţhikā micchādiţţhikehi saddhiŋ saŋsandanti samenti; micchāsankappā …pe… micchāvācā… micchākammantā… micchā-ājīvā… micchāvāyāmā… micchāsatino (p. 1.379) micchāsamādhino micchāsamādhīhi saddhiŋ saŋsandanti samenti; micchāñāņino micchāñāņīhi saddhiŋ saŋsandanti samenti; micchāvimuttino micchāvimuttīhi saddhiŋ saŋsandanti samenti’.

‘Sammādiţţhikā sammādiţţhikehi saddhiŋ saŋsandanti samenti; sammāsankappā …pe… sammāvācā… sammākammantā… sammā-ājīvā… sammāvāyāmā… sammāsatino… sammāsamādhino… sammāñāņino sammāñāņīhi saddhiŋ saŋsandanti samenti; sammāvimuttino sammāvimuttīhi saddhiŋ saŋsandanti samentī’ ti. Sattamaŋ.

Sattannaŋ suttantānaŋ uddānaŋ–


Asamāhitaŋ dussīlaŋ, pañca sikkhāpadāni ca;


Satta kammapathā vuttā, dasakammapathena ca.


Chaţţhaŋ aţţhangiko vutto, dasangena ca sattamaŋ.

Kammapathavaggo tatiyo.

4. Catutthavaggo

1. Catudhātusuttaŋ
114. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme …pe… ‘catasso imā, bhikkhave, dhātuyo. Katamā catasso? Pathavīdhātu, āpodhātu, tejodhātu, vāyodhātu– imā kho, bhikkhave, catasso dhātuyo’ ti. Paţhamaŋ.

2. Pubbesambodhasuttaŋ
115. Sāvatthiyaŋ viharati …pe… ‘pubbeva me, bhikkhave, sambodhā anabhisambuddhassa bodhisattasseva sato etadahosi– “ko nu kho pathavīdhātuyā assādo, ko ādīnavo, kiŋ nissaraņaŋ; ko āpodhātuyā assādo, ko ādīnavo, kiŋ nissaraņaŋ; ko tejodhātuyā (p. 1.380) assādo, ko ādīnavo, kiŋ nissaraņaŋ; ko vāyodhātuyā assādo, ko ādīnavo, kiŋ nissaraņan”’ ti?

‘Tassa mayhaŋ, bhikkhave, etadahosi– “yaŋ kho pathavīdhātuŋ paţicca uppajjati sukhaŋ somanassaŋ, ayaŋ pathavīdhātuyā assādo; yaŋ pathavīdhātu aniccā dukkhā vipariņāmadhammā, ayaŋ pathavīdhātuyā ādīnavo; yo pathavīdhātuyā chandarāgavinayo chandarāgappahānaŋ, idaŋ pathavīdhātuyā nissaraņaŋ. Yaŋ āpodhātuŋ paţicca …pe… yaŋ tejodhātuŋ paţicca …pe… yaŋ vāyodhātuŋ paţicca uppajjati sukhaŋ somanassaŋ, ayaŋ vāyodhātuyā assādo; yaŋ vāyodhātu aniccā dukkhā vipariņāmadhammā, ayaŋ vāyodhātuyā ādīnavo; yo vāyodhātuyā chandarāgavinayo chandarāgappahānaŋ, idaŋ vāyodhātuyā nissaraņaŋ”’.

‘Yāvakīvañcāhaŋ bhikkhave, imāsaŋ catunnaŋ dhātūnaŋ evaŋ assādañca assādato ādīnavañca ādīnavato nissaraņañca nissaraņato yathābhūtaŋ na abbhaññāsiŋ, neva tāvāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ.

‘Yato ca khvāhaŋ, bhikkhave, imāsaŋ catunnaŋ dhātūnaŋ evaŋ assādañca assādato ādīnavañca ādīnavato nissaraņañca nissaraņato yathābhūtaŋ abbhaññāsiŋ, athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Ñāņañca pana me dassanaŋ udapādi– “akuppā me vimutti, ayamantimā jāti, natthi dāni punabbhavo”’ ti. Dutiyaŋ.

3. Acariŋsuttaŋ
116. Sāvatthiyaŋ viharati …pe… ‘pathavīdhātuyāhaŋ, bhikkhave, assādapariyesanaŋ acariŋ, yo pathavīdhātuyā assādo tadajjhagamaŋ, yāvatā pathavīdhātuyā assādo paññāya me so sudiţţho. Pathavīdhātuyāhaŋ, bhikkhave, ādīnavapariyesanaŋ acariŋ, yo pathavīdhātuyā ādīnavo tadajjhagamaŋ (p. 1.381) yāvatā pathavīdhātuyā ādīnavo paññāya me so sudiţţho. Pathavīdhātuyāhaŋ, bhikkhave, nissaraņapariyesanaŋ acariŋ, yaŋ pathavīdhātuyā nissaraņaŋ tadajjhagamaŋ, yāvatā pathavīdhātuyā nissaraņaŋ paññāya me taŋ sudiţţhaŋ’.

‘Āpodhātuyāhaŋ, bhikkhave …pe… tejodhātuyāhaŋ, bhikkhave… vāyodhātuyāhaŋ, bhikkhave, assādapariyesanaŋ acariŋ, yo vāyodhātuyā assādo tadajjhagamaŋ, yāvatā vāyodhātuyā assādo paññāya me so sudiţţho. Vāyodhātuyāhaŋ, bhikkhave, ādīnavapariyesanaŋ acariŋ, yo vāyodhātuyā ādīnavo tadajjhagamaŋ, yāvatā vāyodhātuyā ādīnavo paññāya me so sudiţţho. Vāyodhātuyāhaŋ, bhikkhave, nissaraņapariyesanaŋ acariŋ, yaŋ vāyodhātuyā nissaraņaŋ tadajjhagamaŋ, yāvatā vāyodhātuyā nissaraņaŋ paññāya me taŋ sudiţţhaŋ.

‘Yāvakīvañcāhaŋ, bhikkhave, imāsaŋ catunnaŋ dhātūnaŋ assādañca assādato ādīnavañca ādīnavato nissaraņañca nissaraņato yathābhūtaŋ na abbhaññāsiŋ, neva tāvāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ.

‘Yato ca khvāhaŋ, bhikkhave, imāsaŋ catunnaŋ dhātūnaŋ assādañca assādato ādīnavañca ādīnavato nissaraņañca nissaraņato yathābhūtaŋ abbhaññāsiŋ, athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Ñāņañca pana me dassanaŋ udapādi– “akuppā me vimutti, ayamantimā jāti, natthi dāni punabbhavo”’ ti. Tatiyaŋ.

4. Nocedaŋsuttaŋ
117. Sāvatthiyaŋ viharati …pe… ‘no cedaŋ, bhikkhave, pathavīdhātuyā assādo abhavissa, nayidaŋ sattā pathavīdhātuyā sārajjeyyuŋ Yasmā (p. 1.382) ca kho, bhikkhave, atthi pathavīdhātuyā assādo, tasmā sattā pathavīdhātuyā sārajjanti. No cedaŋ, bhikkhave, pathavīdhātuyā ādīnavo abhavissa, nayidaŋ sattā pathavīdhātuyā nibbindeyyuŋ. Yasmā ca kho, bhikkhave, atthi pathavīdhātuyā ādīnavo, tasmā sattā pathavīdhātuyā nibbindanti. No cedaŋ, bhikkhave, pathavīdhātuyā nissaraņaŋ abhavissa, nayidaŋ sattā pathavīdhātuyā nissareyyuŋ. Yasmā ca kho, bhikkhave, atthi pathavīdhātuyā nissaraņaŋ, tasmā sattā pathavīdhātuyā nissaranti’.

‘No cedaŋ, bhikkhave, āpodhātuyā assādo abhavissa …pe… no cedaŋ, bhikkhave, tejodhātuyā …pe… no cedaŋ, bhikkhave, vāyodhātuyā assādo abhavissa, nayidaŋ sattā vāyodhātuyā sārajjeyyuŋ. Yasmā ca kho, bhikkhave, atthi vāyodhātuyā assādo, tasmā sattā vāyodhātuyā sārajjanti. No cedaŋ, bhikkhave, vāyodhātuyā ādīnavo abhavissa, nayidaŋ sattā vāyodhātuyā nibbindeyyuŋ. Yasmā ca kho, bhikkhave, atthi vāyodhātuyā ādīnavo, tasmā sattā vāyodhātuyā nibbindanti. No cedaŋ, bhikkhave, vāyodhātuyā nissaraņaŋ abhavissa, nayidaŋ sattā vāyodhātuyā nissareyyuŋ. Yasmā ca kho, bhikkhave, atthi vāyodhātuyā nissaraņaŋ, tasmā sattā vāyodhātuyā nissaranti.

‘Yāvakīvañcime, bhikkhave, sattā imāsaŋ catunnaŋ dhātūnaŋ assādañca assādato ādīnavañca ādīnavato nissaraņañca nissaraņato yathābhūtaŋ na abbhaññaŋsu, neva tāvime bhikkhave, sattā sadevakā lokā samārakā sabrahmakā sassamaņabrāhmaņiyā pajāya sadevamanussāya nissaţā visaŋyuttā vippamuttā vimariyādikatena cetasā vihariŋsu.

‘Yato ca kho, bhikkhave, sattā imāsaŋ catunnaŋ dhātūnaŋ assādañca assādato ādīnavañca ādīnavato nissaraņañca nissaraņato yathābhūtaŋ abbhaññaŋsu, atha, bhikkhave, sattā sadevakā lokā samārakā sabrahmakā sassamaņabrāhmaņiyā pajāya sadevamanussāya nissaţā visaŋyuttā vippamuttā vimariyādikatena cetasā viharantī’ ti. Catutthaŋ.

5. Ekantadukkhasuttaŋ
118. Sāvatthiyaŋ (p. 1.383) viharati …pe… ‘pathavīdhātu ce hidaŋ, bhikkhave, ekantadukkhā abhavissa dukkhānupatitā dukkhāvakkantā anavakkantā sukhena, nayidaŋ sattā pathavīdhātuyā sārajjeyyuŋ. Yasmā ca kho, bhikkhave, pathavīdhātu sukhā sukhānupatitā sukhāvakkantā anavakkantā dukkhena, tasmā sattā pathavīdhātuyā sārajjanti’.

‘Āpodhātu ce hidaŋ, bhikkhave …pe… tejodhātu ce hidaŋ, bhikkhave… vāyodhātu ce hidaŋ, bhikkhave, ekantadukkhā abhavissa dukkhānupatitā dukkhāvakkantā anavakkantā sukhena, nayidaŋ sattā vāyodhātuyā sārajjeyyuŋ. Yasmā ca kho, bhikkhave, vāyodhātu sukhā sukhānupatitā sukhāvakkantā anavakkantā dukkhena, tasmā sattā vāyodhātuyā sārajjanti.

‘Pathavīdhātu ce hidaŋ, bhikkhave, ekantasukhā abhavissa sukhānupatitā sukhāvakkantā anavakkantā dukkhena, nayidaŋ sattā pathavīdhātuyā nibbindeyyuŋ. Yasmā ca kho, bhikkhave, pathavīdhātu dukkhā dukkhānupatitā dukkhāvakkantā anavakkantā sukhena, tasmā sattā pathavīdhātuyā nibbindanti.

‘Āpodhātu ce hidaŋ, bhikkhave …pe… tejodhātu ce hidaŋ, bhikkhave… vāyodhātu ce hidaŋ, bhikkhave, ekantasukhā abhavissa sukhānupatitā sukhāvakkantā anavakkantā dukkhena, nayidaŋ sattā vāyodhātuyā nibbindeyyuŋ. Yasmā ca kho, bhikkhave, vāyodhātu dukkhā dukkhānupatitā dukkhāvakkantā anavakkantā sukhena, tasmā sattā vāyodhātuyā nibbindantī’ ti. Pañcamaŋ.

6. Abhinandasuttaŋ
119. Sāvatthiyaŋ viharati …pe… ‘yo, bhikkhave, pathavīdhātuŋ abhinandati, dukkhaŋ so abhinandati. Yo dukkhaŋ abhinandati, aparimutto so dukkhasmāti vadāmi. Yo āpodhātuŋ abhinandati …pe… yo tejodhātuŋ… yo vāyodhātuŋ abhinandati, dukkhaŋ so abhinandati. Yo dukkhaŋ abhinandati, aparimutto so dukkhasmāti vadāmi’.

‘Yo (p. 1.384) ca kho, bhikkhave, pathavīdhātuŋ nābhinandati, dukkhaŋ so nābhinandati. Yo dukkhaŋ nābhinandati, parimutto so dukkhasmāti vadāmi. Yo āpodhātuŋ …pe… yo tejodhātuŋ… yo vāyodhātuŋ nābhinandati, dukkhaŋ so nābhinandati. Yo dukkhaŋ nābhinandati, parimutto so dukkhasmāti vadāmī’ ti. Chaţţhaŋ.

7. Uppādasuttaŋ
120. Sāvatthiyaŋ viharati …pe… ‘yo, bhikkhave, pathavīdhātuyā uppādo ţhiti abhinibbatti pātubhāvo, dukkhasseso uppādo rogānaŋ ţhiti jarāmaraņassa pātubhāvo. Yo āpodhātuyā …pe… yo tejodhātuyā… yo vāyodhātuyā uppādo ţhiti abhinibbatti pātubhāvo, dukkhasseso uppādo rogānaŋ ţhiti jarāmaraņassa pātubhāvo’.

‘Yo ca kho, bhikkhave, pathavīdhātuyā nirodho vūpasamo atthangamo, dukkhasseso nirodho rogānaŋ vūpasamo jarāmaraņassa atthangamo. Yo āpodhātuyā …pe… yo tejodhātuyā… yo vāyodhātuyā nirodho vūpasamo atthangamo, dukkhasseso nirodho rogānaŋ vūpasamo jarāmaraņassa atthangamo’ ti. Sattamaŋ.

8. Samaņabrāhmaņasuttaŋ
121. Sāvatthiyaŋ viharati …pe… ‘catasso imā, bhikkhave, dhātuyo. Katamā catasso? Pathavīdhātu, āpodhātu, tejodhātu, vāyodhātu. Ye hi keci, bhikkhave, samaņā vā brāhmaņā vā imāsaŋ catunnaŋ dhātūnaŋ assādañca ādīnavañca nissaraņañca yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā; na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti’.

‘Ye ca kho keci, bhikkhave, samaņā vā brāhmaņā vā imāsaŋ catunnaŋ dhātūnaŋ assādañca ādīnavañca nissaraņañca yathābhūtaŋ pajānanti te ca kho (p. 1.385) me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā; te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Aţţhamaŋ.

9. Dutiyasamaņabrāhmaņasuttaŋ
122. Sāvatthiyaŋ viharati …pe… ‘catasso imā, bhikkhave, dhātuyo. Katamā catasso? Pathavīdhātu, āpodhātu, tejodhātu, vāyodhātu. Ye hi keci, bhikkhave, samaņā vā brāhmaņā vā imāsaŋ catunnaŋ dhātūnaŋ samudayañca atthangamañca assādañca ādīnavañca nissaraņañca yathābhūtaŋ nappajānanti …pe… pajānanti …pe… sayaŋ abhiññā sacchikatvā upasampajja viharantī’ ti. Navamaŋ.

10. Tatiyasamaņabrāhmaņasuttaŋ
123. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā pathavīdhātuŋ nappajānanti, pathavīdhātusamudayaŋ nappajānanti, pathavīdhātunirodhaŋ nappajānanti, pathavīdhātunirodhagāminiŋ paţipadaŋ nappajānanti …pe… āpodhātuŋ nappajānanti… tejodhātuŋ nappajānanti… vāyodhātuŋ nappajānanti, vāyodhātusamudayaŋ nappajānanti, vāyodhātunirodhaŋ nappajānanti, vāyodhātunirodhagāminiŋ paţipadaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā; na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti’.

‘Ye ca kho keci, bhikkhave, samaņā vā brāhmaņā vā pathavīdhātuŋ pajānanti, pathavīdhātusamudayaŋ pajānanti, pathavīdhātunirodhaŋ pajānanti, pathavīdhātunirodhagāminiŋ paţipadaŋ pajānanti… ye ca kho keci, bhikkhave, samaņā vā brāhmaņā vā …pe… āpodhātuŋ pajānanti… tejodhātuŋ pajānanti… vāyodhātuŋ pajānanti, vāyodhātusamudayaŋ pajānanti, vāyodhātunirodhaŋ pajānanti, vāyodhātunirodhagāminiŋ paţipadaŋ pajānanti, te (p. 1.386) ca kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā; te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Dasamaŋ.

Catuttho vaggo.

Tassuddānaŋ–

Catasso pubbe acariŋ, nocedañca dukkhena ca;

Abhinandañca uppādo, tayo samaņabrāhmaņāti.

Dhātusaŋyuttaŋ samattaŋ.

4. Anamataggasaŋyuttaŋ

1. Paţhamavaggo

1. Tiņakaţţhasuttaŋ
124. Evaŋ (p. 1.387) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Anamataggoyaŋ bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Seyyathāpi, bhikkhave, puriso yaŋ imasmiŋ jambudīpe tiņakaţţhasākhāpalāsaŋ taŋ chetvā ekajjhaŋ saŋharitvā caturangulaŋ caturangulaŋ ghaţikaŋ katvā nikkhipeyya – “ayaŋ me mātā, tassā me mātu ayaŋ mātā” ti, apariyādinnāva bhikkhave, tassa purisassa mātumātaro assu, atha imasmiŋ jambudīpe tiņakaţţhasākhāpalāsaŋ parikkhayaŋ pariyādānaŋ gaccheyya. Taŋ kissa hetu? Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Evaŋ dīgharattaŋ vo, bhikkhave, dukkhaŋ paccanubhūtaŋ tibbaŋ paccanubhūtaŋ byasanaŋ paccanubhūtaŋ, kaţasī vađđhitā. Yāvañcidaŋ, bhikkhave, alameva sabbasankhāresu nibbindituŋ alaŋ virajjituŋ alaŋ vimuccitun’ ti. Paţhamaŋ.

2. Pathavīsuttaŋ
125. Sāvatthiyaŋ viharati …pe… ‘anamataggoyaŋ, bhikkhave saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Seyyathāpi, bhikkhave, puriso imaŋ mahāpathaviŋ kolaţţhimattaŋ kolaţţhimattaŋ mattikāguļikaŋ karitvā nikkhipeyya– “ayaŋ me pitā, tassa me pitu ayaŋ pitā” ti, apariyādinnāva bhikkhave, tassa purisassa pitupitaro assu, athāyaŋ mahāpathavī parikkhayaŋ pariyādānaŋ gaccheyya (p. 1.388) Taŋ kissa hetu? Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Evaŋ dīgharattaŋ vo, bhikkhave, dukkhaŋ paccanubhūtaŋ tibbaŋ paccanubhūtaŋ byasanaŋ paccanubhūtaŋ, kaţasī vađđhitā. Yāvañcidaŋ, bhikkhave, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti. Dutiyaŋ.

3. Assusuttaŋ
126. Sāvatthiyaŋ viharati …pe… ‘anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Taŋ kiŋ maññatha, bhikkhave, katamaŋ nu kho bahutaraŋ, yaŋ vā vo iminā dīghena addhunā sandhāvataŋ saŋsarataŋ amanāpasampayogā manāpavippayogā kandantānaŋ rodantānaŋ assu passannaŋ paggharitaŋ, yaŋ vā catūsu mahāsamuddesu udakan’ ti? ‘Yathā kho mayaŋ, bhante, bhagavatā dhammaŋ desitaŋ ājānāma, etadeva, bhante, bahutaraŋ yaŋ no iminā dīghena addhunā sandhāvataŋ saŋsarataŋ amanāpasampayogā manāpavippayogā kandantānaŋ rodantānaŋ assu passannaŋ paggharitaŋ, na tveva catūsu mahāsamuddesu udakan’ ti.

‘Sādhu sādhu, bhikkhave, sādhu kho me tumhe, bhikkhave, evaŋ dhammaŋ desitaŋ ājānātha. Etadeva, bhikkhave, bahutaraŋ yaŋ vo iminā dīghena addhunā sandhāvataŋ saŋsarataŋ amanāpasampayogā manāpavippayogā kandantānaŋ rodantānaŋ assu passannaŋ paggharitaŋ, na tveva catūsu mahāsamuddesu udakaŋ. Dīgharattaŋ vo, bhikkhave, mātumaraņaŋ paccanubhūtaŋ; tesaŋ vā mātumaraņaŋ paccanubhontānaŋ amanāpasampayogā manāpavippayogā kandantānaŋ rodantānaŋ assu passannaŋ paggharitaŋ, na tveva catūsu mahāsamuddesu udakaŋ. Dīgharattaŋ vo, bhikkhave, pitumaraņaŋ paccanubhūtaŋ …pe… bhātumaraņaŋ paccanubhūtaŋ… bhaginimaraņaŋ paccanubhūtaŋ… puttamaraņaŋ paccanubhūtaŋ… dhītumaraņaŋ paccanubhūtaŋ… ñātibyasanaŋ paccanubhūtaŋ… bhogabyasanaŋ paccanubhūtaŋ. Dīgharattaŋ vo, bhikkhave rogabyasanaŋ paccanubhūtaŋ, tesaŋ vo rogabyasanaŋ paccanubhontānaŋ amanāpasampayogā manāpavippayogā kandantānaŋ rodantānaŋ assu passannaŋ paggharitaŋ, na tveva catūsu mahāsamuddesu udakaŋ. Taŋ kissa hetu? Anamataggoyaŋ, bhikkhave, saŋsāro (p. 1.389) …pe… yāvañcidaŋ, bhikkhave, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti. Tatiyaŋ.

4. Khīrasuttaŋ
127. Sāvatthiyaŋ viharati …pe… ‘anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Taŋ kiŋ maññatha, bhikkhave, katamaŋ nu kho bahutaraŋ, yaŋ vā vo iminā dīghena addhunā sandhāvataŋ saŋsarataŋ mātuthaññaŋ pītaŋ, yaŋ vā catūsu mahāsamuddesu udakan’ ti? ‘Yathā kho mayaŋ bhante, bhagavatā dhammaŋ desitaŋ ājānāma, etadeva, bhante, bahutaraŋ yaŋ no iminā dīghena addhunā sandhāvataŋ saŋsarataŋ mātuthaññaŋ pītaŋ, na tveva catūsu mahāsamuddesu udakan’ ti.

‘Sādhu sādhu, bhikkhave, sādhu kho me tumhe, bhikkhave, evaŋ dhammaŋ desitaŋ ājānātha. Etadeva, bhikkhave, bahutaraŋ yaŋ vo iminā dīghena addhunā sandhāvataŋ saŋsarataŋ mātuthaññaŋ pītaŋ, na tveva catūsu mahāsamuddesu udakaŋ. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti. Catutthaŋ.

5. Pabbatasuttaŋ
128. Sāvatthiyaŋ viharati …pe… ārāme. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘kīvadīgho nu kho, bhante, kappo’ ti? ‘Dīgho kho, bhikkhu, kappo. So na sukaro sankhātuŋ ettakāni vassāni iti vā, ettakāni vassasatāni iti vā, ettakāni vassasahassāni iti vā, ettakāni vassasatasahassāni iti vā’ ti.

‘Sakkā pana, bhante, upamaŋ kātun’ ti? ‘Sakkā, bhikkhū’ ti bhagavā avoca. ‘Seyyathāpi bhikkhu, mahāselo pabbato yojanaŋ āyāmena yojanaŋ vitthārena yojanaŋ ubbedhena acchinno asusiro ekagghano. Tamenaŋ puriso vassasatassa vassasatassa accayena kāsikena vatthena (p. 1.390) sakiŋ sakiŋ parimajjeyya. Khippataraŋ kho so, bhikkhu, mahāselo pabbato iminā upakkamena parikkhayaŋ pariyādānaŋ gaccheyya na tveva kappo. Evaŋ dīgho, bhikkhu, kappo. Evaŋ dīghānaŋ kho, bhikkhu kappānaŋ neko kappo saŋsito, nekaŋ kappasataŋ saŋsitaŋ, nekaŋ kappasahassaŋ saŋsitaŋ, nekaŋ kappasatasahassaŋ saŋsitaŋ. Taŋ kissa hetu? Anamataggoyaŋ, bhikkhu, saŋsāro. Pubbā koţi …pe… yāvañcidaŋ, bhikkhu, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti. Pañcamaŋ.

6. Sāsapasuttaŋ
129. Sāvatthiyaŋ viharati. Atha kho aññataro bhikkhu yena bhagavā …pe… ekamantaŋ nisinno kho so bhikkhu bhagavantaŋ etadavoca– ‘kīvadīgho, nu kho, bhante, kappo’ ti? ‘Dīgho kho, bhikkhu, kappo. So na sukaro sankhātuŋ ettakāni vassāni iti vā …pe… ettakāni vassasatasahassāni iti vā’ ti.

‘Sakkā pana, bhante, upamaŋ kātun’ ti? ‘Sakkā, bhikkhū’ ti bhagavā avoca. ‘Seyyathāpi, bhikkhu, āyasaŋ nagaraŋ yojanaŋ āyāmena yojanaŋ vitthārena yojanaŋ ubbedhena, puņņaŋ sāsapānaŋ guļikābaddhaŋ . Tato puriso vassasatassa vassasatassa accayena ekamekaŋ sāsapaŋ uddhareyya. Khippataraŋ kho so, bhikkhu mahāsāsaparāsi iminā upakkamena parikkhayaŋ pariyādānaŋ gaccheyya, na tveva kappo. Evaŋ dīgho kho, bhikkhu, kappo. Evaŋ dīghānaŋ kho, bhikkhu, kappānaŋ neko kappo saŋsito, nekaŋ kappasataŋ saŋsitaŋ, nekaŋ kappasahassaŋ saŋsitaŋ, nekaŋ kappasatasahassaŋ saŋsitaŋ. Taŋ kissa hetu? Anamataggoyaŋ, bhikkhu, saŋsāro …pe… alaŋ vimuccitun’ ti. Chaţţhaŋ.

7. Sāvakasuttaŋ
130. Sāvatthiyaŋ viharati. Atha kho sambahulā bhikkhū yena bhagavā …pe… ekamantaŋ nisinnā kho te bhikkhū bhagavantaŋ etadavocuŋ– ‘kīvabahukā nu kho, bhante, kappā abbhatītā atikkantā’ ti? ‘Bahukā kho, bhikkhave (p. 1.391) kappā abbhatītā atikkantā. Te na sukarā sankhātuŋ– “ettakā kappā iti vā, ettakāni kappasatāni iti vā, ettakāni kappasahassāni iti vā, ettakāni kappasatasahassāni iti vā”’ ti.

‘Sakkā pana, bhante, upamaŋ kātun’ ti? ‘Sakkā, bhikkhave’ ti bhagavā avoca. ‘Idhassu, bhikkhave, cattāro sāvakā vassasatāyukā vassasatajīvino. Te divase divase kappasatasahassaŋ kappasatasahassaŋ anussareyyuŋ. Ananussaritāva bhikkhave, tehi kappā assu, atha kho te cattāro sāvakā vassasatāyukā vassasatajīvino vassasatassa accayena kālaŋ kareyyuŋ. Evaŋ bahukā kho, bhikkhave, kappā abbhatītā atikkantā. Te na sukarā sankhātuŋ– “ettakā kappā iti vā, ettakāni kappasatāni iti vā, ettakāni kappasahassāni iti vā, ettakāni kappasatasahassāni iti vā” ti. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti. Sattamaŋ.

8. Gangāsuttaŋ
131. Rājagahe viharati veļuvane. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca– ‘kīvabahukā nu kho, bho gotama, kappā abbhatītā atikkantā’ ti? ‘Bahukā kho, brāhmaņa, kappā abbhatītā atikkantā. Te na sukarā sankhātuŋ– “ettakā kappā iti vā, ettakāni kappasatāni iti vā, ettakāni kappasahassāni iti vā, ettakāni kappasatasahassāni iti vā”’ ti.

‘Sakkā pana, bho gotama, upamaŋ kātun’ ti? ‘Sakkā, brāhmaņā’ ti bhagavā avoca. ‘Seyyathāpi, brāhmaņa, yato cāyaŋ gangā nadī pabhavati yattha ca mahāsamuddaŋ appeti, yā etasmiŋ antare vālikā sā na sukarā sankhātuŋ– “ettakā vālikā iti vā, ettakāni vālikasatāni iti vā, ettakāni vālikasahassāni iti vā, ettakāni vālikasatasahassāni iti vā” ti. Tato bahutarā kho, brāhmaņa, kappā abbhatītā atikkantā. Te na sukarā sankhātuŋ– “ettakā kappā iti (p. 1.392) vā, ettakāni kappasatāni iti vā, ettakāni kappasahassāni iti vā, ettakāni kappasatasahassāni iti vā” ti. Taŋ kissa hetu? Anamataggoyaŋ, brāhmaņa, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Evaŋ dīgharattaŋ kho, brāhmaņa, dukkhaŋ paccanubhūtaŋ tibbaŋ paccanubhūtaŋ byasanaŋ paccanubhūtaŋ, kaţasī vađđhitā. Yāvañcidaŋ brāhmaņa, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti.

Evaŋ vutte, so brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Aţţhamaŋ.

9. Daņđasuttaŋ
132. Sāvatthiyaŋ viharati …pe… ‘anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Seyyathāpi, bhikkhave, daņđo uparivehāsaŋ khitto sakimpi mūlena nipatati, sakimpi majjhena nipatati, sakimpi antena nipatati; evameva kho, bhikkhave, avijjānīvaraņā sattā taņhāsaŋyojanā sandhāvantā saŋsarantā sakimpi asmā lokā paraŋ lokaŋ gacchanti, sakimpi parasmā lokā imaŋ lokaŋ āgacchanti. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti. Navamaŋ.

10. Puggalasuttaŋ
133. Ekaŋ samayaŋ bhagavā rājagahe viharati gijjhakūţe pabbate. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Anamataggoyaŋ bhikkhave, saŋsāro …pe… ekapuggalassa, bhikkhave, kappaŋ sandhāvato saŋsarato siyā evaŋ mahā aţţhikankalo aţţhipuñjo aţţhirāsi yathāyaŋ vepullo pabbato, sace saŋhārako assa, sambhatañca na vinasseyya. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti.

Idamavoca (p. 1.393) bhagavā. Idaŋ vatvāna sugato athāparaŋ etadavoca satthā–


‘Ekassekena kappena, puggalassaţţhisañcayo;


Siyā pabbatasamo rāsi, iti vuttaŋ mahesinā.


‘So kho panāyaŋ akkhāto, vepullo pabbato mahā;


Uttaro gijjhakūţassa, magadhānaŋ giribbaje.


‘Yato ca ariyasaccāni, sammappaññāya passati;


Dukkhaŋ dukkhasamuppādaŋ, dukkhassa ca atikkamaŋ.


Ariyaŋ caţţhangikaŋ maggaŋ, dukkhūpasamagāminaŋ.


‘Sa sattakkhattuŋparamaŋ, sandhāvitvāna puggalo;


Dukkhassantakaro hoti, sabbasaŋyojanakkhayā’ ti. Dasamaŋ.

Paţhamo vaggo.

Tassuddānaŋ–

Tiņakaţţhañca pathavī, assu khīrañca pabbataŋ;

Sāsapā sāvakā gangā, daņđo ca puggalena cāti.

2. Dutiyavaggo

1. Duggatasuttaŋ
134. Ekaŋ samayaŋ bhagavā sāvatthiyaŋ viharati. Tatra kho bhagavā bhikkhu āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Yaŋ, bhikkhave, passeyyātha duggataŋ durūpetaŋ niţţhamettha gantabbaŋ– “amhehipi evarūpaŋ paccanubhūtaŋ iminā dīghena addhunā” ti. Taŋ kissa hetu …pe… yāvañcidaŋ, bhikkhave, alameva sabbasankhāresu nibbindituŋ alaŋ virajjituŋ alaŋ vimuccitun’ ti. Paţhamaŋ.

2. Sukhitasuttaŋ
135. Sāvatthiyaŋ (p. 1.394) viharati …pe… ‘anamataggoyaŋ, bhikkhave, saŋsāro …pe… yaŋ, bhikkhave, passeyyātha sukhitaŋ susajjitaŋ, niţţhamettha gantabbaŋ– “amhehipi evarūpaŋ paccanubhūtaŋ iminā dīghena addhunā” ti. Taŋ kissa hetu? Anamataggoyaŋ, bhikkhave, saŋsāro. Pubbā koţi na paññāyati …pe… alaŋ vimuccitun’ ti. Dutiyaŋ.

3. Tiŋsamattasuttaŋ
136. Rājagahe viharati veļuvane. Atha kho tiŋsamattā pāveyyakā bhikkhū sabbe āraññikā sabbe piņđapātikā sabbe paŋsukūlikā sabbe tecīvarikā sabbe sasaŋyojanā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Atha kho bhagavato etadahosi– ‘ime kho tiŋsamattā pāveyyakā bhikkhū sabbe āraññikā sabbe piņđapātikā sabbe paŋsukūlikā sabbe tecīvarikā sabbe sasaŋyojanā. Yaŋnūnāhaŋ imesaŋ tathā dhammaŋ deseyyaŋ yathā nesaŋ imasmiŋyeva āsane anupādāya āsavehi cittāni vimucceyyun’ ti. Atha kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Taŋ kiŋ maññatha, bhikkhave, katamaŋ nu kho bahutaraŋ, yaŋ vā vo iminā dīghena addhunā sandhāvataŋ saŋsarataŋ sīsacchinnānaŋ lohitaŋ passannaŋ paggharitaŋ, yaŋ vā catūsu mahāsamuddesu udakan’ ti? ‘Yathā kho mayaŋ, bhante, bhagavatā dhammaŋ desitaŋ ājānāma, etadeva, bhante, bahutaraŋ, yaŋ no iminā dīghena addhunā sandhāvataŋ saŋsarataŋ sīsacchinnānaŋ lohitaŋ passannaŋ paggharitaŋ, na tveva catūsu mahāsamuddesu udakan’ ti.

‘Sādhu sādhu, bhikkhave, sādhu kho me tumhe, bhikkhave, evaŋ dhammaŋ desitaŋ ājānātha. Etadeva, bhikkhave, bahutaraŋ, yaŋ vo iminā dīghena addhunā sandhāvataŋ saŋsarataŋ sīsacchinnānaŋ lohitaŋ passannaŋ paggharitaŋ, na tveva catūsu mahāsamuddesu (p. 1.395) udakaŋ. Dīgharattaŋ vo, bhikkhave, gunnaŋ sataŋ gobhūtānaŋ sīsacchinnānaŋ lohitaŋ passannaŋ paggharitaŋ, na tveva catūsu mahāsamuddesu udakaŋ. Dīgharattaŋ vo, bhikkhave, mahiŋsānaŋ sataŋ mahiŋsabhūtānaŋ sīsacchinnānaŋ lohitaŋ passannaŋ paggharitaŋ …pe… dīgharattaŋ vo, bhikkhave, urabbhānaŋ sataŋ urabbhabhūtānaŋ …pe… ajānaŋ sataŋ ajabhūtānaŋ… migānaŋ sataŋ migabhūtānaŋ… kukkuţānaŋ sataŋ kukkuţabhūtānaŋ… sūkarānaŋ sataŋ sūkarabhūtānaŋ… dīgharattaŋ vo, bhikkhave, corā gāmaghātāti gahetvā sīsacchinnānaŋ lohitaŋ passannaŋ paggharitaŋ. Dīgharattaŋ vo, bhikkhave, corā pāripanthikāti gahetvā sīsacchinnānaŋ lohitaŋ passannaŋ paggharitaŋ. Dīgharattaŋ vo, bhikkhave, corā pāradārikāti gahetvā sīsacchinnānaŋ lohitaŋ passannaŋ paggharitaŋ, na tveva catūsu mahāsamuddesu udakaŋ. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti.

‘Idamavoca bhagavā. Attamanā te bhikkhū bhagavato bhāsitaŋ abhinandunti. Imasmiñca pana veyyākaraņasmiŋ bhaññamāne tiŋsamattānaŋ pāveyyakānaŋ bhikkhūnaŋ anupādāya āsavehi cittāni vimucciŋsū’ ti. Tatiyaŋ.

4. Mātusuttaŋ
137. Sāvatthiyaŋ viharati …pe… ‘anamataggoyaŋ, bhikkhave, saŋsāro …pe… na so, bhikkhave, satto sulabharūpo yo namātābhūtapubbo iminā dīghena addhunā. Taŋ kissa hetu? Anamataggoyaŋ, bhikkhave, saŋsāro …pe… alaŋ vimuccitun’ ti. Catutthaŋ.

5. Pitusuttaŋ
138. Sāvatthiyaŋ viharati …pe… ‘anamataggoyaŋ, bhikkhave, saŋsāro …pe… na so, bhikkhave, satto sulabharūpo yo napitābhūtapubbo …pe… alaŋ vimuccitun’ ti. Pañcamaŋ.

6. Bhātusuttaŋ
139. Sāvatthiyaŋ viharati …pe… ‘na so, bhikkhave, satto sulabharūpo yo nabhātābhūtapubbo …pe… alaŋ vimuccitun’ ti. Chaţţhaŋ.

7. Bhaginisuttaŋ
140. Sāvatthiyaŋ (p. 1.396) viharati …pe… ‘na so, bhikkhave, satto sulabharūpo yo nabhaginibhūtapubbo …pe… alaŋ vimuccitun’ ti. Sattamaŋ.

8. Puttasuttaŋ
141. Sāvatthiyaŋ viharati …pe… ‘na so, bhikkhave, satto sulabharūpo yo naputtabhūtapubbo …pe… alaŋ vimuccitun’ ti. Aţţhamaŋ.

9. Dhītusuttaŋ
142. Sāvatthiyaŋ viharati …pe… ‘anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Na so, bhikkhave, satto sulabharūpo yo na dhītābhūtapubbo iminā dīghena addhunā. Taŋ kissa hetu? Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Evaŋ dīgharattaŋ vo, bhikkhave, dukkhaŋ paccanubhūtaŋ tibbaŋ paccanubhūtaŋ byasanaŋ paccanubhūtaŋ, kaţasī vađđhitā. Yāvañcidaŋ, bhikkhave, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti. Navamaŋ.

10. Vepullapabbatasuttaŋ
143. Ekaŋ samayaŋ bhagavā rājagahe viharati gijjhakūţe pabbate. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Bhūtapubbaŋ, bhikkhave, imassa vepullassa pabbatassa “pācīnavaŋso”tveva samaññā udapādi. Tena kho pana, bhikkhave samayena manussānaŋ “ tivarā”tveva samaññā udapādi. Tivarānaŋ, bhikkhave, manussānaŋ cattārīsa vassasahassāni āyuppamāņaŋ ahosi. Tivarā, bhikkhave, manussā pācīnavaŋsaŋ pabbataŋ catūhena ārohanti, catūhena orohanti. Tena kho pana, bhikkhave (p. 1.397) samayena kakusandho bhagavā arahaŋ sammāsambuddho loke uppanno hoti. Kakusandhassa, bhikkhave, bhagavato arahato sammāsambuddhassa vidhurasañjīvaŋ nāma sāvakayugaŋ ahosi aggaŋ bhaddayugaŋ. Passatha, bhikkhave, sā cevimassa pabbatassa samaññā antarahitā, te ca manussā kālankatā, so ca bhagavā parinibbuto. Evaŋ aniccā, bhikkhave, sankhārā; evaŋ addhuvā, bhikkhave, sankhārā; evaŋ anassāsikā, bhikkhave, sankhārā. Yāvañcidaŋ, bhikkhave, alameva sabbasankhāresu nibbindituŋ, alaŋ virajjituŋ, alaŋ vimuccituŋ.

‘Bhūtapubbaŋ bhikkhave, imassa vepullassa pabbatassa “vankako”tveva samaññā udapādi. Tena kho pana, bhikkhave, samayena manussānaŋ “rohitassā”tveva samaññā udapādi. Rohitassānaŋ, bhikkhave, manussānaŋ tiŋsavassasahassāni āyuppamāņaŋ ahosi. Rohitassā, bhikkhave, manussā vankakaŋ pabbataŋ tīhena ārohanti, tīhena orohanti. Tena kho pana, bhikkhave, samayena koņāgamano bhagavā arahaŋ sammāsambuddho loke uppanno hoti. Koņāgamanassa, bhikkhave, bhagavato arahato sammāsambuddhassa bhiyyosuttaraŋ nāma sāvakayugaŋ ahosi aggaŋ bhaddayugaŋ. Passatha, bhikkhave, sā cevimassa pabbatassa samaññā antarahitā, te ca manussā kālankatā, so ca bhagavā parinibbuto. Evaŋ aniccā, bhikkhave, sankhārā …pe… alaŋ vimuccituŋ.

‘Bhūtapubbaŋ, bhikkhave, imassa vepullassa pabbatassa “supasso”tveva samaññā udapādi. Tena kho pana, bhikkhave, samayena manussānaŋ “suppiyā”tveva samaññā udapādi. Suppiyānaŋ, bhikkhave, manussānaŋ vīsativassasahassāni āyuppamāņaŋ ahosi. Suppiyā, bhikkhave, manussā supassaŋ pabbataŋ dvīhena ārohanti, dvīhena orohanti. Tena kho pana, bhikkhave, samayena kassapo bhagavā arahaŋ sammāsambuddho loke uppanno hoti. Kassapassa, bhikkhave, bhagavato arahato sammāsambuddhassa tissabhāradvājaŋ nāma sāvakayugaŋ ahosi aggaŋ bhaddayugaŋ. Passatha, bhikkhave, sā cevimassa pabbatassa samaññā antarahitā, te ca manussā kālankatā, so ca bhagavā parinibbuto. Evaŋ aniccā bhikkhave, sankhārā; evaŋ addhuvā, bhikkhave, sankhārā …pe… alaŋ vimuccituŋ.

‘Etarahi (p. 1.398) kho pana, bhikkhave, imassa vepullassa pabbatassa “vepullo”tveva samaññā udapādi. Etarahi kho pana, bhikkhave, imesaŋ manussānaŋ “māgadhakā”tveva samaññā udapādi. Māgadhakānaŋ, bhikkhave, manussānaŋ appakaŋ āyuppamāņaŋ parittaŋ lahukaŋ; yo ciraŋ jīvati so vassasataŋ appaŋ vā bhiyyo. Māgadhakā, bhikkhave, manussā vepullaŋ pabbataŋ muhuttena ārohanti muhuttena orohanti. Etarahi kho panāhaŋ, bhikkhave, arahaŋ sammāsambuddho loke uppanno. Mayhaŋ kho pana, bhikkhave, sāriputtamoggallānaŋ nāma sāvakayugaŋ aggaŋ bhaddayugaŋ. Bhavissati, bhikkhave, so samayo yā ayañcevimassa pabbatassa samaññā antaradhāyissati, ime ca manussā kālaŋ karissanti, ahañca parinibbāyissāmi. Evaŋ aniccā, bhikkhave, sankhārā; evaŋ addhuvā, bhikkhave, sankhārā; evaŋ anassāsikā, bhikkhave, sankhārā. Yāvañcidaŋ, bhikkhave, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Pācīnavaŋso tivarānaŋ, rohitassāna vankako;


Suppiyānaŋ supassoti, māgadhānañca vepullo.


‘Aniccā vata sankhārā, uppādavayadhammino;


Uppajjitvā nirujjhanti, tesaŋ vūpasamo sukho’ ti. Dasamaŋ.

Dutiyo vaggo.

Tassuddānaŋ–

Duggataŋ sukhitañceva, tiŋsa mātāpitena ca;

Bhātā bhaginī putto ca, dhītā vepullapabbataŋ.

Anamataggasaŋyuttaŋ samattaŋ.

5. Kassapasaŋyuttaŋ

1. Santuţţhasuttaŋ
144. Sāvatthiyaŋ (p. 1.399) viharati …pe… ‘santuţţhāyaŋ, bhikkhave, kassapo itarītarena cīvarena, itarītaracīvarasantuţţhiyā ca vaņņavādī; na ca cīvarahetu anesanaŋ appatirūpaŋ āpajjati; aladdhā ca cīvaraŋ na paritassati; laddhā ca cīvaraŋ agadhito amucchito anajjhāpanno ādīnavadassāvī nissaraņapañño paribhuñjati’.

‘Santuţţhāyaŋ, bhikkhave, kassapo itarītarena piņđapātena, itarītarapiņđapātasantuţţhiyā ca vaņņavādī; na ca piņđapātahetu anesanaŋ appatirūpaŋ āpajjati; aladdhā ca piņđapātaŋ na paritassati; laddhā ca piņđapātaŋ agadhito amucchito anajjhāpanno ādīnavadassāvī nissaraņapañño paribhuñjati.

‘Santuţţhāyaŋ, bhikkhave, kassapo itarītarena senāsanena, itarītarasenāsanasantuţţhiyā ca vaņņavādī; na ca senāsanahetu anesanaŋ appatirūpaŋ āpajjati; aladdhā ca senāsanaŋ na paritassati; laddhā ca senāsanaŋ agadhito amucchito anajjhāpanno ādīnavadassāvī nissaraņapañño paribhuñjati.

‘Santuţţhāyaŋ, bhikkhave, kassapo itarītarena gilānappaccayabhesajjaparikkhārena, itarītaragilānappaccayabhesajjaparikkhārasantuţţhiyā ca vaņņavādī; na ca gilānappaccayabhesajjaparikkhārahetu anesanaŋ appatirūpaŋ āpajjati; aladdhā ca gilānappaccayabhesajjaparikkhāraŋ na paritassati; laddhā ca gilānappaccayabhesajjaparikkhāraŋ agadhito amucchito anajjhāpanno ādīnavadassāvī nissaraņapañño paribhuñjati.

‘Tasmātiha bhikkhave, evaŋ sikkhitabbaŋ– “santuţţhā bhavissāma itarītarena cīvarena, itarītaracīvarasantuţţhiyā ca vaņņavādino; na ca cīvarahetu anesanaŋ appatirūpaŋ āpajjissāma; aladdhā ca cīvaraŋ na ca paritassissāma; laddhā ca cīvaraŋ agadhitā amucchitā anajjhāpannā ādīnavadassāvino nissaraņapaññā paribhuñjissāma”’. (evaŋ sabbaŋ kātabbaŋ).

‘“Santuţţhā (p. 1.400) bhavissāma itarītarena piņđapātena …pe… santuţţhā bhavissāma itarītarena senāsanena …pe… santuţţhā bhavissāma itarītarena gilānappaccayabhesajjaparikkhārena, itarītaragilānappaccayabhesajjaparikkhārasantuţţhiyā ca vaņņavādino; na ca gilānappaccayabhesajjaparikkhārahetu anesanaŋ appatirūpaŋ āpajjissāma aladdhā ca gilānappaccayabhesajjaparikkhāraŋ na paritassissāma; laddhā ca gilānappaccayabhesajjaparikkhāraŋ agadhitā amucchitā anajjhāpannā ādīnavadassāvino nissaraņapaññā paribhuñjissāmā” ti. Evañhi vo, bhikkhave, sikkhitabbaŋ. Kassapena vā hi vo, bhikkhave, ovadissāmi yo vā panassa kassapasadiso, ovaditehi ca pana vo tathattāya paţipajjitabban’ ti. Paţhamaŋ.

2. Anottappīsuttaŋ
145. Evaŋ me sutaŋ– ekaŋ samayaŋ āyasmā ca mahākassapo āyasmā ca sāriputto bārāņasiyaŋ viharanti isipatane migadāye. Atha kho āyasmā sāriputto sāyanhasamayaŋ paţisallānā vuţţhito yenāyasmā mahākassapo tenupasankami; upasankamitvā āyasmatā mahākassapena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā sāriputto āyasmantaŋ mahākassapaŋ etadavoca– ‘vuccati hidaŋ, āvuso kassapa, anātāpī anottappī abhabbo sambodhāya abhabbo nibbānāya abhabbo anuttarassa yogakkhemassa adhigamāya; ātāpī ca kho ottappī bhabbo sambodhāya bhabbo nibbānāya bhabbo anuttarassa yogakkhemassa adhigamāyā’ ti.

‘Kittāvatā nu kho, āvuso, anātāpī hoti anottappī abhabbo sambodhāya abhabbo nibbānāya abhabbo anuttarassa yogakkhemassa adhigamāya; kittāvatā ca panāvuso, ātāpī hoti ottappī bhabbo sambodhāya bhabbo nibbānāya bhabbo anuttarassa yogakkhemassa adhigamāyā’ ti? ‘Idhāvuso, bhikkhu “anuppannā me pāpakā akusalā dhammā uppajjamānā anatthāya saŋvatteyyun” ti (p. 1.401) na ātappaŋ karoti, “uppannā me pāpakā akusalā dhammā appahīyamānā anatthāya saŋvatteyyun” ti na ātappaŋ karoti, “anuppannā me kusalā dhammānuppajjamānā anatthāya saŋvatteyyun” ti na ātappaŋ karoti, “uppannā me kusalā dhammā nirujjhamānā anatthāya saŋvatteyyun” ti na ātappaŋ karoti. Evaŋ kho, āvuso, anātāpī hoti’.

‘Kathañcāvuso, anottappī hoti? Idhāvuso, bhikkhu “anuppannā me pāpakā akusalā dhammā uppajjamānā anatthāya saŋvatteyyun” ti na ottappati, “uppannā me pāpakā akusalā dhammā appahīyamānā anatthāya saŋvatteyyun” ti na ottappati, “anuppannā me kusalā dhammānuppajjamānā anatthāya saŋvatteyyun” ti na ottappati, “uppannā me kusalā dhammā nirujjhamānā anatthāya saŋvatteyyun” ti na ottappati. Evaŋ kho, āvuso, anottappī hoti. Evaŋ kho, āvuso, anātāpī anottappī abhabbo sambodhāya abhabbo nibbānāya abhabbo anuttarassa yogakkhemassa adhigamāya.

‘Kathañcāvuso, ātāpī hoti? Idhāvuso, bhikkhu “anuppannā me pāpakā akusalā dhammā uppajjamānā anatthāya saŋvatteyyun” ti ātappaŋ karoti, “uppannā me pāpakā akusalā dhammā appahīyamānā anatthāya saŋvatteyyun” ti ātappaŋ karoti, anuppannā me kusalā dhammā …pe… ātappaŋ karoti. Evaŋ kho, āvuso, ātāpī hoti.

‘Kathañcāvuso, ottappī hoti? Idhāvuso, bhikkhu “anuppannā me pāpakā akusalā dhammā uppajjamānā anatthāya saŋvatteyyun” ti ottappati, “uppannā me pāpakā akusalā dhammā appahīyamānā anatthāya saŋvatteyyun” ti ottappati, “anuppannā me kusalā dhammā anuppajjamānā anatthāya saŋvatteyyun”tntti ottappati, “uppannā me kusalā dhammā nirujjhamānā anatthāya saŋvatteyyun” ti ottappati. Evaŋ kho, āvuso, ottappī hoti. Evaŋ kho, āvuso, ātāpī ottappī bhabbo sambodhāya bhabbo nibbānāya bhabbo anuttarassa yogakkhemassa adhigamāyā’ ti. Dutiyaŋ.

3. Candūpamasuttaŋ
146. Sāvatthiyaŋ viharati …pe… ‘candūpamā, bhikkhave, kulāni upasankamatha– apakasseva kāyaŋ, apakassa cittaŋ, niccanavakā kulesu appagabbhā . Seyyathāpi (p. 1.402) bhikkhave, puriso jarudapānaŋ vā olokeyya pabbatavisamaŋ vā nadīviduggaŋ vā– apakasseva kāyaŋ, apakassa cittaŋ; evameva kho, bhikkhave, candūpamā kulāni upasankamatha– apakasseva kāyaŋ, apakassa cittaŋ, niccanavakā kulesu appagabbhā’.

‘Kassapo, bhikkhave, candūpamo kulāni upasankamati– apakasseva kāyaŋ, apakassa cittaŋ, niccanavako kulesu appagabbho. Taŋ kiŋ maññatha, bhikkhave, kathaŋrūpo bhikkhu arahati kulāni upasankamitun’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

Atha kho bhagavā ākāse pāņiŋ cālesi. ‘Seyyathāpi, bhikkhave, ayaŋ ākāse pāņi na sajjati na gayhati na bajjhati; evameva kho, bhikkhave, yassa kassaci bhikkhuno kulāni upasankamato kulesu cittaŋ na sajjati na gayhati na bajjhati– “labhantu lābhakāmā, puññakāmā karontu puññānī” ti; yathāsakena lābhena attamano hoti sumano, evaŋ paresaŋ lābhena attamano hoti sumano; evarūpo kho, bhikkhave, bhikkhu arahati kulāni upasankamituŋ.

‘Kassapassa, bhikkhave, kulāni upasankamato kulesu cittaŋ na sajjati na gayhati na bajjhati– “labhantu lābhakāmā, puññakāmā karontu puññānī” ti; yathāsakena lābhena attamano hoti sumano; evaŋ paresaŋ lābhena attamano hoti sumano.

‘Taŋ kiŋ maññatha, bhikkhave, kathaŋrūpassa bhikkhuno aparisuddhā dhammadesanā hoti, kathaŋrūpassa bhikkhuno parisuddhā dhammadesanā hotī’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho Bhagavato sutvā bhikkhū dhāressantī’ ti. ‘Tena hi, bhikkhave, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yo hi koci, bhikkhave, bhikkhu evaŋcitto paresaŋ dhammaŋ deseti– “aho vata me dhammaŋ suņeyyuŋ, sutvā ca pana dhammaŋ pasīdeyyuŋ, pasannā ca (p. 1.403) me pasannākāraŋ kareyyun” ti; evarūpassa kho, bhikkhave, bhikkhuno aparisuddhā dhammadesanā hoti.

‘Yo ca kho, bhikkhave, bhikkhu evaŋcitto paresaŋ dhammaŋ deseti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhīti . Aho, vata me dhammaŋ suņeyyuŋ, sutvā ca pana dhammaŋ ājāneyyuŋ, ājānitvā ca pana tathattāya paţipajjeyyun” ti. Iti dhammasudhammataŋ paţicca paresaŋ dhammaŋ deseti, kāruññaŋ paţicca anuddayaŋ paţicca anukampaŋ upādāya paresaŋ dhammaŋ deseti. Evarūpassa kho, bhikkhave, bhikkhuno parisuddhā dhammadesanā hoti.

‘Kassapo, bhikkhave, evaŋcitto paresaŋ dhammaŋ deseti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhīti. Aho, vata me dhammaŋ suņeyyuŋ, sutvā ca pana dhammaŋ ājāneyyuŋ, ājānitvā ca pana tathattāya paţipajjeyyun” ti. Iti dhammasudhammataŋ paţicca paresaŋ dhammaŋ deseti, kāruññaŋ paţicca anuddayaŋ paţicca anukampaŋ upādāya paresaŋ dhammaŋ deseti. Kassapena vā hi vo, bhikkhave, ovadissāmi yo vā panassa kassapasadiso, ovaditehi ca pana vo tathattāya paţipajjitabban’ ti. Tatiyaŋ.

4. Kulūpakasuttaŋ
147. Sāvatthiyaŋ viharati …pe… ‘taŋ kiŋ maññatha, bhikkhave, kathaŋrūpo bhikkhu arahati kulūpako hotuŋ, kathaŋrūpo bhikkhu na arahati kulūpako hotun’ ti? Bhagavaŋmūlakā no, bhante, dhammā …pe… bhagavā etadavoca–

‘Yo hi koci, bhikkhave, bhikkhu evaŋcitto kulāni upasankamati– “dentuyeva me, mā nādaŋsu; bahukaññeva me dentu, mā thokaŋ; paņītaññeva me dentu, mā lūkhaŋ; sīghaññeva me dentu, mā dandhaŋ; sakkaccaññeva me dentu, mā asakkaccan” ti. Tassa ce, bhikkhave, bhikkhuno evaŋcittassa kulāni upasankamato na denti, tena bhikkhu sandīyati; so tatonidānaŋ dukkhaŋ domanassaŋ paţisaŋvedayati. Thokaŋ denti, no bahukaŋ …pe… lūkhaŋ denti, no paņītaŋ… dandhaŋ denti, no sīghaŋ, tena bhikkhu sandīyati; so tatonidānaŋ (p. 1.404) dukkhaŋ domanassaŋ paţisaŋvedayati. Asakkaccaŋ denti, no sakkaccaŋ; tena bhikkhu sandīyati; so tatonidānaŋ dukkhaŋ domanassaŋ paţisaŋvedayati. Evarūpo kho, bhikkhave, bhikkhu na arahati kūlūpako hotuŋ.

‘Yo ca kho, bhikkhave, bhikkhu evaŋcitto kulāni upasankamati– “taŋ kutettha labbhā parakulesu– dentuyeva me, mā nādaŋsu; bahukaññeva me dentu, mā thokaŋ; paņītaññeva me dentu, mā lūkhaŋ; dīghaññeva me dentu, mā dandhaŋ; sakkaccaññeva me dentu, mā asakkaccan” ti. Tassa ce, bhikkhave, bhikkhuno evaŋcittassa kulāni upasankamato na denti; tena bhikkhu na sandīyati; so na tatonidānaŋ dukkhaŋ domanassaŋ paţisaŋvedayati. Thokaŋ denti, no bahukaŋ; tena bhikkhu na sandīyati; so na tatonidānaŋ dukkhaŋ domanassaŋ paţisaŋvedayati. Lūkhaŋ denti, no paņītaŋ; tena bhikkhu na sandīyati; so na tatonidānaŋ dukkhaŋ domanassaŋ paţisaŋvedayati. Dandhaŋ denti, no sīghaŋ; tena bhikkhu na sandīyati; so na tatonidānaŋ dukkhaŋ domanassaŋ paţisaŋvedayati. Asakkaccaŋ denti, no sakkaccaŋ; tena bhikkhu na sandīyati; so na tatonidānaŋ dukkhaŋ domanassaŋ paţisaŋvedayati. Evarūpo kho, bhikkhave, bhikkhu arahati kulūpako hotuŋ.

‘Kassapo, bhikkhave, evaŋcitto kulāni upasankamati– “taŋ kutettha labbhā parakulesu– dentuyeva me, mā nādaŋsu; bahukaññeva me dentu, mā thokaŋ; paņītaññeva me dentu, mā lūkhaŋ; sīghaññeva me dentu, mā dandhaŋ; sakkaccaññeva me dentu, mā asakkaccan” ti. Tassa ce, bhikkhave, kassapassa evaŋcittassa kulāni upasankamato na denti; tena kassapo na sandīyati; so na tatonidānaŋ dukkhaŋ domanassaŋ paţisaŋvedayati. Thokaŋ denti, no bahukaŋ; tena kassapo na sandīyati; so na tatonidānaŋ dukkhaŋ domanassaŋ paţisaŋvedayati. Lūkhaŋ denti no paņītaŋ; tena kassapo na sandīyati; so na tatonidānaŋ dukkhaŋ domanassaŋ paţisaŋvedayati. Dandhaŋ denti, no sīghaŋ; tena kassapo na sandīyati; so na tatonidānaŋ dukkhaŋ domanassaŋ paţisaŋvedayati. Asakkaccaŋ denti, no sakkaccaŋ; tena kassapo na sandīyati so na tatonidānaŋ dukkhaŋ domanassaŋ paţisaŋvedayati. Kassapena vā hi vo, bhikkhave, ovadissāmi yo vā panassa kassapasadiso. Ovaditehi ca pana vo tathattāya paţipajjitabban’ ti. Catutthaŋ.

5. Jiņņasuttaŋ
148. Evaŋ (p. 1.405) me sutaŋ …pe… rājagahe veļuvane. Atha kho āyasmā mahākassapo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ mahākassapaŋ bhagavā etadavoca– ‘jiņņosi dāni tvaŋ, kassapa, garukāni ca te imāni sāņāni paŋsukūlāni nibbasanāni. Tasmātiha tvaŋ, kassapa, gahapatāni ceva cīvarāni dhārehi, nimantanāni ca bhuñjāhi, mama ca santike viharāhī’ ti.

‘Ahaŋ kho, bhante, dīgharattaŋ āraññiko ceva āraññikattassa ca vaņņavādī, piņđapātiko ceva piņđapātikattassa ca vaņņavādī, paŋsukūliko ceva paŋsukūlikattassa ca vaņņavādī, tecīvariko ceva tecīvarikattassa ca vaņņavādī, appiccho ceva appicchatāya ca vaņņavādī, santuţţho ceva santuţţhiyā ca vaņņavādī, pavivitto ceva pavivekassa ca vaņņavādī, asaŋsaţţho ceva asaŋsaggassa ca vaņņavādī, āraddhavīriyo ceva vīriyārambhassa ca vaņņavādī’ ti.

‘Kiŋ pana tvaŋ, kassapa, atthavasaŋ sampassamāno dīgharattaŋ āraññiko ceva āraññikattassa ca vaņņavādī, piņđapātiko ceva …pe… paŋsukūliko ceva… tecīvariko ceva… appiccho ceva… santuţţho ceva… pavivitto ceva… asaŋsaţţho ceva… āraddhavīriyo ceva vīriyārambhassa ca vaņņavādī’ ti?

‘Dve khvāhaŋ, bhante, atthavase sampassamāno dīgharattaŋ āraññiko ceva āraññikattassa ca vaņņavādī, piņđapātiko ceva …pe… paŋsukūliko ceva… tecīvariko ceva… appiccho ceva… santuţţho ceva… pavivitto ceva… asaŋsaţţho ceva… āraddhavīriyo ceva vīriyārambhassa ca vaņņavādī. Attano ca diţţhadhammasukhavihāraŋ sampassamāno, pacchimañca janataŋ anukampamāno– “appeva nāma pacchimā janatā diţţhānugatiŋ āpajjeyyuŋ” . “Ye kira te ahesuŋ buddhānubuddhasāvakā te dīgharattaŋ āraññikā ceva ahesuŋ āraññikattassa ca vaņņavādino …pe… piņđapātikā ceva ahesuŋ (p. 1.406) …pe… paŋsukūlikā ceva ahesuŋ… tecīvarikā ceva ahesuŋ… appicchā ceva ahesuŋ… santuţţhā ceva ahesuŋ… pavivittā ceva ahesuŋ… asaŋsaţţhā ceva ahesuŋ… āraddhavīriyā ceva ahesuŋ vīriyārambhassa ca vaņņavādino” ti. Te tathattāya paţipajjissanti, tesaŋ taŋ bhavissati dīgharattaŋ hitāya sukhāya.

‘Ime khvāhaŋ, bhante, dve atthavase sampassamāno dīgharattaŋ āraññiko ceva āraññikattassa ca vaņņavādī, piņđapātiko ceva …pe… paŋsukūliko ceva… tecīvariko ceva… appiccho ceva… santuţţho ceva… pavivitto ceva… asaŋsaţţho ceva… āraddhavīriyo ceva vīriyārambhassa ca vaņņavādī’ ti.

‘Sādhu sādhu, kassapa. Bahujanahitāya kira tvaŋ, kassapa, paţipanno bahujanasukhāya lokānukampāya atthāya hitāya sukhāya devamanussānaŋ. Tasmātiha tvaŋ, kassapa, sāņāni ceva paŋsukūlāni dhārehi nibbasanāni, piņđāya ca carāhi, araññe ca viharāhī’ ti. Pañcamaŋ.

6. Ovādasuttaŋ
149. Rājagahe veļuvane. Atha kho āyasmā mahākassapo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ mahākassapaŋ bhagavā etadavoca– ‘ovada, kassapa, bhikkhū; karohi, kassapa, bhikkhūnaŋ dhammiŋ kathaŋ. Ahaŋ vā, kassapa bhikkhū ovadeyyaŋ tvaŋ vā; ahaŋ vā bhikkhūnaŋ dhammiŋ kathaŋ kareyyaŋ tvaŋ vā’ ti.

‘Dubbacā kho, bhante, etarahi bhikkhū, dovacassakaraņehi dhammehi samannāgatā, akkhamā, appadakkhiņaggāhino anusāsaniŋ. Idhāhaŋ, bhante, addasaŋ bhaņđañca nāma bhikkhuŋ ānandassa saddhivihāriŋ abhijikañca nāma bhikkhuŋ anuruddhassa saddhivihāriŋ aññamaññaŋ sutena accāvadante– “ehi, bhikkhu, ko bahutaraŋ bhāsissati, ko sundarataraŋ bhāsissati, ko cirataraŋ bhāsissatī”’ ti.

Atha (p. 1.407) kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena bhaņđañca bhikkhuŋ ānandassa saddhivihāriŋ abhijikañca bhikkhuŋ anuruddhassa saddhivihāriŋ āmantehi– “satthā āyasmante āmantetī”’ ti. ‘Evaŋ, bhante’ ti kho so bhikkhu bhagavato paţissutvā yena te bhikkhū tenupasankami; upasankamitvā te bhikkhū etadavoca– ‘satthā āyasmante āmantetī’ ti.

‘Evamāvuso’ ti kho te bhikkhū tassa bhikkhuno paţissutvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca– ‘saccaŋ kira tumhe, bhikkhave, aññamaññaŋ sutena accāvadatha– “ehi, bhikkhu, ko bahutaraŋ bhāsissati, ko sundarataraŋ bhāsissati, ko cirataraŋ bhāsissatī”’ ti? ‘Evaŋ, bhante’. ‘Kiŋ nu kho me tumhe, bhikkhave, evaŋ dhammaŋ desitaŋ ājānātha– “etha tumhe, bhikkhave, aññamaññaŋ sutena accāvadatha– ehi, bhikkhu, ko bahutaraŋ bhāsissati, ko sundarataraŋ bhāsissati, ko cirataraŋ bhāsissatī”’ ti? ‘No hetaŋ, bhante’. ‘No ce kira me tumhe, bhikkhave, evaŋ dhammaŋ desitaŋ ājānātha, atha kiŋ carahi tumhe, moghapurisā, kiŋ jānantā kiŋ passantā evaŋ svākkhāte dhammavinaye pabbajitā samānā aññamaññaŋ sutena accāvadatha– “ehi, bhikkhu, ko bahutaraŋ bhāsissati, ko sundarataraŋ bhāsissati, ko cirataraŋ bhāsissatī”’ ti.

Atha kho te bhikkhū bhagavato pādesu sirasā nipatitvā bhagavantaŋ etadavocuŋ– ‘accayo no, bhante, accagamā, yathābāle yathāmūļhe yathā-akusale, ye mayaŋ evaŋ svākkhāte dhammavinaye pabbajitā samānā aññamaññaŋ sutena accāvadimha– “ehi, bhikkhu, ko bahutaraŋ bhāsissati ko sundarataraŋ bhāsissati, ko cirataraŋ bhāsissatī” ti. Tesaŋ no, bhante, bhagavā accayaŋ accayato paţiggaņhātu āyatiŋ saŋvarāyā’ ti.

‘Taggha tumhe, bhikkhave, accayo accagamā yathābāle yathāmūļhe yathā-akusale, ye tumhe evaŋ svākkhāte dhammavinaye pabbajitā samānā aññamaññaŋ sutena accāvadittha– “ehi, bhikkhu, ko bahutaraŋ bhāsissati, ko (p. 1.408) sundarataraŋ bhāsissati, ko cirataraŋ bhāsissatī” ti. Yato ca kho tumhe, bhikkhave, accayaŋ accayato disvā yathādhammaŋ paţikarotha, taŋ vo mayaŋ paţiggaņhāma. Vuddhi hesā, bhikkhave, ariyassa vinaye yo accayaŋ accayato disvā yathādhammaŋ paţikaroti āyatiñca saŋvaraŋ āpajjatī’ ti. Chaţţhaŋ.

7. Dutiya-ovādasuttaŋ
150. Rājagahe viharati veļuvane . Atha kho āyasmā mahākassapo yena bhagavā tenupasankami …pe… ekamantaŋ nisinnaŋ kho āyasmantaŋ mahākassapaŋ bhagavā etadavoca– ‘ovada, kassapa, bhikkhū; karohi, kassapa, bhikkhūnaŋ dhammiŋ kathaŋ. Ahaŋ vā, kassapa bhikkhū ovadeyyaŋ tvaŋ vā; ahaŋ vā bhikkhūnaŋ dhammiŋ kathaŋ kareyyaŋ tvaŋ vā’ ti.

‘Dubbacā kho, bhante, etarahi bhikkhū, dovacassakaraņehi dhammehi samannāgatā akkhamā appadakkhiņaggāhino anusāsaniŋ. Yassa kassaci, bhante, saddhā natthi kusalesu dhammesu, hirī natthi kusalesu dhammesu, ottappaŋ natthi kusalesu dhammesu, vīriyaŋ natthi kusalesu dhammesu, paññā natthi kusalesu dhammesu, tassa yā ratti vā divaso vā āgacchati, hāniyeva pāţikankhā kusalesu dhammesu, no vuddhi.

‘Seyyathāpi, bhante, kāļapakkhe candassa yā ratti vā divaso vā āgacchati, hāyateva vaņņena, hāyati maņđalena, hāyati ābhāya, hāyati ārohapariņāhena. Evameva kho, bhante, yassa kassaci saddhā natthi kusalesu dhammesu …pe… hirī natthi… ottappaŋ natthi vīriyaŋ natthi… paññā natthi… kusalesu dhammesu tassa yā ratti vā divaso vā āgacchati, hāniyeva pāţikankhā kusalesu dhammesu, no vuddhi.

‘“Assaddho purisapuggalo” ti, bhante, parihānametaŋ; “ahiriko purisapuggalo” ti, bhante, parihānametaŋ; “anottappī purisapuggalo” ti, bhante, parihānametaŋ; “kusīto purisapuggalo” ti, bhante, parihānametaŋ; “duppañño purisapuggalo” ti, bhante, parihānametaŋ; “kodhano (p. 1.409) purisapuggalo” ti, bhante, parihānametaŋ; “upanāhī purisapuggalo” ti, bhante, parihānametaŋ; “na santi bhikkhū ovādakā” ti, bhante, parihānametaŋ.

‘Yassa kassaci, bhante, saddhā atthi kusalesu dhammesu, hirī atthi kusalesu dhammesu, ottappaŋ atthi kusalesu dhammesu, vīriyaŋ atthi kusalesu dhammesu, paññā atthi kusalesu dhammesu, tassa yā ratti vā divaso vā āgacchati, vuddhiyeva pāţikankhā kusalesu dhammesu, no parihāni.

‘Seyyathāpi, bhante, juņhapakkhe candassa yā ratti vā divaso vā āgacchati, vađđhateva vaņņena, vađđhati maņđalena vađđhati ābhāya, vađđhati ārohapariņāhena. Evameva kho, bhante, yassa kassaci saddhā atthi kusalesu dhammesu… hirī atthi …pe… ottappaŋ atthi… vīriyaŋ atthi… paññā atthi kusalesu dhammesu tassa yā ratti vā divaso vā āgacchati, vuddhiyeva pāţikankhā kusalesu dhammesu, no parihāni.

‘“Saddho purisapuggalo” ti, bhante, aparihānametaŋ; “hirimā purisapuggalo” ti, bhante, aparihānametaŋ; “ottappī purisapuggalo” ti, bhante, aparihānametaŋ; “āraddhavīriyo purisapuggalo” ti, bhante, aparihānametaŋ; “paññavā purisapuggalo” ti, bhante, aparihānametaŋ; “akkodhano purisapuggalo” ti, bhante, aparihānametaŋ; “anupanāhī purisapuggalo” ti, bhante, aparihānametaŋ; “santi bhikkhū ovādakā” ti, bhante, aparihānametan’ ti.

‘Sādhu sādhu, kassapa. Yassa kassaci, kassapa, saddhā natthi kusalesu dhammesu …pe… hirī natthi… ottappaŋ natthi… vīriyaŋ natthi… paññā natthi kusalesu dhammesu tassa yā ratti vā divaso vā āgacchati, hāniyeva pāţikankhā kusalesu dhammesu, no vuddhi.

‘Seyyathāpi, kassapa, kāļapakkhe candassa yā ratti vā divaso vā āgacchati, hāyateva vaņņena …pe… hāyati ārohapariņāhena. Evameva kho, kassapa, yassa kassaci saddhā natthi kusalesu dhammesu …pe… hirī natthi… ottappaŋ natthi… vīriyaŋ natthi… paññā natthi kusalesu dhammesu tassa yā ratti vā divaso vā āgacchati, hāniyeva pāţikankhā kusalesu dhammesu, no vuddhi. “Assaddho purisapuggalo” ti, kassapa, parihānametaŋ (p. 1.410) ahiriko …pe… anottappī… kusīto… duppañño… kodhano… “upanāhī purisapuggalo” ti, kassapa, parihānametaŋ; “na santi bhikkhū ovādakā” ti, kassapa, parihānametaŋ.

‘Yassa kassaci, kassapa, saddhā atthi kusalesu dhammesu …pe… hirī atthi… ottappaŋ atthi… vīriyaŋ atthi… paññā atthi kusalesu dhammesu tassa yā ratti vā divaso vā āgacchati, vuddhiyeva pāţikankhā kusalesu dhammesu, no parihāni.

‘Seyyathāpi, kassapa, juņhapakkhe candassa yā ratti vā divaso vā āgacchati, vađđhateva vaņņena, vađđhati maņđalena, vađđhati ābhāya, vađđhati ārohapariņāhena. Evameva kho, kassapa, yassa kassaci saddhā atthi kusalesu dhammesu hirī atthi… ottappaŋ atthi… vīriyaŋ atthi… paññā atthi kusalesu dhammesu tassa yā ratti vā divaso vā āgacchati, vuddhiyeva pāţikankhā kusalesu dhammesu, no parihāni.

‘“Saddho purisapuggalo” ti, kassapa, aparihānametaŋ; hirimā …pe… ottappī… āraddhavīriyo… paññavā… akkodhano… “anupanāhī purisapuggalo” ti, kassapa, aparihānametaŋ; “santi bhikkhū ovādakā” ti, kassapa, aparihānametan’ ti. Sattamaŋ.

8. Tatiya-ovādasuttaŋ
151. Rājagahe kalandakanivāpe . Atha kho āyasmā mahākassapo yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ mahākassapaŋ bhagavā etadavoca– ‘ovada, kassapa, bhikkhū; karohi, kassapa, bhikkhūnaŋ dhammiŋ kathaŋ. Ahaŋ vā, kassapa, bhikkhūnaŋ ovadeyyaŋ tvaŋ vā; ahaŋ vā bhikkhūnaŋ dhammiŋ kathaŋ kareyyaŋ tvaŋ vā’ ti.

‘Dubbacā kho, bhante, etarahi bhikkhū, dovacassakaraņehi dhammehi samannāgatā, akkhamā, appadakkhiņaggāhino anusāsanīn’ ti. ‘Tathā hi pana, kassapa, pubbe therā bhikkhū āraññikā ceva ahesuŋ āraññikattassa ca vaņņavādino, piņđapātikā ceva ahesuŋ piņđapātikattassa ca vaņņavādino (p. 1.411) paŋsukūlikā ceva ahesuŋ paŋsukūlikattassa ca vaņņavādino, tecīvarikā ceva ahesuŋ tecīvarikattassa ca vaņņavādino, appicchā ceva ahesuŋ appicchatāya ca vaņņavādino, santuţţhā ceva ahesuŋ santuţţhiyā ca vaņņavādino, pavivittā ceva ahesuŋ pavivekassa ca vaņņavādino, asaŋsaţţhā ceva ahesuŋ asaŋsaggassa ca vaņņavādino, āraddhavīriyā ceva ahesuŋ vīriyārambhassa ca vaņņavādino.

‘Tatra yo hoti bhikkhu āraññiko ceva āraññikattassa ca vaņņavādī, piņđapātiko ceva piņđapātikattassa ca vaņņavādī, paŋsukūliko ceva paŋsukūlikattassa ca vaņņavādī, tecīvariko ceva tecīvarikattassa ca vaņņavādī, appiccho ceva appicchatāya ca vaņņavādī, santuţţho ceva santuţţhiyā ca vaņņavādī, pavivitto ceva pavivekassa ca vaņņavādī, asaŋsaţţho ceva asaŋsaggassa ca vaņņavādī, āraddhavīriyo ceva vīriyārambhassa ca vaņņavādī, taŋ therā bhikkhū āsanena nimantenti– “ehi, bhikkhu, ko nāmāyaŋ bhikkhu, bhaddako vatāyaŋ bhikkhu, sikkhākāmo vatāyaŋ bhikkhu; ehi, bhikkhu, idaŋ āsanaŋ nisīdāhī”’ ti.

‘Tatra, kassapa, navānaŋ bhikkhūnaŋ evaŋ hoti– “yo kira so hoti bhikkhu āraññiko ceva āraññikattassa ca vaņņavādī, piņđapātiko ceva …pe… paŋsukūliko ceva… tecīvariko ceva… appiccho ceva… santuţţho ceva… pavivitto ceva… asaŋsaţţho ceva… āraddhavīriyo ceva vīriyārambhassa ca vaņņavādī, taŋ therā bhikkhū āsanena nimantenti– ehi, bhikkhu, ko nāmāyaŋ bhikkhu, bhaddako vatāyaŋ bhikkhu, sikkhākāmo vatāyaŋ bhikkhu; ehi, bhikkhu, idaŋ āsanaŋ nisīdāhī” ti. Te tathattāya paţipajjanti; tesaŋ taŋ hoti dīgharattaŋ hitāya sukhāya.

‘Etarahi pana, kassapa, therā bhikkhū na ceva āraññikā na ca āraññikattassa vaņņavādino, na ceva piņđapātikā na ca piņđapātikattassa vaņņavādino, na ceva paŋsukūlikā na ca paŋsukūlikattassa vaņņavādino, na ceva tecīvarikā na ca tecīvarikattassa vaņņavādino, na ceva appicchā na ca appicchatāya vaņņavādino, na ceva santuţţhā na ca santuţţhiyā vaņņavādino, na ceva pavivittā na ca pavivekassa vaņņavādino, na ceva asaŋsaţţhā na ca asaŋsaggassa vaņņavādino na ceva āraddhavīriyā na ca vīriyārambhassa vaņņavādino.

‘Tatra (p. 1.412) yo hoti bhikkhu ñāto yasassī lābhī cīvara-piņđapāta-senāsanagilānappaccayabhesajjaparikkhārānaŋ taŋ therā bhikkhū āsanena nimantenti– “ehi, bhikkhu, ko nāmāyaŋ bhikkhu, bhaddako vatāyaŋ bhikkhu, sabrahmacārikāmo vatāyaŋ bhikkhu; ehi, bhikkhu, idaŋ āsanaŋ nisīdāhī”’ ti.

‘Tatra, kassapa, navānaŋ bhikkhūnaŋ evaŋ hoti– “yo kira so hoti bhikkhu ñāto yasassī lābhī cīvara-piņđapāta-senāsana-gilānappaccayabhesajjaparikkhārānaŋ taŋ therā bhikkhū āsanena nimantenti– ehi, bhikkhu, ko nāmāyaŋ bhikkhu, bhaddako vatāyaŋ bhikkhu, sabrahmacārikāmo vatāyaŋ bhikkhu; ehi, bhikkhu, idaŋ āsanaŋ nisīdāhī” ti. Te tathattāya paţipajjanti. Tesaŋ taŋ hoti dīgharattaŋ ahitāya dukkhāya. Yañhi taŋ, kassapa, sammā vadamāno vadeyya– “upaddutā brahmacārī brahmacārūpaddavena abhipatthanā brahmacārī brahmacāri-abhipatthanenā” ti, etarahi taŋ, kassapa, sammā vadamāno vadeyya– “upaddutā brahmacārī brahmacārūpaddavena abhipatthanā brahmacārī brahmacāri-abhipatthanenā”’ ti. Aţţhamaŋ.

9. Jhānābhiññasuttaŋ
152. Sāvatthiyaŋ viharati …pe… ‘ahaŋ, bhikkhave, yāvadeva ākankhāmi vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Kassapopi bhikkhave, yāvadeva ākankhati vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati’.

‘Ahaŋ bhikkhave, yāvadeva ākankhāmi vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharāmi. Kassapopi, bhikkhave, yāvadeva ākankhati vitakkavicārānaŋ vūpasamā …pe… dutiyaŋ jhānaŋ upasampajja viharati.

‘Ahaŋ, bhikkhave, yāvadeva ākankhāmi pītiyā ca virāgā upekkhako ca viharāmi sato ca sampajāno sukhañca kāyena paţisaŋvedemi, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharāmi. Kassapopi, bhikkhave, yāvadeva ākankhati pītiyā (p. 1.413) ca virāgā upekkhako ca viharati sato ca sampajāno, sukhañca kāyena paţisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati.

‘Ahaŋ, bhikkhave, yāvadeva ākankhāmi sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharāmi. Kassapopi, bhikkhave, yāvadeva ākankhati sukhassa ca pahānā …pe… catutthaŋ jhānaŋ upasampajja viharati.

‘Ahaŋ, bhikkhave, yāvadeva ākankhāmi sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja viharāmi. Kassapopi bhikkhave, yāvadeva ākankhati sabbaso rūpasaññānaŋ samatikkamā …pe… ākāsānañcāyatanaŋ upasampajja viharati.

‘Ahaŋ, bhikkhave, yāvadeva ākankhāmi sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharāmi. Kassapopi bhikkhave, yāvadeva ākankhati sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharati.

‘Ahaŋ, bhikkhave, yāvadeva ākankhāmi sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharāmi. Kassapopi, bhikkhave, yāvadeva ākankhati …pe… ākiñcaññāyatanaŋ upasampajja viharati.

‘Ahaŋ, bhikkhave, yāvadeva ākankhāmi sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharāmi. Kassapopi, bhikkhave, yāvadeva ākankhati …pe… nevasaññānāsaññāyatanaŋ upasampajja viharati.

‘Ahaŋ, bhikkhave, yāvadeva ākankhāmi sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharāmi. Kassapopi, bhikkhave …pe… saññāvedayitanirodhaŋ upasampajja viharati.

‘Ahaŋ (p. 1.414) bhikkhave, yāvadeva ākankhāmi anekavihitaŋ iddhividhaŋ paccanubhomi ekopi hutvā bahudhā homi, bahudhāpi hutvā eko homi; āvibhāvaŋ, tirobhāvaŋ, tirokuţţaŋ, tiropākāraŋ, tiropabbataŋ, asajjamāno gacchāmi, seyyathāpi ākāse; pathaviyāpi ummujjanimujjaŋ karomi, seyyathāpi udake; udakepi abhijjamāne gacchāmi, seyyathāpi pathaviyaŋ; ākāsepi pallankena kamāmi, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasāmi parimajjāmi; yāva brahmalokāpi kāyena vasaŋ vattemi. Kassapopi, bhikkhave, yāvadeva ākankhati anekavihitaŋ iddhividhaŋ paccanubhoti …pe… yāva brahmalokāpi kāyena vasaŋ vatteti.

‘Ahaŋ, bhikkhave, yāvadeva ākankhāmi dibbāya sotadhātuyā visuddhāya atikkantamānusikāya ubho sadde suņāmi, dibbe ca mānuse ca, ye dūre santike ca. Kassapopi, bhikkhave, yāvadeva ākankhati dibbāya sotadhātuyā …pe… dūre santike ca.

‘Ahaŋ bhikkhave, yāvadeva ākankhāmi parasattānaŋ parapuggalānaŋ cetasā ceto paricca pajānāmi– sarāgaŋ vā cittaŋ sarāgaŋ cittanti pajānāmi, vītarāgaŋ vā cittaŋ vītarāgaŋ cittanti pajānāmi, sadosaŋ vā cittaŋ …pe… vītadosaŋ vā cittaŋ… samohaŋ vā cittaŋ… vītamohaŋ vā cittaŋ… sankhittaŋ vā cittaŋ… vikkhittaŋ vā cittaŋ… mahaggataŋ vā cittaŋ… amahaggataŋ vā cittaŋ… sa-uttaraŋ vā cittaŋ… anuttaraŋ vā cittaŋ… samāhitaŋ vā cittaŋ… asamāhitaŋ vā cittaŋ… vimuttaŋ vā cittaŋ… avimuttaŋ vā cittaŋ avimuttaŋ cittanti pajānāmi. Kassapopi, bhikkhave, yāvadeva ākankhati parasattānaŋ parapuggalānaŋ cetasā ceto paricca pajānāti– sarāgaŋ vā cittaŋ sarāgaŋ cittanti pajānāti …pe… avimuttaŋ vā cittaŋ avimuttaŋ cittanti pajānāti.

‘Ahaŋ, bhikkhave, yāvadeva ākankhāmi anekavihitaŋ pubbenivāsaŋ anussarāmi, seyyathidaŋ – ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi, anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto (p. 1.415) so tato cuto amutra udapādiŋ; tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarāmi. Kassapopi, bhikkhave, yāvadeva ākankhati anekavihitaŋ pubbenivāsaŋ anussarati, seyyathidaŋ– ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarati.

‘Ahaŋ, bhikkhave, yāvadeva ākankhāmi dibbena cakkhunā visuddhena atikkantamānusakena satte passāmi cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāmi– “ime vata, bhonto, sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā; te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā, ime vā pana, bhonto, sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā; te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passāmi cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāmi. Kassapopi, bhikkhave, yāvadeva ākankhati dibbena cakkhunā visuddhena atikkantamānusakena satte passati cavamāne …pe… yathākammūpage satte pajānāti.

‘Ahaŋ, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmi. Kassapopi, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Navamaŋ.

10. Upassayasuttaŋ
153. Evaŋ me sutaŋ– ekaŋ samayaŋ āyasmā mahākassapo sāvatthiyaŋ viharati jetavane anāthapiņđikassa ārāme. Atha kho āyasmā ānando pubbaņhasamayaŋ nivāsetvā pattacīvaramādāya yenāyasmā (p. 1.416) mahākassapo tenupasankami; upasankamitvā āyasmantaŋ mahākassapaŋ etadavoca– ‘āyāma, bhante kassapa, yena aññataro bhikkhunupassayo tenupasankamissāmā’ ti. ‘Gaccha tvaŋ, āvuso ānanda, bahukicco tvaŋ bahukaraņīyo’ ti. Dutiyampi kho āyasmā ānando āyasmantaŋ mahākassapaŋ etadavoca– ‘āyāma, bhante kassapa, yena aññataro bhikkhunupassayo tenupasankamissāmā’ ti. ‘Gaccha tvaŋ, āvuso ānanda, bahukicco tvaŋ bahukaraņīyo’ ti. Tatiyampi kho āyasmā ānando āyasmantaŋ mahākassapaŋ etadavoca– ‘āyāma, bhante kassapa, yena aññataro bhikkhunupassayo tenupasankamissāmā’ ti.

Atha kho āyasmā mahākassapo pubbaņhasamayaŋ nivāsetvā pattacīvaramādāya āyasmatā ānandena pacchāsamaņena yena aññataro bhikkhunupassayo tenupasankami; upasankamitvā paññatte āsane nisīdi. Atha kho sambahulā bhikkhuniyo yenāyasmā mahākassapo tenupasankamiŋsu; upasankamitvā āyasmantaŋ mahākassapaŋ abhivādetvā ekamantaŋ nisīdiŋsu. Ekamantaŋ nisinnā kho tā bhikkhuniyo āyasmā mahākassapo dhammiyā kathāya sandassesi samādapesi samuttejesi sampahaŋsesi. Atha kho āyasmā mahākassapo tā bhikkhuniyo dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmi.

Atha kho thullatissā bhikkhunī anattamanā anattamanavācaŋ nicchāresi– ‘kiŋ pana ayyo mahākassapo, ayyassa ānandassa vedehamunino sammukhā dhammaŋ bhāsitabbaŋ maññati? Seyyathāpi nāma sūcivāņijako sūcikārassa santike sūciŋ vikketabbaŋ maññeyya; evameva ayyo mahākassapo ayyassa ānandassa vedehamunino sammukhā dhammaŋ bhāsitabbaŋ maññatī’ ti.

Assosi kho āyasmā mahākassapo thullatissāya bhikkhuniyā imaŋ vācaŋ bhāsamānāya. Atha kho āyasmā mahākassapo āyasmantaŋ ānandaŋ etadavoca– ‘kiŋ nu kho, āvuso ānanda, ahaŋ sūcivāņijako, tvaŋ sūcikāro; udāhu ahaŋ sūcikāro, tvaŋ sūcivāņijako’ ti? ‘Khama (p. 1.417) bhante kassapa, bālo mātugāmo’ ti. ‘Āgamehi tvaŋ, āvuso ānanda, mā te sangho uttari upaparikkhi’.

‘Taŋ kiŋ maññasi, āvuso ānanda, api nu tvaŋ bhagavato sammukhā bhikkhusanghe upanīto – “ahaŋ, bhikkhave, yāvadeva ākankhāmi vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Ānandopi, bhikkhave, yāvadeva ākankhati vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharatī”’ ti? ‘No hetaŋ, bhante’.

‘Ahaŋ kho, āvuso, bhagavato sammukhā bhikkhusanghe upanīto– “ahaŋ, bhikkhave, yāvadeva ākankhāmi vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Kassapopi, bhikkhave, yāvadeva ākankhati vivicceva kāmehi vivicca akusalehi dhammehi …pe… paţhamaŋ jhānaŋ upasampajja viharatī” ti …pe… (navannaŋ anupubbavihārasamāpattīnaŋ pañcannañca abhiññānaŋ evaŋ vitthāro veditabbo.)

‘Taŋ kiŋ maññasi, āvuso ānanda, api nu tvaŋ bhagavato sammukhā bhikkhusanghe upanīto– “ahaŋ, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmi. Ānandopi, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī”’ ti? ‘No hetaŋ, bhante’.

‘Ahaŋ kho, āvuso, bhagavato sammukhā bhikkhusanghe upanīto– “ahaŋ, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmi. Kassapopi, bhikkhave, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī”’ ti.

‘Sattaratanaŋ vā, āvuso, nāgaŋ ađđhaţţhamaratanaŋ vā tālapattikāya chādetabbaŋ maññeyya, yo me cha abhiññā chādetabbaŋ maññeyyā’ ti.

Cavittha ca pana thullatissā bhikkhunī brahmacariyamhāti. Dasamaŋ.

11. Cīvarasuttaŋ
154. Ekaŋ (p. 1.418) samayaŋ āyasmā mahākassapo rājagahe viharati veļuvane kalandakanivāpe. Tena kho pana samayena āyasmā ānando dakkhiņagirismiŋ cārikaŋ carati mahatā bhikkhusanghena saddhiŋ.

Tena kho pana samayena āyasmato ānandassa tiŋsamattā saddhivihārino bhikkhū sikkhaŋ paccakkhāya hīnāyāvattā bhavanti yebhuyyena kumārabhūtā. Atha kho āyasmā ānando dakkhiņagirismiŋ yathābhirantaŋ cārikaŋ caritvā yena rājagahaŋ veļuvanaŋ kalandakanivāpo yenāyasmā mahākassapo tenupasankami; upasankamitvā āyasmantaŋ mahākassapaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ āyasmā mahākassapo etadavoca– ‘kati nu kho, āvuso ānanda, atthavase paţicca bhagavatā kulesu tikabhojanaŋ paññattan’ ti?

‘Tayo kho, bhante kassapa, atthavase paţicca bhagavatā kulesu tikabhojanaŋ paññattaŋ– dummankūnaŋ puggalānaŋ niggahāya pesalānaŋ bhikkhūnaŋ phāsuvihārāya, mā pāpicchā pakkhaŋ nissāya sanghaŋ bhindeyyuŋ, kulānuddayatāya ca. Ime kho, bhante kassapa, tayo atthavase paţicca bhagavatā kulesu tikabhojanaŋ paññattan’ ti.

‘Atha kiñcarahi tvaŋ, āvuso ānanda, imehi navehi bhikkhūhi indriyesu aguttadvārehi bhojane amattaññūhi jāgariyaŋ ananuyuttehi saddhiŋ cārikaŋ carasi? Sassaghātaŋ maññe carasi, kulūpaghātaŋ maññe carasi. Olujjati kho te, āvuso ānanda, parisā; palujjanti kho te, āvuso, navappāyā. Na vāyaŋ kumārako mattamaññāsī’ ti.

‘Api me, bhante kassapa, sirasmiŋ palitāni jātāni. Atha ca pana mayaŋ ajjāpi āyasmato mahākassapassa kumārakavādā na muccāmā’ ti. ‘Tathā hi pana tvaŋ, āvuso ānanda, imehi navehi bhikkhūhi indriyesu aguttadvārehi bhojane amattaññūhi jāgariyaŋ ananuyuttehi saddhiŋ cārikaŋ carasi, sassaghātaŋ maññe carasi, kulūpaghātaŋ maññe carasi. Olujjati (p. 1.419) kho te, āvuso ānanda, parisā; palujjanti kho te, āvuso, navappāyā. Na vāyaŋ kumārako mattamaññāsī’ ti.

Assosi kho thullanandā bhikkhunī– ‘ayyena kira mahākassapena ayyo ānando vedehamuni kumārakavādena apasādito’ ti.

Atha kho thullanandā bhikkhunī anattamanā anattamanavācaŋ nicchāresi– ‘kiŋ pana ayyo mahākassapo aññatitthiyapubbo samāno ayyaŋ ānandaŋ vedehamuniŋ kumārakavādena apasādetabbaŋ maññatī’ ti! Assosi kho āyasmā mahākassapo thullanandāya bhikkhuniyā imaŋ vācaŋ bhāsamānāya.

Atha kho āyasmā mahākassapo āyasmantaŋ ānandaŋ etadavoca– ‘tagghāvuso ānanda, thullanandāya bhikkhuniyā sahasā appaţisankhā vācā bhāsitā. Yatvāhaŋ, āvuso, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito, nābhijānāmi aññaŋ satthāraŋ uddisitā, aññatra tena bhagavatā arahatā sammāsambuddhena. Pubbe me, āvuso, agārikabhūtassa sato etadahosi– “sambādho gharāvāso rajāpatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuņņaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So khvāhaŋ, āvuso, aparena samayena paţapilotikānaŋ sanghāţiŋ kāretvā ye loke arahanto te uddissa kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajiŋ.

So evaŋ pabbajito samāno addhānamaggappaţipanno addasaŋ bhagavantaŋ antarā ca rājagahaŋ antarā ca nāļandaŋ bahuputte cetiye nisinnaŋ. Disvāna me etadahosi– “satthārañca vatāhaŋ passeyyaŋ, bhagavantameva passeyyaŋ; sugatañca vatāhaŋ passeyyaŋ, bhagavantameva passeyyaŋ; sammāsambuddhañca vatāhaŋ passeyyaŋ; bhagavantameva passeyyan” ti. So khvāhaŋ, āvuso, tattheva bhagavato pādesu sirasā nipatitvā bhagavantaŋ etadavocaŋ– “satthā me, bhante, bhagavā, sāvakohamasmi; satthā me, bhante, bhagavā, sāvakohamasmī” ti (p. 1.420) Evaŋ vutte maŋ, āvuso, bhagavā etadavoca– “yo kho, kassapa, evaŋ sabbacetasā samannāgataŋ sāvakaŋ ajānaññeva vadeyya jānāmīti, apassaññeva vadeyya passāmīti, muddhāpi tassa vipateyya. Ahaŋ kho pana, kassapa, jānaññeva vadāmi jānāmīti, passaññeva vadāmi passāmī” ti.

Tasmātiha te, kassapa, evaŋ sikkhitabbaŋ– “ tibbaŋ me hirottappaŋ paccupaţţhitaŋ bhavissati theresu navesu majjhimesū” ti. Evañhi te, kassapa, sikkhitabbaŋ.

Tasmātiha te, kassapa, evaŋ sikkhitabbaŋ– “yaŋ kiñci dhammaŋ suņissāmi kusalūpasaŋhitaŋ sabbaŋ taŋ aţţhiŋ katvā manasi karitvā sabbacetasā samannāharitvā ohitasoto dhammaŋ suņissāmī” ti. Evañhi te, kassapa, sikkhitabbaŋ.

Tasmātiha te, kassapa, evaŋ sikkhitabbaŋ– “sātasahagatā ca me kāyagatāsati na vijahissatī” ti. Evañhi te, kassapa, sikkhitabbanti.

‘Atha kho maŋ, āvuso, bhagavā iminā ovādena ovaditvā uţţhāyāsanā pakkāmi. Sattāhameva khvāhaŋ, āvuso, saraņo raţţhapiņđaŋ bhuñjiŋ’. Aţţhamiyā aññā udapādi.

‘Atha kho, āvuso, bhagavā maggā okkamma yena aññataraŋ rukkhamūlaŋ tenupasankami. Atha khvāhaŋ, āvuso, paţapilotikānaŋ sanghāţiŋ catugguņaŋ paññapetvā bhagavantaŋ etadavocaŋ– “idha, bhante, bhagavā nisīdatu, yaŋ mamassa dīgharattaŋ hitāya sukhāyā” ti. Nisīdi kho, āvuso, bhagavā paññatte āsane. Nisajja kho maŋ, āvuso, bhagavā etadavoca– “mudukā kho tyāyaŋ, kassapa, paţapilotikānaŋ sanghāţī” ti. “Paţiggaņhātu me, bhante, bhagavā paţapilotikānaŋ sanghāţiŋ anukampaŋ upādāyā” ti. “Dhāressasi pana me tvaŋ, kassapa, sāņāni paŋsukūlāni nibbasanānī” ti. “Dhāressāmahaŋ, bhante, bhagavato sāņāni paŋsukūlāni nibbasanānī” ti. ‘So khvāhaŋ, āvuso, paţapilotikānaŋ sanghāţiŋ bhagavato pādāsiŋ. Ahaŋ pana bhagavato sāņāni paŋsukūlāni nibbasanāni paţipajjiŋ’.

‘Yañhi taŋ, āvuso, sammā vadamāno vadeyya– “bhagavato putto oraso mukhato jāto dhammajo dhammanimmito dhammadāyādo, paţiggahitāni (p. 1.421) sāņāni paŋsukūlāni nibbasanānī” ti, mamaŋ taŋ sammā vadamāno vadeyya– “bhagavato putto oraso mukhato jāto dhammajo dhammanimmito dhammadāyādo, paţiggahitāni sāņāni paŋsukūlāni nibbasanānī”’ ti.

‘Ahaŋ kho, āvuso, yāvadeva ākankhāmi vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Ahaŋ kho, āvuso, yāvade ākankhāmi …pe… (navannaŋ anupubbavihārasamāpattinaŋ pañcannañca abhiññānaŋ evaŋ vitthāro veditabbo)

‘Ahaŋ kho, āvuso, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharāmi; sattaratanaŋ vā, āvuso, nāgaŋ ađđhaţţhamaratanaŋ vā tālapattikāya chādetabbaŋ maññeyya, yo me cha abhiññā chādetabbaŋ maññeyyā’ ti.

Cavittha ca pana thullanandā bhikkhunī brahmacariyamhāti. Ekādasamaŋ.

12. Paraŋmaraņasuttaŋ
155. Ekaŋ samayaŋ āyasmā ca mahākassapo āyasmā ca sāriputto bārāņasiyaŋ viharanti isipatane migadāye. Atha kho āyasmā sāriputto sāyanhasamayaŋ paţisallānā vuţţhito yenāyasmā mahākassapo tenupasankami; upasankamitvā āyasmatā mahākassapena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā sāriputto āyasmantaŋ mahākassapaŋ etadavoca– ‘kiŋ nu kho, āvuso kassapa, hoti tathāgato paraŋ maraņā’ ti? ‘Abyākataŋ kho etaŋ, āvuso, bhagavatā– “hoti tathāgato paraŋ maraņā”’ ti. ‘Kiŋ panāvuso, na hoti tathāgato paraŋ maraņā’ ti? ‘Evampi kho, āvuso, abyākataŋ bhagavatā– “na hoti tathāgato paraŋ maraņā”’ ti. ‘Kiŋ nu kho, āvuso, hoti ca na ca hoti tathāgato paraŋ maraņā’ ti? ‘Abyākataŋ kho etaŋ, āvuso, bhagavatā– “hoti ca na ca hoti tathāgato paraŋ maraņā”’ ti. ‘Kiŋ panāvuso, neva hoti, na na hoti tathāgato paraŋ maraņā’ ti? ‘Evampi kho, āvuso, abyākataŋ bhagavatā– “neva hoti na na hoti tathāgato (p. 1.422) paraŋ maraņā”’ ti. ‘Kasmā cetaŋ, āvuso abyākataŋ bhagavatā’ ti? ‘Na hetaŋ, āvuso, atthasaŋhitaŋ nādibrahmacariyakaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Tasmā taŋ abyākataŋ bhagavatā’ ti.

‘Atha kiñcarahāvuso, byākataŋ bhagavatā’ ti? ‘Idaŋ “dukkhan” ti kho āvuso, byākataŋ bhagavatā; ayaŋ “dukkhasamudayo” ti byākataŋ bhagavatā; ayaŋ “dukkhanirodho” ti byākataŋ bhagavatā; ayaŋ “dukkhanirodhagāminī paţipadā” ti byākataŋ bhagavatā’ ti. ‘Kasmā cetaŋ, āvuso, byākataŋ bhagavatā’ ti? ‘Etañhi, āvuso, atthasaŋhitaŋ etaŋ ādibrahmacariyakaŋ etaŋ nibbidāya virāgāya nirodhāya upasamāya abhiññāya sambodhāya nibbānāya saŋvattati. Tasmā taŋ byākataŋ bhagavatā’ ti. Dvādasamaŋ.

13. Saddhammappatirūpakasuttaŋ
156. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā mahākassapo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā mahākassapo bhagavantaŋ etadavoca– ‘ko nu kho, bhante, hetu ko paccayo, yena pubbe appatarāni ceva sikkhāpadāni ahesuŋ bahutarā ca bhikkhū aññāya saņţhahiŋsu? Ko pana, bhante, hetu ko paccayo, yenetarahi bahutarāni ceva sikkhāpadāni appatarā ca bhikkhū aññāya saņţhahantī’ ti? ‘Evañcetaŋ, kassapa, hoti sattesu hāyamānesu saddhamme antaradhāyamāne, bahutarāni ceva sikkhāpadāni honti appatarā ca bhikkhū aññāya saņţhahanti. Na tāva, kassapa, saddhammassa antaradhānaŋ hoti yāva na saddhammappatirūpakaŋ loke uppajjati. Yato ca kho, kassapa, saddhammappatirūpakaŋ loke uppajjati, atha saddhammassa antaradhānaŋ hoti’.

‘Seyyathāpi, kassapa, na tāva jātarūpassa antaradhānaŋ hoti yāva na jātarūpappatirūpakaŋ loke uppajjati. Yato ca kho, kassapa, jātarūpappatirūpakaŋ loke uppajjati, atha jātarūpassa antaradhānaŋ hoti. Evameva kho, kassapa, na tāva saddhammassa antaradhānaŋ hoti yāva (p. 1.423) na saddhammappatirūpakaŋ loke uppajjati. Yato ca kho, kassapa, saddhammappatirūpakaŋ loke uppajjati, atha saddhammassa antaradhānaŋ hoti.

‘Na kho, kassapa, pathavīdhātu saddhammaŋ antaradhāpeti, na āpodhātu saddhammaŋ antaradhāpeti, na tejodhātu saddhammaŋ antaradhāpeti, na vāyodhātu saddhammaŋ antaradhāpeti; atha kho idheva te uppajjanti moghapurisā ye imaŋ saddhammaŋ antaradhāpenti. Seyyathāpi, kassapa, nāvā ādikeneva opilavati; na kho, kassapa, evaŋ saddhammassa antaradhānaŋ hoti.

‘Pañca khome, kassapa, okkamaniyā dhammā saddhammassa sammosāya antaradhānāya saŋvattanti. Katame pañca? Idha, kassapa, bhikkhū bhikkhuniyo upāsakā upāsikāyo satthari agāravā viharanti appatissā, dhamme agāravā viharanti appatissā, sanghe agāravā viharanti appatissā, sikkhāya agāravā viharanti appatissā, samādhismiŋ agāravā viharanti appatissā– ime kho, kassapa, pañca okkamaniyā dhammā saddhammassa sammosāya antaradhānāya saŋvattanti.

‘Pañca khome, kassapa, dhammā saddhammassa ţhitiyā asammosāya anantaradhānāya saŋvattanti. Katame pañca? Idha, kassapa, bhikkhū bhikkhuniyo upāsakā upāsikāyo satthari sagāravā viharanti sappatissā, dhamme sagāravā viharanti sappatissā, sanghe sagāravā viharanti sappatissā, sikkhāya sagāravā viharanti sappatissā, samādhismiŋ sagāravā viharanti sappatissā– ime kho, kassapa, pañca dhammā saddhammassa ţhitiyā asammosāya anantaradhānāya saŋvattantī’ ti. Terasamaŋ.

Kassapasaŋyuttaŋ samattaŋ.

Tassuddānaŋ–

Santuţţhañca anottappī, candūpamaŋ kulūpakaŋ;

Jiņņaŋ tayo ca ovādā, jhānābhiññā upassayaŋ.

Cīvaraŋ paraŋmaraņaŋ, saddhammappatirūpakanti.

6. Lābhasakkārasaŋyuttaŋ

1. Paţhamavaggo

1. Dāruņasuttaŋ
157. Evaŋ (p. 1.424) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Dāruņo, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Tasmātiha, bhikkhave, evaŋ sikkhitabbaŋ– “uppannaŋ lābhasakkārasilokaŋ pajahissāma, na ca no uppanno lābhasakkārasiloko cittaŋ pariyādāya ţhassatī” ti. Evañhi vo, bhikkhave, sikkhitabban’ ti. Paţhamaŋ.

2. Baļisasuttaŋ
158. Sāvatthiyaŋ viharati …pe… ‘dāruņo, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Seyyathāpi, bhikkhave, bāļisiko āmisagataŋ baļisaŋ gambhīre udakarahade pakkhipeyya. Tamenaŋ aññataro āmisacakkhu maccho gileyya. Evañhi so, bhikkhave, maccho gilabaļiso bāļisikassa anayaŋ āpanno byasanaŋ āpanno yathākāmakaraņīyo bāļisikassa’.

‘Bāļisikoti kho, bhikkhave, mārassetaŋ pāpimato adhivacanaŋ. Baļisanti kho, bhikkhave lābhasakkārasilokassetaŋ adhivacanaŋ. Yo hi koci bhikkhave, bhikkhu uppannaŋ lābhasakkārasilokaŋ assādeti nikāmeti, ayaŋ vuccati, bhikkhave, bhikkhu gilabaļiso mārassa anayaŋ āpanno byasanaŋ āpanno yathākāmakaraņīyo pāpimato. Evaŋ dāruņo kho, bhikkhave (p. 1.425) lābhasakkārasiloko kaţuko pharuso antarāyiko anuttarassa yogakkhemassa adhigamāya. Tasmātiha, bhikkhave, evaŋ sikkhitabbaŋ– “uppannaŋ lābhasakkārasilokaŋ pajahissāma, na ca no uppanno lābhasakkārasiloko cittaŋ pariyādāya ţhassatī” ti. Evañhi vo, bhikkhave, sikkhitabban’ ti. Dutiyaŋ.

3. Kummasuttaŋ
159. Sāvatthiyaŋ viharati …pe… ‘dāruņo bhikkhave, lābhasakkārasiloko …pe… adhigamāya. Bhūtapubbaŋ, bhikkhave, aññatarasmiŋ udakarahade mahākummakulaŋ ciranivāsi ahosi. Atha kho, bhikkhave, aññataro kummo aññataraŋ kummaŋ etadavoca– “mā kho tvaŋ, tāta kumma, etaŋ padesaŋ agamāsī” ti. Agamāsi kho, bhikkhave, so kummo taŋ padesaŋ. Tamenaŋ luddo papatāya vijjhi. Atha kho, bhikkhave, so kummo yena so kummo tenupasankami. Addasā kho, bhikkhave, so kummo taŋ kummaŋ dūratova āgacchantaŋ. Disvāna taŋ kummaŋ etadavoca– “kacci tvaŋ, tāta kumma, na taŋ padesaŋ agamāsī” ti? “Agamāsiŋ khvāhaŋ, tāta kumma, taŋ padesan” ti. “Kacci panāsi, tāta kumma, akkhato anupahato” ti? “Akkhato khomhi, tāta kumma, anupahato, atthi ca me idaŋ suttakaŋ piţţhito piţţhito anubandhan” ti. “Tagghasi, tāta kumma, khato, taggha upahato. Etena hi te, tāta kumma, suttakena pitaro ca pitāmahā ca anayaŋ āpannā byasanaŋ āpannā. Gaccha dāni tvaŋ, tāta kumma, na dāni tvaŋ amhākan”’ ti.

‘Luddoti kho, bhikkhave, mārassetaŋ pāpimato adhivacanaŋ. Papatāti kho, bhikkhave, lābhasakkārasilokassetaŋ adhivacanaŋ. Suttakanti kho, bhikkhave, nandirāgassetaŋ adhivacanaŋ. Yo hi koci, bhikkhave, bhikkhu uppannaŋ lābhasakkārasilokaŋ assādeti nikāmeti– ayaŋ vuccati, bhikkhave, bhikkhu giddho papatāya anayaŋ āpanno byasanaŋ āpanno yathākāmakaraņīyo pāpimato. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Tatiyaŋ.

4. Dīghalomikasuttaŋ
160. Sāvatthiyaŋ (p. 1.426) viharati …pe… ‘dāruņo, bhikkhave, lābhasakkārasiloko …pe… adhigamāya. Seyyathāpi, bhikkhave, dīghalomikā eļakā kaņţakagahanaŋ paviseyya. Sā tatra tatra sajjeyya, tatra tatra gayheyya, tatra tatra bajjheyya, tatra tatra anayabyasanaŋ āpajjeyya. “Evameva kho, bhikkhave, idhekacco bhikkhu lābhasakkārasilokena abhibhūto pariyādiņņacitto pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisati. So tatra tatra sajjati, tatra tatra gayhati, tatra tatra bajjhati, tatra tatra anayabyasanaŋ āpajjati. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban”’ ti. Catutthaŋ.

5. Mīļhakasuttaŋ
161. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… adhigamāya. Seyyathāpi, bhikkhave, mīļhakā gūthādī gūthapūrā puņņā gūthassa. Purato cassa mahāgūthapuñjo. Sā tena aññā mīļhakā atimaññeyya– “ahamhi gūthādī gūthapūrā puņņā gūthassa, purato ca myāyaŋ mahāgūthapuñjo” ti. Evameva kho, bhikkhave, idhekacco bhikkhu lābhasakkārasilokena abhibhūto pariyādiņņacitto pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisati. So tattha bhuttāvī ca hoti yāvadattho, nimantito ca svātanāya, piņđapāto cassa pūro. So ārāmaŋ gantvā bhikkhugaņassa majjhe vikatthati– “bhuttāvī camhi yāvadattho, nimantito camhi svātanāya, piņđapāto ca myāyaŋ pūro, lābhī camhi cīvara-piņđapāta-senāsana-gilānappaccaya-bhesajjaparikkhārānaŋ, ime panaññe bhikkhū appapuññā appesakkhā na lābhino cīvara-piņđapātasenāsana-gilānappaccaya-bhesajja-parikkhārānan” ti. So tena lābhasakkārasilokena abhibhūto pariyādiņņacitto aññe pesale bhikkhū atimaññati. Tañhi tassa, bhikkhave moghapurisassa hoti dīgharattaŋ ahitāya dukkhāya. Evaŋ dāruņo kho, bhikkhave, lābhasakkārasiloko …pe… evañhi vo bhikkhave, sikkhitabban’ ti. Pañcamaŋ.

6. Asanisuttaŋ
162. Sāvatthiyaŋ (p. 1.427) viharati …pe… ‘dāruņo, bhikkhave, lābhasakkārasiloko …pe… adhigamāya. Kaŋ, bhikkhave, asanivicakkaŋ āgacchatu, sekhaŋ appattamānasaŋ lābhasakkārasiloko anupāpuņātu’ .

‘Asanivicakkanti kho, bhikkhave, lābhasakkārasilokassetaŋ adhivacanaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Chaţţhaŋ.

7. Diddhasuttaŋ
163. Sāvatthiyaŋ viharati …pe… ‘dāruņo bhikkhave, lābhasakkārasiloko …pe… adhigamāya. Kaŋ, bhikkhave, diddhagatena visallena sallena

vijjhatu, sekhaŋ appattamānasaŋ lābhasakkārasiloko anupāpuņātu’ .

‘Sallanti kho, bhikkhave, lābhasakkārasilokassetaŋ adhivacanaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Sattamaŋ.

8. Singālasuttaŋ
164. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… adhigamāya. Assuttha no tumhe, bhikkhave, rattiyā paccūsasamayaŋ (p. 1.428) jarasingālassa vassamānassā’ ti? ‘Evaŋ, bhante’. ‘Eso kho, bhikkhave, jarasingālo ukkaņđakena nāma rogajātena phuţţho neva bilagato ramati, na rukkhamūlagato ramati, na ajjhokāsagato ramati; yena yena gacchati, yattha yattha tiţţhati, yattha yattha nisīdati, yattha yattha nipajjati; tattha tattha anayabyasanaŋ āpajjati. Evameva kho, bhikkhave, idhekacco bhikkhu lābhasakkārasilokena abhibhūto pariyādiņņacitto neva suññāgāragato ramati, na rukkhamūlagato ramati, na ajjhokāsagato ramati; yena yena gacchati, yattha yattha tiţţhati, yattha yattha nisīdati, yattha yattha nipajjati; tattha tattha anayabyasanaŋ āpajjati. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Aţţhamaŋ.

9. Verambhasuttaŋ
165. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… adhigamāya. Upari, bhikkhave, ākāse verambhā nāma vātā vāyanti. Tattha yo pakkhī gacchati tamenaŋ verambhā vātā khipanti. Tassa verambhavātakkhittassa aññeneva pādā gacchanti, aññena pakkhā gacchanti, aññena sīsaŋ gacchati, aññena kāyo gacchati. Evameva kho, bhikkhave, idhekacco bhikkhu lābhasakkārasilokena abhibhūto pariyādiņņacitto pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena, anupaţţhitāya satiyā, asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsitena cittena sikkhaŋ paccakkhāya hīnāyāvattati. Tassa aññe cīvaraŋ haranti, aññe pattaŋ haranti, aññe nisīdanaŋ haranti, aññe sūcigharaŋ haranti, verambhavātakkhittasseva sakuņassa. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Navamaŋ.

10. Sagāthakasuttaŋ
166. Sāvatthiyaŋ (p. 1.429) viharati …pe… ‘dāruņo, bhikkhave, lābhasakkārasiloko …pe… adhigamāya. Idhāhaŋ, bhikkhave, ekaccaŋ puggalaŋ passāmi sakkārena abhibhūtaŋ pariyādiņņacittaŋ, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannaŋ. Idha panāhaŋ, bhikkhave ekaccaŋ puggalaŋ passāmi asakkārena abhibhūtaŋ pariyādiņņacittaŋ, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannaŋ. Idha panāhaŋ, bhikkhave, ekaccaŋ puggalaŋ passāmi sakkārena ca asakkārena ca tadubhayena abhibhūtaŋ pariyādiņņacittaŋ, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Yassa sakkariyamānassa, asakkārena cūbhayaŋ;


Samādhi na vikampati, appamāņavihārino .


‘Taŋ jhāyinaŋ sātatikaŋ, sukhumaŋ diţţhivipassakaŋ;


Upādānakkhayārāmaŋ, āhu sappuriso itī’ ti. Dasamaŋ.

Paţhamo vaggo.

Tassuddānaŋ–

Dāruņo baļisaŋ kummaŋ, dīghalomi ca mīļhakaŋ;

Asani diddhaŋ singālaŋ, verambhena sagāthakanti.

2. Dutiyavaggo

1. Suvaņņapātisuttaŋ
167. Sāvatthiyaŋ (p. 1.430) viharati …pe… ‘dāruņo, bhikkhave, lābhasakkārasiloko …pe… adhigamāya. Idhāhaŋ, bhikkhave, ekaccaŋ puggalaŋ evaŋ cetasā ceto paricca pajānāmi– “na cāyamāyasmā suvaņņapātiyāpi rūpiyacuņņaparipūrāya hetu sampajānamusā bhāseyyā” ti. Tamenaŋ passāmi aparena samayena lābhasakkārasilokena abhibhūtaŋ pariyādiņņacittaŋ sampajānamusā bhāsantaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Paţhamaŋ.

2. Rūpiyapātisuttaŋ
168. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… idhāhaŋ, bhikkhave, ekaccaŋ puggalaŋ evaŋ cetasā ceto paricca pajānāmi– “na cāyamāyasmā rūpiyapātiyāpi suvaņņacuņņaparipūrāya hetu sampajānamusā bhāseyyā” ti. Tamenaŋ passāmi aparena samayena lābhasakkārasilokena abhibhūtaŋ pariyādiņņacittaŋ sampajānamusā bhāsantaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Dutiyaŋ.

3- 10. Suvaņņanikkhasuttādi-aţţhakaŋ

169. Sāvatthiyaŋ viharati …pe… ‘idhāhaŋ bhikkhave, ekaccaŋ puggalaŋ evaŋ cetasā ceto paricca pajānāmi– “na cāyamāyasmā suvaņņanikkhassāpi hetu …pe… suvaņņanikkhasatassāpi hetu… singīnikkhassāpi hetu… singīnikkhasatassāpi hetu… pathaviyāpi jātarūpaparipūrāya hetu… āmisakiñcikkhahetupi… jīvitahetupi… janapadakalyāņiyāpi hetu sampajānamusā bhāseyyā” ti. Tamenaŋ passāmi aparena samayena lābhasakkārasilokena abhibhūtaŋ pariyādiņņacittaŋ sampajānamusā bhāsantaŋ. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Dasamaŋ.

Dutiyo vaggo.

Tassuddānaŋ–

Dve (p. 1.431) pāti dve suvaņņā ca, singīhi apare duve;

Pathavī kiñcikkhajīvitaŋ, janapadakalyāņiyā dasāti.

3. Tatiyavaggo

1. Mātugāmasuttaŋ
170. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… na tassa, bhikkhave, mātugāmo eko ekassa cittaŋ pariyādāya tiţţhati yassa lābhasakkārasiloko cittaŋ pariyādāya tiţţhati. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Paţhamaŋ.

2. Kalyāņīsuttaŋ
171. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… na tassa, bhikkhave, janapadakalyāņī ekā ekassa cittaŋ pariyādāya tiţţhati yassa lābhasakkārasiloko cittaŋ pariyādāya tiţţhati. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Dutiyaŋ.

3. Ekaputtakasuttaŋ
172. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… saddhā, bhikkhave, upāsikā ekaputtakaŋ piyaŋ manāpaŋ evaŋ sammā āyācamānā āyāceyya– “tādiso, tāta, bhavāhi yādiso citto ca gahapati hatthako ca āļavako” ti. Esā, bhikkhave tulā etaŋ pamāņaŋ mama sāvakānaŋ upāsakānaŋ, yadidaŋ citto ca gahapati hatthako ca āļavako. Sace kho tvaŋ, tāta, agārasmā anagāriyaŋ pabbajasi; tādiso, tāta, bhavāhi yādisā sāriputtamoggallānāti. Esā, bhikkhave, tulā etaŋ pamāņaŋ mama sāvakānaŋ bhikkhūnaŋ, yadidaŋ sāriputtamoggalānā (p. 1.432) Mā ca kho tvaŋ, tāta, sekhaŋ appattamānasaŋ lābhasakkārasiloko anupāpuņātūti. Tañce, bhikkhave, bhikkhuŋ sekhaŋ appattamānasaŋ lābhasakkārasiloko anupāpuņāti, so tassa hoti antarāyāya. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Tatiyaŋ.

4. Ekadhītusuttaŋ
173. Sāvatthiyaŋ viharati …pe… ‘dāruņo, bhikkhave, lābhasakkārasiloko …pe… saddhā bhikkhave upāsikā ekaŋ dhītaraŋ piyaŋ manāpaŋ evaŋ sammā āyācamānā āyāceyya– “tādisā, ayye, bhavāhi yādisā khujjuttarā ca upāsikā veļukaņđakiyā ca nandamātā” ti. Esā, bhikkhave, tulā etaŋ pamāņaŋ mama sāvikānaŋ upāsikānaŋ, yadidaŋ khujjuttarā ca upāsikā veļukaņđakiyā ca nandamātā. Sace kho tvaŋ, ayye, agārasmā anagāriyaŋ pabbajasi; tādisā, ayye, bhavāhi yādisā khemā ca bhikkhunī uppalavaņņā cāti. Esā, bhikkhave, tulā etaŋ pamāņaŋ mama sāvikānaŋ bhikkhunīnaŋ, yadidaŋ khemā ca bhikkhunī uppalavaņņā ca. Mā ca kho tvaŋ, ayye, sekhaŋ appattamānasaŋ lābhasakkārasiloko anupāpuņātūti. Taŋ ce, bhikkhave, bhikkhuniŋ sekhaŋ appattamānasaŋ lābhasakkārasiloko anupāpuņāti, so tassā hoti antarāyāya. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Catutthaŋ.

5. Samaņabrāhmaņasuttaŋ
174. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā lābhasakkārasilokassa assādañca ādīnavañca nissaraņañca yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca pana te āyasmantā sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti. Ye ca kho keci, bhikkhave, samaņā vā brāhmaņā vā lābhasakkārasilokassa assādañca ādīnavañca (p. 1.433) nissaraņañca yathābhūtaŋ pajānanti, te ca kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Pañcamaŋ.

6. Dutiyasamaņabrāhmaņasuttaŋ
175. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā lābhasakkārasilokassa samudayañca atthangamañca assādañca ādīnavañca nissaraņañca yathābhūtaŋ nappajānanti …pe… pajānanti …pe… sayaŋ abhiññā sacchikatvā upasampajja viharantī’ ti. Chaţţhaŋ.

7. Tatiyasamaņabrāhmaņasuttaŋ
176. Sāvatthiyaŋ viharati …pe… ‘ye hi keci, bhikkhave, samaņā vā brāhmaņā vā lābhasakkārasilokaŋ yathābhūtaŋ nappajānanti, lābhasakkārasilokasamudayaŋ nappajānanti, lābhasakkārasilokanirodhaŋ nappajānanti, lābhasakkārasilokanirodhagāminiŋ paţipadaŋ nappajānanti …pe… pajānanti …pe… sayaŋ abhiññā sacchikatvā upasampajja viharantī’ ti. Sattamaŋ.

8. Chavisuttaŋ
177. Sāvatthiyaŋ viharati …pe… ‘dāruņo, bhikkhave, lābhasakkārasiloko. Lābhasakkārasiloko bhikkhave, chaviŋ chindati, chaviŋ chetvā cammaŋ chindati, cammaŋ chetvā maŋsaŋ chindati, maŋsaŋ chetvā nhāruŋ chindati, nhāruŋ chetvā aţţhiŋ chindati, aţţhiŋ chetvā aţţhimiñjaŋ āhacca tiţţhati. Evaŋ dāruņo kho, bhikkhave, lābhasakkārasiloko …pe… evañhi vo bhikkhave, sikkhitabban’ ti. Aţţhamaŋ.

9. Rajjusuttaŋ
178. Sāvatthiyaŋ viharati …pe… ‘dāruņo, bhikkhave, lābhasakkārasiloko. Lābhasakkārasiloko, bhikkhave, chaviŋ chindati, chaviŋ chetvā cammaŋ chindati, cammaŋ chetvā maŋsaŋ chindati, maŋsaŋ chetvā nhāruŋ chindati, nhāruŋ chetvā aţţhiŋ chindati, aţţhiŋ chetvā aţţhimiñjaŋ āhacca tiţţhati’.

‘Seyyathāpi (p. 1.434) bhikkhave, balavā puriso daļhāya vāļarajjuyā janghaŋ veţhetvā ghaŋseyya. Sā chaviŋ chindeyya, chaviŋ chetvā cammaŋ chindeyya, cammaŋ chetvā maŋsaŋ chindeyya, maŋsaŋ chetvā nhāruŋ chindeyya, nhāruŋ chetvā aţţhiŋ chindeyya, aţţhiŋ chetvā aţţhimiñjaŋ āhacca tiţţheyya. Evameva kho, bhikkhave, lābhasakkārasiloko chaviŋ chindati, chaviŋ chetvā cammaŋ chindati, cammaŋ chetvā maŋsaŋ chindati, maŋsaŋ chetvā nhāruŋ chindati, nhāruŋ chetvā aţţhiŋ chindati, aţţhiŋ chetvā aţţhiŋmiñjaŋ āhacca tiţţhati. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Navamaŋ.

10. Bhikkhusuttaŋ
179. Sāvatthiyaŋ viharati …pe… ‘yopi so, bhikkhave, bhikkhu arahaŋ khīņāsavo tassapāhaŋ lābhasakkārasiloko antarāyāya vadāmī’ ti. Evaŋ vutte, āyasmā ānando bhagavantaŋ etadavoca– ‘kissa pana, bhante, khīņāsavassa bhikkhuno lābhasakkārasiloko antarāyāyā’ ti? ‘Yā hissa sā, ānanda, akuppā cetovimutti nāhaŋ tassā lābhasakkārasilokaŋ antarāyāya vadāmi. Ye ca khvassa, ānanda, appamattassa ātāpino pahitattassa viharato diţţhadhammasukhavihārā adhigatā tesāhamassa lābhasakkārasilokaŋ antarāyāya vadāmi. Evaŋ dāruņo kho, ānanda, lābhasakkārasiloko kaţuko pharuso antarāyiko anuttarassa yogakkhemassa adhigamāya. Tasmātihānanda, evaŋ sikkhitabbaŋ– “uppannaŋ lābhasakkārasilokaŋ pajahissāma, na ca no uppanno lābhasakkārasiloko cittaŋ pariyādāya ţhassatī” ti. Evañhi vo, ānanda, sikkhitabban’ ti. Dasamaŋ.

Tatiyo vaggo.

Tassuddānaŋ–

Mātugāmo ca kalyāņī, putto ca ekadhītu ca;

Samaņabrāhmaņā tīņi, chavi rajju ca bhikkhunāti.

4. Catutthavaggo

1. Bhindisuttaŋ
180. Sāvatthiyaŋ (p. 1.435) viharati …pe… ‘dāruņo, bhikkhave, lābhasakkārasiloko. Lābhasakkārasilokena abhibhūto pariyādiņņacitto, bhikkhave, devadatto sanghaŋ bhindi. Evaŋ dāruņo kho, bhikkhave, lābhasakkārasiloko …pe… sikkhitabban’ ti. Paţhamaŋ.

2. Kusalamūlasuttaŋ
181. Sāvatthiyaŋ viharati …pe… ‘dāruņo, bhikkhave, lābhasakkārasiloko. Lābhasakkārasilokena abhibhūtassa pariyādiņņacittassa, bhikkhave, devadattassa kusalamūlaŋ samucchedamagamā. Evaŋ dāruņo kho, bhikkhave, lābhasakkārasiloko …pe… sikkhitabban’ ti. Dutiyaŋ.

3. Kusaladhammasuttaŋ
182. Sāvatthiyaŋ viharati …pe… ‘dāruņo, bhikkhave, lābhasakkārasiloko. Lābhasakkārasilokena abhibhūtassa pariyādiņņacittassa, bhikkhave, devadattassa kusalo dhammo samucchedamagamā. Evaŋ dāruņo kho, bhikkhave, lābhasakkārasiloko …pe… sikkhitabban’ ti. Tatiyaŋ.

4. Sukkadhammasuttaŋ
183. Sāvatthiyaŋ viharati …pe… ‘dāruņo, bhikkhave, lābhasakkārasiloko. Lābhasakkārasilokena abhibhūtassa pariyādiņņacittassa, bhikkhave, devadattassa sukko dhammo samucchedamagamā. Evaŋ dāruņo kho, bhikkhave, lābhasakkārasiloko …pe… sikkhitabban’ ti Catutthaŋ.

5. Acirapakkantasuttaŋ
184. Ekaŋ samayaŋ bhagavā rājagahe viharati gijjhakūţe pabbate acirapakkante devadatte. Tatra kho bhagavā devadattaŋ ārabbha bhikkhū āmantesi (p. 1.436) ‘attavadhāya, bhikkhave, devadattassa lābhasakkārasiloko udapādi, parābhavāya devadattassa lābhasakkārasiloko udapādi’.

‘Seyyathāpi, bhikkhave, kadalī attavadhāya phalaŋ deti, parābhavāya phalaŋ deti; evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, veļu attavadhāya phalaŋ deti, parābhavāya phalaŋ deti; evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi bhikkhave, naļo attavadhāya phalaŋ deti, parābhavāya phalaŋ deti; evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi.

‘Seyyathāpi, bhikkhave, assatarī attavadhāya gabbhaŋ gaņhāti, parābhavāya gabbhaŋ gaņhāti; evameva kho, bhikkhave, attavadhāya devadattassa lābhasakkārasiloko udapādi, parābhavāya devadattassa lābhasakkārasiloko udapādi. Evaŋ dāruņo kho, bhikkhave, lābhasakkārasiloko. Evañhi vo, bhikkhave, sikkhitabban’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Phalaŋ ve kadaliŋ hanti, phalaŋ veļuŋ phalaŋ naļaŋ;


Sakkāro kāpurisaŋ hanti, gabbho assatariŋ yathāti’. Pañcamaŋ.

6. Pañcarathasatasuttaŋ
185. Rājagahe viharati veļuvane kalandakanivāpe. Tena kho pana samayena devadattassa ajātasattukumāro pañcahi rathasatehi sāyaŋ pātaŋ (p. 1.437) upaţţhānaŋ gacchati, pañca ca thālipākasatāni bhattābhihāro abhiharīyati. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘devadattassa, bhante, ajātasattukumāro pañcahi rathasatehi sāyaŋ pātaŋ upaţţhānaŋ gacchati, pañca ca thālipākasatāni bhattābhihāro abhiharīyatī’ ti. ‘Mā, bhikkhave, devadattassa lābhasakkārasilokaŋ pihayittha. Yāvakīvañca, bhikkhave, devadattassa ajātasattukumāro pañcahi rathasatehi sāyaŋ pātaŋ upaţţhānaŋ gamissati, pañca ca thālipākasatāni bhattābhihāro āharīyissati, hāniyeva, bhikkhave, devadattassa pāţikankhā kusalesu dhammesu, no vuddhi’.

‘Seyyathāpi, bhikkhave, caņđassa kukkurassa nāsāya pittaŋ bhindeyyuŋ evañhi so, bhikkhave kukkuro bhiyyosomattāya caņđataro assa; evameva, bhikkhave, yāvakīvañca devadattassa ajātasattukumāro pañcahi rathasatehi sāyaŋ pātaŋ upaţţhānaŋ gamissati, pañca ca thālipākasatāni bhattābhihāro āharīyissati, hāniyeva, bhikkhave, devadattassa pāţikankhā kusalesu dhammesu, no vuddhi. Evaŋ dāruņo kho, bhikkhave, lābhasakkārasiloko …pe… evañhi vo, bhikkhave, sikkhitabban’ ti. Chaţţhaŋ.

7. Mātusuttaŋ
186. Sāvatthiyaŋ viharati …pe… ‘dāruņo, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Idhāhaŋ bhikkhave, ekaccaŋ puggalaŋ evaŋ cetasā ceto paricca pajānāmi– “na cāyamāyasmā mātupi hetu sampajānamusā bhāseyyā” ti. Tamenaŋ passāmi aparena samayena lābhasakkārasilokena abhibhūtaŋ pariyādiņņacittaŋ sampajānamusā bhāsantaŋ. Evaŋ dāruņo kho, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Tasmātiha, bhikkhave, evaŋ sikkhitabbaŋ– “uppannaŋ lābhasakkārasilokaŋ pajahissāma. Na ca no uppanno lābhasakkārasiloko cittaŋ pariyādāya ţhassatī” ti. Evañhi vo, bhikkhave, sikkhitabban’ ti. Sattamaŋ.

8- 13. Pitusuttādichakkaŋ

187. Sāvatthiyaŋ (p. 1.438) viharati …pe… ‘dāruņo, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Idhāhaŋ bhikkhave, ekaccaŋ puggalaŋ evaŋ cetasā ceto paricca pajānāmi– “na cāyamāyasmā pitupi hetu …pe… bhātupi hetu… bhaginiyāpi hetu… puttassapi hetu… dhītuyāpi hetu… pajāpatiyāpi hetu sampajānamusā bhāseyyā” ti. Tamenaŋ passāmi aparena samayena lābhasakkārasilokena abhibhūtaŋ pariyādiņņacittaŋ sampajānamusā bhāsantaŋ. Evaŋ dāruņo kho, bhikkhave, lābhasakkārasiloko kaţuko pharuso antarāyiko anuttarassa yogakkhemassa adhigamāya. Tasmātiha, bhikkhave, evaŋ sikkhitabbaŋ– “uppannaŋ lābhasakkārasilokaŋ pajahissāma, na ca no uppanno lābhasakkārasiloko cittaŋ pariyādāya ţhassatī” ti. Evañhi vo, bhikkhave, sikkhitabban’ ti. Terasamaŋ.

Catuttho vaggo.

Tassuddānaŋ–

Bhindi mūlaŋ duve dhammā, pakkantaŋ ratha mātari;

Pitā bhātā ca bhaginī, putto dhītā pajāpatīti.

Lābhasakkārasaŋyuttaŋ samattaŋ.

7. Rāhulasaŋyuttaŋ

1. Paţhamavaggo

1. Cakkhusuttaŋ
188. Evaŋ (p. 1.439) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā rāhulo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rāhulo bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti.

‘Taŋ kiŋ maññasi, rāhula, cakkhuŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Sotaŋ niccaŋ vā aniccaŋ vā’ ti? ‘Aniccaŋ, bhante …’pe…. ‘Ghānaŋ niccaŋ vā aniccaŋ vā’ ti? ‘Aniccaŋ, bhante …’pe… ‘jivhā niccā vā aniccā vā’ ti? ‘Aniccā, bhante …’pe… ‘kāyo nicco vā anicco vā’ ti? ‘Anicco, bhante’ …pe… ‘mano nicco vā anicco vā’ ti? ‘Anicco, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Evaŋ passaŋ, rāhula, sutavā ariyasāvako cakkhusmimpi nibbindati …pe… sotasmimpi nibbindati… ghānasmimpi nibbindati… jivhāyapi nibbindati… kāyasmimpi nibbindati… manasmimpi nibbindati; nibbindaŋ virajjati; virāgā vimuccati; vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Rūpasuttaŋ
189. Sāvatthiyaŋ (p. 1.440) viharati …pe… ‘taŋ kiŋ maññasi, rāhula, rūpā niccā vā aniccā vā’ ti? ‘Aniccā bhante …’pe… saddā… gandhā… rasā… phoţţhabbā… dhammā niccā vā aniccā vāti? ‘Aniccā, bhante …’pe… ‘evaŋ passaŋ, rāhula, sutavā ariyasāvako rūpesupi nibbindati… saddesupi nibbindati… gandhesupi nibbindati… rasesupi nibbindati… phoţţhabbesupi nibbindati… dhammesupi nibbindati; nibbindaŋ virajjati …pe… pajānātī’ ti. Dutiyaŋ.

3. Viññāņasuttaŋ
190. Sāvatthiyaŋ viharati …pe… ‘taŋ kiŋ maññasi, rāhula, cakkhuviññāņaŋ niccaŋ vā aniccaŋ vā’ ti? ‘Aniccaŋ, bhante …’pe… ‘sotaviññāņaŋ …pe… ghānaviññāņaŋ… jivhāviññāņaŋ… kāyaviññāņaŋ… manoviññāņaŋ niccaŋ vā aniccaŋ vā’ ti? ‘Aniccaŋ, bhante’ …pe… ‘evaŋ passaŋ, rāhula, sutavā ariyasāvako cakkhuviññāņasmimpi nibbindati …pe… sotaviññāņasmimpi nibbindati… ghānaviññāņasmimpi nibbindati… jivhāviññāņasmimpi nibbindati… kāyaviññāņasmimpi nibbindati… manoviññāņasmimpi nibbindati; nibbindaŋ virajjati …pe… pajānātī’ ti. Tatiyaŋ.

4. Samphassasuttaŋ
191. Sāvatthiyaŋ viharati …pe… ‘taŋ kiŋ maññasi, rāhula, cakkhusamphasso nicco vā anicco vā’ ti? ‘Anicco, bhante …’pe… ‘sotasamphasso …pe… ghānasamphasso… jivhāsamphasso… kāyasamphasso… manosamphasso nicco vā anicco vā’ ti? ‘Anicco, bhante …’pe… ‘evaŋ passaŋ, rāhula, sutavā ariyasāvako cakkhusamphassasmimpi nibbindati …pe… sotasamphassasmimpi nibbindati… ghānasamphassasmimpi nibbindati… jivhāsamphassasmimpi nibbindati… kāyasamphassasmimpi nibbindati… manosamphassasmimpi nibbindati; nibbindaŋ virajjati …pe… pajānātī’ ti. Catutthaŋ.

5. Vedanāsuttaŋ
192. Sāvatthiyaŋ viharati …pe… ‘taŋ kiŋ maññasi, rāhula, cakkhusamphassajā vedanā niccā vā aniccā vā’ ti? ‘Aniccā, bhante …’pe… ‘sotasamphassajā vedanā …pe… ghānasamphassajā vedanā… jivhāsamphassajā vedanā… kāyasamphassajā vedanā… manosamphassajā vedanā niccā vā aniccā vā’ ti? ‘Aniccā (p. 1.441) bhante …’pe… ‘evaŋ passaŋ, rāhula, sutavā ariyasāvako cakkhusamphassajāya vedanāyapi nibbindati …pe… sota… ghāna… jivhā… kāya… manosamphassajāya vedanāyapi nibbindati …pe… pajānātī’ ti. Pañcamaŋ.

6. Saññāsuttaŋ
193. Sāvatthiyaŋ viharati …pe… ‘taŋ kiŋ maññasi, rāhula, rūpasaññā niccā vā aniccā vā’ ti? ‘Aniccā, bhante …’pe… ‘saddasaññā …pe… gandhasaññā… rasasaññā… phoţţhabbasaññā… dhammasaññā niccā vā aniccā vā’ ti? ‘Aniccā, bhante …’pe… ‘evaŋ passaŋ, rāhula, sutavā ariyasāvako rūpasaññāyapi nibbindati …pe… saddasaññāyapi nibbindati… gandhasaññāyapi nibbindati… rasasaññāyapi nibbindati… phoţţhabbasaññāyapi nibbindati… dhammasaññāyapi nibbindati …pe… pajānātī’ ti. Chaţţhaŋ.

7. Sañcetanāsuttaŋ
194. Sāvatthiyaŋ viharati …pe… ‘taŋ kiŋ maññasi, rāhula, rūpasañcetanā niccā vā aniccā vā’ ti? ‘Aniccā, bhante …’pe… ‘saddasañcetanā …pe… gandhasañcetanā… rasasañcetanā phoţţhabbasañcetanā… dhammasañcetanā niccā vā aniccā vā’ ti? ‘Aniccā, bhante …’pe… ‘evaŋ passaŋ, rāhula, sutavā ariyasāvako rūpasañcetanāyapi nibbindati …pe… saddasañcetanāyapi nibbindati… gandhasañcetanāyapi nibbindati… rasasañcetanāyapi nibbindati… phoţţhabbasañcetanāyapi nibbindati… dhammasañcetanāyapi nibbindati …pe… pajānātī’ ti. Sattamaŋ.

8. Taņhāsuttaŋ
195. Sāvatthiyaŋ viharati …pe… ‘taŋ kiŋ maññasi, rāhula, rūpataņhā niccā vā aniccā vā’ ti? ‘Aniccā, bhante …’pe… ‘saddataņhā …pe… gandhataņhā… rasataņhā… phoţţhabbataņhā… dhammataņhā niccā vā aniccā vā’ ti? ‘Aniccā, bhante …’pe… ‘evaŋ passaŋ, rāhula, sutavā ariyasāvako rūpataņhāyapi nibbindati …pe… saddataņhāyapi nibbindati… gandhataņhāyapi nibbindati… rasataņhāyapi nibbindati… phoţţhabbataņhāya nibbindati… dhammataņhāyapi nibbindati …pe… pajānātī’ ti. Aţţhamaŋ.

9. Dhātusuttaŋ
196. Sāvatthiyaŋ (p. 1.442) viharati …pe… ‘taŋ kiŋ maññasi, rāhula, pathavīdhātu niccā vā aniccā vā’ ti? ‘Aniccā, bhante …’pe… ‘āpodhātu …pe… tejodhātu… vāyodhātu… ākāsadhātu… viññāņadhātu niccā vā aniccā vā’ ti? ‘Aniccā, bhante …’pe… ‘evaŋ passaŋ, rāhula, sutavā ariyasāvako pathavīdhātuyāpi nibbindati …pe… āpodhātuyāpi nibbindati… tejodhātuyāpi nibbindati… vāyodhātuyāpi nibbindati… ākāsadhātuyāpi nibbindati… viññāņadhātuyāpi nibbindati …pe… pajānātī’ ti. Navamaŋ.

10. Khandhasuttaŋ
197. Sāvatthiyaŋ viharati …pe… ‘taŋ kiŋ maññasi, rāhula, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… ‘vedanā …pe… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… ‘evaŋ passaŋ, rāhula, sutavā ariyasāvako rūpasmimpi nibbindati …pe… vedanāyapi nibbindati… saññāyapi nibbindati… sankhāresupi nibbindati… viññāņasmimpi nibbindati; nibbindaŋ virajjati virāgā vimuccati; vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Dasamaŋ.

Paţhamo vaggo.

Tassuddānaŋ–

Cakkhu rūpañca viññāņaŋ, samphasso vedanāya ca;

Saññā sañcetanā taņhā, dhātu khandhena te dasāti.

2. Dutiyavaggo

1. Cakkhusuttaŋ
198. Evaŋ me sutaŋ– ekaŋ samayaŋ bhagavā sāvatthiyaŋ viharati. Atha kho āyasmā rāhulo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ rāhulaŋ (p. 1.443) bhagavā etadavoca– ‘taŋ kiŋ maññasi, rāhula, cakkhuŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Sotaŋ …pe… ghānaŋ… jivhā… kāyo… mano nicco vā anicco vā’ ti? ‘Anicco, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Evaŋ passaŋ, rāhula, sutavā ariyasāvako cakkhusmimpi nibbindati …pe… sotasmimpi nibbindati… ghānasmimpi nibbindati jivhāyapi nibbindati… kāyasmimpi nibbindati… manasmimpi nibbindati; nibbindaŋ virajjati; virāgā vimuccati; vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Etena peyyālena dasa suttantā kātabbā. Paţhamaŋ.

2- 10. Rūpādisuttanavakaŋ

199. Sāvatthiyaŋ viharati …pe… ‘taŋ kiŋ maññasi, rāhula, rūpā niccā vā aniccā vā’ ti? ‘Aniccā, bhante …’pe… saddā… gandhā… rasā… phoţţhabbā… dhammā….

‘Cakkhuviññāņaŋ …pe… sotaviññāņaŋ… ghānaviññāņaŋ… jivhāviññāņaŋ… kāyaviññāņaŋ… manoviññāņaŋ….

‘Cakkhusamphasso …pe… sotasamphasso… ghānasamphasso… jivhāsamphasso… kāyasamphasso… manosamphasso….

‘Cakkhusamphassajā vedanā …pe… sotasamphassajā vedanā… ghānasamphassajā vedanā… jivhāsamphassajā vedanā… kāyasamphassajā vedanā… manosamphassajā vedanā….

‘Rūpasaññā …pe… saddasaññā… gandhasaññā… rasasaññā… phoţţhabbasaññā… dhammasaññā….

‘Rūpasañcetanā …pe… saddasañcetanā… gandhasañcetanā… rasasañcetanā… phoţţhabbasañcetanā… dhammasañcetanā….

‘Rūpataņhā (p. 1.444) …pe… saddataņhā… gandhataņhā… rasataņhā… phoţţhabbataņhā… dhammataņhā….

‘Pathavīdhātu …pe… āpodhātu… tejodhātu… vāyodhātu… ākāsadhātu viññāņadhātu….

‘Rūpaŋ …pe… vedanā… saññā… sankhārā… viññāņaŋ niccaŋ vā aniccaŋ vā’ ti? Aniccaŋ, bhante …pe… evaŋ passaŋ rāhula …pe… nāparaŋ itthattāyāti pajānātīti. Dasamaŋ.

11. Anusayasuttaŋ
200. Sāvatthiyaŋ viharati. Atha kho āyasmā rāhulo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rāhulo bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti? ‘Yaŋ kiñci, rāhula, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā …pe… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, rāhula, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti. Ekādasamaŋ.

12. Apagatasuttaŋ
201. Sāvatthinidānaŋ Atha kho āyasmā rāhulo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rāhulo bhagavantaŋ etadavoca– ‘kathaŋ nu kho, bhante, jānato kathaŋ passato imasmiŋ ca saviññāņake kāye (p. 1.445) bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti? ‘Yaŋ kiñci, rāhula, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādā vimutto hoti’.

‘Yā kāci vedanā …pe… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādā vimutto hoti. Evaŋ kho, rāhula, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti. Dvādasamaŋ.

Dutiyo vaggo.

Tassuddānaŋ–

Cakkhu rūpañca viññāņaŋ, samphasso vedanāya ca;

Saññā sañcetanā taņhā, dhātu khandhena te dasa.

Anusayaŋ apagatañceva, vaggo tena pavuccatīti.

Rāhulasaŋyuttaŋ samattaŋ.

8. Lakkhaņasaŋyuttaŋ

1. Paţhamavaggo

1. Aţţhisuttaŋ
202. Evaŋ (p. 1.446) me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā ca lakkhaņo āyasmā ca mahāmoggallāno gijjhakūţe pabbate viharanti. Atha kho āyasmā mahāmoggallāno pubbaņhasamayaŋ nivāsetvā pattacīvaramādāya yenāyasmā lakkhaņo tenupasankami; upasankamitvā āyasmantaŋ lakkhaņaŋ etadavoca– ‘āyāmāvuso lakkhaņa, rājagahaŋ piņđāya pavisissāmā’ ti. ‘Evamāvuso’ ti kho āyasmā lakkhaņo āyasmato mahāmoggallānassa paccassosi. Atha kho āyasmā mahāmoggallāno gijjhakūţā pabbatā orohanto aññatarasmiŋ padese sitaŋ pātvākāsi. Atha kho āyasmā lakkhaņo āyasmantaŋ mahāmoggallānaŋ etadavoca– ‘ko nu kho, āvuso moggallāna, hetu ko paccayo sitassa pātukammāyā’ ti? ‘Akālo kho, āvuso lakkhaņa, etassa pañhassa. Bhagavato maŋ santike etaŋ pañhaŋ pucchā’ ti.

Atha kho āyasmā ca lakkhaņo āyasmā ca mahāmoggallāno rājagahe piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā lakkhaņo āyasmantaŋ mahāmoggallānaŋ etadavoca– ‘idhāyasmā mahāmoggallāno gijjhakūţā pabbatā orohanto aññatarasmiŋ padese sitaŋ pātvākāsi. Ko nu kho, āvuso moggallāna, hetu ko paccayo sitassa pātukammāyā’ ti?

‘Idhāhaŋ, āvuso, gijjhakūţā pabbatā orohanto addasaŋ aţţhikasankhalikaŋ vehāsaŋ gacchantiŋ. Tamenaŋ gijjhāpi kākāpi kulalāpi anupatitvā (p. 1.447) anupatitvā phāsuļantarikāhi vitudenti vitacchenti virājenti . Sā sudaŋ aţţassaraŋ karoti. Tassa mayhaŋ, āvuso, etadahosi– “acchariyaŋ vata, bho, abbhutaŋ vata, bho! Evarūpopi nāma satto bhavissati! Evarūpopi nāma yakkho bhavissati! Evarūpopi nāma attabhāvapaţilābho bhavissatī”’ ti!!

Atha kho bhagavā bhikkhū āmantesi– ‘cakkhubhūtā vata, bhikkhave, sāvakā viharanti; ñāņabhūtā vata, bhikkhave, sāvakā viharanti, yatra hi nāma sāvako evarūpaŋ ñassati vā dakkhati vā sakkhiŋ vā karissati. Pubbeva me so, bhikkhave, satto diţţho ahosi, api cāhaŋ na byākāsiŋ. Ahañcetaŋ byākareyyaŋ, pare ca me na saddaheyyuŋ. Ye me na saddaheyyuŋ, tesaŋ taŋ assa dīgharattaŋ ahitāya dukkhāya. Eso, bhikkhave, satto imasmiŋyeva rājagahe goghātako ahosi. So tassa kammassa vipākena bahūni vassāni bahūni vassasatāni bahūni vassasahassāni bahūni vassasatasahassāni niraye paccitvā tasseva kammassa vipākāvasesena evarūpaŋ attabhāvapaţilābhaŋ paţisaŋvedayatī’ ti. (sabbesaŋ suttantānaŋ eseva peyyālo). Paţhamaŋ.

2. Pesisuttaŋ
203. ‘Idhāhaŋ, āvuso, gijjhakūţā pabbatā orohanto addasaŋ maŋsapesiŋ vehāsaŋ gacchantiŋ. Tamenaŋ gijjhāpi kākāpi kulalāpi anupatitvā anupatitvā vitacchenti virājenti . Sā sudaŋ aţţassaraŋ karoti …pe… eso, bhikkhave, satto imasmiŋyeva rājagahe goghātako ahosi …pe…. Dutiyaŋ.

3. Piņđasuttaŋ
204. ‘Idhāhaŋ, āvuso, gijjhakūţā pabbatā orohanto addasaŋ maŋsapiņđaŋ vehāsaŋ gacchantaŋ. Tamenaŋ gijjhāpi kākāpi kulalāpi anupatitvā anupatitvā vitacchenti virājenti Sā sudaŋ aţţassaraŋ karoti …pe… eso, bhikkhave, satto imasmiŋyeva rājagahe sākuņiko ahosi …pe…. Tatiyaŋ.

4. Nicchavisuttaŋ
205. ‘Idhāhaŋ (p. 1.448) āvuso, gijjhakūţā pabbatā orohanto addasaŋ nicchaviŋ purisaŋ vehāsaŋ gacchantaŋ. Tamenaŋ gijjhāpi kākāpi kulalāpi anupatitvā anupatitvā vitacchenti virājenti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe orabbhiko ahosi …pe…. Catutthaŋ.

5. Asilomasuttaŋ
206. ‘Idhāhaŋ āvuso, gijjhakūţā pabbatā orohanto addasaŋ asilomaŋ purisaŋ vehāsaŋ gacchantaŋ. Tassa te asī uppatitvā uppatitvā tasseva kāye nipatanti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe sūkariko ahosi …pe…. Pañcamaŋ.

6. Sattisuttaŋ
207. ‘Idhāhaŋ, āvuso, gijjhakūţā pabbatā orohanto addasaŋ sattilomaŋ purisaŋ vehāsaŋ gacchantaŋ. Tassa tā sattiyo uppatitvā uppatitvā tasseva kāye nipatanti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe māgaviko ahosi …pe…. Chaţţhaŋ.

7. Usulomasuttaŋ
208. ‘Idhāhaŋ, āvuso, gijjhakūţā pabbatā orohanto addasaŋ usulomaŋ purisaŋ vehāsaŋ gacchantaŋ. Tassa te usū uppatitvā uppatitvā tasseva kāye nipatanti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe kāraņiko ahosi …pe…. Sattamaŋ.

8. Sūcilomasuttaŋ
209. ‘Idhāhaŋ, āvuso, gijjhakūţā pabbatā orohanto addasaŋ sūcilomaŋ purisaŋ vehāsaŋ gacchantaŋ. Tassa tā sūciyo uppatitvā uppatitvā tasseva kāye nipatanti. So sudaŋ aţţassaraŋ karoti …pe… eso (p. 1.449) bhikkhave, satto imasmiŋyeva rājagahe sūto ahosi …pe…. Aţţhamaŋ.

9. Dutiyasūcilomasuttaŋ
210. ‘Idhāhaŋ, āvuso, gijjhakūţā pabbatā orohanto addasaŋ sūcilomaŋ purisaŋ vehāsaŋ gacchantaŋ. Tassa tā sūciyo sīse pavisitvā mukhato nikkhamanti; mukhe pavisitvā urato nikkhamanti; ure pavisitvā udarato nikkhamanti; udare pavisitvā ūrūhi nikkhamanti; ūrūsu pavisitvā janghāhi nikkhamanti; janghāsu pavisitvā pādehi nikkhamanti; so sudaŋ aţţassaraŋ karoti …pe… eso, bhikkhave, satto imasmiŋyeva rājagahe sūcako ahosi …pe…. Navamaŋ.

10. Kumbhaņđasuttaŋ
211. ‘Idhāhaŋ, āvuso, gijjhakūţā pabbatā orohanto addasaŋ kumbhaņđaŋ purisaŋ vehāsaŋ gacchantaŋ. So gacchantopi teva aņđe khandhe āropetvā gacchati. Nisīdantopi tesveva aņđesu nisīdati. Tamenaŋ gijjhāpi kākāpi kulalāpi anupatitvā anupatitvā vitacchenti virājenti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe gāmakūţako ahosi …pe…. Dasamaŋ.

Paţhamo vaggo.

Tassuddānaŋ

Aţţhi pesi ubho gāvaghātakā,

Piņđo sākuņiyo nicchavorabbhi.

Asi sūkariko sattimāgavi,

Usu kāraņiko sūci sārathi.

Yo ca sibbiyati sūcako hi so,

Aņđabhāri ahu gāmakūţakoti.

2. Dutiyavaggo

1. Sasīsakasuttaŋ
212. Evaŋ (p. 1.450) me sutaŋ– ekaŋ samayaŋ rājagahe veļuvane. ‘Idhāhaŋ, āvuso, gijjhakūţā pabbatā orohanto addasaŋ purisaŋ gūthakūpe sasīsakaŋ nimuggaŋ …pe… eso, bhikkhave, satto imasmiŋyeva rājagahe pāradāriko ahosi …pe…. Paţhamaŋ.

2. Gūthakhādasuttaŋ
213. ‘Idhāhaŋ, āvuso, gijjhakūţā pabbatā orohanto addasaŋ purisaŋ gūthakūpe nimuggaŋ ubhohi hatthehi gūthaŋ khādantaŋ …pe… eso, bhikkhave, satto imasmiŋyeva rājagahe duţţhabrāhmaņo ahosi. So kassapassa sammāsambuddhassa pāvacane bhikkhusanghaŋ bhattena nimantetvā doņiyo gūthassa pūrāpetvā etadavoca– aho bhonto, yāvadatthaŋ bhuñjantu ceva harantu cāti …pe…. Dutiyaŋ.

3. Nicchavitthisuttaŋ
214. ‘Idhāhaŋ āvuso, gijjhakūţā pabbatā orohanto addasaŋ nicchaviŋ itthiŋ vehāsaŋ gacchantiŋ. Tamenaŋ gijjhāpi kākāpi kulalāpi anupatitvā anupatitvā vitacchenti virājenti. Sā sudaŋ aţţassaraŋ karoti …pe… esā, bhikkhave, itthī imasmiŋyeva rājagahe aticārinī ahosi …pe…. Tatiyaŋ.

4. Mangulitthisuttaŋ
215. ‘Idhāhaŋ āvuso, gijjhakūţā pabbatā orohanto addasaŋ itthiŋ duggandhaŋ manguliŋ vehāsaŋ gacchantiŋ. Tamenaŋ gijjhāpi kākāpi kulalāpi anupatitvā anupatitvā vitacchenti virājenti. Sā sudaŋ aţţassaraŋ karoti …pe… esā, bhikkhave, itthī imasmiŋyeva rājagahe ikkhaņikā ahosi …pe…. Catutthaŋ.

5. Okilinīsuttaŋ
216. ‘Idhāhaŋ (p. 1.451) āvuso, gijjhakūţā pabbatā orohanto addasaŋ itthiŋ uppakkaŋ okiliniŋ okiriniŋ vehāsaŋ gacchantiŋ. Sā sudaŋ aţţassaraŋ karoti …pe… esā, bhikkhave, itthī kalingassa rañño aggamahesī ahosi. Sā issāpakatā sapattiŋ angārakaţāhena okiri …pe…. Pañcamaŋ.

6. Asīsakasuttaŋ
217. ‘Idhāhaŋ, āvuso, gijjhakūţā pabbatā orohanto addasaŋ asīsakaŋ kabandhaŋ vehāsaŋ gacchantaŋ. Tassa ure akkhīni ceva honti mukhañca. Tamenaŋ gijjhāpi kākāpi kulalāpi anupatitvā anupatitvā vitacchenti virājenti. So sudaŋ aţţassaraŋ karoti …pe… eso, bhikkhave, satto imasmiŋyeva rājagahe hāriko nāma coraghātako ahosi …pe…. Chaţţhaŋ.

7. Pāpabhikkhusuttaŋ
218. ‘Idhāhaŋ āvuso, gijjhakūţā pabbatā orohanto addasaŋ bhikkhuŋ vehāsaŋ gacchantaŋ. Tassa sanghāţipi ādittā sampajjalitā sajotibhūtā, pattopi āditto sampajjalito sajotibhūto, kāyabandhanampi ādittaŋ sampajjalitaŋ sajotibhūtaŋ, kāyopi āditto sampajjalito sajotibhūto. So sudaŋ aţţassaraŋ karoti …pe… eso, bhikkhave, bhikkhu kassapassa sammāsambuddhassa pāvacane pāpabhikkhu ahosi …pe…. Sattamaŋ.

8. Pāpabhikkhunīsuttaŋ
219. ‘Addasaŋ bhikkhuniŋ vehāsaŋ gacchantiŋ. Tassā sanghāţipi ādittā …pe… pāpabhikkhunī ahosi …pe…. Aţţhamaŋ.

9. Pāpasikkhamānasuttaŋ
220. ‘Addasaŋ (p. 1.452) sikkhamānaŋ vehāsaŋ gacchantiŋ. Tassā sanghāţipi ādittā …pe… pāpasikkhamānā ahosi …pe…. Navamaŋ.

10. Pāpasāmaņerasuttaŋ
221. ‘Addasaŋ sāmaņeraŋ vehāsaŋ gacchantaŋ. Tassa sanghāţipi ādittā …pe… pāpasāmaņero ahosi …pe…. Dasamaŋ.

11. Pāpasāmaņerīsuttaŋ
222. ‘Idhāhaŋ, āvuso, gijjhakūţā pabbatā orohanto addasaŋ sāmaņeriŋ vehāsaŋ gacchantiŋ. Tassā sanghāţipi ādittā sampajjalitā sajotibhūtā, pattopi āditto sampajjalito sajotibhūto, kāyabandhanampi ādittaŋ sampajjalitaŋ sajotibhūtaŋ, kāyopi āditto sampajjalito sajotibhūto. Sā sudaŋ aţţassaraŋ karoti. Tassa mayhaŋ, āvuso, etadahosi– “acchariyaŋ vata, bho, abbhutaŋ vata, bho! Evarūpopi nāma satto bhavissati! Evarūpopi nāma yakkho bhavissati! Evarūpopi nāma attabhāvapaţilābho bhavissatī”’ ti!!

Atha kho bhagavā bhikkhū āmantesi– ‘cakkhubhūtā vata, bhikkhave, sāvakā viharanti; ñāņabhūtā vata, bhikkhave, sāvakā viharanti, yatra hi nāma sāvako evarūpaŋ ñassati vā dakkhati vā sakkhiŋ vā karissati. Pubbeva me sā, bhikkhave, sāmaņerī diţţhā ahosi. Api cāhaŋ na byākāsiŋ. Ahañcetaŋ byākareyyaŋ, pare ca me na saddaheyyuŋ. Ye me na saddaheyyuŋ, tesaŋ taŋ assa dīgharattaŋ ahitāya dukkhāya. Esā, bhikkhave, sāmaņerī kassapassa sammāsambuddhassa pāvacane pāpasāmaņerī ahosi. Sā tassa kammassa vipākena bahūni vassāni bahūni vassasatāni bahūni vassasahassāni bahūni vassasatasahassāni niraye paccitvā tasseva kammassa vipākāvasesena evarūpaŋ attabhāvapaţilābhaŋ paţisaŋvedayatī’ ti. Ekādasamaŋ.

Dutiyo vaggo.

Tassuddānaŋ–

Kūpe (p. 1.453) nimuggo hi so pāradāriko;

Gūthakhādi ahu duţţhabrāhmaņo.

Nicchavitthi aticārinī ahu;

Mangulitthi ahu ikkhaņitthikā.

Okilini sapattangārokiri;

Sīsacchinno ahu coraghātako.

Bhikkhu bhikkhunī sikkhamānā;

Sāmaņero atha sāmaņerikā.

Kassapassa vinayasmiŋ pabbajjaŋ;

Pāpakammaŋ kariŋsu tāvadeti.

Lakkhaņasaŋyuttaŋ samattaŋ.

9. Opammasaŋyuttaŋ

1. Kūţasuttaŋ
223. Evaŋ (p. 1.454) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘seyyathāpi, bhikkhave, kūţāgārassa yā kāci gopānasiyo sabbā tā kūţangamā kūţasamosaraņā kūţasamugghātā sabbā tā samugghātaŋ gacchanti; evameva kho, bhikkhave, ye keci akusalā dhammā sabbe te avijjāmūlakā avijjāsamosaraņā avijjāsamugghātā, sabbe te samugghātaŋ gacchanti. Tasmātiha, bhikkhave, evaŋ sikkhitabbaŋ– “appamattā viharissāmā” ti. Evañhi vo, bhikkhave, sikkhitabban’ ti. Paţhamaŋ.

2. Nakhasikhasuttaŋ
224. Sāvatthiyaŋ viharati. Atha kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha bhikkhave, katamaŋ nu kho bahutaraŋ, yo vāyaŋ mayā paritto nakhasikhāyaŋ paŋsu āropito ayaŋ vā mahāpathavī’ ti? ‘Etadeva, bhante, bahutaraŋ yadidaŋ mahāpathavī. Appamattakoyaŋ bhagavatā paritto nakhasikhāyaŋ paŋsu āropito. Sankhampi na upeti upanidhimpi na upeti kalabhāgampi na upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti. ‘Evameva kho, bhikkhave, appakā te sattā ye manussesu paccājāyanti; atha kho eteyeva bahutarā sattā ye aññatra manussehi paccājāyanti. Tasmātiha, bhikkhave, evaŋ sikkhitabbaŋ “appamattā viharissāmā” ti. Evañhi vo, bhikkhave, sikkhitabban’ ti. Dutiyaŋ.

3. Kulasuttaŋ
225. Sāvatthiyaŋ viharati …pe… ‘seyyathāpi bhikkhave, yāni kānici kulāni bahutthikāni appapurisāni tāni suppadhaŋsiyāni honti corehi kumbhatthenakehi (p. 1.455) evameva kho, bhikkhave, yassa kassaci bhikkhuno mettācetovimutti abhāvitā abahulīkatā so suppadhaŋsiyo hoti amanussehi. Seyyathāpi, bhikkhave, yāni kānici kulāni appitthikāni bahupurisāni tāni duppadhaŋsiyāni honti corehi kumbhatthenakehi, evameva kho, bhikkhave, yassa kassaci bhikkhuno mettācetovimutti bhāvitā bahulīkatā so duppadhaŋsiyo hoti amanussehi. Tasmātiha, bhikkhave, evaŋ sikkhitabbaŋ – “mettā no cetovimutti bhāvitā bhavissati bahulīkatā yānīkatā vatthukatā anuţţhitā paricitā susamāraddhā” ti. Evañhi vo, bhikkhave, sikkhitabban’ ti. Tatiyaŋ.

4. Okkhāsuttaŋ
226. Sāvatthiyaŋ viharati …pe… ‘yo, bhikkhave, pubbaņhasamayaŋ okkhāsataŋ dānaŋ dadeyya, yo majjhanhikasamayaŋ okkhāsataŋ dānaŋ dadeyya, yo sāyanhasamayaŋ okkhāsataŋ dānaŋ dadeyya, yo vā pubbaņhasamayaŋ antamaso gadduhanamattampi mettacittaŋ bhāveyya, yo vā majjhanhikasamayaŋ antamaso gadduhanamattampi mettacittaŋ bhāveyya, yo vā sāyanhasamayaŋ antamaso gadduhanamattampi mettacittaŋ bhāveyya, idaŋ tato mahapphalataraŋ. Tasmātiha, bhikkhave, evaŋ sikkhitabbaŋ – “mettā no cetovimutti bhāvitā bhavissati bahulīkatā yānīkatā vatthukatā anuţţhitā paricitā susamāraddhā” ti. Evañhi vo, bhikkhave, sikkhitabban’ ti. Catutthaŋ.

5. Sattisuttaŋ
227. Sāvatthiyaŋ viharati …pe… ‘seyyathāpi, bhikkhave, satti tiņhaphalā. Atha puriso āgaccheyya– “ahaŋ imaŋ sattiŋ tiņhaphalaŋ pāņinā vā muţţhinā vā paţileņissāmi paţikoţţissāmi paţivaţţessāmī” ti. Taŋ kiŋ maññatha, bhikkhave, bhabbo nu kho so puriso amuŋ sattiŋ tiņhaphalaŋ pāņinā vā muţţhinā vā paţileņetuŋ paţikoţţetuŋ paţivaţţetun’ ti? ‘No hetaŋ bhante’. ‘Taŋ kissa hetu’? ‘Asu hi, bhante, satti tiņhaphalā na sukarā pāņinā vā muţţhinā vā paţileņetuŋ paţikoţţetuŋ paţivaţţetuŋ. Yāvadeva ca pana so puriso kilamathassa vighātassa bhāgī assā’ ti.

‘Evameva (p. 1.456) kho, bhikkhave, yassa kassaci bhikkhuno mettācetovimutti bhāvitā bahulīkatā yānīkatā vatthukatā anuţţhitā paricitā susamāraddhā, tassa ce amanusso cittaŋ khipitabbaŋ maññeyya; atha kho sveva amanusso kilamathassa vighātassa bhāgī assa. Tasmātiha, bhikkhave, evaŋ sikkhitabbaŋ– “mettā no cetovimutti bhāvitā bhavissati bahulīkatā yānīkatā vatthukatā anuţţhitā paricitā susamāraddhā” ti. Evañhi vo, bhikkhave, sikkhitabban’ ti. Pañcamaŋ.

6. Dhanuggahasuttaŋ
228. Sāvatthiyaŋ viharati …pe… ‘seyyathāpi, bhikkhave, cattāro daļhadhammā dhanuggahā susikkhitā katahatthā katūpāsanā catuddisā ţhitā assu. Atha puriso āgaccheyya– “ahaŋ imesaŋ catunnaŋ daļhadhammānaŋ dhanuggahānaŋ susikkhitānaŋ katahatthānaŋ katūpāsanānaŋ catuddisā kaņđe khitte appatiţţhite pathaviyaŋ gahetvā āharissāmī” ti. Taŋ kiŋ maññatha, bhikkhave, “javano puriso paramena javena samannāgato” ti alaŋ vacanāyā’ ti?

‘Ekassa cepi, bhante, daļhadhammassa dhanuggahassa susikkhitassa katahatthassa katūpāsanassa kaņđaŋ khittaŋ appatiţţhitaŋ pathaviyaŋ gahetvā āhareyya– “javano puriso paramena javena samannāgato” ti alaŋ vacanāya, ko pana vādo catunnaŋ daļhadhammānaŋ dhanuggahānaŋ susikkhitānaŋ katahatthānaŋ katūpāsanānan’ ti?

‘Yathā ca, bhikkhave, tassa purisassa javo, yathā ca candimasūriyānaŋ javo, tato sīghataro. Yathā ca, bhikkhave, tassa purisassa javo yathā ca candimasūriyānaŋ javo yathā ca yā devatā candimasūriyānaŋ purato dhāvanti tāsaŋ devatānaŋ javo, ( ) tato sīghataraŋ āyusankhārā khiyanti. Tasmātiha bhikkhave, evaŋ sikkhitabbaŋ– “appamattā viharissāmā” ti. Evañhi vo, bhikkhave, sikkhitabban’ ti. Chaţţhaŋ.

7. Āņisuttaŋ
229. Sāvatthiyaŋ (p. 1.457) viharati …pe… ‘bhūtapubbaŋ, bhikkhave, dasārahānaŋ ānako nāma mudingo ahosi. Tassa dasārahā ānake ghaţite aññaŋ āņiŋ odahiŋsu. Ahu kho so, bhikkhave, samayo yaŋ ānakassa mudingassa porāņaŋ pokkharaphalakaŋ antaradhāyi. Āņisanghāţova avasissi. Evameva kho, bhikkhave, bhavissanti bhikkhū anāgatamaddhānaŋ, ye te suttantā tathāgatabhāsitā gambhīrā gambhīratthā lokuttarā suññatappaţisaŋyuttā, tesu bhaññamānesu na sussūsissanti na sotaŋ odahissanti na aññā cittaŋ upaţţhāpessanti na ca te dhamme uggahetabbaŋ pariyāpuņitabbaŋ maññissanti’.

‘Ye pana te suttantā kavikatā kāveyyā cittakkharā cittabyañjanā bāhirakā sāvakabhāsitā, tesu bhaññamānesu sussūsissanti, sotaŋ odahissanti, aññā cittaŋ upaţţhāpessanti, te ca dhamme uggahetabbaŋ pariyāpuņitabbaŋ maññissanti. Evametesaŋ, bhikkhave, suttantānaŋ tathāgatabhāsitānaŋ gambhīrānaŋ gambhīratthānaŋ lokuttarānaŋ suññatappaţisaŋyuttānaŋ antaradhānaŋ bhavissati. Tasmātiha, bhikkhave, evaŋ sikkhitabbaŋ– “ye te suttantā tathāgatabhāsitā gambhīrā gambhīratthā lokuttarā suññatappaţisaŋyuttā, tesu bhaññamānesu sussūsissāma, sotaŋ odahissāma aññā cittaŋ upaţţhāpessāma, te ca dhamme uggahetabbaŋ pariyāpuņitabbaŋ maññissāmā” ti. Evañhi vo, bhikkhave, sikkhitabban’ ti. Sattamaŋ.

8. Kalingarasuttaŋ
230. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tatra kho bhagavā bhikkhū āmantesi ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Kalingarūpadhānā bhikkhave, etarahi licchavī viharanti appamattā ātāpino upāsanasmiŋ. Tesaŋ rājā māgadho ajātasattu vedehiputto na labhati otāraŋ na labhati ārammaņaŋ. Bhavissanti, bhikkhave (p. 1.458) anāgatamaddhānaŋ licchavī sukhumālā mudutalunahatthapādā te mudukāsu seyyāsu tūlabimbohanāsu

yāvasūriyuggamanā seyyaŋ kappissanti. Tesaŋ rājā māgadho ajātasattu vedehiputto lacchati otāraŋ lacchati ārammaņaŋ.

‘Kalingarūpadhānā, bhikkhave, etarahi bhikkhū viharanti appamattā ātāpino padhānasmiŋ. Tesaŋ māro pāpimā na labhati otāraŋ na labhati ārammaņaŋ. Bhavissanti, bhikkhave, anāgatamaddhānaŋ bhikkhū sukhumā mudutalunahatthapādā. Te mudukāsu seyyāsu tūlabimbohanāsu yāvasūriyuggamanā seyyaŋ kappissanti. Tesaŋ māro pāpimā lacchati otāraŋ lacchati ārammaņaŋ. Tasmātiha, bhikkhave, evaŋ sikkhitabbaŋ– “kalingarūpadhānā viharissāma appamattā ātāpino padhānasmin” ti. Evañhi vo, bhikkhave, sikkhitabban’ ti. Aţţhamaŋ.

9. Nāgasuttaŋ
231. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññataro navo bhikkhu ativelaŋ kulāni upasankamati. Tamenaŋ bhikkhū evamāhaŋsu– ‘māyasmā ativelaŋ kulāni upasankamī’ ti. So bhikkhu bhikkhūhi vuccamāno evamāha– ‘ime hi nāma therā bhikkhū kulāni upasankamitabbaŋ maññissanti, kimangaŋ panāhan’ ti?

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha, bhante, aññataro navo bhikkhu ativelaŋ kulāni upasankamati. Tamenaŋ bhikkhū evamāhaŋsu– “māyasmā ativelaŋ kulāni upasankamī” ti. So bhikkhu bhikkhūhi vuccamāno evamāha– “ime hi nāma therā bhikkhū kulāni upasankamitabbaŋ maññissanti, kimangaŋ panāhan”’ ti.

‘Bhūtapubbaŋ (p. 1.459) bhikkhave, araññāyatane mahāsarasī. Taŋ nāgā upanissāya viharanti. Te taŋ sarasiŋ ogāhetvā soņđāya bhisamuļālaŋ abbuhetvā suvikkhālitaŋ vikkhāletvā akaddamaŋ sankhāditvā ajjhoharanti. Tesaŋ taŋ vaņņāya ceva hoti balāya ca, na ca tatonidānaŋ maraņaŋ vā nigacchanti maraņamattaŋ vā dukkhaŋ. Tesaŋyeva kho pana, bhikkhave, mahānāgānaŋ anusikkhamānā taruņā bhinkacchāpā taŋ sarasiŋ ogāhetvā soņđāya bhisamuļālaŋ abbuhetvā na suvikkhālitaŋ vikkhāletvā sakaddamaŋ asankhāditvā ajjhoharanti. Tesaŋ taŋ neva vaņņāya hoti na balāya. Tatonidānaŋ maraņaŋ vā nigacchanti maraņamattaŋ vā dukkhaŋ.

‘Evameva kho, bhikkhave, idha therā bhikkhū pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisanti. Te tattha dhammaŋ bhāsanti. Tesaŋ gihī pasannākāraŋ karonti. Te taŋ lābhaŋ agadhitā amucchitā anajjhopannā ādīnavadassāvino nissaraņapaññā paribhuñjanti. Tesaŋ taŋ vaņņāya ceva hoti balāya ca, na ca tatonidānaŋ maraņaŋ vā nigacchanti maraņamattaŋ vā dukkhaŋ. Tesaŋyeva kho pana, bhikkhave, therānaŋ bhikkhūnaŋ anusikkhamānā navā bhikkhū pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisanti. Te tattha dhammaŋ bhāsanti. Tesaŋ gihī pasannākāraŋ karonti. Te taŋ lābhaŋ gadhitā mucchitā ajjhopannā anādīnavadassāvino anissaraņapaññā paribhuñjanti. Tesaŋ taŋ neva vaņņāya hoti na balāya, te tatonidānaŋ maraņaŋ vā nigacchanti maraņamattaŋ vā dukkhaŋ. Tasmātiha, bhikkhave, evaŋ sikkhitabbaŋ– “agadhitā amucchitā anajjhopannā ādīnavadassāvino nissaraņapaññā taŋ lābhaŋ paribhuñjissāmā” ti. Evañhi vo, bhikkhave, sikkhitabban’ ti Navamaŋ.

10. Biļārasuttaŋ
232. Sāvatthiyaŋ viharati. Tena kho pana samayena aññataro bhikkhu ativelaŋ kulesu cārittaŋ āpajjati. Tamenaŋ bhikkhū evamāhaŋsu– ‘māyasmā ativelaŋ kulesu cārittaŋ āpajjī’ ti. So bhikkhu bhikkhūhi vuccamāno na viramati. Atha kho sambahulā bhikkhū yena bhagavā tenupasankamiŋsu (p. 1.460) upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha, bhante, aññataro bhikkhu ativelaŋ kulesu cārittaŋ āpajjati. Tamenaŋ bhikkhū evamāhaŋsu– “māyasmā ativelaŋ kulesu cārittaŋ āpajjī” ti. So bhikkhu bhikkhūhi vuccamāno na viramatī’ ti.

‘Bhūtapubbaŋ, bhikkhave, biļāro sandhisamalasankaţīre ţhito ahosi mudumūsiŋ maggayamāno – “yadāyaŋ mudumūsi gocarāya pakkamissati, tattheva naŋ gahetvā khādissāmī” ti. Atha kho so, bhikkhave, mudumūsi gocarāya pakkāmi. Tamenaŋ biļāro gahetvā sahasā sankhāditvā

ajjhohari. Tassa so mudumūsi antampi khādi, antaguņampi khādi. So tatonidānaŋ maraņampi nigacchi maraņamattampi dukkhaŋ.

‘Evameva kho, bhikkhave, idhekacco bhikkhu pubbaņhasamayaŋ nivāsetvā pattacīvaramādāya gāmaŋ vā nigamaŋ vā piņđāya pavisati arakkhiteneva kāyena arakkhitāya vācāya arakkhitena cittena, anupaţţhitāya satiyā, asaŋvutehi indriyehi. So tattha passati mātugāmaŋ dunnivatthaŋ vā duppārutaŋ vā. Tassa mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsena cittena maraņaŋ vā nigacchati maraņamattaŋ vā dukkhaŋ. Maraņañhetaŋ, bhikkhave, ariyassa vinaye yo sikkhaŋ paccakkhāya hīnāyāvattati. Maraņamattañhetaŋ, bhikkhave, dukkhaŋ yadidaŋ aññataraŋ sankiliţţhaŋ āpattiŋ āpajjati. Yathārūpāya āpattiyā vuţţhānaŋ paññāyati. Tasmātiha, bhikkhave, evaŋ sikkhitabbaŋ– “rakkhiteneva kāyena rakkhitāya vācāya rakkhitena cittena, upaţţhitāya satiyā, saŋvutehi indriyehi gāmaŋ vā nigamaŋ vā piņđāya pavisissāmā” ti. Evañhi vo, bhikkhave, sikkhitabban’ ti. Dasamaŋ.

11. Singālasuttaŋ
233. Sāvatthiyaŋ viharati …pe… ‘assuttha no tumhe, bhikkhave, rattiyā paccūsasamayaŋ jarasingālassa vassamānassā’ ti? ‘Evaŋ, bhante’. ‘Eso kho, bhikkhave, jarasingālo ukkaņđakena nāma rogajātena phuţţho. So yena (p. 1.461) yena icchati tena tena gacchati; yattha yattha icchati tattha tattha tiţţhati; yattha yattha icchati tattha tattha nisīdati; yattha yattha icchati tattha tattha nipajjati; sītakopi naŋ vāto upavāyati. Sādhu khvassa, bhikkhave, yaŋ idhekacco sakyaputtiyapaţiñño evarūpampi attabhāvapaţilābhaŋ paţisaŋvediyetha. Tasmātiha, bhikkhave evaŋ sikkhitabbaŋ “appamattā viharissāmā” ti. Evañhi vo, bhikkhave, sikkhitabban’ ti. Ekādasamaŋ.

12. Dutiyasingālasuttaŋ
234. Sāvatthiyaŋ viharati …pe… ‘assuttha no tumhe, bhikkhave, rattiyā paccūsasamayaŋ jarasingālassa vassamānassā’ ti? ‘Evaŋ, bhante’. ‘Siyā kho, bhikkhave, tasmiŋ jarasingāle yā kāci kataññutā kataveditā, na tveva idhekacce sakyaputtiyapaţiññe siyā yā kāci kataññutā kataveditā. Tasmātiha, bhikkhave, evaŋ sikkhitabbaŋ– “kataññuno bhavissāma katavedino; na ca no amhesu appakampi kataŋ nassissatī” ti . Evañhi vo, bhikkhave, sikkhitabban’ ti. Dvādasamaŋ.

Opammasaŋyuttaŋ samattaŋ.

Tassuddānaŋ–

Kūţaŋ nakhasikhaŋ kulaŋ, okkhā satti dhanuggaho;

Āņi kalingaro nāgo, biļāro dve singālakāti.

10. Bhikkhusaŋyuttaŋ

1. Kolitasuttaŋ
235. Evaŋ (p. 1.462) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho āyasmā mahāmoggallāno bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato mahāmoggallānassa paccassosuŋ.

Āyasmā mahāmoggallāno etadavoca– ‘idha mayhaŋ, āvuso, rahogatassa paţisallīnassa evaŋ cetaso parivitakko udapādi– “ariyo tuņhībhāvo, ariyo tuņhībhāvoti vuccati. Katamo nu kho ariyo tuņhībhāvo” ti? Tassa mayhaŋ āvuso, etadahosi– “idha bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Ayaŋ vuccati ariyo tuņhībhāvo” ti. So khvāhaŋ, āvuso, vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihariŋ. Tassa mayhaŋ, āvuso, iminā vihārena viharato vitakkasahagatā saññā manasikārā samudācaranti’.

‘Atha kho maŋ, āvuso, bhagavā iddhiyā upasankamitvā etadavoca– “moggallāna, moggallāna, mā, brāhmaņa, ariyaŋ tuņhībhāvaŋ pamādo, ariye tuņhībhāve cittaŋ saņţhapehi, ariye tuņhībhāve cittaŋ ekodibhāvaŋ karohi, ariye tuņhībhāve cittaŋ samādahā” ti. So khvāhaŋ, āvuso, aparena samayena vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharāmi. Yañhi taŋ, āvuso sammā vadamāno vadeyya– “satthārā anuggahito sāvako mahābhiññataŋ patto” ti, mamaŋ taŋ sammā vadamāno vadeyya– “satthārā anuggahito sāvako mahābhiññataŋ patto”’ ti. Paţhamaŋ.

2. Upatissasuttaŋ
236. Sāvatthiyaŋ (p. 1.463) viharati. Tatra kho āyasmā sāriputto bhikkhū āmantesi– ‘āvuso bhikkhave’ ti. ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Idha mayhaŋ, āvuso, rahogatassa paţisallīnassa evaŋ cetaso parivitakko udapādi– “atthi nu kho taŋ kiñci lokasmiŋ yassa me vipariņāmaññathābhāvā uppajjeyyuŋ sokaparidevadukkhadomanassupāyāsā” ti? Tassa mayhaŋ, āvuso, etadahosi– “natthi kho taŋ kiñci lokasmiŋ yassa me vipariņāmaññathābhāvā uppajjeyyuŋ sokaparidevadukkhadomanassupāyāsā”’ ti.

Evaŋ vutte, āyasmā ānando āyasmantaŋ sāriputtaŋ etadavoca– ‘satthupi kho te, āvuso sāriputta, vipariņāmaññathābhāvā nuppajjeyyuŋ sokaparidevadukkhadomanassupāyāsā’ ti? ‘Satthupi kho me, āvuso, vipariņāmaññathābhāvā nuppajjeyyuŋ sokaparidevadukkhadomanassupāyāsā, api ca me evamassa– “mahesakkho vata, bho, satthā antarahito mahiddhiko mahānubhāvo. Sace hi bhagavā ciraŋ dīghamaddhānaŋ tiţţheyya tadassa bahujanahitāya bahujanasukhāya lokānukampāya atthāya hitāya sukhāya devamanussānan” ti. Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa satthupi vipariņāmaññathābhāvā nuppajjeyyuŋ sokaparidevadukkhadomanassupāyāsā’ ti. Dutiyaŋ.

3. Ghaţasuttaŋ
237. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā ca sāriputto āyasmā ca mahāmoggallāno rājagahe viharanti veļuvane kalandakanivāpe ekavihāre. Atha kho āyasmā sāriputto sāyanhasamayaŋ paţisallānā vuţţhito yenāyasmā mahāmoggallāno tenupasankami; upasankamitvā āyasmatā mahāmoggallānena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ (p. 1.464) nisīdi. Ekamantaŋ nisinno kho āyasmā sāriputto āyasmantaŋ mahāmoggallānaŋ etadavoca–

‘Vippasannāni kho te, āvuso moggallāna, indriyāni; parisuddho mukhavaņņo pariyodāto santena nūnāyasmā mahāmoggallāno ajja vihārena vihāsī’ ti. ‘Oļārikena khvāhaŋ, āvuso, ajja vihārena vihāsiŋ. Api ca, me ahosi dhammī kathā’ ti. ‘Kena saddhiŋ panāyasmato mahāmoggallānassa ahosi dhammī kathā’ ti? ‘Bhagavatā kho me, āvuso, saddhiŋ ahosi dhammī kathā’ ti. ‘Dūre kho, āvuso, bhagavā etarahi sāvatthiyaŋ viharati jetavane anāthapiņđikassa ārāme. Kiŋ nu kho, āyasmā, mahāmoggallāno bhagavantaŋ iddhiyā upasankami; udāhu bhagavā āyasmantaŋ mahāmoggallānaŋ iddhiyā upasankamī’ ti? ‘Na khvāhaŋ, āvuso, bhagavantaŋ iddhiyā upasankamiŋ; napi maŋ bhagavā iddhiyā upasankami. Api ca, me yāvatā bhagavā ettāvatā dibbacakkhu visujjhi dibbā ca sotadhātu. Bhagavatopi yāvatāhaŋ ettāvatā dibbacakkhu visujjhi dibbā ca sotadhātū’ ti. ‘Yathākathaŋ panāyasmato mahāmoggallānassa bhagavatā saddhiŋ ahosi dhammī kathā’ ti?

‘Idhāhaŋ, āvuso, bhagavantaŋ etadavocaŋ– “āraddhavīriyo āraddhavīriyoti, bhante, vuccati. Kittāvatā nu kho, bhante, āraddhavīriyo hotī” ti? Evaŋ vutte, maŋ, āvuso, bhagavā etadavoca– “idha, moggallāna, bhikkhu āraddhavīriyo viharati– kāmaŋ taco ca nhāru ca aţţhī ca avasissatu, sarīre upasussatu maŋsalohitaŋ, yaŋ taŋ purisathāmena purisavīriyena purisaparakkamena pattabbaŋ na taŋ apāpuņitvā vīriyassa saņţhānaŋ bhavissatīti. Evaŋ kho, moggallāna, āraddhavīriyo hotī” ti. Evaŋ kho me, āvuso, bhagavatā saddhiŋ ahosi dhammī kathā’ ti.

‘Seyyathāpi, āvuso, himavato pabbatarājassa parittā pāsāņasakkharā yāvadeva upanikkhepanamattāya evameva kho mayaŋ āyasmato mahāmoggallānassa yāvadeva upanikkhepanamattāya. Āyasmā hi mahāmoggallāno mahiddhiko mahānubhāvo ākankhamāno kappaŋ tiţţheyyā’ ti.

‘Seyyathāpi (p. 1.465) āvuso, mahatiyā loņaghaţāya parittā loņasakkharāya yāvadeva upanikkhepanamattāya; evameva kho mayaŋ āyasmato sāriputtassa yāvadeva upanikkhepanamattāya. Āyasmā hi sāriputto bhagavatā anekapariyāyena thomito vaņņito pasattho –


‘Sāriputtova paññāya, sīlena upasamena ca;


Yopi pārangato bhikkhu, etāvaparamo siyā’ ti.

Itiha te ubho mahānāgā aññamaññassa subhāsitaŋ sulapitaŋ samanumodiŋsūti. Tatiyaŋ.

4. Navasuttaŋ
238. Sāvatthiyaŋ viharati. Tena kho pana samayena aññataro navo bhikkhu pacchābhattaŋ piņđapātapaţikkanto vihāraŋ pavisitvā appossukko tuņhībhūto sankasāyati, na bhikkhūnaŋ veyyāvaccaŋ karoti cīvarakārasamaye. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha bhante, aññataro navo bhikkhu pacchābhattaŋ piņđapātapaţikkanto vihāraŋ pavisitvā appossukko tuņhībhūto sankasāyati, na bhikkhūnaŋ veyyāvaccaŋ karoti cīvarakārasamaye’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena taŋ bhikkhuŋ āmantehi “satthā taŋ, āvuso, āmantetī”’ ti. ‘Evaŋ bhante’ ti kho so bhikkhu bhagavato paţissutvā yena so bhikkhu tenupasankami; upasankamitvā taŋ bhikkhuŋ etadavoca– ‘satthā taŋ, āvuso, āmantetī’ ti. ‘Evamāvuso’ ti kho so bhikkhu tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi Ekamantaŋ nisinnaŋ kho taŋ bhikkhuŋ bhagavā etadavoca– ‘saccaŋ kira tvaŋ, bhikkhu, pacchābhattaŋ piņđapātapaţikkanto vihāraŋ pavisitvā appossukko tuņhībhūto sankasāyasi, na bhikkhūnaŋ veyyāvaccaŋ karosi cīvarakārasamaye’ ti? ‘Ahampi kho, bhante, sakaŋ kiccaŋ karomī’ ti.

Atha (p. 1.466) kho bhagavā tassa bhikkhuno cetasā cetoparivitakkamaññāya bhikkhū āmantesi– ‘mā kho tumhe, bhikkhave, etassa bhikkhuno ujjhāyittha. Eso kho, bhikkhave, bhikkhu catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī akicchalābhī akasiralābhī, yassa catthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharatī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Nayidaŋ sithilamārabbha, nayidaŋ appena thāmasā;


Nibbānaŋ adhigantabbaŋ, sabbadukkhappamocanaŋ.


‘Ayañca daharo bhikkhu, ayamuttamapuriso;


Dhāreti antimaŋ dehaŋ, jetvā māraŋ savāhinin’ ti. Catutthaŋ.

5. Sujātasuttaŋ
239. Sāvatthiyaŋ viharati. Atha kho āyasmā sujāto yena bhagavā tenupasankami. Addasā kho bhagavā āyasmantaŋ sujātaŋ dūratova āgacchantaŋ. Disvāna bhikkhū āmantesi– ‘ubhayenevāyaŋ, bhikkhave, kulaputto sobhati– yañca abhirūpo dassanīyo pāsādiko paramāya vaņņapokkharatāya samannāgato, yassa catthāya kulaputtā sammadeva agārasmā anagāriyaŋ pabbajjanti tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharatī’ ti. Idamavoca bhagavā …pe… satthā–


‘Sobhati vatāyaŋ bhikkhu, ujubhūtena cetasā;


Vippayutto visaŋyutto, anupādāya nibbuto.


Dhāreti antimaŋ dehaŋ, jetvā māraŋ savāhinin’ ti. Pañcamaŋ.

6. Lakuņđakabhaddiyasuttaŋ
240. Sāvatthiyaŋ (p. 1.467) viharati. Atha kho āyasmā lakuņđakabhaddiyo yena bhagavā tenupasankami. Addasā kho bhagavā āyasmantaŋ lakuņđakabhaddiyaŋ dūratova āgacchantaŋ. Disvāna bhikkhū āmantesi– ‘passatha no tumhe, bhikkhave, etaŋ bhikkhuŋ āgacchantaŋ dubbaņņaŋ duddasikaŋ okoţimakaŋ bhikkhūnaŋ paribhūtarūpan’ ti? ‘Evaŋ, bhante’. ‘Eso kho, bhikkhave, bhikkhu mahiddhiko mahānubhāvo, na ca sā samāpatti sulabharūpā yā tena bhikkhunā asamāpannapubbā. Yassa catthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharatī’ ti. Idamavoca bhagavā …pe… satthā–


‘Haŋsā koñcā mayūrā ca, hatthayo pasadā migā;


Sabbe sīhassa bhāyanti, natthi kāyasmiŋ tulyatā.


‘Evameva manussesu, daharo cepi paññavā;


So hi tattha mahā hoti, neva bālo sarīravā’ ti. Chaţţhaŋ.

7. Visākhasuttaŋ
241. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena āyasmā visākho pañcālaputto upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti, poriyā vācāya vissaţţhāya anelagalāya atthassa viññāpaniyā pariyāpannāya anissitāya.

Atha kho bhagavā sāyanhasamayaŋ paţisallānā vuţţhito yena upaţţhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘ko nu kho, bhikkhave, upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti poriyā vācāya vissaţţhāya anelagalāya atthassa viññāpaniyā pariyāpannāya anissitāyā’ ti? ‘Āyasmā, bhante, visākho (p. 1.468) pañcālaputto upaţţhānasālāyaŋ bhikkhū dhammiyā kathāya sandasseti samādapeti samuttejeti sampahaŋseti, poriyā vācāya vissaţţhāya anelagalāya atthassa viññāpaniyā pariyāpannāya anissitāyā’ ti.

Atha kho bhagavā āyasmantaŋ visākhaŋ pañcālaputtaŋ āmantesi– ‘sādhu sādhu, visākha, sādhu kho tvaŋ, visākha, bhikkhū dhammiyā kathāya sandassesi …pe… atthassa viññāpaniyā pariyāpannāya anissitāyā’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Nābhāsamānaŋ jānanti, missaŋ bālehi paņđitaŋ;


Bhāsamānañca jānanti, desentaŋ amataŋ padaŋ.


‘Bhāsaye jotaye dhammaŋ, paggaņhe isinaŋ dhajaŋ;


Subhāsitadhajā isayo, dhammo hi isinaŋ dhajo’ ti. Sattamaŋ.

8. Nandasuttaŋ
242. Sāvatthiyaŋ viharati. Atha kho āyasmā nando bhagavato mātucchāputto ākoţitapaccākoţitāni cīvarāni pārupitvā akkhīni añjetvā acchaŋ pattaŋ gahetvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ nandaŋ bhagavā etadavoca– ‘na kho te taŋ, nanda, patirūpaŋ kulaputtassa saddhā agārasmā anagāriyaŋ pabbajitassa, yaŋ tvaŋ ākoţitapaccākoţitāni cīvarāni pārupeyyāsi, akkhīni ca añjeyyāsi, acchañca pattaŋ dhāreyyāsi. Etaŋ kho te, nanda, patirūpaŋ kulaputtassa saddhā agārasmā anagāriyaŋ pabbajitassa, yaŋ tvaŋ āraññiko ca assasi, piņđapātiko ca paŋsukuliko ca kāmesu ca anapekkho vihareyyāsī’ ti. Idamavoca bhagavā …pe… satthā–


‘Kadāhaŋ nandaŋ passeyyaŋ, āraññaŋ paŋsukūlikaŋ;


Aññātuñchena yāpentaŋ, kāmesu anapekkhinan’ ti.

Atha (p. 1.469) kho āyasmā nando aparena samayena āraññiko ca piņđapātiko ca paŋsukūliko ca kāmesu ca anapekkho vihāsīti. Aţţhamaŋ.

9. Tissasuttaŋ
243. Sāvatthiyaŋ viharati. Atha kho āyasmā tisso bhagavato pitucchāputto yena bhagavā tenupasankami upasankamitvā bhagavantaŋ abhivādetvā ekamantaŋ nisīdi dukkhī dummano assūni pavattayamāno. Atha kho bhagavā āyasmantaŋ tissaŋ etadavoca – ‘kiŋ nu kho tvaŋ, tissa, ekamantaŋ nisinno dukkhī dummano assūni pavattayamāno’ ti? ‘Tathā hi pana maŋ, bhante, bhikkhū samantā vācāsannitodakena sañjambharimakaŋsū’ ti . ‘Tathāhi pana tvaŋ, tissa, vattā no ca vacanakkhamo; na kho te taŋ, tissa, patirūpaŋ kulaputtassa saddhā agārasmā anagāriyaŋ pabbajitassa, yaŋ tvaŋ vattā no ca vacanakkhamo. Etaŋ kho te, tissa, patirūpaŋ kulaputtassa saddhā agārasmā anagāriyaŋ pabbajitassa– “yaŋ tvaŋ vattā ca assa vacanakkhamo cā”’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Kiŋ nu kujjhasi mā kujjhi, akkodho tissa te varaŋ;


Kodhamānamakkhavinayatthañhi, tissa brahmacariyaŋ vussatī’ ti. Navamaŋ.

10. Theranāmakasuttaŋ
244. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena aññataro bhikkhu theranāmako ekavihārī ceva hoti ekavihārassa ca vaņņavādī. So eko gāmaŋ piņđāya pavisati eko paţikkamati eko raho nisīdati eko cankamaŋ adhiţţhāti. Atha kho sambahulā bhikkhū yena bhagavā tenupasankamiŋsu upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho (p. 1.470) te bhikkhū bhagavantaŋ etadavocuŋ– ‘idha, bhante, aññataro bhikkhu theranāmako ekavihārī ekavihārassa ca vaņņavādī’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena theraŋ bhikkhuŋ āmantehi– “satthā taŋ, āvuso thera, āmantetī”’ ti. ‘Evaŋ, bhante’ ti kho so bhikkhu bhagavato paţissutvā yenāyasmā thero tenupasankami; upasankamitvā āyasmantaŋ theraŋ etadavoca– ‘satthā taŋ, āvuso thera, āmantetī’ ti. ‘Evamāvuso’ ti kho āyasmā thero tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ theraŋ bhagavā etadavoca– ‘saccaŋ kira tvaŋ, thera, ekavihārī ekavihārassa ca vaņņavādī’ ti? ‘Evaŋ, bhante’. ‘Yathā kathaŋ pana tvaŋ, thera, ekavihārī ekavihārassa ca vaņņavādī’ ti? ‘Idhāhaŋ, bhante, eko gāmaŋ piņđāya pavisāmi eko paţikkamāmi eko raho nisīdāmi eko cankamaŋ adhiţţhāmi. Evaŋ khvāhaŋ, bhante, ekavihārī ekavihārassa ca vaņņavādī’ ti.

‘Attheso, thera, ekavihāro neso natthīti vadāmi. Api ca, thera, yathā ekavihāro vitthārena paripuņņo hoti taŋ suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho …pe…. ‘Kathañca thera, ekavihāro vitthārena paripuņņo hoti. Idha, thera, yaŋ atītaŋ taŋ pahīnaŋ, yaŋ anāgataŋ taŋ paţinissaţţhaŋ, paccuppannesu ca attabhāvapaţilābhesu chandarāgo suppaţivinīto. Evaŋ kho, thera, ekavihāro vitthārena paripuņņo hotī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Sabbābhibhuŋ sabbaviduŋ sumedhaŋ,


Sabbesu dhammesu anūpalittaŋ.


Sabbañjahaŋ taņhākkhaye vimuttaŋ,


Tamahaŋ naraŋ ekavihārīti brūmī’ ti. Dasamaŋ.

11. Mahākappinasuttaŋ
245. Sāvatthiyaŋ (p. 1.471) viharati. Atha kho āyasmā mahākappino yena bhagavā tenupasankami. Addasā kho bhagavā āyasmantaŋ mahākappinaŋ dūratova āgacchantaŋ. Disvāna bhikkhū āmantesi– ‘passatha no tumhe bhikkhave, etaŋ bhikkhuŋ āgacchantaŋ odātakaŋ tanukaŋ tunganāsikan’ ti? ‘Evaŋ, bhante’. ‘Eso kho, bhikkhave, bhikkhu mahiddhiko mahānubhāvo. Na ca sā samāpatti sulabharūpā yā tena bhikkhunā asamāpannapubbā. Yassa catthāya kulaputtā sammadeva agārasmā anagāriyaŋ pabbajanti tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharatī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Khattiyo seţţho janetasmiŋ, ye gottapaţisārino;


Vijjācaraņasampanno, so seţţho devamānuse.


‘Divā tapati ādicco, rattimābhāti candimā;


Sannaddho khattiyo tapati, jhāyī tapati brāhmaņo.


Atha sabbamahorattiŋ, buddho tapati tejasā’ ti. Ekādasamaŋ.

12. Sahāyakasuttaŋ
246. Sāvatthiyaŋ viharati. Atha kho dve bhikkhū sahāyakā āyasmato mahākappinassa saddhivihārino yena bhagavā tenupasankamiŋsu. Addasā kho bhagavā te bhikkhū dūratova āgacchante. Disvāna bhikkhū āmantesi– ‘passatha no tumhe, bhikkhave, ete bhikkhū sahāyake āgacchante kappinassa saddhivihārino’ ti? ‘Evaŋ, bhante’. ‘Ete kho te bhikkhū mahiddhikā mahānubhāvā. Na ca sā samāpatti sulabharūpā, yā tehi bhikkhūhi asamāpannapubbā. Yassa catthāya kulaputtā sammadeva agārasmā anagāriyaŋ pabbajanti tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja viharantī’ ti.

Idamavoca (p. 1.472) bhagavā. Idaŋ vatvāna sugato athāparaŋ etadavoca satthā–


‘Sahāyā vatime bhikkhū, cirarattaŋ sametikā;


Sameti nesaŋ saddhammo, dhamme buddhappavedite.


‘Suvinītā kappinena, dhamme ariyappavedite;


Dhārenti antimaŋ dehaŋ, jetvā māraŋ savāhinin’ ti. Dvādasamaŋ.

Bhikkhusaŋyuttaŋ samattaŋ.

Tassuddānaŋ–

Kolito upatisso ca, ghaţo cāpi pavuccati;

Navo sujāto bhaddi ca, visākho nando tisso ca.

Theranāmo ca kappino, sahāyena ca dvādasāti.

Nidānavaggo dutiyo.

Tassuddānaŋ–

Nidānābhisamayadhātu, anamataggena kassapaŋ;

Sakkārarāhulalakkhaņo, opamma-bhikkhunā vaggo.

Dutiyo tena pavuccatīti.

Nidānavaggasaŋyuttapāļi niţţhitā.

